
Namo tassa bhagavato arahato sammāsambuddhassa.

Dīghanikāyo

Pāthikavaggapāḷi

1. Pāthikasuttaŋ
Sunakkhattavatthu

1. Evaŋ (p. 3.001) me sutaŋ– ekaŋ samayaŋ bhagavā mallesu viharati anupiyaŋ nāma mallānaŋ nigamo. Atha kho bhagavā pubbaṇhasamayaŋ nivāsetvā pattacīvaramādāya anupiyaŋ piṇḍāya pāvisi. Atha kho bhagavato etadahosi– ‘atippago kho tāva anupiyāyaŋ piṇḍāya carituŋ. Yaŋnūnāhaŋ yena bhaggavagottassa paribbājakassa ārāmo, yena bhaggavagotto paribbājako tenupasankameyyan’ ti.

2. Atha kho bhagavā yena bhaggavagottassa paribbājakassa ārāmo, yena bhaggavagotto paribbājako tenupasankami. Atha kho bhaggavagotto paribbājako bhagavantaŋ etadavoca– ‘etu kho, bhante, bhagavā. Svāgataŋ, bhante, bhagavato. Cirassaŋ kho, bhante, bhagavā imaŋ pariyāyamakāsi yadidaŋ idhāgamanāya. Nisīdatu, bhante, bhagavā, idamāsanaŋ paññattan’ ti. Nisīdi bhagavā paññatte āsane. Bhaggavagottopi kho paribbājako aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinno kho bhaggavagotto paribbājako bhagavantaŋ etadavoca– ‘purimāni, bhante, divasāni (p. 3.002) purimatarāni sunakkhatto licchaviputto yenāhaŋ tenupasankami; upasankamitvā maŋ etadavoca– “paccakkhāto dāni mayā, bhaggava, bhagavā. Na dānāhaŋ bhagavantaŋ uddissa viharāmī” ti. Kaccetaŋ, bhante, tatheva, yathā sunakkhatto licchaviputto avacā’ ti? ‘Tatheva kho etaŋ, bhaggava, yathā sunakkhatto licchaviputto avaca’.

3. Purimāni, bhaggava, divasāni purimatarāni sunakkhatto licchaviputto yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinno kho, bhaggava, sunakkhatto licchaviputto maŋ etadavoca– “paccakkhāmi dānāhaŋ, bhante, bhagavantaŋ. Na dānāhaŋ, bhante, bhagavantaŋ uddissa viharissāmī” ti. “Evaŋ vutte, ahaŋ, bhaggava, sunakkhattaŋ licchaviputtaŋ etadavocaŋ– “api nu tāhaŋ, sunakkhatta, evaŋ avacaŋ, ehi tvaŋ, sunakkhatta, mamaŋ uddissa viharāhī” ti? “No hetaŋ, bhante”. “Tvaŋ vā pana maŋ evaŋ avaca– ahaŋ, bhante, bhagavantaŋ uddissa viharissāmī” ti? “No hetaŋ, bhante”. “Iti kira, sunakkhatta, nevāhaŋ taŋ vadāmi– ehi tvaŋ, sunakkhatta, mamaŋ uddissa viharāhīti. Napi kira maŋ tvaŋ vadesi– ahaŋ, bhante, bhagavantaŋ uddissa viharissāmīti. Evaŋ sante, moghapurisa, ko santo kaŋ paccācikkhasi? Passa, moghapurisa, yāvañca te idaŋ aparaddhan” ti.

4. “Na hi pana me, bhante, bhagavā uttarimanussadhammā iddhipāṭihāriyaŋ karotī” ti. “Api nu tāhaŋ, sunakkhatta, evaŋ avacaŋ– ehi tvaŋ, sunakkhatta, mamaŋ uddissa viharāhi, ahaŋ te uttarimanussadhammā iddhipāṭihāriyaŋ karissāmī” ti? “No hetaŋ, bhante”. “Tvaŋ vā pana maŋ evaŋ avaca– ahaŋ, bhante, bhagavantaŋ uddissa viharissāmi, bhagavā me uttarimanussadhammā iddhipāṭihāriyaŋ karissatī” ti? “No hetaŋ, bhante”. “Iti kira, sunakkhatta, nevāhaŋ taŋ vadāmi– ehi tvaŋ, sunakkhatta, mamaŋ uddissa viharāhi, ahaŋ te uttarimanussadhammā iddhipāṭihāriyaŋ karissāmī” ti; napi kira maŋ tvaŋ vadesi– ahaŋ, bhante, bhagavantaŋ uddissa viharissāmi, bhagavā me uttarimanussadhammā iddhipāṭihāriyaŋ karissatī” ti. Evaŋ sante, moghapurisa ko santo kaŋ paccācikkhasi? Taŋ kiŋ maññasi, sunakkhatta, kate vā uttarimanussadhammā iddhipāṭihāriye akate vā uttarimanussadhammā (p. 3.003) iddhipāṭihāriye yassatthāya mayā dhammo desito so niyyāti takkarassa sammā dukkhakkhayāyā” ti? “Kate vā, bhante, uttarimanussadhammā iddhipāṭihāriye akate vā uttarimanussadhammā iddhipāṭihāriye yassatthāya bhagavatā dhammo desito so niyyāti takkarassa sammā dukkhakkhayāyā” ti. “Iti kira, sunakkhatta, kate vā uttarimanussadhammā iddhipāṭihāriye, akate vā uttarimanussadhammā iddhipāṭihāriye, yassatthāya mayā dhammo desito, so niyyāti takkarassa sammā dukkhakkhayāya. Tatra, sunakkhatta, kiŋ uttarimanussadhammā iddhipāṭihāriyaŋ kataŋ karissati? Passa, moghapurisa, yāvañca te idaŋ aparaddhan” ti.

5. “Na hi pana me, bhante, bhagavā aggaññaŋ paññapetī” ti? “Api nu tāhaŋ, sunakkhatta, evaŋ avacaŋ– ehi tvaŋ, sunakkhatta, mamaŋ uddissa viharāhi, ahaŋ te aggaññaŋ paññapessāmī” ti? “No hetaŋ, bhante”. “Tvaŋ vā pana maŋ evaŋ avaca– ahaŋ, bhante, bhagavantaŋ uddissa viharissāmi, bhagavā me aggaññaŋ paññapessatī” ti? “No hetaŋ, bhante”. “Iti kira, sunakkhatta, nevāhaŋ taŋ vadāmi– ehi tvaŋ, sunakkhatta, mamaŋ uddissa viharāhi, ahaŋ te aggaññaŋ paññapessāmīti. Napi kira maŋ tvaŋ vadesi– ahaŋ, bhante, bhagavantaŋ uddissa viharissāmi, bhagavā me aggaññaŋ paññapessatī” ti. Evaŋ sante, moghapurisa, ko santo kaŋ paccācikkhasi? Taŋ kiŋ maññasi, sunakkhatta, paññatte vā aggaññe, apaññatte vā aggaññe, yassatthāya mayā dhammo desito, so niyyāti takkarassa sammā dukkhakkhayāyā” ti? “Paññatte vā, bhante, aggaññe, apaññatte vā aggaññe, yassatthāya bhagavatā dhammo desito, so niyyāti takkarassa sammā dukkhakkhayāyā” ti. “Iti kira, sunakkhatta, paññatte vā aggaññe, apaññatte vā aggaññe, yassatthāya mayā dhammo desito, so niyyāti takkarassa sammā dukkhakkhayāya. Tatra, sunakkhatta, kiŋ aggaññaŋ paññattaŋ karissati? Passa, moghapurisa, yāvañca te idaŋ aparaddhaŋ”.

6. “Anekapariyāyena kho te, sunakkhatta, mama vaṇṇo bhāsito vajjigāme– itipi so bhagavā arahaŋ sammāsambuddho vijjācaraṇasampanno sugato (p. 3.004) lokavidū anuttaro purisadammasārathi satthā devamanussānaŋ buddho bhagavāti. Iti kho te, sunakkhatta, anekapariyāyena mama vaṇṇo bhāsito vajjigāme.

“Anekapariyāyena kho te, sunakkhatta, dhammassa vaṇṇo bhāsito vajjigāme– svākkhāto bhagavatā dhammo sandiṭṭhiko akāliko ehipassiko opaneyyiko paccattaŋ veditabbo viññūhīti. Iti kho te, sunakkhatta, anekapariyāyena dhammassa vaṇṇo bhāsito vajjigāme.

“Anekapariyāyena kho te, sunakkhatta, sanghassa vaṇṇo bhāsito vajjigāme– suppaṭipanno bhagavato sāvakasangho, ujuppaṭipanno bhagavato sāvakasangho, ñāyappaṭipanno bhagavato sāvakasangho, sāmīcippaṭipanno bhagavato sāvakasangho, yadidaŋ cattāri purisayugāni aṭṭha purisapuggalā, esa bhagavato sāvakasangho, āhuneyyo pāhuneyyo dakkhiṇeyyo añjalikaraṇīyo anuttaraŋ puññakkhettaŋ lokassāti. Iti kho te, sunakkhatta, anekapariyāyena sanghassa vaṇṇo bhāsito vajjigāme.

“Ārocayāmi kho te, sunakkhatta, paṭivedayāmi kho te, sunakkhatta. Bhavissanti kho te, sunakkhatta, vattāro, no visahi sunakkhatto licchaviputto samaṇe gotame brahmacariyaŋ carituŋ, so avisahanto sikkhaŋ paccakkhāya hīnāyāvattoti. Iti kho te, sunakkhatta, bhavissanti vattāro” ti.

Evaŋ pi kho, bhaggava, sunakkhatto licchaviputto mayā vuccamāno apakkameva imasmā dhammavinayā, yathā taŋ āpāyiko nerayiko.

Korakkhattiyavatthu

7. ‘Ekamidāhaŋ, bhaggava, samayaŋ thūlūsu viharāmi uttarakā nāma thūlūnaŋ nigamo. Atha khvāhaŋ, bhaggava, pubbaṇhasamayaŋ nivāsetvā pattacīvaramādāya sunakkhattena licchaviputtena pacchāsamaṇena uttarakaŋ piṇḍāya pāvisiŋ. Tena kho pana samayena acelo korakkhattiyo kukkuravatiko catukkuṇḍiko chamānikiṇṇaŋ bhakkhasaŋ mukheneva khādati, mukheneva bhuñjati. Addasā kho, bhaggava, sunakkhatto licchaviputto acelaŋ korakkhattiyaŋ kukkuravatikaŋ (p. 3.005) catukkuṇḍikaŋ chamānikiṇṇaŋ bhakkhasaŋ mukheneva khādantaŋ mukheneva bhuñjantaŋ. Disvānassa etadahosi– “sādhurūpo vata, bho, ayaŋ samaṇo catukkuṇḍiko chamānikiṇṇaŋ bhakkhasaŋ mukheneva khādati, mukheneva bhuñjatī” ti.

‘Atha khvāhaŋ, bhaggava, sunakkhattassa licchaviputtassa cetasā cetoparivitakkamaññāya sunakkhattaŋ licchaviputtaŋ etadavocaŋ– “tvampi nāma, moghapurisa, samaṇo sakyaputtiyo paṭijānissasī” ti! “Kiŋ pana maŋ, bhante, bhagavā evamāha– “tvampi nāma, moghapurisa, samaṇo sakyaputtiyo paṭijānissasī” ti? “Nanu te, sunakkhatta, imaŋ acelaŋ korakkhattiyaŋ kukkuravatikaŋ catukkuṇḍikaŋ chamānikiṇṇaŋ bhakkhasaŋ mukheneva khādantaŋ mukheneva bhuñjantaŋ disvāna etadahosi– sādhurūpo vata, bho, ayaŋ samaṇo catukkuṇḍiko chamānikiṇṇaŋ bhakkhasaŋ mukheneva khādati, mukheneva bhuñjatī” ti? “Evaŋ, bhante. Kiŋ pana, bhante, bhagavā arahattassa maccharāyatī” ti? “Na kho ahaŋ, moghapurisa, arahattassa maccharāyāmi. Api ca, tuyhevetaŋ pāpakaŋ diṭṭhigataŋ uppannaŋ, taŋ pajaha. Mā te ahosi dīgharattaŋ ahitāya dukkhāya. Yaŋ kho panetaŋ, sunakkhatta, maññasi acelaŋ korakkhattiyaŋ– sādhurūpo ayaŋ samaṇoti . So sattamaŋ divasaŋ alasakena kālankarissati. Kālankato ca kālakañcikā nāma asurā sabbanihīno asurakāyo, tatra upapajjissati. Kālankatañca naŋ bīraṇatthambake susāne chaḍḍessanti. Ākankhamāno ca tvaŋ, sunakkhatta, acelaŋ korakkhattiyaŋ upasankamitvā puccheyyāsi– jānāsi, āvuso korakkhattiya, attano gatinti? Ṭhānaŋ kho panetaŋ, sunakkhatta, vijjati yaŋ te acelo korakkhattiyo byākarissati– jānāmi, āvuso sunakkhatta, attano gatiŋ; kālakañcikā nāma asurā sabbanihīno asurakāyo, tatrāmhi upapannoti.

‘Atha kho, bhaggava, sunakkhatto licchaviputto yena acelo korakkhattiyo tenupasankami; upasankamitvā acelaŋ korakkhattiyaŋ etadavoca (p. 3.006) “byākato khosi, āvuso korakkhattiya, samaṇena gotamena– acelo korakkhattiyo sattamaŋ divasaŋ alasakena kālankarissati. Kālankato ca kālakañcikā nāma asurā sabbanihīno asurakāyo tatra upapajjissati. Kālankatañca naŋ bīraṇatthambake susāne chaḍḍessantī” ti. Yena tvaŋ, āvuso korakkhattiya, mattaŋ mattañca bhattaŋ bhuñjeyyāsi, mattaŋ mattañca pānīyaŋ piveyyāsi. Yathā samaṇassa gotamassa micchā assa vacanan” ti.

8. ‘Atha kho, bhaggava, sunakkhatto licchaviputto ekadvīhikāya sattarattindivāni gaṇesi, yathā taŋ tathāgatassa asaddahamāno. Atha kho, bhaggava, acelo korakkhattiyo sattamaŋ divasaŋ alasakena kālamakāsi. Kālankato ca kālakañcikā nāma asurā sabbanihīno asurakāyo, tatra upapajji. Kālankatañca naŋ bīraṇatthambake susāne chaḍḍesuŋ.

9. ‘Assosi kho, bhaggava, sunakkhatto licchaviputto– “acelo kira korakkhattiyo alasakena kālankato bīraṇatthambake susāne chaḍḍito” ti. Atha kho, bhaggava, sunakkhatto licchaviputto yena bīraṇatthambakaŋ susānaŋ, yena acelo korakkhattiyo tenupasankami; upasankamitvā acelaŋ korakkhattiyaŋ tikkhattuŋ pāṇinā ākoṭesi– “jānāsi, āvuso korakkhattiya, attano gatin” ti? Atha kho, bhaggava, acelo korakkhattiyo pāṇinā piṭṭhiŋ paripuñchanto vuṭṭhāsi. “Jānāmi, āvuso sunakkhatta, attano gatiŋ. Kālakañcikā nāma asurā sabbanihīno asurakāyo, tatrāmhi upapanno” ti vatvā tattheva uttāno papati .

10. ‘Atha kho, bhaggava, sunakkhatto licchaviputto yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinnaŋ kho ahaŋ, bhaggava sunakkhattaŋ licchaviputtaŋ etadavocaŋ– “taŋ kiŋ maññasi, sunakkhatta, yatheva te ahaŋ acelaŋ korakkhattiyaŋ ārabbha byākāsiŋ, tatheva taŋ vipākaŋ, aññathā vā” ti? “Yatheva me, bhante, bhagavā acelaŋ korakkhattiyaŋ ārabbha byākāsi, tatheva taŋ vipākaŋ, no aññathā” ti. “Taŋ (p. 3.007) kiŋ maññasi, sunakkhatta, yadi evaŋ sante kataŋ vā hoti uttarimanussadhammā iddhipāṭihāriyaŋ, akataŋ vāti? “Addhā kho, bhante, evaŋ sante kataŋ hoti uttarimanussadhammā iddhipāṭihāriyaŋ, no akatan” ti. “Evampi kho maŋ tvaŋ, moghapurisa, uttarimanussadhammā iddhipāṭihāriyaŋ karontaŋ evaŋ vadesi– na hi pana me, bhante, bhagavā uttarimanussadhammā iddhipāṭihāriyaŋ karotīti. Passa, moghapurisa, yāvañca te idaŋ aparaddhan” ti. ‘Evampi kho, bhaggava, sunakkhatto licchaviputto mayā vuccamāno apakkameva imasmā dhammavinayā, yathā taŋ āpāyiko nerayiko.

Acelakaḷāramaṭṭakavatthu

11. ‘Ekamidāhaŋ, bhaggava, samayaŋ vesāliyaŋ viharāmi mahāvane kūṭāgārasālāyaŋ. Tena kho pana samayena acelo kaḷāramaṭṭako vesāliyaŋ paṭivasati lābhaggappatto ceva yasaggappatto ca vajjigāme. Tassa sattavatapadāni samattāni samādinnāni honti – “yāvajīvaŋ acelako assaŋ, na vatthaŋ paridaheyyaŋ, yāvajīvaŋ brahmacārī assaŋ, na methunaŋ dhammaŋ paṭiseveyyaŋ, yāvajīvaŋ surāmaŋseneva yāpeyyaŋ, na odanakummāsaŋ bhuñjeyyaŋ. Puratthimena vesāliŋ udenaŋ nāma cetiyaŋ, taŋ nātikkameyyaŋ, dakkhiṇena vesāliŋ gotamakaŋ nāma cetiyaŋ, taŋ nātikkameyyaŋ, pacchimena vesāliŋ sattambaŋ nāma cetiyaŋ, taŋ nātikkameyyaŋ, uttarena vesāliŋ bahuputtaŋ nāma cetiyaŋ taŋ nātikkameyyan” ti. So imesaŋ sattannaŋ vatapadānaŋ samādānahetu lābhaggappatto ceva yasaggappatto ca vajjigāme.

12. ‘Atha kho, bhaggava, sunakkhatto licchaviputto yena acelo kaḷāramaṭṭako tenupasankami; upasankamitvā acelaŋ kaḷāramaṭṭakaŋ pañhaŋ apucchi. Tassa acelo kaḷāramaṭṭako pañhaŋ puṭṭho na sampāyāsi. Asampāyanto kopañca dosañca appaccayañca pātvākāsi. Atha kho, bhaggava, sunakkhattassa licchaviputtassa etadahosi– “sādhurūpaŋ vata bho arahantaŋ samaṇaŋ āsādimhase . Mā vata no ahosi dīgharattaŋ ahitāya dukkhāyā” ti.

13. ‘Atha (p. 3.008) kho, bhaggava, sunakkhatto licchaviputto yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinnaŋ kho ahaŋ, bhaggava, sunakkhattaŋ licchaviputtaŋ etadavocaŋ– “tvampi nāma, moghapurisa, samaṇo sakyaputtiyo paṭijānissasī” ti! “Kiŋ pana maŋ, bhante, bhagavā evamāha– tvampi nāma, moghapurisa, samaṇo sakyaputtiyo paṭijānissasī” ti? “Nanu tvaŋ, sunakkhatta, acelaŋ kaḷāramaṭṭakaŋ upasankamitvā pañhaŋ apucchi. Tassa te acelo kaḷāramaṭṭako pañhaŋ puṭṭho na sampāyāsi. Asampāyanto kopañca dosañca appaccayañca pātvākāsi. Tassa te etadahosi– ‘sādhurūpaŋ vata, bho, arahantaŋ samaṇaŋ āsādimhase. Mā vata no ahosi dīgharattaŋ ahitāya dukkhāyā” ti. “Evaŋ, bhante. Kiŋ pana, bhante, bhagavā arahattassa maccharāyatī” ti? “Na kho ahaŋ, moghapurisa, arahattassa maccharāyāmi, api ca tuyhevetaŋ pāpakaŋ diṭṭhigataŋ uppannaŋ, taŋ pajaha. Mā te ahosi dīgharattaŋ ahitāya dukkhāya. Yaŋ kho panetaŋ, sunakkhatta, maññasi acelaŋ kaḷāramaṭṭakaŋ– sādhurūpo ayaŋ samaṇoti, so nacirasseva parihito sānucāriko vicaranto odanakummāsaŋ bhuñjamāno sabbāneva vesāliyāni cetiyāni samatikkamitvā yasā nihīno kālaŋ karissatī” ti.

‘“Atha kho, bhaggava, acelo kaḷāramaṭṭako nacirasseva parihito sānucāriko vicaranto odanakummāsaŋ bhuñjamāno sabbāneva vesāliyāni cetiyāni samatikkamitvā yasā nihīno kālamakāsi.

14. ‘Assosi kho, bhaggava, sunakkhatto licchaviputto– “acelo kira kaḷāramaṭṭako parihito sānucāriko vicaranto odanakummāsaŋ bhuñjamāno sabbāneva vesāliyāni cetiyāni samatikkamitvā yasā nihīno kālankato” ti. Atha kho, bhaggava, sunakkhatto licchaviputto yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinnaŋ kho ahaŋ, bhaggava, sunakkhattaŋ licchaviputtaŋ etadavocaŋ– “taŋ kiŋ maññasi, sunakkhatta, yatheva te ahaŋ acelaŋ kaḷāramaṭṭakaŋ ārabbha byākāsiŋ, tatheva taŋ vipākaŋ, aññathā vā” ti? “Yatheva me, bhante, bhagavā acelaŋ kaḷāramaṭṭakaŋ ārabbha byākāsi, tatheva taŋ vipākaŋ, no (p. 3.009) aññathā” ti. “Taŋ kiŋ maññasi, sunakkhatta, yadi evaŋ sante kataŋ vā hoti uttarimanussadhammā iddhipāṭihāriyaŋ akataŋ vā” ti? “Addhā kho, bhante, evaŋ sante kataŋ hoti uttarimanussadhammā iddhipāṭihāriyaŋ, no akatan” ti. “Evampi kho maŋ tvaŋ, moghapurisa, uttarimanussadhammā iddhipāṭihāriyaŋ karontaŋ evaŋ vadesi– na hi pana me, bhante, bhagavā uttarimanussadhammā iddhipāṭihāriyaŋ karotī’ ti. Passa, moghapurisa, yāvañca te idaŋ aparaddhan” ti. ‘Evam”pi kho, bhaggava, sunakkhatto licchaviputto mayā vuccamāno apakkameva imasmā dhammavinayā, yathā taŋ āpāyiko nerayiko.

Acelapāthikaputtavatthu

15. ‘Ekamidāhaŋ, bhaggava, samayaŋ tattheva vesāliyaŋ viharāmi mahāvane kūṭāgārasālāyaŋ. Tena kho pana samayena acelo pāthikaputto vesāliyaŋ paṭivasati lābhaggappatto ceva yasaggappatto ca vajjigāme. So vesāliyaŋ parisati evaŋ vācaŋ bhāsati– “samaṇopi gotamo ñāṇavādo, ahampi ñāṇavādo. Ñāṇavādo kho pana ñāṇavādena arahati uttarimanussadhammā iddhipāṭihāriyaŋ dassetuŋ. Samaṇo gotamo upaḍḍhapathaŋ āgaccheyya, ahampi upaḍḍhapathaŋ gaccheyyaŋ. Te tattha ubhopi uttarimanussadhammā iddhipāṭihāriyaŋ kareyyāma. Ekaŋ ce samaṇo gotamo uttarimanussadhammā iddhipāṭihāriyaŋ karissati, dvāhaŋ karissāmi. Dve ce samaṇo gotamo uttarimanussadhammā iddhipāṭihāriyāni karissati, cattārāhaŋ karissāmi Cattāri ce samaṇo gotamo uttarimanussadhammā iddhipāṭihāriyāni karissati, aṭṭhāhaŋ karissāmi. Iti yāvatakaŋ yāvatakaŋ samaṇo gotamo uttarimanussadhammā iddhipāṭihāriyaŋ karissati, taddiguṇaŋ taddiguṇāhaŋ karissāmī” ti.

16. ‘Atha kho, bhaggava, sunakkhatto licchaviputto yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinno kho, bhaggava, sunakkhatto licchaviputto maŋ etadavoca– “acelo, bhante, pāthikaputto vesāliyaŋ paṭivasati lābhaggappatto ceva yasaggappatto ca vajjigāme. So vesāliyaŋ parisati evaŋ vācaŋ bhāsati– samaṇopi gotamo (p. 3.010) ñāṇavādo, ahampi ñāṇavādo. Ñāṇavādo kho pana ñāṇavādena arahati uttarimanussadhammā iddhipāṭihāriyaŋ dassetuŋ. Samaṇo gotamo upaḍḍhapathaŋ āgaccheyya, ahampi upaḍḍhapathaŋ gaccheyyaŋ. Te tattha ubhopi uttarimanussadhammā iddhipāṭihāriyaŋ kareyyāma. Ekaŋ ce samaṇo gotamo uttarimanussadhammā iddhipāṭihāriyaŋ karissati, dvāhaŋ karissāmi. Dve ce samaṇo gotamo uttarimanussadhammā iddhipāṭihāriyāni karissati, cattārāhaŋ karissāmi. Cattāri ce samaṇo gotamo uttarimanussadhammā iddhipāṭihāriyāni karissati, aṭṭhāhaŋ karissāmi. Iti yāvatakaŋ yāvatakaŋ samaṇo gotamo uttari manussadhammā iddhipāṭihāriyaŋ karissati, taddiguṇaŋ taddiguṇāhaŋ karissāmī’ ti.

‘Evaŋ vutte, ahaŋ, bhaggava, sunakkhattaŋ licchaviputtaŋ etadavocaŋ– “abhabbo kho, sunakkhatta, acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti.

17. “Rakkhatetaŋ, bhante, bhagavā vācaŋ, rakkhatetaŋ sugato vācan” ti. “Kiŋ pana maŋ tvaŋ, sunakkhatta, evaŋ vadesi– rakkhatetaŋ, bhante, bhagavā vācaŋ, rakkhatetaŋ sugato vācan” ti? “Bhagavatā cassa, bhante, esā vācā ekaŋsena odhāritā – abhabbo acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa – ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyāti. Acelo ca, bhante, pāthikaputto virūparūpena bhagavato sammukhībhāvaŋ āgaccheyya, tadassa bhagavato musā” ti.

18. “Api nu, sunakkhatta, tathāgato taŋ vācaŋ bhāseyya yā sā vācā dvayagāminī” ti? “Kiŋ pana, bhante, bhagavatā acelo pāthikaputto cetasā (p. 3.011) ceto paricca vidito– abhabbo acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa – ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti?

“Udāhu devatā bhagavato etamatthaŋ ārocesuŋ– abhabbo, bhante, acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā bhagavato sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti?

19. “Cetasā ceto paricca vidito ceva me, sunakkhatta acelo pāthikaputto abhabbo acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti.

“Devatāpi me etamatthaŋ ārocesuŋ– abhabbo bhante, acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā bhagavato sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti.

“Ajitopi nāma licchavīnaŋ senāpati adhunā kālankato tāvatiŋsakāyaŋ upapanno. Sopi maŋ upasankamitvā evamārocesi– alajjī, bhante, acelo pāthikaputto; musāvādī, bhante, acelo pāthikaputto. Mampi, bhante, acelo pāthikaputto byākāsi vajjigāme – ajito licchavīnaŋ senāpati mahānirayaŋ upapannoti. Na kho panāhaŋ, bhante, mahānirayaŋ upapanno; tāvatiŋsakāyamhi upapanno. Alajjī, bhante, acelo pāthikaputto; musāvādī, bhante, acelo pāthikaputto; abhabbo ca, bhante, acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā bhagavato sammukhībhāvaŋ āgantuŋ. Sacepissa (p. 3.012) evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti.

“Iti kho, sunakkhatta, cetasā ceto paricca vidito ceva me acelo pāthikaputto abhabbo acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyāti. Devatāpi me etamatthaŋ ārocesuŋ– abhabbo, bhante acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā bhagavato sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti.

“So kho panāhaŋ, sunakkhatta, vesāliyaŋ piṇḍāya caritvā pacchābhattaŋ piṇḍapātappaṭikkanto yena acelassa pāthikaputtassa ārāmo tenupasankamissāmi divāvihārāya. Yassadāni tvaŋ, sunakkhatta, icchasi, tassa ārocehī” ti.

Iddhipāṭihāriyakathā

20. ‘Atha khvāhaŋ, bhaggava, pubbaṇhasamayaŋ nivāsetvā pattacīvaramādāya vesāliŋ piṇḍāya pāvisiŋ. Vesāliyaŋ piṇḍāya caritvā pacchābhattaŋ piṇḍapātappaṭikkanto yena acelassa pāthikaputtassa ārāmo tenupasankamiŋ divāvihārāya. Atha kho, bhaggava, sunakkhatto licchaviputto taramānarūpo vesāliŋ pavisitvā yena abhiññātā abhiññātā licchavī tenupasankami; upasankamitvā abhiññāte abhiññāte licchavī etadavoca– “esāvuso, bhagavā vesāliyaŋ piṇḍāya caritvā pacchābhattaŋ piṇḍapātappaṭikkanto yena acelassa pāthikaputtassa ārāmo tenupasankami divāvihārāya. Abhikkamathāyasmanto abhikkamathāyasmanto, sādhurūpānaŋ samaṇānaŋ uttarimanussadhammā iddhipāṭihāriyaŋ bhavissatī” ti (p. 3.013) Atha kho, bhaggava, abhiññātānaŋ abhiññātānaŋ licchavīnaŋ etadahosi– “sādhurūpānaŋ kira, bho, samaṇānaŋ uttarimanussadhammā iddhipāṭihāriyaŋ bhavissati; handa vata, bho, gacchāmā” ti. Yena ca abhiññātā abhiññātā brāhmaṇamahāsālā gahapatinecayikā nānātitthiyā samaṇabrāhmaṇā tenupasankami. Upasankamitvā abhiññāte abhiññāte nānātitthiye samaṇabrāhmaṇe etadavoca– “esāvuso, bhagavā vesāliyaŋ piṇḍāya caritvā pacchābhattaŋ piṇḍapātappaṭikkanto yena acelassa pāthikaputtassa ārāmo tenupasankami divāvihārāya. Abhikkamathāyasmanto abhikkamathāyasmanto, sādhurūpānaŋ samaṇānaŋ uttarimanussadhammā iddhipāṭihāriyaŋ bhavissatī” ti. Atha kho, bhaggava, abhiññātānaŋ abhiññātānaŋ nānātitthiyānaŋ samaṇabrāhmaṇānaŋ etadahosi– “sādhurūpānaŋ kira, bho, samaṇānaŋ uttarimanussadhammā iddhipāṭihāriyaŋ bhavissati; handa vata, bho, gacchāmā” ti.

‘Atha kho, bhaggava, abhiññātā abhiññātā licchavī, abhiññātā abhiññātā ca brāhmaṇamahāsālā gahapatinecayikā nānātitthiyā samaṇabrāhmaṇā yena acelassa pāthikaputtassa ārāmo tenupasankamiŋsu. Sā esā, bhaggava, parisā mahā hoti anekasatā anekasahassā.

21. ‘Assosi kho, bhaggava, acelo pāthikaputto – “abhikkantā kira abhiññātā abhiññātā licchavī, abhikkantā abhiññātā abhiññātā ca brāhmaṇamahāsālā gahapatinecayikā nānātitthiyā samaṇabrāhmaṇā. Samaṇopi gotamo mayhaŋ ārāme divāvihāraŋ nisinno” ti. Sutvānassa bhayaŋ chambhitattaŋ lomahaŋso udapādi. Atha kho, bhaggava, acelo pāthikaputto bhīto saŋviggo lomahaṭṭhajāto yena tindukakhāṇuparibbājakārāmo tenupasankami.

‘Assosi kho, bhaggava, sā parisā– “acelo kira pāthikaputto bhīto saŋviggo lomahaṭṭhajāto yena tindukakhāṇuparibbājakārāmo (p. 3.014) tenupasankanto” ti . Atha kho, bhaggava, sā parisā aññataraŋ purisaŋ āmantesi–

“Ehi tvaŋ, bho purisa, yena tindukakhāṇuparibbājakārāmo, yena acelo pāthikaputto tenupasankama. Upasankamitvā acelaŋ pāthikaputtaŋ evaŋ vadehi– abhikkamāvuso, pāthikaputta, abhikkantā abhiññātā abhiññātā licchavī, abhikkantā abhiññātā abhiññātā ca brāhmaṇamahāsālā gahapatinecayikā nānātitthiyā samaṇabrāhmaṇā, samaṇopi gotamo āyasmato ārāme divāvihāraŋ nisinno; bhāsitā kho pana te esā, āvuso pāthikaputta, vesāliyaŋ parisati vācā samaṇopi gotamo ñāṇavādo, ahampi ñāṇavādo. Ñāṇavādo kho pana ñāṇavādena arahati uttarimanussadhammā iddhipāṭihāriyaŋ dassetuŋ. Samaṇo gotamo upaḍḍhapathaŋ āgaccheyya ahampi upaḍḍhapathaŋ gaccheyyaŋ. Te tattha ubhopi uttarimanussadhammā iddhipāṭihāriyaŋ kareyyāma. Ekaŋ ce samaṇo gotamo uttarimanussadhammā iddhipāṭihāriyaŋ karissati, dvāhaŋ karissāmi. Dve ce samaṇo gotamo uttarimanussadhammā iddhipāṭihāriyāni karissati, cattārāhaŋ karissāmi. Cattāri ce samaṇo gotamo uttarimanussadhammā iddhipāṭihāriyāni karissati aṭṭhāhaŋ karissāmi. Iti yāvatakaŋ yāvatakaŋ samaṇo gotamo uttarimanussadhammā iddhipāṭihāriyaŋ karissati, taddiguṇaŋ taddiguṇāhaŋ karissāmī” ti abhikkamasseva kho; āvuso pāthikaputta, upaḍḍhapathaŋ. Sabbapaṭhamaŋyeva āgantvā samaṇo gotamo āyasmato ārāme divāvihāraŋ nisinno” ti.

22. ‘Evaŋ, bhoti kho, bhaggava, so puriso tassā parisāya paṭissutvā yena tindukakhāṇuparibbājakārāmo, yena acelo pāthikaputto tenupasankami. Upasankamitvā acelaŋ pāthikaputtaŋ etadavoca– “abhikkamāvuso pāthikaputta, abhikkantā abhiññātā abhiññātā licchavī, abhikkantā abhiññātā abhiññātā ca brāhmaṇamahāsālā gahapatinecayikā nānātitthiyā samaṇabrāhmaṇā. Samaṇopi gotamo āyasmato ārāme divāvihāraŋ nisinno. Bhāsitā (p. 3.015) kho pana te esā, āvuso pāthikaputta, vesāliyaŋ parisati vācā– samaṇopi gotamo ñāṇavādo; ahampi ñāṇavādo. Ñāṇavādo kho pana ñāṇavādena arahati uttarimanussadhammā iddhipāṭihāriyaŋ dassetuŋ …pe… taddiguṇaŋ taddiguṇāhaŋ karissāmīti. Abhikkamasseva kho, āvuso pāthikaputta, upaḍḍhapathaŋ. Sabbapaṭhamaŋyeva āgantvā samaṇo gotamo āyasmato ārāme divāvihāraŋ nisinno” ti.

‘Evaŋ vutte, bhaggava, acelo pāthikaputto “āyāmi āvuso, āyāmi āvuso” ti vatvā tattheva saŋsappati, na sakkoti āsanāpi vuṭṭhātuŋ. Atha kho so, bhaggava, puriso acelaŋ pāthikaputtaŋ etadavoca – “kiŋ su nāma te, āvuso pāthikaputta, pāvaḷā su nāma te pīṭhakasmiŋ allīnā, pīṭhakaŋ su nāma te pāvaḷāsu allīnaŋ? Āyāmi āvuso, āyāmi āvusoti vatvā tattheva saŋsappasi, na sakkosi āsanāpi vuṭṭhātun” ti. Evampi kho, bhaggava, vuccamāno acelo pāthikaputto “āyāmi āvuso, āyāmi āvuso” ti vatvā tattheva saŋsappati na sakkoti āsanāpi vuṭṭhātuŋ.

23. ‘Yadā kho so, bhaggava, puriso aññāsi– “parābhūtarūpo ayaŋ acelo pāthikaputto. Āyāmi āvuso, āyāmi āvusoti vatvā tattheva saŋsappati, na sakkoti āsanāpi vuṭṭhātun” ti. Atha taŋ parisaŋ āgantvā evamārocesi– “parābhūtarūpo, bho, acelo pāthikaputto. Āyāmi āvuso, āyāmi āvusoti vatvā tattheva saŋsappati, na sakkoti āsanāpi vuṭṭhātun” ti. Evaŋ vutte, ahaŋ, bhaggava, taŋ parisaŋ etadavocaŋ– “abhabbo kho, āvuso, acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– “ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyan” ti, muddhāpi tassa vipateyyāti.

Paṭhamabhāṇavāro niṭṭhito.

24. ‘Atha (p. 3.016) kho, bhaggava, aññataro licchavimahāmatto uṭṭhāyāsanā taŋ parisaŋ etadavoca– “tena hi, bho, muhuttaŋ tāva āgametha, yāvāhaŋ gacchāmi . Appeva nāma ahampi sakkuṇeyyaŋ acelaŋ pāthikaputtaŋ imaŋ parisaŋ ānetun” ti.

‘Atha kho so, bhaggava, licchavimahāmatto yena tindukakhāṇuparibbājakārāmo, yena acelo pāthikaputto tenupasankami. Upasankamitvā acelaŋ pāthikaputtaŋ etadavoca– “abhikkamāvuso pāthikaputta, abhikkantaŋ te seyyo, abhikkantā abhiññātā abhiññātā licchavī, abhikkantā abhiññātā abhiññātā ca brāhmaṇamahāsālā gahapatinecayikā nānātitthiyā samaṇabrāhmaṇā. Samaṇopi gotamo āyasmato ārāme divāvihāraŋ nisinno. Bhāsitā kho pana te esā, āvuso pāthikaputta, vesāliyaŋ parisati vācā– samaṇopi gotamo ñāṇavādo …pe… taddiguṇaŋ taddiguṇāhaŋ karissāmīti. Abhikkamasseva kho, āvuso pāthikaputta, upaḍḍhapathaŋ. Sabbapaṭhamaŋyeva āgantvā samaṇo gotamo āyasmato ārāme divāvihāraŋ nisinno. Bhāsitā kho panesā, āvuso pāthikaputta, samaṇena gotamena parisati vācā– abhabbo kho acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyāti. Abhikkamāvuso pāthikaputta, abhikkamaneneva te jayaŋ karissāma, samaṇassa gotamassa parājayan” ti.

‘Evaŋ vutte, bhaggava, acelo pāthikaputto “āyāmi āvuso, āyāmi āvuso” ti vatvā tattheva saŋsappati, na sakkoti āsanāpi vuṭṭhātuŋ. Atha kho so, bhaggava, licchavimahāmatto acelaŋ pāthikaputtaŋ etadavoca– “kiŋ su nāma te, āvuso pāthikaputta, pāvaḷā su nāma te pīṭhakasmiŋ allīnā, pīṭhakaŋ su nāma te pāvaḷāsu allīnaŋ (p. 3.017) Āyāmi āvuso, āyāmi āvusoti vatvā tattheva saŋsappasi, na sakkosi āsanāpi vuṭṭhātun” ti Evampi kho, bhaggava, vuccamāno acelo pāthikaputto “āyāmi āvuso, āyāmi āvuso” ti vatvā tattheva saŋsappati, na sakkoti āsanāpi vuṭṭhātuŋ.

25. ‘Yadā kho so, bhaggava, licchavimahāmatto aññāsi– “parābhūtarūpo ayaŋ acelo pāthikaputto āyāmi āvuso, āyāmi āvusoti vatvā tattheva saŋsappati, na sakkoti āsanāpi vuṭṭhātun” ti. Atha taŋ parisaŋ āgantvā evamārocesi– “parābhūtarūpo, bho, acelo pāthikaputto āyāmi āvuso, āyāmi āvusoti vatvā tattheva saŋsappati, na sakkoti āsanāpi vuṭṭhātun” ti. Evaŋ vutte, ahaŋ, bhaggava, taŋ parisaŋ etadavocaŋ– “abhabbo kho, āvuso, acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyya. Sace pāyasmantānaŋ licchavīnaŋ evamassa – mayaŋ acelaŋ pāthikaputtaŋ varattāhi bandhitvā goyugehi āviñcheyyāmāti, tā varattā chijjeyyuŋ pāthikaputto vā. Abhabbo pana acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa – ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti.

26. ‘Atha kho, bhaggava, jāliyo dārupattikantevāsī uṭṭhāyāsanā taŋ parisaŋ etadavoca– “tena hi, bho, muhuttaŋ tāva āgametha, yāvāhaŋ gacchāmi; appeva nāma ahampi sakkuṇeyyaŋ acelaŋ pāthikaputtaŋ imaŋ parisaŋ ānetun’ ti.

‘Atha (p. 3.018) kho, bhaggava, jāliyo dārupattikantevāsī yena tindukakhāṇuparibbājakārāmo, yena acelo pāthikaputto tenupasankami. Upasankamitvā acelaŋ pāthikaputtaŋ etadavoca– “abhikkamāvuso pāthikaputta, abhikkantaŋ te seyyo. Abhikkantā abhiññātā abhiññātā licchavī, abhikkantā abhiññātā abhiññātā ca brāhmaṇamahāsālā gahapatinecayikā nānātitthiyā samaṇabrāhmaṇā. Samaṇopi gotamo āyasmato ārāme divāvihāraŋ nisinno. Bhāsitā kho pana te esā, āvuso pāthikaputta, vesāliyaŋ parisati vācā– samaṇopi gotamo ñāṇavādo …pe… taddiguṇaŋ taddiguṇāhaŋ karissāmīti. Abhikkamasseva, kho āvuso pāthikaputta, upaḍḍhapathaŋ. Sabbapaṭhamaŋyeva āgantvā samaṇo gotamo āyasmato ārāme divāvihāraŋ nisinno. Bhāsitā kho panesā, āvuso pāthikaputta, samaṇena gotamena parisati vācā– abhabbo acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyya. Sace pāyasmantānaŋ licchavīnaŋ evamassa– mayaŋ acelaŋ pāthikaputtaŋ varattāhi bandhitvā goyugehi āviñcheyyāmāti. Tā varattā chijjeyyuŋ pāthikaputto vā. Abhabbo pana acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa – ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ āgaccheyyanti, muddhāpi tassa vipateyyāti. Abhikkamāvuso pāthikaputta, abhikkamaneneva te jayaŋ karissāma, samaṇassa gotamassa parājayan” ti.

‘Evaŋ vutte, bhaggava, acelo pāthikaputto “āyāmi āvuso, āyāmi āvuso” ti vatvā tattheva saŋsappati, na sakkoti āsanāpi vuṭṭhātuŋ. Atha kho, bhaggava, jāliyo dārupattikantevāsī acelaŋ pāthikaputtaŋ etadavoca– “kiŋ su nāma te, āvuso pāthikaputta, pāvaḷā su nāma te pīṭhakasmiŋ allīnā, pīṭhakaŋ su nāma te pāvaḷāsu allīnaŋ? Āyāmi āvuso, āyāmi āvusoti vatvā tattheva (p. 3.019) saŋsappasi, na sakkosi āsanāpi vuṭṭhātun” ti. Evampi kho, bhaggava, vuccamāno acelo pāthikaputto ‘āyāmi āvuso, āyāmi āvuso’ ti vatvā tattheva saŋsappati, na sakkoti āsanāpi vuṭṭhātunti.

27. ‘Yadā kho, bhaggava, jāliyo dārupattikantevāsī aññāsi– “parābhūtarūpo ayaŋ acelo pāthikaputto “āyāmi āvuso, āyāmi āvusoti vatvā tattheva saŋsappati, na sakkoti āsanāpi vuṭṭhātun” ti, atha naŋ etadavoca–

“Bhūtapubbaŋ, āvuso pāthikaputta, sīhassa migarañño etadahosi – yaŋnūnāhaŋ aññataraŋ vanasaṇḍaŋ nissāya āsayaŋ kappeyyaŋ. Tatrāsayaŋ kappetvā sāyanhasamayaŋ āsayā nikkhameyyaŋ, āsayā nikkhamitvā vijambheyyaŋ, vijambhitvā samantā catuddisā anuvilokeyyaŋ, samantā catuddisā anuviloketvā tikkhattuŋ sīhanādaŋ nadeyyaŋ, tikkhattuŋ sīhanādaŋ naditvā gocarāya pakkameyyaŋ. So varaŋ varaŋ migasaŋghe vadhitvā mudumaŋsāni mudumaŋsāni bhakkhayitvā tameva āsayaŋ ajjhupeyyan” ti.

“Atha kho, āvuso, so sīho migarājā aññataraŋ vanasaṇḍaŋ nissāya āsayaŋ kappesi. Tatrāsayaŋ kappetvā sāyanhasamayaŋ āsayā nikkhami, āsayā nikkhamitvā vijambhi, vijambhitvā samantā catuddisā anuvilokesi, samantā catuddisā anuviloketvā tikkhattuŋ sīhanādaŋ nadi, tikkhattuŋ sīhanādaŋ naditvā gocarāya pakkāmi. So varaŋ varaŋ migasanghe vadhitvā mudumaŋsāni mudumaŋsāni bhakkhayitvā tameva āsayaŋ ajjhupesi.

28. “Tasseva kho, āvuso pāthikaputta, sīhassa migarañño vighāsasaŋvaḍḍho jarasingālo ditto ceva balavā ca. Atha kho, āvuso, tassa jarasingālassa etadahosi– ko cāhaŋ, ko sīho migarājā. Yaŋnūnāhampi aññataraŋ vanasaṇḍaŋ nissāya āsayaŋ kappeyyaŋ. Tatrāsayaŋ kappetvā sāyanhasamayaŋ āsayā nikkhameyyaŋ, āsayā (p. 3.020) nikkhamitvā vijambheyyaŋ, vijambhitvā samantā catuddisā anuvilokeyyaŋ, samantā catuddisā anuviloketvā tikkhattuŋ sīhanādaŋ nadeyyaŋ, tikkhattuŋ sīhanādaŋ naditvā gocarāya pakkameyyaŋ. So varaŋ varaŋ migasanghe vadhitvā mudumaŋsāni mudumaŋsāni bhakkhayitvā tameva āsayaŋ ajjhupeyyan” ti.

“Atha kho so, āvuso, jarasingālo aññataraŋ vanasaṇḍaŋ nissāya āsayaŋ kappesi. Tatrāsayaŋ kappetvā sāyanhasamayaŋ āsayā nikkhami, āsayā nikkhamitvā vijambhi, vijambhitvā samantā catuddisā anuvilokesi, samantā catuddisā anuviloketvā tikkhattuŋ sīhanādaŋ nadissāmīti singālakaŋyeva anadi bheraṇḍakaŋyeva anadi, ke ca chave singāle, ke pana sīhanādeti .

“Evameva kho tvaŋ, āvuso pāthikaputta, sugatāpadānesu jīvamāno sugatātirittāni bhuñjamāno tathāgate arahante sammāsambuddhe āsādetabbaŋ maññasi. Ke ca chave pāthikaputte, kā ca tathāgatānaŋ arahantānaŋ sammāsambuddhānaŋ āsādanā” ti.

29. ‘Yato kho, bhaggava, jāliyo dārupattikantevāsī iminā opammena neva asakkhi acelaŋ pāthikaputtaŋ tamhā āsanā cāvetuŋ. Atha naŋ etadavoca–


“Sīhoti attānaŋ samekkhiyāna,


Amaññi kotthu migarājāhamasmi.


Tatheva so singālakaŋ anadi,


Ke ca chave singāle ke pana sīhanāde” ti.

“Evameva kho tvaŋ, āvuso pāthikaputta, sugatāpadānesu jīvamāno sugatātirittāni bhuñjamāno tathāgate arahante sammāsambuddhe āsādetabbaŋ maññasi. Ke ca chave pāthikaputte, kā ca tathāgatānaŋ arahantānaŋ sammāsambuddhānaŋ āsādanā” ti.

30. ‘Yato kho, bhaggava, jāliyo dārupattikantevāsī imināpi opammena neva asakkhi acelaŋ pāthikaputtaŋ tamhā āsanā cāvetuŋ. Atha naŋ etadavoca–


“Aññaŋ (p. 3.021) anucankamanaŋ, attānaŋ vighāse samekkhiya;


Yāva attānaŋ na passati, kotthu tāva byagghoti maññati.


Tatheva so singālakaŋ anadi;


Ke ca chave singāle ke pana sīhanāde” ti.

“Evameva kho tvaŋ, āvuso pāthikaputta, sugatāpadānesu jīvamāno sugatātirittāni bhuñjamāno tathāgate arahante sammāsambuddhe āsādetabbaŋ maññasi. Ke ca chave pāthikaputte, kā ca tathāgatānaŋ arahantānaŋ sammāsambuddhānaŋ āsādanā” ti.

31. ‘Yato kho, bhaggava, jāliyo dārupattikantevāsī imināpi opammena neva asakkhi acelaŋ pāthikaputtaŋ tamhā āsanā cāvetuŋ. Atha naŋ etadavoca–


“Bhutvāna bheke khalamūsikāyo,


Kaṭasīsu khittāni ca koṇapāni .


Mahāvane suññavane vivaḍḍho,


Amaññi kotthu migarājāhamasmi.


Tatheva so singālakaŋ anadi;


Ke ca chave singāle ke pana sīhanāde” ti.

“Evameva kho tvaŋ, āvuso pāthikaputta, sugatāpadānesu jīvamāno sugatātirittāni bhuñjamāno tathāgate arahante sammāsambuddhe āsādetabbaŋ maññasi. Ke ca chave pāthikaputte, kā ca tathāgatānaŋ arahantānaŋ sammāsambuddhānaŋ āsādanā” ti.

32. ‘Yato kho, bhaggava, jāliyo dārupattikantevāsī imināpi opammena neva asakkhi acelaŋ pāthikaputtaŋ tamhā āsanā cāvetuŋ. Atha taŋ parisaŋ āgantvā evamārocesi– “parābhūtarūpo, bho, acelo pāthikaputto āyāmi āvuso, āyāmi āvusoti vatvā tattheva saŋsappati, na sakkoti āsanāpi vuṭṭhātun” ti.

33. ‘Evaŋ (p. 3.022) vutte, ahaŋ, bhaggava, taŋ parisaŋ etadavocaŋ – “abhabbo kho, āvuso, acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyya. Sacepāyasmantānaŋ licchavīnaŋ evamassa– mayaŋ acelaŋ pāthikaputtaŋ varattāhi bandhitvā nāgehi āviñcheyyāmāti Tā varattā chijjeyyuŋ pāthikaputto vā. Abhabbo pana acelo pāthikaputto taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā mama sammukhībhāvaŋ āgantuŋ. Sacepissa evamassa– ahaŋ taŋ vācaŋ appahāya taŋ cittaŋ appahāya taŋ diṭṭhiŋ appaṭinissajjitvā samaṇassa gotamassa sammukhībhāvaŋ gaccheyyanti, muddhāpi tassa vipateyyā” ti.

34. ‘Atha khvāhaŋ, bhaggava, taŋ parisaŋ dhammiyā kathāya sandassesiŋ samādapesiŋ samuttejesiŋ sampahaŋsesiŋ, taŋ parisaŋ dhammiyā kathāya sandassetvā samādapetvā samuttejetvā sampahaŋsetvā mahābandhanā mokkhaŋ karitvā caturāsītipāṇasahassāni mahāviduggā uddharitvā tejodhātuŋ samāpajjitvā sattatālaŋ vehāsaŋ abbhuggantvā aññaŋ sattatālampi acciŋ abhinimminitvā pajjalitvā dhūmāyitvā mahāvane kūṭāgārasālāyaŋ paccuṭṭhāsiŋ.

35. ‘Atha kho, bhaggava, sunakkhatto licchaviputto yenāhaŋ tenupasankami; upasankamitvā maŋ abhivādetvā ekamantaŋ nisīdi. Ekamantaŋ nisinnaŋ kho ahaŋ, bhaggava, sunakkhattaŋ licchaviputtaŋ etadavocaŋ– “taŋ kiŋ maññasi, sunakkhatta, yatheva te ahaŋ acelaŋ pāthikaputtaŋ ārabbha byākāsiŋ, tatheva taŋ vipākaŋ aññathā vā” ti? “Yatheva me, bhante, bhagavā acelaŋ pāthikaputtaŋ ārabbha byākāsi, tatheva taŋ vipākaŋ, no aññathā” ti.

“Taŋ kiŋ maññasi, sunakkhatta, yadi evaŋ sante kataŋ vā hoti uttarimanussadhammā iddhipāṭihāriyaŋ, akataŋ vā” ti? “Addhā kho, bhante, evaŋ sante kataŋ hoti uttarimanussadhammā iddhipāṭihāriyaŋ, no akatan” ti. “Evampi kho (p. 3.023) maŋ tvaŋ, moghapurisa, uttarimanussadhammā iddhipāṭihāriyaŋ karontaŋ evaŋ vadesi– na hi pana me, bhante, bhagavā uttarimanussadhammā iddhipāṭihāriyaŋ karotīti. Passa, moghapurisa, yāvañca te idaŋ aparaddhaŋ” ti.

‘Evampi kho, bhaggava, sunakkhatto licchaviputto mayā vuccamāno apakkameva imasmā dhammavinayā, yathā taŋ āpāyiko nerayiko.

Aggaññapaññattikathā

36. ‘Aggaññañcāhaŋ, bhaggava, pajānāmi. Tañca pajānāmi, tato ca uttaritaraŋ pajānāmi, tañca pajānaŋ na parāmasāmi, aparāmasato ca me paccattaññeva nibbuti viditā, yadabhijānaŋ tathāgato no anayaŋ āpajjati

37. ‘Santi, bhaggava, eke samaṇabrāhmaṇā issarakuttaŋ brahmakuttaŋ ācariyakaŋ aggaññaŋ paññapenti. Tyāhaŋ upasankamitvā evaŋ vadāmi– “saccaŋ kira tumhe āyasmanto issarakuttaŋ brahmakuttaŋ ācariyakaŋ aggaññaŋ paññapethā” ti? Te ca me evaŋ puṭṭhā, “āmo” ti paṭijānanti. Tyāhaŋ evaŋ vadāmi– “kathaŋvihitakaŋ pana tumhe āyasmanto issarakuttaŋ brahmakuttaŋ ācariyakaŋ aggaññaŋ paññapethā” ti? Te mayā puṭṭhā na sampāyanti, asampāyantā mamaññeva paṭipucchanti. Tesāhaŋ puṭṭho byākaromi–

38. “Hoti kho so, āvuso, samayo yaŋ kadāci karahaci dīghassa addhuno accayena ayaŋ loko saŋvaṭṭati. Saŋvaṭṭamāne loke yebhuyyena sattā ābhassarasaŋvattanikā honti. Te tattha honti manomayā pītibhakkhā sayaŋpabhā antalikkhacarā subhaṭṭhāyino ciraŋ dīghamaddhānaŋ tiṭṭhanti.

“Hoti kho so, āvuso, samayo yaŋ kadāci karahaci dīghassa addhuno accayena ayaŋ loko vivaṭṭati. Vivaṭṭamāne loke suññaŋ brahmavimānaŋ pātubhavati. Atha kho aññataro satto āyukkhayā vā puññakkhayā vā ābhassarakāyā cavitvā suññaŋ brahmavimānaŋ upapajjati So (p. 3.024) tattha hoti manomayo pītibhakkho sayaŋpabho antalikkhacaro subhaṭṭhāyī, ciraŋ dīghamaddhānaŋ tiṭṭhati.

“Tassa tattha ekakassa dīgharattaŋ nivusitattā anabhirati paritassanā uppajjati– aho vata aññepi sattā itthattaŋ āgaccheyyunti. Atha aññepi sattā āyukkhayā vā puññakkhayā vā ābhassarakāyā cavitvā brahmavimānaŋ upapajjanti tassa sattassa sahabyataŋ. Tepi tattha honti manomayā pītibhakkhā sayaŋpabhā antalikkhacarā subhaṭṭhāyino, ciraŋ dīghamaddhānaŋ tiṭṭhanti.

39. “Tatrāvuso, yo so satto paṭhamaŋ upapanno, tassa evaŋ hoti– ahamasmi brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānaŋ, mayā ime sattā nimmitā. Taŋ kissa hetu? Mamañhi pubbe etadahosi– aho vata aññepi sattā itthattaŋ āgaccheyyunti; iti mama ca manopaṇidhi. Ime ca sattā itthattaŋ āgatāti.

“Yepi te sattā pacchā upapannā, tesampi evaŋ hoti– ayaŋ kho bhavaŋ brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānaŋ; iminā mayaŋ bhotā brahmunā nimmitā. Taŋ kissa hetu? Imañhi mayaŋ addasāma idha paṭhamaŋ upapannaŋ; mayaŋ panāmha pacchā upapannāti.

40. “Tatrāvuso yo so satto paṭhamaŋ upapanno, so dīghāyukataro ca hoti vaṇṇavantataro ca mahesakkhataro ca. Ye pana te sattā pacchā upapannā, te appāyukatarā ca honti dubbaṇṇatarā ca appesakkhatarā ca.

“Ṭhānaŋ kho panetaŋ, āvuso, vijjati, yaŋ aññataro satto tamhā kāyā cavitvā itthattaŋ āgacchati. Itthattaŋ āgato samāno agārasmā anagāriyaŋ pabbajati. Agārasmā anagāriyaŋ pabbajito samāno (p. 3.025) ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte taŋ pubbenivāsaŋ anussarati; tato paraŋ nānussarati.

“So evamāha– yo kho so bhavaŋ brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānaŋ, yena mayaŋ bhotā brahmunā nimmitā. So nicco dhuvo sassato avipariṇāmadhammo sassatisamaŋ tatheva ṭhassati. Ye pana mayaŋ ahumhā tena bhotā brahmunā nimmitā, te mayaŋ aniccā addhuvā appāyukā cavanadhammā itthattaŋ āgatā” ti. Evaŋvihitakaŋ no tumhe āyasmanto issarakuttaŋ brahmakuttaŋ ācariyakaŋ aggaññaŋ paññapethāti. “Te evamāhaŋsu– evaŋ kho no, āvuso gotama, sutaŋ, yathevāyasmā gotamo āhā” ti. ‘Aggaññañcāhaŋ, bhaggava, pajānāmi. Tañca pajānāmi, tato ca uttaritaraŋ pajānāmi, tañca pajānaŋ na parāmasāmi, aparāmasato ca me paccattaññeva nibbuti viditā. Yadabhijānaŋ tathāgato no anayaŋ āpajjati.

41. ‘Santi, bhaggava, eke samaṇabrāhmaṇā khiḍḍāpadosikaŋ ācariyakaŋ aggaññaŋ paññapenti. Tyāhaŋ upasankamitvā evaŋ vadāmi– “saccaŋ kira tumhe āyasmanto khiḍḍāpadosikaŋ ācariyakaŋ aggaññaŋ paññapethā” ti? Te ca me evaŋ puṭṭhā “āmo” ti paṭijānanti. Tyāhaŋ evaŋ vadāmi– “kathaŋvihitakaŋ pana tumhe āyasmanto khiḍḍāpadosikaŋ ācariyakaŋ aggaññaŋ paññapethā” ti? Te mayā puṭṭhā na sampāyanti, asampāyantā mamaññeva paṭipucchanti, tesāhaŋ puṭṭho byākaromi

42. “Santāvuso, khiḍḍāpadosikā nāma devā. Te ativelaŋ hassakhiḍḍāratidhammasamāpannā viharanti. Tesaŋ ativelaŋ hassakhiḍḍāratidhammasamāpannānaŋ viharataŋ sati sammussati, satiyā sammosā te devā tamhā kāyā cavanti.

“Ṭhānaŋ (p. 3.026) kho panetaŋ, āvuso, vijjati, yaŋ aññataro satto tamhā kāyā cavitvā itthattaŋ āgacchati, itthattaŋ āgato samāno agārasmā anagāriyaŋ pabbajati, agārasmā anagāriyaŋ pabbajito samāno ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte taŋ pubbenivāsaŋ anussarati; tato paraŋ nānussarati.

“So evamāha– ye kho te bhonto devā na khiḍḍāpadosikā te na ativelaŋ hassakhiḍḍāratidhammasamāpannā viharanti. Tesaŋ nātivelaŋ hassakhiḍḍāratidhammasamāpannānaŋ viharataŋ sati na sammussati, satiyā asammosā te devā tamhā kāyā na cavanti, niccā dhuvā sassatā avipariṇāmadhammā sassatisamaŋ tatheva ṭhassanti. Ye pana mayaŋ ahumhā khiḍḍāpadosikā te mayaŋ ativelaŋ hassakhiḍḍāratidhammasamāpannā viharimhā, tesaŋ no ativelaŋ hassakhiḍḍāratidhammasamāpannānaŋ viharataŋ sati sammussati, satiyā sammosā evaŋ mayaŋ tamhā kāyā cutā, aniccā addhuvā appāyukā cavanadhammā itthattaŋ āgatāti. Evaŋvihitakaŋ no tumhe āyasmanto khiḍḍāpadosikaŋ ācariyakaŋ aggaññaŋ paññapethā” ti. “Te evamāhaŋsu– evaŋ kho no, āvuso gotama, sutaŋ, yathevāyasmā gotamo āhā” ti. ‘Aggaññañcāhaŋ, bhaggava, pajānāmi …pe… yadabhijānaŋ tathāgato no anayaŋ āpajjati.

43. ‘Santi, bhaggava, eke samaṇabrāhmaṇā manopadosikaŋ ācariyakaŋ aggaññaŋ paññapenti. Tyāhaŋ upasankamitvā evaŋ vadāmi– “saccaŋ kira tumhe āyasmanto manopadosikaŋ ācariyakaŋ aggaññaŋ paññapethā” ti? Te ca me evaŋ puṭṭhā “āmo” ti paṭijānanti. Tyāhaŋ evaŋ vadāmi– “kathaŋvihitakaŋ pana tumhe āyasmanto manopadosikaŋ ācariyakaŋ aggaññaŋ paññapethā” ti? Te mayā puṭṭhā na sampāyanti, asampāyantā mamaññeva paṭipucchanti. Tesāhaŋ puṭṭho byākaromi–

44. “Santāvuso, manopadosikā nāma devā. Te ativelaŋ aññamaññaŋ upanijjhāyanti. Te ativelaŋ aññamaññaŋ upanijjhāyantā aññamaññamhi cittāni (p. 3.027) padūsenti. Te aññamaññaŋ paduṭṭhacittā kilantakāyā kilantacittā. Te devā tamhā kāyā cavanti.

“Ṭhānaŋ kho panetaŋ, āvuso, vijjati, yaŋ aññataro satto tamhā kāyā cavitvā itthattaŋ āgacchati. Itthattaŋ āgato samāno agārasmā anagāriyaŋ pabbajati. Agārasmā anagāriyaŋ pabbajito samāno ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte taŋ pubbenivāsaŋ anussarati, tato paraŋ nānussarati.

“So evamāha– ye kho te bhonto devā na manopadosikā te nātivelaŋ aññamaññaŋ upanijjhāyanti. Te nātivelaŋ aññamaññaŋ upanijjhāyantā aññamaññamhi cittāni nappadūsenti. Te aññamaññaŋ appaduṭṭhacittā akilantakāyā akilantacittā. Te devā tamhā kāyā na cavanti, niccā dhuvā sassatā avipariṇāmadhammā sassatisamaŋ tatheva ṭhassanti. Ye pana mayaŋ ahumhā manopadosikā, te mayaŋ ativelaŋ aññamaññaŋ upanijjhāyimhā. Te mayaŋ ativelaŋ aññamaññaŋ upanijjhāyantā aññamaññamhi cittāni padūsimhā . Te mayaŋ aññamaññaŋ paduṭṭhacittā kilantakāyā kilantacittā. Evaŋ mayaŋ tamhā kāyā cutā, aniccā addhuvā appāyukā cavanadhammā itthattaŋ āgatāti. Evaŋvihitakaŋ no tumhe āyasmanto manopadosikaŋ ācariyakaŋ aggaññaŋ paññapethā” ti. “Te evamāhaŋsu– evaŋ kho no, āvuso gotama, sutaŋ, yathevāyasmā gotamo āhā” ti. ‘Aggaññañcāhaŋ, bhaggava, pajānāmi …pe… yadabhijānaŋ tathāgato no anayaŋ āpajjati.

45. ‘Santi, bhaggava, eke samaṇabrāhmaṇā adhiccasamuppannaŋ ācariyakaŋ aggaññaŋ paññapenti. Tyāhaŋ upasankamitvā evaŋ vadāmi– “saccaŋ kira tumhe āyasmanto adhiccasamuppannaŋ ācariyakaŋ aggaññaŋ paññapethā” ti? Te ca me evaŋ puṭṭhā “āmo” ti paṭijānanti. Tyāhaŋ evaŋ vadāmi– “kathaŋvihitakaŋ pana tumhe āyasmanto adhiccasamuppannaŋ ācariyakaŋ aggaññaŋ paññapethā” ti? Te (p. 3.028) mayā puṭṭhā na sampāyanti, asampāyantā mamaññeva paṭipucchanti. Tesāhaŋ puṭṭho byākaromi–

46. “Santāvuso, asaññasattā nāma devā. Saññuppādā ca pana te devā tamhā kāyā cavanti.

“Ṭhānaŋ kho panetaŋ, āvuso, vijjati. Yaŋ aññataro satto tamhā kāyā cavitvā itthattaŋ āgacchati. Itthattaŋ āgato samāno agārasmā anagāriyaŋ pabbajati. Agārasmā anagāriyaŋ pabbajito samāno ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte taŋ saññuppādaŋ anussarati, tato paraŋ nānussarati.

“So evamāha– adhiccasamuppanno attā ca loko ca. Taŋ kissa hetu? Ahañhi pubbe nāhosiŋ, somhi etarahi ahutvā santatāya pariṇatoti. Evaŋvihitakaŋ no tumhe āyasmanto adhiccasamuppannaŋ ācariyakaŋ aggaññaŋ paññapethā” ti? “Te evamāhaŋsu– evaŋ kho no, āvuso gotama, sutaŋ yathevāyasmā gotamo āhā” ti. ‘Aggaññañcāhaŋ, bhaggava, pajānāmi tañca pajānāmi, tato ca uttaritaraŋ pajānāmi, tañca pajānaŋ na parāmasāmi, aparāmasato ca me paccattaññeva nibbuti viditā. Yadabhijānaŋ tathāgato no anayaŋ āpajjati.

47. ‘Evaŋvādiŋ kho maŋ, bhaggava, evamakkhāyiŋ eke samaṇabrāhmaṇā asatā tucchā musā abhūtena abbhācikkhanti– “viparīto samaṇo gotamo bhikkhavo ca. Samaṇo gotamo evamāha – yasmiŋ samaye subhaŋ vimokkhaŋ upasampajja viharati, sabbaŋ tasmiŋ samaye asubhantveva pajānātī” ti . Na kho panāhaŋ, bhaggava, evaŋ vadāmi– “yasmiŋ samaye subhaŋ vimokkhaŋ upasampajja viharati, sabbaŋ tasmiŋ samaye asubhantveva pajānātī” ti. Evañca khvāhaŋ, bhaggava, vadāmi– “yasmiŋ samaye subhaŋ vimokkhaŋ upasampajja viharati, subhantveva tasmiŋ samaye pajānātī” ti.

‘Te (p. 3.029) ca, bhante, viparītā, ye bhagavantaŋ viparītato dahanti bhikkhavo ca. Evaŋpasanno ahaŋ, bhante, bhagavati. Pahoti me bhagavā tathā dhammaŋ desetuŋ, yathā ahaŋ subhaŋ vimokkhaŋ upasampajja vihareyyan’ ti.

48. ‘Dukkaraŋ kho etaŋ, bhaggava, tayā aññadiṭṭhikena aññakhantikena aññarucikena aññatrāyogena aññatrācariyakena subhaŋ vimokkhaŋ upasampajja viharituŋ. Ingha tvaŋ, bhaggava, yo ca te ayaŋ mayi pasādo, tameva tvaŋ sādhukamanurakkhā’ ti. ‘Sace taŋ, bhante, mayā dukkaraŋ aññadiṭṭhikena aññakhantikena aññarucikena aññatrāyogena aññatrācariyakena subhaŋ vimokkhaŋ upasampajja viharituŋ. Yo ca me ayaŋ, bhante, bhagavati pasādo, tamevāhaŋ sādhukamanurakkhissāmī’ ti. Idamavoca bhagavā. Attamano bhaggavagotto paribbājako bhagavato bhāsitaŋ abhinandīti.

Pāthikasuttaŋ niṭṭhitaŋ paṭhamaŋ.

2. Udumbarikasuttaŋ
Nigrodhaparibbājakavatthu

49. Evaŋ (p. 3.030) me sutaŋ– ekaŋ samayaŋ bhagavā rājagahe viharati gijjhakūṭe pabbate. Tena kho pana samayena nigrodho paribbājako udumbarikāya paribbājakārāme paṭivasati mahatiyā paribbājakaparisāya saddhiŋ tiŋsamattehi paribbājakasatehi. Atha kho sandhāno gahapati divā divassa rājagahā nikkhami bhagavantaŋ dassanāya. Atha kho sandhānassa gahapatissa etadahosi– ‘akālo kho bhagavantaŋ dassanāya. Paṭisallīno bhagavā. Manobhāvanīyānampi bhikkhūnaŋ asamayo dassanāya. Paṭisallīnā manobhāvanīyā bhikkhū. Yaŋnūnāhaŋ yena udumbarikāya paribbājakārāmo, yena nigrodho paribbājako tenupasankameyyan’ ti. Atha kho sandhāno gahapati yena udumbarikāya paribbājakārāmo, tenupasankami.

50. Tena kho pana samayena nigrodho paribbājako mahatiyā paribbājakaparisāya saddhiŋ nisinno hoti unnādiniyā uccāsaddamahāsaddāya anekavihitaŋ tiracchānakathaŋ kathentiyā. Seyyathidaŋ– rājakathaŋ corakathaŋ mahāmattakathaŋ senākathaŋ bhayakathaŋ yuddhakathaŋ annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaṭṭhānakathaŋ pubbapetakathaŋ nānattakathaŋ lokakkhāyikaŋ samuddakkhāyikaŋ itibhavābhavakathaŋ iti vā.

51. Addasā kho nigrodho paribbājako sandhānaŋ gahapatiŋ dūratova āgacchantaŋ. Disvā sakaŋ parisaŋ saṇṭhāpesi– ‘appasaddā bhonto hontu, mā bhonto saddamakattha. Ayaŋ samaṇassa gotamassa sāvako āgacchati sandhāno gahapati. Yāvatā kho pana samaṇassa gotamassa sāvakā gihī odātavasanā rājagahe paṭivasanti, ayaŋ tesaŋ aññataro sandhāno gahapati. Appasaddakāmā kho panete āyasmanto appasaddavinītā (p. 3.031) appasaddassa vaṇṇavādino. Appeva nāma appasaddaŋ parisaŋ viditvā upasankamitabbaŋ maññeyyā’ ti. Evaŋ vutte te paribbājakā tuṇhī ahesuŋ.

52. Atha kho sandhāno gahapati yena nigrodho paribbājako tenupasankami, upasankamitvā nigrodhena paribbājakena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho sandhāno gahapati nigrodhaŋ paribbājakaŋ etadavoca– ‘aññathā kho ime bhonto aññatitthiyā paribbājakā sangamma samāgamma unnādino uccāsaddamahāsaddā anekavihitaŋ tiracchānakathaŋ anuyuttā viharanti. Seyyathidaŋ– rājakathaŋ …pe… itibhavābhavakathaŋ iti vā. Aññathā kho pana so bhagavā araññavanapatthāni pantāni senāsanāni paṭisevati appasaddāni appanigghosāni vijanavātāni manussarāhasseyyakāni paṭisallānasāruppānī’ ti.

53. Evaŋ vutte nigrodho paribbājako sandhānaŋ gahapatiŋ etadavoca– ‘yagghe gahapati, jāneyyāsi, kena samaṇo gotamo saddhiŋ sallapati, kena sākacchaŋ samāpajjati, kena paññāveyyattiyaŋ samāpajjati? Suññāgārahatā samaṇassa gotamassa paññā aparisāvacaro samaṇo gotamo nālaŋ sallāpāya. So antamantāneva sevati . Seyyathāpi nāma gokāṇā pariyantacārinī antamantāneva sevati. Evameva suññāgārahatā samaṇassa gotamassa paññā; aparisāvacaro samaṇo gotamo; nālaŋ sallāpāya. So antamantāneva sevati. Ingha, gahapati, samaṇo gotamo imaŋ parisaŋ āgaccheyya, ekapañheneva naŋ saŋsādeyyāma, tucchakumbhīva naŋ maññe orodheyyāmā’ ti.

54. Assosi kho bhagavā dibbāya sotadhātuyā visuddhāya atikkantamānusikāya sandhānassa gahapatissa nigrodhena paribbājakena saddhiŋ imaŋ kathāsallāpaŋ. Atha kho bhagavā gijjhakūṭā pabbatā orohitvā yena sumāgadhāya tīre moranivāpo tenupasankami; upasankamitvā (p. 3.032) sumāgadhāya tīre moranivāpe abbhokāse cankami. Addasā kho nigrodho paribbājako bhagavantaŋ sumāgadhāya tīre moranivāpe abbhokāse cankamantaŋ. Disvāna sakaŋ parisaŋ saṇṭhāpesi – ‘appasaddā bhonto hontu, mā bhonto saddamakattha, ayaŋ samaṇo gotamo sumāgadhāya tīre moranivāpe abbhokāse cankamati. Appasaddakāmo kho pana so āyasmā, appasaddassa vaṇṇavādī. Appeva nāma appasaddaŋ parisaŋ viditvā upasankamitabbaŋ maññeyya. Sace samaṇo gotamo imaŋ parisaŋ āgaccheyya, imaŋ taŋ pañhaŋ puccheyyāma– “ko nāma so, bhante, bhagavato dhammo, yena bhagavā sāvake vineti, yena bhagavatā sāvakā vinītā assāsappattā paṭijānanti ajjhāsayaŋ ādibrahmacariyan” ti? Evaŋ vutte te paribbājakā tuṇhī ahesuŋ.

Tapojigucchāvādo

55. Atha kho bhagavā yena nigrodho paribbājako tenupasankami. Atha kho nigrodho paribbājako bhagavantaŋ etadavoca – ‘etu kho, bhante, bhagavā, svāgataŋ, bhante, bhagavato. Cirassaŋ kho, bhante, bhagavā imaŋ pariyāyamakāsi yadidaŋ idhāgamanāya. Nisīdatu, bhante, bhagavā, idamāsanaŋ paññattan’ ti. Nisīdi bhagavā paññatte āsane. Nigrodhopi kho paribbājako aññataraŋ nīcāsanaŋ gahetvā ekamantaŋ nisīdi. Ekamantaŋ nisinnaŋ kho nigrodhaŋ paribbājakaŋ bhagavā etadavoca– ‘kāya nuttha, nigrodha, etarahi kathāya sannisinnā, kā ca pana vo antarākathā vippakatā’ ti? Evaŋ vutte, nigrodho paribbājako bhagavantaŋ etadavoca, ‘idha mayaŋ, bhante, addasāma bhagavantaŋ sumāgadhāya tīre moranivāpe abbhokāse cankamantaŋ, disvāna evaŋ avocumhā– “sace samaṇo gotamo imaŋ parisaŋ āgaccheyya, imaŋ taŋ pañhaŋ puccheyyāma– ko nāma so, bhante, bhagavato dhammo, yena bhagavā sāvake vineti, yena bhagavatā sāvakā vinītā assāsappattā paṭijānanti ajjhāsayaŋ ādibrahmacariyan” ti? Ayaŋ kho no, bhante, antarākathā vippakatā; atha bhagavā anuppatto’ ti.

56. ‘Dujjānaŋ kho etaŋ, nigrodha, tayā aññadiṭṭhikena aññakhantikena aññarucikena aññatrāyogena aññatrācariyakena, yenāhaŋ sāvake vinemi (p. 3.033) yena mayā sāvakā vinītā assāsappattā paṭijānanti ajjhāsayaŋ ādibrahmacariyaŋ. Ingha tvaŋ maŋ, nigrodha, sake ācariyake adhijegucche pañhaŋ puccha– “kathaŋ santā nu kho, bhante, tapojigucchā paripuṇṇā hoti, kathaŋ aparipuṇṇā” ti? Evaŋ vutte te paribbājakā unnādino uccāsaddamahāsaddā ahesuŋ– ‘acchariyaŋ vata bho, abbhutaŋ vata bho, samaṇassa gotamassa mahiddhikatā mahānubhāvatā, yatra hi nāma sakavādaŋ ṭhapessati, paravādena pavāressatī’ ti.

57. Atha kho nigrodho paribbājako te paribbājake appasadde katvā bhagavantaŋ etadavoca– ‘mayaŋ kho, bhante, tapojigucchāvādā tapojigucchāsārā tapojigucchā-allīnā viharāma Kathaŋ santā nu kho, bhante, tapojigucchā paripuṇṇā hoti, kathaŋ aparipuṇṇā’ ti?

‘Idha, nigrodha, tapassī acelako hoti muttācāro, hatthāpalekhano, na ehibhaddantiko, na tiṭṭhabhaddantiko, nābhihaṭaŋ na uddissakataŋ, na nimantanaŋ sādiyati, so na kumbhimukhā paṭiggaṇhāti, na kaḷopimukhā paṭiggaṇhāti, na eḷakamantaraŋ, na daṇḍamantaraŋ, na musalamantaraŋ, na dvinnaŋ bhuñjamānānaŋ, na gabbhiniyā, na pāyamānāya, na purisantaragatāya, na sankittīsu, na yattha sā upaṭṭhito hoti, na yattha makkhikā saṇḍasaṇḍacārinī, na macchaŋ, na maŋsaŋ, na suraŋ, na merayaŋ, na thusodakaŋ pivati, so ekāgāriko vā hoti ekālopiko, dvāgāriko vā hoti dvālopiko, sattāgāriko vā hoti sattālopiko, ekissāpi dattiyā yāpeti, dvīhipi dattīhi yāpeti, sattahipi dattīhi yāpeti; ekāhikampi āhāraŋ āhāreti, dvīhikampi āhāraŋ āhāreti, sattāhikampi āhāraŋ āhāreti, iti evarūpaŋ addhamāsikampi pariyāyabhattabhojanānuyogamanuyutto viharati. So sākabhakkho vā hoti, sāmākabhakkho vā hoti, nīvārabhakkho vā hoti, daddulabhakkho vā hoti, haṭabhakkho vā hoti, kaṇabhakkho vā hoti, ācāmabhakkho vā hoti, piññākabhakkho vā hoti, tiṇabhakkho vā hoti, gomayabhakkho vā hoti; vanamūlaphalāhāro yāpeti pavattaphalabhojī. So sāṇānipi dhāreti (p. 3.034) masāṇānipi dhāreti, chavadussānipi dhāreti, paŋsukūlānipi dhāreti, tirīṭānipi dhāreti, ajinampi dhāreti, ajinakkhipampi dhāreti, kusacīrampi dhāreti, vākacīrampi dhāreti, phalakacīrampi dhāreti, kesakambalampi dhāreti, vāḷakambalampi dhāreti, ulūkapakkhampi dhāreti, kesamassulocakopi hoti kesamassulocanānuyogamanuyutto ubbhaṭṭhakopi hoti āsanapaṭikkhitto, ukkuṭikopi hoti ukkuṭikappadhānamanuyutto, kaṇṭakāpassayikopi hoti kaṇṭakāpassaye seyyaŋ kappeti, phalakaseyyampi kappeti, thaṇḍilaseyyampi kappeti, ekapassayikopi hoti rajojalladharo, abbhokāsikopi hoti yathāsanthatiko, vekaṭikopi hoti vikaṭabhojanānuyogamanuyutto, apānakopi hoti apānakattamanuyutto, sāyatatiyakampi udakorohanānuyogamanuyutto viharati. Taŋ kiŋ maññasi, nigrodha, yadi evaŋ sante tapojigucchā paripuṇṇā vā hoti aparipuṇṇā vā’ ti? ‘Addhā kho, bhante, evaŋ sante tapojigucchā paripuṇṇā hoti, no aparipuṇṇā’ ti. ‘Evaŋ paripuṇṇāyapi kho ahaŋ, nigrodha, tapojigucchāya anekavihite upakkilese vadāmī’ ti.

Upakkileso

58. ‘Yathā kathaŋ pana, bhante, bhagavā evaŋ paripuṇṇāya tapojigucchāya anekavihite upakkilese vadatī’ ti? ‘Idha, nigrodha, tapassī tapaŋ samādiyati, so tena tapasā attamano hoti paripuṇṇasankappo. Yampi, nigrodha, tapassī tapaŋ samādiyati, so tena tapasā attamano hoti paripuṇṇasankappo. Ayampi kho, nigrodha, tapassino upakkileso hoti.

‘Puna caparaŋ, nigrodha, tapassī tapaŋ samādiyati, so tena tapasā attānukkaŋseti paraŋ vambheti. Yampi, nigrodha, tapassī tapaŋ samādiyati, so tena tapasā attānukkaŋseti paraŋ vambheti. Ayampi kho, nigrodha, tapassino upakkileso hoti.

‘Puna caparaŋ, nigrodha, tapassī tapaŋ samādiyati, so tena tapasā majjati mucchati pamādamāpajjati . Yampi, nigrodha, tapassī tapaŋ samādiyati, so (p. 3.035) tena tapasā majjati mucchati pamādamāpajjati. Ayampi kho, nigrodha, tapassino upakkileso hoti.

59. ‘Puna caparaŋ, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena attamano hoti paripuṇṇasankappo. Yampi, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena attamano hoti paripuṇṇasankappo. Ayampi kho, nigrodha, tapassino upakkileso hoti.

‘Puna caparaŋ, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena attānukkaŋseti paraŋ vambheti. Yampi, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena attānukkaŋseti paraŋ vambheti. Ayampi kho, nigrodha, tapassino upakkileso hoti.

‘Puna caparaŋ, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena majjati mucchati pamādamāpajjati. Yampi, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena majjati mucchati pamādamāpajjati. Ayampi kho, nigrodha, tapassino upakkileso hoti.

60. ‘Puna caparaŋ, nigrodha, tapassī bhojanesu vodāsaŋ āpajjati– “idaŋ me khamati, idaŋ me nakkhamatī” ti. So yañca khvassa nakkhamati, taŋ sāpekkho pajahati. Yaŋ panassa khamati, taŋ gadhito mucchito ajjhāpanno anādīnavadassāvī anissaraṇapañño paribhuñjati …pe… ayampi kho, nigrodha, tapassino upakkileso hoti.

‘Puna caparaŋ, nigrodha, tapassī tapaŋ samādiyati lābhasakkārasilokanikantihetu– “sakkarissanti maŋ rājāno rājamahāmattā khattiyā brāhmaṇā (p. 3.036) gahapatikā titthiyā” ti …pe… ayampi kho, nigrodha, tapassino upakkileso hoti.

61. ‘Puna caparaŋ, nigrodha, tapassī aññataraŋ samaṇaŋ vā brāhmaṇaŋ vā apasādetā hoti– “kiŋ panāyaŋ sambahulājīvo sabbaŋ saŋbhakkheti. Seyyathidaŋ– mūlabījaŋ khandhabījaŋ phaḷubījaŋ aggabījaŋ bījabījameva pañcamaŋ, asanivicakkaŋ dantakūṭaŋ, samaṇappavādenā” ti …pe… ayampi kho, nigrodha, tapassino upakkileso hoti.

‘Puna caparaŋ, nigrodha, tapassī passati aññataraŋ samaṇaŋ vā brāhmaṇaŋ vā kulesu sakkariyamānaŋ garukariyamānaŋ māniyamānaŋ pūjiyamānaŋ. Disvā tassa evaŋ hoti– “imañhi nāma sambahulājīvaŋ kulesu sakkaronti garuŋ karonti mānenti pūjenti. Maŋ pana tapassiŋ lūkhājīviŋ kulesu na sakkaronti na garuŋ karonti na mānenti na pūjentī” ti, iti so issāmacchariyaŋ kulesu uppādetā hoti …pe… ayampi kho, nigrodha, tapassino upakkileso hoti.

62. ‘Puna caparaŋ, nigrodha, tapassī āpāthakanisādī hoti …pe… ayampi kho, nigrodha, tapassino upakkileso hoti.

‘Puna caparaŋ, nigrodha, tapassī attānaŋ adassayamāno kulesu carati– “idampi me tapasmiŋ idampi me tapasmin” ti …pe… ayampi kho, nigrodha, tapassino upakkileso hoti.

‘Puna caparaŋ, nigrodha, tapassī kiñcideva paṭicchannaŋ sevati. So “khamati te idan” ti puṭṭho samāno akkhamamānaŋ āha– “khamatī” ti. Khamamānaŋ āha– “nakkhamatī” ti. Iti so sampajānamusā bhāsitā hoti …pe… ayampi kho, nigrodha, tapassino upakkileso hoti.

‘Puna caparaŋ, nigrodha, tapassī tathāgatassa vā tathāgatasāvakassa vā dhammaŋ desentassa santaŋyeva pariyāyaŋ anuññeyyaŋ nānujānāti …pe… ayampi kho, nigrodha, tapassino upakkileso hoti.

63. ‘Puna (p. 3.037) caparaŋ, nigrodha, tapassī kodhano hoti upanāhī. Yampi, nigrodha, tapassī kodhano hoti upanāhī. Ayampi kho, nigrodha, tapassino upakkileso hoti.

‘Puna caparaŋ, nigrodha, tapassī makkhī hoti paḷāsī …pe… issukī hoti maccharī… saṭho hoti māyāvī… thaddho hoti atimānī… pāpiccho hoti pāpikānaŋ icchānaŋ vasaŋ gato… micchādiṭṭhiko hoti antaggāhikāya diṭṭhiyā samannāgato… sandiṭṭhiparāmāsī hoti ādhānaggāhī duppaṭinissaggī. Yampi, nigrodha, tapassī sandiṭṭhiparāmāsī hoti ādhānaggāhī duppaṭinissaggī. Ayampi kho, nigrodha, tapassino upakkileso hoti.

‘Taŋ kiŋ maññasi, nigrodha, yadime tapojigucchā upakkilesā vā anupakkilesā vā’ ti? ‘Addhā kho ime, bhante, tapojigucchā upakkilesā, no anupakkilesā. Ṭhānaŋ kho panetaŋ, bhante, vijjati yaŋ idhekacco tapassī sabbeheva imehi upakkilesehi samannāgato assa; ko pana vādo aññataraññatarenā’ ti.

Parisuddhapapaṭikappattakathā

64. ‘Idha, nigrodha, tapassī tapaŋ samādiyati, so tena tapasā na attamano hoti na paripuṇṇasankappo. Yampi, nigrodha, tapassī tapaŋ samādiyati, so tena tapasā na attamano hoti na paripuṇṇasankappo. Evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī tapaŋ samādiyati, so tena tapasā na attānukkaŋseti na paraŋ vambheti …pe… evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī tapaŋ samādiyati, so tena tapasā na majjati na mucchati na pamādamāpajjati …pe… evaŋ so tasmiŋ ṭhāne parisuddho hoti.

65. ‘Puna (p. 3.038) caparaŋ, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena na attamano hoti na paripuṇṇasankappo …pe… evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena na attānukkaŋseti na paraŋ vambheti …pe… evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī tapaŋ samādiyati, so tena tapasā lābhasakkārasilokaŋ abhinibbatteti, so tena lābhasakkārasilokena na majjati na mucchati na pamādamāpajjati …pe… evaŋ so tasmiŋ ṭhāne parisuddho hoti.

66. ‘Puna caparaŋ, nigrodha, tapassī bhojanesu na vodāsaŋ āpajjati– “idaŋ me khamati, idaŋ me nakkhamatī” ti. So yañca khvassa nakkhamati, taŋ anapekkho pajahati. Yaŋ panassa khamati taŋ agadhito amucchito anajjhāpanno ādīnavadassāvī nissaraṇapañño paribhuñjati …pe… evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī na tapaŋ samādiyati lābhasakkārasilokanikantihetu– “sakkarissanti maŋ rājāno rājamahāmattā khattiyā brāhmaṇā gahapatikā titthiyā” ti …pe… evaŋ so tasmiŋ ṭhāne parisuddho hoti.

67. ‘Puna caparaŋ, nigrodha, tapassī aññataraŋ samaṇaŋ vā brāhmaṇaŋ vā nāpasādetā hoti– “kiŋ panāyaŋ sambahulājīvo sabbaŋ saŋbhakkheti. Seyyathidaŋ– mūlabījaŋ khandhabījaŋ phaḷubījaŋ aggabījaŋ bījabījameva pañcamaŋ, asanivicakkaŋ dantakūṭaŋ, samaṇappavādenā” ti …pe… evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī passati aññataraŋ samaṇaŋ vā brāhmaṇaŋ vā kulesu sakkariyamānaŋ garu kariyamānaŋ māniyamānaŋ pūjiyamānaŋ. Disvā tassa na evaŋ (p. 3.039) hoti– “imañhi nāma sambahulājīvaŋ kulesu sakkaronti garuŋ karonti mānenti pūjenti. Maŋ pana tapassiŋ lūkhājīviŋ kulesu na sakkaronti na garuŋ karonti na mānenti na pūjentī” ti, iti so issāmacchariyaŋ kulesu nuppādetā hoti …pe… evaŋ so tasmiŋ ṭhāne parisuddho hoti.

68. ‘Puna caparaŋ, nigrodha, tapassī na āpāthakanisādī hoti …pe… evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī na attānaŋ adassayamāno kulesu carati– “idampi me tapasmiŋ, idampi me tapasmin” ti …pe… evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī na kañcideva paṭicchannaŋ sevati, so– “khamati te idan” ti puṭṭho samāno akkhamamānaŋ āha– “nakkhamatī” ti. Khamamānaŋ āha– “khamatī” ti. Iti so sampajānamusā na bhāsitā hoti …pe… evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī tathāgatassa vā tathāgatasāvakassa vā dhammaŋ desentassa santaŋyeva pariyāyaŋ anuññeyyaŋ anujānāti …pe… evaŋ so tasmiŋ ṭhāne parisuddho hoti.

69. ‘Puna caparaŋ, nigrodha, tapassī akkodhano hoti anupanāhī. Yampi, nigrodha, tapassī akkodhano hoti anupanāhī evaŋ so tasmiŋ ṭhāne parisuddho hoti.

‘Puna caparaŋ, nigrodha, tapassī amakkhī hoti apaḷāsī …pe… anissukī hoti amaccharī… asaṭho hoti amāyāvī… atthaddho hoti anatimānī… na pāpiccho hoti na pāpikānaŋ icchānaŋ vasaŋ gato… na micchādiṭṭhiko hoti na antaggāhikāya diṭṭhiyā samannāgato… na sandiṭṭhiparāmāsī hoti na ādhānaggāhī suppaṭinissaggī. Yampi, nigrodha, tapassī na sandiṭṭhiparāmāsī hoti na ādhānaggāhī suppaṭinissaggī. Evaŋ so tasmiŋ ṭhāne parisuddho hoti.

‘Taŋ kiŋ maññasi, nigrodha, yadi evaŋ sante tapojigucchā parisuddhā vā hoti aparisuddhā vā’ ti? ‘Addhā kho, bhante, evaŋ sante tapojigucchā parisuddhā (p. 3.040) hoti no aparisuddhā, aggappattā ca sārappattā cā’ ti. ‘Na kho, nigrodha, ettāvatā tapojigucchā aggappattā ca hoti sārappattā ca; api ca kho papaṭikappattā hotī’ ti.

Parisuddhatacappattakathā

70. ‘Kittāvatā pana, bhante, tapojigucchā aggappattā ca hoti sārappattā ca? Sādhu me, bhante, bhagavā tapojigucchāya aggaññeva pāpetu, sāraññeva pāpetū’ ti. ‘Idha, nigrodha, tapassī cātuyāmasaŋvarasaŋvuto hoti. Kathañca, nigrodha, tapassī cātuyāmasaŋvarasaŋvuto hoti? Idha, nigrodha, tapassī na pāṇaŋ atipāteti, na pāṇaŋ atipātayati, na pāṇamatipātayato samanuñño hoti Na adinnaŋ ādiyati, na adinnaŋ ādiyāpeti, na adinnaŋ ādiyato samanuñño hoti. Na musā bhaṇati, na musā bhaṇāpeti, na musā bhaṇato samanuñño hoti. Na bhāvitamāsīsati, na bhāvitamāsīsāpeti, na bhāvitamāsīsato samanuñño hoti. Evaŋ kho, nigrodha, tapassī cātuyāmasaŋvarasaŋvuto hoti.

‘Yato kho, nigrodha, tapassī cātuyāmasaŋvarasaŋvuto hoti, aduŋ cassa hoti tapassitāya. So abhiharati no hīnāyāvattati. So vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. So pacchābhattaŋ piṇḍapātappaṭikkanto nisīdati pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā. So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti. Byāpādappadosaŋ pahāya abyāpannacitto viharati sabbapāṇabhūtahitānukampī, byāpādappadosā cittaŋ parisodheti. Thinamiddhaŋ pahāya vigatathinamiddho viharati ālokasaññī sato sampajāno, thinamiddhā cittaŋ parisodheti. Uddhaccakukkuccaŋ pahāya anuddhato viharati ajjhattaŋ vūpasantacitto, uddhaccakukkuccā cittaŋ parisodheti. Vicikicchaŋ pahāya tiṇṇavicikiccho viharati akathankathī kusalesu dhammesu, vicikicchāya cittaŋ parisodheti.

71. ‘So (p. 3.041) ime pañca nīvaraṇe pahāya cetaso upakkilese paññāya dubbalīkaraṇe mettāsahagatena cetasā ekaŋ disaŋ pharitvā viharati. Tathā dutiyaŋ. Tathā tatiyaŋ. Tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyāpajjena pharitvā viharati. Karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati. Tathā dutiyaŋ. Tathā tatiyaŋ. Tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyāpajjena pharitvā viharati.

‘Taŋ kiŋ maññasi, nigrodha. Yadi evaŋ sante tapojigucchā parisuddhā vā hoti aparisuddhā vā’ ti? ‘Addhā kho, bhante, evaŋ sante tapojigucchā parisuddhā hoti no aparisuddhā, aggappattā ca sārappattā cā’ ti. ‘Na kho, nigrodha, ettāvatā tapojigucchā aggappattā ca hoti sārappattā ca; api ca kho tacappattā hotī’ ti.

Parisuddhaphegguppattakathā

72. ‘Kittāvatā pana, bhante, tapojigucchā aggappattā ca hoti sārappattā ca? Sādhu me, bhante, bhagavā tapojigucchāya aggaññeva pāpetu, sāraññeva pāpetū’ ti. ‘Idha, nigrodha, tapassī cātuyāmasaŋvarasaŋvuto hoti. Kathañca, nigrodha, tapassī cātuyāmasaŋvarasaŋvuto hoti …pe… yato kho, nigrodha, tapassī cātuyāmasaŋvarasaŋvuto hoti, aduŋ cassa hoti tapassitāya. So abhiharati no hīnāyāvattati. So vivittaŋ senāsanaŋ bhajati …pe… so ime pañca nīvaraṇe pahāya cetaso upakkilese paññāya dubbalīkaraṇe mettāsahagatena cetasā …pe… karuṇāsahagatena cetasā …pe… muditāsahagatena cetasā …pe… upekkhāsahagatena cetasā vipulena mahaggatena appamāṇena averena abyāpajjena pharitvā viharati. So anekavihitaŋ pubbenivāsaŋ anussarati seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi (p. 3.042) jātiyo paññāsampi jātiyo jātisatampi jātisahassampi jātisatasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ, tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

‘Taŋ kiŋ maññasi, nigrodha, yadi evaŋ sante tapojigucchā parisuddhā vā hoti aparisuddhā vā’ ti? ‘Addhā kho, bhante, evaŋ sante tapojigucchā parisuddhā hoti, no aparisuddhā, aggappattā ca sārappattā cā’ ti. ‘Na kho, nigrodha, ettāvatā tapojigucchā aggappattā ca hoti sārappattā ca; api ca kho phegguppattā hotī’ ti.

Parisuddha-aggappattasārappattakathā

73. ‘Kittāvatā pana, bhante, tapojigucchā aggappattā ca hoti sārappattā ca? Sādhu me, bhante, bhagavā tapojigucchāya aggaññeva pāpetu, sāraññeva pāpetū’ ti. ‘Idha, nigrodha, tapassī cātuyāmasaŋvarasaŋvuto hoti. Kathañca, nigrodha, tapassī cātuyāmasaŋvarasaŋvuto hoti …pe… yato kho, nigrodha, tapassī cātuyāmasaŋvarasaŋvuto hoti, aduŋ cassa hoti tapassitāya. So abhiharati no hīnāyāvattati. So vivittaŋ senāsanaŋ bhajati …pe… so ime pañca nīvaraṇe pahāya cetaso upakkilese paññāya dubbalīkaraṇe mettāsahagatena cetasā …pe… upekkhāsahagatena cetasā vipulena mahaggatena appamāṇena averena abyāpajjena pharitvā viharati. So anekavihitaŋ pubbenivāsaŋ anussarati. Seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāti– “ime vata bhonto sattā kāyaduccaritena (p. 3.043) samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā. Te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā. Te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāti.

‘Taŋ kiŋ maññasi, nigrodha, yadi evaŋ sante tapojigucchā parisuddhā vā hoti aparisuddhā vā’ ti? ‘Addhā kho, bhante, evaŋ sante tapojigucchā parisuddhā hoti no aparisuddhā, aggappattā ca sārappattā cā’ ti.

74. ‘Ettāvatā kho, nigrodha, tapojigucchā aggappattā ca hoti sārappattā ca. Iti kho, nigrodha, yaŋ maŋ tvaŋ avacāsi– “ko nāma so, bhante, bhagavato dhammo, yena bhagavā sāvake vineti, yena bhagavatā sāvakā vinītā assāsappattā paṭijānanti ajjhāsayaŋ ādibrahmacariyan” ti. Iti kho taŋ, nigrodha, ṭhānaŋ uttaritarañca paṇītatarañca, yenāhaŋ sāvake vinemi, yena mayā sāvakā vinītā assāsappattā paṭijānanti ajjhāsayaŋ ādibrahmacariyan’ ti.

Evaŋ vutte, te paribbājakā unnādino uccāsaddamahāsaddā ahesuŋ– ‘ettha mayaŋ anassāma sācariyakā, na mayaŋ ito bhiyyo uttaritaraŋ pajānāmā’ ti.

Nigrodhassa pajjhāyanaŋ

75. Yadā aññāsi sandhāno gahapati– ‘aññadatthu kho dānime aññatitthiyā paribbājakā bhagavato bhāsitaŋ sussūsanti, sotaŋ odahanti, aññācittaŋ upaṭṭhāpentī’ ti. Atha nigrodhaŋ paribbājakaŋ etadavoca (p. 3.044) ‘iti kho, bhante nigrodha, yaŋ maŋ tvaŋ avacāsi– “yagghe, gahapati, jāneyyāsi, kena samaṇo gotamo saddhiŋ sallapati, kena sākacchaŋ samāpajjati, kena paññāveyyattiyaŋ samāpajjati, suññāgārahatā samaṇassa gotamassa paññā, aparisāvacaro samaṇo gotamo nālaŋ sallāpāya, so antamantāneva sevati; seyyathāpi nāma gokāṇā pariyantacārinī antamantāneva sevati. Evameva suññāgārahatā samaṇassa gotamassa paññā, aparisāvacaro samaṇo gotamo nālaŋ sallāpāya; so antamantāneva sevati; ingha, gahapati, samaṇo gotamo imaŋ parisaŋ āgaccheyya, ekapañheneva naŋ saŋsādeyyāma, tucchakumbhīva naŋ maññe orodheyyāmā” ti. Ayaŋ kho so, bhante, bhagavā arahaŋ sammāsambuddho idhānuppatto, aparisāvacaraŋ pana naŋ karotha, gokāṇaŋ pariyantacāriniŋ karotha, ekapañheneva naŋ saŋsādetha, tucchakumbhīva naŋ orodhethā’ ti. Evaŋ vutte, nigrodho paribbājako tuṇhībhūto mankubhūto pattakkhandho adhomukho pajjhāyanto appaṭibhāno nisīdi.

76. Atha kho bhagavā nigrodhaŋ paribbājakaŋ tuṇhībhūtaŋ mankubhūtaŋ pattakkhandhaŋ adhomukhaŋ pajjhāyantaŋ appaṭibhānaŋ viditvā nigrodhaŋ paribbājakaŋ etadavoca– ‘saccaŋ kira, nigrodha, bhāsitā te esā vācā’ ti? ‘Saccaŋ bhante, bhāsitā me esā vācā, yathābālena yathāmūḷhena yathā-akusalenā’ ti. ‘Taŋ kiŋ maññasi, nigrodha. Kinti te sutaŋ paribbājakānaŋ vuḍḍhānaŋ mahallakānaŋ ācariyapācariyānaŋ bhāsamānānaŋ– “ye te ahesuŋ atītamaddhānaŋ arahanto sammāsambuddhā, evaŋ su te bhagavanto saŋgamma samāgamma unnādino uccāsaddamahāsaddā anekavihitaŋ tiracchānakathaŋ anuyuttā viharanti. Seyyathidaŋ– rājakathaŋ corakathaŋ …pe… itibhavābhavakathaŋ iti vā. Seyyathāpi tvaŋ etarahi sācariyako. Udāhu, evaŋ su te bhagavanto araññavanapatthāni pantāni senāsanāni paṭisevanti appasaddāni appanigghosāni vijanavātāni manussarāhasseyyakāni paṭisallānasāruppāni, seyyathāpāhaŋ etarahī” ti.

‘Sutaŋ metaŋ, bhante. Paribbājakānaŋ vuḍḍhānaŋ mahallakānaŋ ācariyapācariyānaŋ bhāsamānānaŋ– “ye te ahesuŋ atītamaddhānaŋ arahanto sammāsambuddhā (p. 3.045) na evaŋ su te bhagavanto saŋgamma samāgamma unnādino uccāsaddamahāsaddā anekavihitaŋ tiracchānakathaŋ anuyuttā viharanti. Seyyathidaŋ– rājakathaŋ corakathaŋ …pe… itibhavābhavakathaŋ iti vā, seyyathāpāhaŋ etarahi sācariyako. Evaŋ su te bhagavanto araññavanapatthāni pantāni senāsanāni paṭisevanti appasaddāni appanigghosāni vijanavātāni manussarāhasseyyakāni paṭisallānasāruppāni, seyyathāpi bhagavā etarahī”’ ti.

‘Tassa te, nigrodha, viññussa sato mahallakassa na etadahosi – “buddho so bhagavā bodhāya dhammaŋ deseti, danto so bhagavā damathāya dhammaŋ deseti, santo so bhagavā samathāya dhammaŋ deseti, tiṇṇo so bhagavā taraṇāya dhammaŋ deseti, parinibbuto so bhagavā parinibbānāya dhammaŋ desetī”’ ti?

Brahmacariyapariyosānasacchikiriyā

77. Evaŋ vutte, nigrodho paribbājako bhagavantaŋ etadavoca– ‘accayo maŋ, bhante, accagamā yathābālaŋ yathāmūḷhaŋ yathā-akusalaŋ, yvāhaŋ evaŋ bhagavantaŋ avacāsiŋ. Tassa me, bhante, bhagavā accayaŋ accayato paṭiggaṇhātu āyatiŋ saŋvarāyā’ ti. ‘Taggha tvaŋ, nigrodha, accayo accagamā yathābālaŋ yathāmūḷhaŋ yathā-akusalaŋ, yo maŋ tvaŋ evaŋ avacāsi. Yato ca kho tvaŋ, nigrodha, accayaŋ accayato disvā yathādhammaŋ paṭikarosi, taŋ te mayaŋ paṭiggaṇhāma. Vuddhi hesā, nigrodha, ariyassa vinaye, yo accayaŋ accayato disvā yathādhammaŋ paṭikaroti āyatiŋ saŋvaraŋ āpajjati. Ahaŋ kho pana, nigrodha, evaŋ vadāmi–

“Etu viññū puriso asaṭho amāyāvī ujujātiko, ahamanusāsāmi ahaŋ dhammaŋ desemi. Yathānusiṭṭhaŋ tathā paṭipajjamāno, yassatthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissati sattavassāni. Tiṭṭhantu, nigrodha, satta vassāni. Etu viññū puriso asaṭho amāyāvī ujujātiko, ahamanusāsāmi ahaŋ dhammaŋ desemi. Yathānusiṭṭhaŋ tathā paṭipajjamāno, yassatthāya kulaputtā (p. 3.046) sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissati cha vassāni. Pañca vassāni… cattāri vassāni… tīṇi vassāni… dve vassāni… ekaŋ vassaŋ. Tiṭṭhatu, nigrodha, ekaŋ vassaŋ. Etu viññū puriso asaṭho amāyāvī ujujātiko ahamanusāsāmi ahaŋ dhammaŋ desemi. Yathānusiṭṭhaŋ tathā paṭipajjamāno, yassatthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissati satta māsāni. Tiṭṭhantu, nigrodha, satta māsāni… cha māsāni… pañca māsāni cattāri māsāni… tīṇi māsāni… dve māsāni… ekaŋ māsaŋ… aḍḍhamāsaŋ. Tiṭṭhatu, nigrodha, aḍḍhamāso. Etu viññū puriso asaṭho amāyāvī ujujātiko, ahamanusāsāmi ahaŋ dhammaŋ desemi. Yathānusiṭṭhaŋ tathā paṭipajjamāno, yassatthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissati sattāhaŋ”.

Paribbājakānaŋ pajjhāyanaŋ

78. ‘Siyā kho pana te, nigrodha, evamassa– “antevāsikamyatā no samaṇo gotamo evamāhā” ti. Na kho panetaŋ, nigrodha, evaŋ daṭṭhabbaŋ. Yo eva vo ācariyo, so eva vo ācariyo hotu. Siyā kho pana te, nigrodha, evamassa– “uddesā no cāvetukāmo samaṇo gotamo evamāhā” ti. Na kho panetaŋ, nigrodha evaŋ daṭṭhabbaŋ. Yo eva vo uddeso so eva vo uddeso hotu. Siyā kho pana te, nigrodha, evamassa– “ājīvā no cāvetukāmo samaṇo gotamo evamāhā” ti. Na kho panetaŋ, nigrodha, evaŋ daṭṭhabbaŋ. Yo eva vo ājīvo, so eva vo ājīvo hotu. Siyā kho pana te, nigrodha, evamassa– “ye no dhammā akusalā akusalasankhātā sācariyakānaŋ, tesu patiṭṭhāpetukāmo samaṇo gotamo evamāhā” ti. Na kho panetaŋ, nigrodha, evaŋ daṭṭhabbaŋ. Akusalā ceva vo te dhammā hontu akusalasankhātā ca sācariyakānaŋ. Siyā kho pana te (p. 3.047) nigrodha, evamassa– “ye no dhammā kusalā kusalasankhātā sācariyakānaŋ, tehi vivecetukāmo samaṇo gotamo evamāhā” ti. Na kho panetaŋ, nigrodha, evaŋ daṭṭhabbaŋ. Kusalā ceva vo te dhammā hontu kusalasankhātā ca sācariyakānaŋ. Iti khvāhaŋ, nigrodha, neva antevāsikamyatā evaŋ vadāmi, napi uddesā cāvetukāmo evaŋ vadāmi, napi ājīvā cāvetukāmo evaŋ vadāmi, napi ye vo dhammā akusalā akusalasankhātā sācariyakānaŋ, tesu patiṭṭhāpetukāmo evaŋ vadāmi, napi ye vo dhammā kusalā kusalasankhātā sācariyakānaŋ, tehi vivecetukāmo evaŋ vadāmi. Santi ca kho, nigrodha, akusalā dhammā appahīnā sankilesikā ponobbhavikā sadarā dukkhavipākā āyatiŋ jātijarāmaraṇiyā, yesāhaŋ pahānāya dhammaŋ desemi. Yathāpaṭipannānaŋ vo sankilesikā dhammā pahīyissanti, vodānīyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathā’ ti.

79. Evaŋ vutte, te paribbājakā tuṇhībhūtā mankubhūtā pattakkhandhā adhomukhā pajjhāyantā appaṭibhānā nisīdiŋsu yathā taŋ mārena pariyuṭṭhitacittā. Atha kho bhagavato etadahosi– ‘sabbe pime moghapurisā phuṭṭhā pāpimatā. Yatra hi nāma ekassapi na evaŋ bhavissati– “handa mayaŋ aññāṇatthampi samaṇe gotame brahmacariyaŋ carāma, kiŋ karissati sattāho”’ ti? Atha kho bhagavā udumbarikāya paribbājakārāme sīhanādaŋ naditvā vehāsaŋ abbhuggantvā gijjhakūṭe pabbate paccupaṭṭhāsi . Sandhāno pana gahapati tāvadeva rājagahaŋ pāvisīti.

Udumbarikasuttaŋ niṭṭhitaŋ dutiyaŋ.

3. Cakkavattisuttaŋ
Attadīpasaraṇatā

80. Evaŋ (p. 3.048) me sutaŋ– ekaŋ samayaŋ bhagavā magadhesu viharati mātulāyaŋ. Tatra kho bhagavā bhikkhū āmantesi– ‘bhikkhavo’ ti. ‘Bhaddante’ ti te bhikkhū bhagavato paccassosuŋ. Bhagavā etadavoca– ‘attadīpā, bhikkhave, viharatha attasaraṇā anaññasaraṇā, dhammadīpā dhammasaraṇā anaññasaraṇā. Kathañca pana, bhikkhave, bhikkhu attadīpo viharati attasaraṇo anaññasaraṇo, dhammadīpo dhammasaraṇo anaññasaraṇo? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ. Vedanāsu vedanānupassī …pe… citte cittānupassī …pe… dhammesu dhammānupassī viharati ātāpī sampajāno satimā vineyya loke abhijjhādomanassaŋ. Evaŋ kho, bhikkhave, bhikkhu attadīpo viharati attasaraṇo anaññasaraṇo, dhammadīpo dhammasaraṇo anaññasaraṇo.

‘Gocare, bhikkhave, caratha sake pettike visaye. Gocare, bhikkhave, carataŋ sake pettike visaye na lacchati māro otāraŋ, na lacchati māro ārammaṇaŋ . Kusalānaŋ, bhikkhave, dhammānaŋ samādānahetu evamidaŋ puññaŋ pavaḍḍhati.

Daḷhanemicakkavattirājā

81. ‘Bhūtapubbaŋ bhikkhave, rājā daḷhanemi nāma ahosi cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni satta ratanāni ahesuŋ seyyathidaŋ– cakkaratanaŋ-u hatthiratanaŋ assaratanaŋ maṇiratanaŋ itthiratanaŋ gahapatiratanaŋ pariṇāyakaratanameva sattamaŋ. Parosahassaŋ kho panassa puttā ahesuŋ sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasi.

82. ‘Atha (p. 3.049) kho, bhikkhave, rājā daḷhanemi bahunnaŋ vassānaŋ bahunnaŋ vassasatānaŋ bahunnaŋ vassasahassānaŋ accayena aññataraŋ purisaŋ āmantesi– “yadā tvaŋ, ambho purisa, passeyyāsi dibbaŋ cakkaratanaŋ osakkitaŋ ṭhānā cutaŋ, atha me āroceyyāsī” ti. “Evaŋ, devā” ti kho, bhikkhave, so puriso rañño daḷhanemissa paccassosi. Addasā kho, bhikkhave, so puriso bahunnaŋ vassānaŋ bahunnaŋ vassasatānaŋ bahunnaŋ vassasahassānaŋ accayena dibbaŋ cakkaratanaŋ osakkitaŋ ṭhānā cutaŋ, disvāna yena rājā daḷhanemi tenupasankami; upasankamitvā rājānaŋ daḷhanemiŋ etadavoca– “yagghe, deva, jāneyyāsi, dibbaŋ te cakkaratanaŋ osakkitaŋ ṭhānā cutan” ti. Atha kho, bhikkhave, rājā daḷhanemi jeṭṭhaputtaŋ kumāraŋ āmantāpetvā etadavoca– “dibbaŋ kira me, tāta kumāra, cakkaratanaŋ osakkitaŋ ṭhānā cutaŋ. Sutaŋ kho pana metaŋ– yassa rañño cakkavattissa dibbaŋ cakkaratanaŋ osakkati ṭhānā cavati, na dāni tena raññā ciraŋ jīvitabbaŋ hotīti. Bhuttā kho pana me mānusakā kāmā, samayo dāni me dibbe kāme pariyesituŋ. Ehi tvaŋ, tāta kumāra, imaŋ samuddapariyantaŋ pathaviŋ paṭipajja. Ahaŋ pana kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissāmī” ti.

83. ‘Atha kho, bhikkhave, rājā daḷhanemi jeṭṭhaputtaŋ kumāraŋ sādhukaŋ rajje samanusāsitvā kesamassuŋ ohāretvā kāsāyāni vatthāni acchādetvā agārasmā anagāriyaŋ pabbaji. Sattāhapabbajite kho pana, bhikkhave, rājisimhi dibbaŋ cakkaratanaŋ antaradhāyi.

‘Atha kho, bhikkhave, aññataro puriso yena rājā khattiyo muddhābhisitto tenupasankami; upasankamitvā rājānaŋ khattiyaŋ muddhābhisittaŋ etadavoca– “yagghe, deva, jāneyyāsi, dibbaŋ cakkaratanaŋ antarahitan” ti. Atha kho, bhikkhave, rājā khattiyo muddhābhisitto dibbe cakkaratane antarahite anattamano ahosi, anattamanatañca paṭisaŋvedesi. So yena rājisi tenupasankami; upasankamitvā rājisiŋ etadavoca– “yagghe, deva, jāneyyāsi, dibbaŋ cakkaratanaŋ antarahitan” ti. Evaŋ vutte, bhikkhave, rājisi rājānaŋ khattiyaŋ muddhābhisittaŋ etadavoca– “mā kho tvaŋ, tāta, dibbe (p. 3.050) cakkaratane antarahite anattamano ahosi, mā anattamanatañca paṭisaŋvedesi, na hi te, tāta, dibbaŋ cakkaratanaŋ pettikaŋ dāyajjaŋ. Ingha tvaŋ, tāta, ariye cakkavattivatte vattāhi. Ṭhānaŋ kho panetaŋ vijjati, yaŋ te ariye cakkavattivatte vattamānassa tadahuposathe pannarase sīsaŋnhātassa uposathikassa uparipāsādavaragatassa dibbaŋ cakkaratanaŋ pātubhavissati sahassāraŋ sanemikaŋ sanābhikaŋ sabbākāraparipūran” ti.

Cakkavatti-ariyavattaŋ

84. ‘“Katamaŋ pana taŋ, deva, ariyaŋ cakkavattivattan” ti “Tena hi tvaŋ, tāta, dhammaŋyeva nissāya dhammaŋ sakkaronto dhammaŋ garuŋ karonto dhammaŋ mānento dhammaŋ pūjento dhammaŋ apacāyamāno dhammaddhajo dhammaketu dhammādhipateyyo dhammikaŋ rakkhāvaraṇaguttiŋ saŋvidahassu antojanasmiŋ balakāyasmiŋ khattiyesu anuyantesu brāhmaṇagahapatikesu negamajānapadesu samaṇabrāhmaṇesu migapakkhīsu. Mā ca te, tāta, vijite adhammakāro pavattittha. Ye ca te, tāta, vijite adhanā assu, tesañca dhanamanuppadeyyāsi . Ye ca te, tāta, vijite samaṇabrāhmaṇā madappamādā paṭiviratā khantisoracce niviṭṭhā ekamattānaŋ damenti, ekamattānaŋ samenti, ekamattānaŋ parinibbāpenti, te kālena kālaŋ upasankamitvā paripuccheyyāsi pariggaṇheyyāsi– ‘kiŋ, bhante, kusalaŋ, kiŋ akusalaŋ, kiŋ sāvajjaŋ, kiŋ anavajjaŋ, kiŋ sevitabbaŋ, kiŋ na sevitabbaŋ, kiŋ me karīyamānaŋ dīgharattaŋ ahitāya dukkhāya assa, kiŋ vā pana me karīyamānaŋ dīgharattaŋ hitāya sukhāya assā’ ti? Tesaŋ sutvā yaŋ akusalaŋ taŋ abhinivajjeyyāsi, yaŋ kusalaŋ taŋ samādāya vatteyyāsi. Idaŋ kho, tāta, taŋ ariyaŋ cakkavattivattan” ti.

Cakkaratanapātubhāvo

85. ‘“Evaŋ, devā” ti kho, bhikkhave, rājā khattiyo muddhābhisitto rājisissa paṭissutvā ariye cakkavattivatte vatti. Tassa ariye cakkavattivatte vattamānassa tadahuposathe pannarase sīsaŋnhātassa uposathikassa (p. 3.051) uparipāsādavaragatassa dibbaŋ cakkaratanaŋ pāturahosi sahassāraŋ sanemikaŋ sanābhikaŋ sabbākāraparipūraŋ. Disvāna rañño khattiyassa muddhābhisittassa etadahosi– “sutaŋ kho pana metaŋ– yassa rañño khattiyassa muddhābhisittassa tadahuposathe pannarase sīsaŋnhātassa uposathikassa uparipāsādavaragatassa dibbaŋ cakkaratanaŋ pātubhavati sahassāraŋ sanemikaŋ sanābhikaŋ sabbākāraparipūraŋ so hoti rājā cakkavattī” ti. Assaŋ nu kho ahaŋ rājā cakkavattīti.

‘Atha kho, bhikkhave, rājā khattiyo muddhābhisitto uṭṭhāyāsanā ekaŋsaŋ utarāsangaŋ karitvā vāmena hatthena bhinkāraŋ gahetvā dakkhiṇena hatthena cakkaratanaŋ abbhukkiri– “pavattatu bhavaŋ cakkaratanaŋ, abhivijinātu bhavaŋ cakkaratanan” ti.

‘Atha kho taŋ, bhikkhave, cakkaratanaŋ puratthimaŋ disaŋ pavatti, anvadeva rājā cakkavattī saddhiŋ caturanginiyā senāya. Yasmiŋ kho pana, bhikkhave, padese cakkaratanaŋ patiṭṭhāsi, tattha rājā cakkavattī vāsaŋ upagacchi saddhiŋ caturanginiyā senāya. Ye kho pana, bhikkhave, puratthimāya disāya paṭirājāno, te rājānaŋ cakkavattiŋ upasankamitvā evamāhaŋsu– “ehi kho, mahārāja, svāgataŋ te mahārāja, sakaŋ te, mahārāja, anusāsa, mahārājā” ti. Rājā cakkavattī evamāha– “pāṇo na hantabbo, adinnaŋ nādātabbaŋ, kāmesumicchā na caritabbā, musā na bhāsitabbā, majjaŋ na pātabbaŋ, yathābhuttañca bhuñjathā” ti. Ye kho pana, bhikkhave, puratthimāya disāya paṭirājāno, te rañño cakkavattissa anuyantā ahesuŋ.

86. ‘Atha kho taŋ, bhikkhave, cakkaratanaŋ puratthimaŋ samuddaŋ ajjhogāhetvā paccuttaritvā dakkhiṇaŋ disaŋ pavatti …pe… dakkhiṇaŋ samuddaŋ ajjhogāhetvā paccuttaritvā pacchimaŋ disaŋ pavatti, anvadeva rājā cakkavattī saddhiŋ caturanginiyā senāya. Yasmiŋ kho pana, bhikkhave, padese cakkaratanaŋ patiṭṭhāsi, tattha rājā cakkavattī vāsaŋ upagacchi saddhiŋ caturanginiyā senāya. Ye kho pana, bhikkhave, pacchimāya disāya paṭirājāno, te rājānaŋ cakkavattiŋ upasankamitvā evamāhaŋsu– “ehi kho, mahārāja, svāgataŋ te, mahārāja, sakaŋ te, mahārāja, anusāsa, mahārājā” ti. Rājā cakkavattī (p. 3.052) evamāha– “pāṇo na hantabbo, adinnaŋ nādātabbaŋ, kāmesumicchā na caritabbā, musā na bhāsitabbā, majjaŋ na pātabbaŋ, yathābhuttañca bhuñjathā” ti. Ye kho pana, bhikkhave, pacchimāya disāya paṭirājāno, te rañño cakkavattissa anuyantā ahesuŋ.

87. ‘Atha kho taŋ, bhikkhave, cakkaratanaŋ pacchimaŋ samuddaŋ ajjhogāhetvā paccuttaritvā uttaraŋ disaŋ pavatti, anvadeva rājā cakkavattī saddhiŋ caturanginiyā senāya. Yasmiŋ kho pana, bhikkhave, padese cakkaratanaŋ patiṭṭhāsi, tattha rājā cakkavattī vāsaŋ upagacchi saddhiŋ caturanginiyā senāya. Ye kho pana, bhikkhave, uttarāya disāya paṭirājāno, te rājānaŋ cakkavattiŋ upasankamitvā evamāhaŋsu– “ehi kho, mahārāja, svāgataŋ te, mahārāja sakaŋ te, mahārāja, anusāsa, mahārājā” ti. Rājā cakkavattī evamāha– “pāṇo na hantabbo, adinnaŋ nādātabbaŋ, kāmesumicchā na caritabbā, musā na bhāsitabbā, majjaŋ na pātabbaŋ, yathābhuttañca bhuñjathā” ti. Ye kho pana, bhikkhave, uttarāya disāya paṭirājāno, te rañño cakkavattissa anuyantā ahesuŋ.

‘Atha kho taŋ, bhikkhave, cakkaratanaŋ samuddapariyantaŋ pathaviŋ abhivijinitvā tameva rājadhāniŋ paccāgantvā rañño cakkavattissa antepuradvāre atthakaraṇapamukhe akkhāhataŋ maññe aṭṭhāsi rañño cakkavattissa antepuraŋ upasobhayamānaŋ.

Dutiyādicakkavattikathā

88. ‘Dutiyopi kho, bhikkhave, rājā cakkavattī …pe… tatiyopi kho, bhikkhave, rājā cakkavattī… catutthopi kho, bhikkhave, rājā cakkavattī… pañcamopi kho, bhikkhave, rājā cakkavattī… chaṭṭhopi kho, bhikkhave, rājā cakkavattī… sattamopi kho, bhikkhave, rājā cakkavattī bahunnaŋ vassānaŋ bahunnaŋ vassasatānaŋ bahunnaŋ vassasahassānaŋ accayena aññataraŋ purisaŋ āmantesi – “yadā tvaŋ, ambho purisa, passeyyāsi dibbaŋ cakkaratanaŋ osakkitaŋ ṭhānā cutaŋ, atha me āroceyyāsī” ti. “Evaŋ, devā” ti kho, bhikkhave, so puriso rañño cakkavattissa paccassosi. Addasā kho (p. 3.053) bhikkhave, so puriso bahunnaŋ vassānaŋ bahunnaŋ vassasatānaŋ bahunnaŋ vassasahassānaŋ accayena dibbaŋ cakkaratanaŋ osakkitaŋ ṭhānā cutaŋ. Disvāna yena rājā cakkavattī tenupasankami; upasankamitvā rājānaŋ cakkavattiŋ etadavoca– “yagghe deva, jāneyyāsi, dibbaŋ te cakkaratanaŋ osakkitaŋ ṭhānā cutan” ti?

89. ‘Atha kho, bhikkhave, rājā cakkavattī jeṭṭhaputtaŋ kumāraŋ āmantāpetvā etadavoca– “dibbaŋ kira me, tāta kumāra, cakkaratanaŋ osakkitaŋ, ṭhānā cutaŋ, sutaŋ kho pana metaŋ– yassa rañño cakkavattissa dibbaŋ cakkaratanaŋ osakkati, ṭhānā cavati, na dāni tena raññā ciraŋ jīvitabbaŋ hotīti. Bhuttā kho pana me mānusakā kāmā, samayo dāni me dibbe kāme pariyesituŋ, ehi tvaŋ, tāta kumāra, imaŋ samuddapariyantaŋ pathaviŋ paṭipajja Ahaŋ pana kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissāmī” ti.

‘Atha kho, bhikkhave, rājā cakkavattī jeṭṭhaputtaŋ kumāraŋ sādhukaŋ rajje samanusāsitvā kesamassuŋ ohāretvā kāsāyāni vatthāni acchādetvā agārasmā anagāriyaŋ pabbaji. Sattāhapabbajite kho pana, bhikkhave, rājisimhi dibbaŋ cakkaratanaŋ antaradhāyi.

90. ‘Atha kho, bhikkhave, aññataro puriso yena rājā khattiyo muddhābhisitto tenupasankami; upasankamitvā rājānaŋ khattiyaŋ muddhābhisittaŋ etadavoca– “yagghe, deva, jāneyyāsi, dibbaŋ cakkaratanaŋ antarahitan” ti? Atha kho, bhikkhave, rājā khattiyo muddhābhisitto dibbe cakkaratane antarahite anattamano ahosi. Anattamanatañca paṭisaŋvedesi; no ca kho rājisiŋ upasankamitvā ariyaŋ cakkavattivattaŋ pucchi. So samateneva sudaŋ janapadaŋ pasāsati. Tassa samatena janapadaŋ pasāsato pubbenāparaŋ janapadā na pabbanti, yathā taŋ pubbakānaŋ rājūnaŋ ariye cakkavattivatte vattamānānaŋ.

‘Atha kho, bhikkhave, amaccā pārisajjā gaṇakamahāmattā anīkaṭṭhā dovārikā mantassājīvino sannipatitvā rājānaŋ khattiyaŋ muddhābhisittaŋ etadavocuŋ– “na kho te, deva, samatena (sudaŋ) janapadaŋ pasāsato pubbenāparaŋ (p. 3.054) janapadā pabbanti, yathā taŋ pubbakānaŋ rājūnaŋ ariye cakkavattivatte vattamānānaŋ. Saŋvijjanti kho te, deva, vijite amaccā pārisajjā gaṇakamahāmattā anīkaṭṭhā dovārikā mantassājīvino mayañceva aññe ca ye mayaŋ ariyaŋ cakkavattivattaŋ dhārema. Ingha tvaŋ, deva, amhe ariyaŋ cakkavattivattaŋ puccha. Tassa te mayaŋ ariyaŋ cakkavattivattaŋ puṭṭhā byākarissāmā” ti.

Āyuvaṇṇādipariyānikathā

91. ‘Atha kho, bhikkhave, rājā khattiyo muddhābhisitto amacce pārisajje gaṇakamahāmatte anīkaṭṭhe dovārike mantassājīvino sannipātetvā ariyaŋ cakkavattivattaŋ pucchi. Tassa te ariyaŋ cakkavattivattaŋ puṭṭhā byākariŋsu. Tesaŋ sutvā dhammikañhi kho rakkhāvaraṇaguttiŋ saŋvidahi, no ca kho adhanānaŋ dhanamanuppadāsi. Adhanānaŋ dhane ananuppadiyamāne dāliddiyaŋ vepullamagamāsi. Dāliddiye vepullaŋ gate aññataro puriso paresaŋ adinnaŋ theyyasankhātaŋ ādiyi. Tamenaŋ aggahesuŋ. Gahetvā rañño khattiyassa muddhābhisittassa dassesuŋ – “ayaŋ, deva, puriso paresaŋ adinnaŋ theyyasankhātaŋ ādiyī” ti. Evaŋ vutte, bhikkhave, rājā khattiyo muddhābhisitto taŋ purisaŋ etadavoca– “saccaŋ kira tvaŋ, ambho purisa, paresaŋ adinnaŋ theyyasankhātaŋ ādiyī” ti? “Saccaŋ, devā” ti. “Kiŋ kāraṇā” ti? “Na hi, deva, jīvāmī” ti. Atha kho, bhikkhave, rājā khattiyo muddhābhisitto tassa purisassa dhanamanuppadāsi– “iminā tvaŋ, ambho purisa, dhanena attanā ca jīvāhi, mātāpitaro ca posehi, puttadārañca posehi, kammante ca payojehi, samaṇabrāhmaṇesu uddhaggikaŋ dakkhiṇaŋ patiṭṭhāpehi sovaggikaŋ sukhavipākaŋ saggasaŋvattanikan” ti. “Evaŋ, devā” ti kho, bhikkhave, so puriso rañño khattiyassa muddhābhisittassa paccassosi.

‘Aññataropi kho, bhikkhave, puriso paresaŋ adinnaŋ theyyasankhātaŋ ādiyi. Tamenaŋ aggahesuŋ. Gahetvā rañño khattiyassa muddhābhisittassa dassesuŋ– “ayaŋ, deva, puriso paresaŋ adinnaŋ theyyasankhātaŋ ādiyī” ti. Evaŋ vutte, bhikkhave, rājā khattiyo muddhābhisitto taŋ purisaŋ etadavoca– “saccaŋ (p. 3.055) kira tvaŋ, ambho purisa, paresaŋ adinnaŋ theyyasankhātaŋ ādiyī” ti? “Saccaŋ, devā” ti. “Kiŋ kāraṇā” ti? “Na hi, deva, jīvāmī” ti. Atha kho, bhikkhave, rājā khattiyo muddhābhisitto tassa purisassa dhanamanuppadāsi– “iminā tvaŋ, ambho purisa, dhanena attanā ca jīvāhi, mātāpitaro ca posehi, puttadārañca posehi, kammante ca payojehi, samaṇabrāhmaṇesu uddhaggikaŋ dakkhiṇaŋ patiṭṭhāpehi sovaggikaŋ sukhavipākaŋ saggasaŋvattanikan” ti. “Evaŋ, devā” ti kho, bhikkhave, so puriso rañño khattiyassa muddhābhisittassa paccassosi

92. ‘Assosuŋ kho, bhikkhave, manussā– “ye kira, bho, paresaŋ adinnaŋ theyyasankhātaŋ ādiyanti, tesaŋ rājā dhanamanuppadetī” ti. Sutvāna tesaŋ etadahosi– “yaŋnūna mayampi paresaŋ adinnaŋ theyyasankhātaŋ ādiyeyyāmā” ti. Atha kho, bhikkhave, aññataro puriso paresaŋ adinnaŋ theyyasankhātaŋ ādiyi. Tamenaŋ aggahesuŋ. Gahetvā rañño khattiyassa muddhābhisittassa dassesuŋ– “ayaŋ, deva, puriso paresaŋ adinnaŋ theyyasankhātaŋ ādiyī” ti. Evaŋ vutte, bhikkhave, rājā khattiyo muddhābhisitto taŋ purisaŋ etadavoca– “saccaŋ kira tvaŋ, ambho purisa, paresaŋ adinnaŋ theyyasankhātaŋ ādiyī” ti? “Saccaŋ, devā” ti. “Kiŋ kāraṇā” ti? “Na hi, deva, jīvāmī” ti. Atha kho, bhikkhave, rañño khattiyassa muddhābhisittassa etadahosi– “sace kho ahaŋ yo yo paresaŋ adinnaŋ theyyasankhātaŋ ādiyissati, tassa tassa dhanamanuppadassāmi, evamidaŋ adinnādānaŋ pavaḍḍhissati. Yaŋnūnāhaŋ imaŋ purisaŋ sunisedhaŋ nisedheyyaŋ, mūlaghaccaŋ kareyyaŋ, sīsamassa chindeyyan” ti. Atha kho, bhikkhave, rājā khattiyo muddhābhisitto purise āṇāpesi– “tena hi, bhaṇe, imaŋ purisaŋ daḷhāya rajjuyā pacchābāhaŋ gāḷhabandhanaŋ bandhitvā khuramuṇḍaŋ karitvā kharassarena paṇavena rathikāya rathikaŋ singhāṭakena singhāṭakaŋ parinetvā dakkhiṇena dvārena nikkhamitvā dakkhiṇato nagarassa sunisedhaŋ nisedhetha, mūlaghaccaŋ karotha, sīsamassa chindathā” ti. “Evaŋ, devā” ti kho, bhikkhave, te purisā rañño khattiyassa muddhābhisittassa paṭissutvā taŋ purisaŋ daḷhāya rajjuyā pacchābāhaŋ gāḷhabandhanaŋ bandhitvā khuramuṇḍaŋ karitvā kharassarena paṇavena rathikāya rathikaŋ singhāṭakena singhāṭakaŋ parinetvā (p. 3.056) dakkhiṇena dvārena nikkhamitvā dakkhiṇato nagarassa sunisedhaŋ nisedhesuŋ, mūlaghaccaŋ akaŋsu, sīsamassa chindiŋsu.

93. ‘Assosuŋ kho, bhikkhave, manussā– “ye kira, bho, paresaŋ adinnaŋ theyyasankhātaŋ ādiyanti, te rājā sunisedhaŋ nisedheti, mūlaghaccaŋ karoti, sīsāni tesaŋ chindatī” ti. Sutvāna tesaŋ etadahosi– “yaŋnūna mayampi tiṇhāni satthāni kārāpessāma, tiṇhāni satthāni kārāpetvā yesaŋ adinnaŋ theyyasankhātaŋ ādiyissāma, te sunisedhaŋ nisedhessāma, mūlaghaccaŋ karissāma, sīsāni tesaŋ chindissāmā” ti. Te tiṇhāni satthāni kārāpesuŋ, tiṇhāni satthāni kārāpetvā gāmaghātampi upakkamiŋsu kātuŋ, nigamaghātampi upakkamiŋsu kātuŋ, nagaraghātampi upakkamiŋsu kātuŋ, panthaduhanampi upakkamiŋsu kātuŋ. Yesaŋ te adinnaŋ theyyasankhātaŋ ādiyanti, te sunisedhaŋ nisedhenti, mūlaghaccaŋ karonti, sīsāni tesaŋ chindanti.

94. ‘Iti kho, bhikkhave, adhanānaŋ dhane ananuppadiyamāne dāliddiyaŋ vepullamagamāsi, dāliddiye vepullaŋ gate adinnādānaŋ vepullamagamāsi, adinnādāne vepullaŋ gate satthaŋ vepullamagamāsi, satthe vepullaŋ gate pāṇātipāto vepullamagamāsi, pāṇātipāte vepullaŋ gate tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi parihāyamānānaŋ asītivassasahassāyukānaŋ manussānaŋ cattārīsavassasahassāyukā puttā ahesuŋ.

‘Cattārīsavassasahassāyukesu, bhikkhave, manussesu aññataro puriso paresaŋ adinnaŋ theyyasankhātaŋ ādiyi. Tamenaŋ aggahesuŋ. Gahetvā rañño khattiyassa muddhābhisittassa dassesuŋ– “ayaŋ, deva, puriso paresaŋ adinnaŋ theyyasankhātaŋ ādiyī” ti. Evaŋ vutte, bhikkhave, rājā khattiyo muddhābhisitto taŋ purisaŋ etadavoca– “saccaŋ kira tvaŋ, ambho purisa, paresaŋ adinnaŋ theyyasankhātaŋ ādiyī” ti? “Na hi, devā” ti sampajānamusā abhāsi.

95. ‘Iti (p. 3.057) kho, bhikkhave, adhanānaŋ dhane ananuppadiyamāne dāliddiyaŋ vepullamagamāsi. Dāliddiye vepullaŋ gate adinnādānaŋ vepullamagamāsi, adinnādāne vepullaŋ gate satthaŋ vepullamagamāsi. Satthe vepullaŋ gate pāṇātipāto vepullamagamāsi, pāṇātipāte vepullaŋ gate musāvādo vepullamagamāsi musāvāde vepullaŋ gate tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi parihāyamānānaŋ cattārīsavassasahassāyukānaŋ manussānaŋ vīsativassasahassāyukā puttā ahesuŋ.

‘Vīsativassasahassāyukesu bhikkhave, manussesu aññataro puriso paresaŋ adinnaŋ theyyasankhātaŋ ādiyi. Tamenaŋ aññataro puriso rañño khattiyassa muddhābhisittassa ārocesi– “itthannāmo, deva, puriso paresaŋ adinnaŋ theyyasankhātaŋ ādiyī” ti pesuññamakāsi.

96. ‘Iti kho, bhikkhave, adhanānaŋ dhane ananuppadiyamāne dāliddiyaŋ vepullamagamāsi. Dāliddiye vepullaŋ gate adinnādānaŋ vepullamagamāsi, adinnādāne vepullaŋ gate satthaŋ vepullamagamāsi, satthe vepullaŋ gate pāṇātipāto vepullamagamāsi, pāṇātipāte vepullaŋ gate musāvādo vepullamagamāsi, musāvāde vepullaŋ gate pisuṇā vācā vepullamagamāsi, pisuṇāya vācāya vepullaŋ gatāya tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi parihāyamānānaŋ vīsativassasahassāyukānaŋ manussānaŋ dasavassasahassāyukā puttā ahesuŋ.

‘Dasavassasahassāyukesu, bhikkhave, manussesu ekidaŋ sattā vaṇṇavanto honti, ekidaŋ sattā dubbaṇṇā. Tattha ye te sattā dubbaṇṇā, te vaṇṇavante satte abhijjhāyantā paresaŋ dāresu cārittaŋ āpajjiŋsu.

97. ‘Iti kho, bhikkhave, adhanānaŋ dhane ananuppadiyamāne dāliddiyaŋ vepullamagamāsi. Dāliddiye vepullaŋ gate …pe… kāmesumicchācāro vepullamagamāsi, kāmesumicchācāre vepullaŋ gate tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi (p. 3.058) parihāyamānānaŋ dasavassasahassāyukānaŋ manussānaŋ pañcavassasahassāyukā puttā ahesuŋ.

98. ‘Pañcavassasahassāyukesu, bhikkhave manussesu dve dhammā vepullamagamaŋsu– pharusāvācā samphappalāpo ca. Dvīsu dhammesu vepullaŋ gatesu tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi parihāyamānānaŋ pañcavassasahassāyukānaŋ manussānaŋ appekacce aḍḍhateyyavassasahassāyukā, appekacce dvevassasahassāyukā puttā ahesuŋ.

99. ‘Aḍḍhateyyavassasahassāyukesu, bhikkhave, manussesu abhijjhābyāpādā vepullamagamaŋsu. Abhijjhābyāpādesu vepullaŋ gatesu tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi parihāyamānānaŋ aḍḍhateyyavassasahassāyukānaŋ manussānaŋ vassasahassāyukā puttā ahesuŋ.

100. ‘Vassasahassāyukesu, bhikkhave, manussesu micchādiṭṭhi vepullamagamāsi. Micchādiṭṭhiyā vepullaŋ gatāya tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi parihāyamānānaŋ vassasahassāyukānaŋ manussānaŋ pañcavassasatāyukā puttā ahesuŋ.

101. ‘Pañcavassasatāyukesu, bhikkhave, manussesu tayo dhammā vepullamagamaŋsu. Adhammarāgo visamalobho micchādhammo. Tīsu dhammesu vepullaŋ gatesu tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi parihāyamānānaŋ pañcavassasatāyukānaŋ manussānaŋ appekacce aḍḍhateyyavassasatāyukā, appekacce dvevassasatāyukā puttā ahesuŋ.

‘Aḍḍhateyyavassasatāyukesu, bhikkhave manussesu ime dhammā vepullamagamaŋsu. Amatteyyatā apetteyyatā asāmaññatā abrahmaññatā na kule jeṭṭhāpacāyitā.

102. ‘Iti (p. 3.059) kho, bhikkhave, adhanānaŋ dhane ananuppadiyamāne dāliddiyaŋ vepullamagamāsi. Dāliddiye vepullaŋ gate adinnādānaŋ vepullamagamāsi. Adinnādāne vepullaŋ gate satthaŋ vepullamagamāsi. Satthe vepullaŋ gate pāṇātipāto vepullamagamāsi. Pāṇātipāte vepullaŋ gate musāvādo vepullamagamāsi. Musāvāde vepullaŋ gate pisuṇā vācā vepullamagamāsi. Pisuṇāya vācāya vepullaŋ gatāya kāmesumicchācāro vepullamagamāsi. Kāmesumicchācāre vepullaŋ gate dve dhammā vepullamagamaŋsu, pharusā vācā samphappalāpo ca. Dvīsu dhammesu vepullaŋ gatesu abhijjhābyāpādā vepullamagamaŋsu. Abhijjhābyāpādesu vepullaŋ gatesu micchādiṭṭhi vepullamagamāsi. Micchādiṭṭhiyā vepullaŋ gatāya tayo dhammā vepullamagamaŋsu, adhammarāgo visamalobho micchādhammo. Tīsu dhammesu vepullaŋ gatesu ime dhammā vepullamagamaŋsu, amatteyyatā apetteyyatā asāmaññatā abrahmaññatā na kule jeṭṭhāpacāyitā. Imesu dhammesu vepullaŋ gatesu tesaŋ sattānaŋ āyupi parihāyi, vaṇṇopi parihāyi. Tesaŋ āyunāpi parihāyamānānaŋ vaṇṇenapi parihāyamānānaŋ aḍḍhateyyavassasatāyukānaŋ manussānaŋ vassasatāyukā puttā ahesuŋ.

Dasavassāyukasamayo

103. ‘Bhavissati bhikkhave, so samayo, yaŋ imesaŋ manussānaŋ dasavassāyukā puttā bhavissanti. Dasavassāyukesu, bhikkhave, manussesu pañcavassikā kumārikā alaŋpateyyā bhavissanti. Dasavassāyukesu, bhikkhave, manussesu imāni rasāni antaradhāyissanti, seyyathidaŋ, sappi navanītaŋ telaŋ madhu phāṇitaŋ loṇaŋ. Dasavassāyukesu, bhikkhave, manussesu kudrūsako aggaŋ bhojanānaŋ bhavissati. Seyyathāpi, bhikkhave, etarahi sālimaŋsodano aggaŋ bhojanānaŋ; evameva kho, bhikkhave, dasavassāyukesu manussesu kudrūsako aggaŋ bhojanānaŋ bhavissati.

‘Dasavassāyukesu, bhikkhave, manussesu dasa kusalakammapathā sabbena sabbaŋ antaradhāyissanti, dasa akusalakammapathā atibyādippissanti . Dasavassāyukesu (p. 3.060) bhikkhave, manussesu kusalantipi na bhavissati, kuto pana kusalassa kārako. Dasavassāyukesu, bhikkhave, manussesu ye te bhavissanti amatteyyā apetteyyā asāmaññā abrahmaññā na kule jeṭṭhāpacāyino, te pujjā ca bhavissanti pāsaŋsā ca. Seyyathāpi, bhikkhave, etarahi matteyyā petteyyā sāmaññā brahmaññā kule jeṭṭhāpacāyino pujjā ca pāsaŋsā ca; evameva kho, bhikkhave, dasavassāyukesu manussesu ye te bhavissanti amatteyyā apetteyyā asāmaññā abrahmaññā na kule jeṭṭhāpacāyino, te pujjā ca bhavissanti pāsaŋsā ca.

‘Dasavassāyukesu bhikkhave, manussesu na bhavissati mātāti vā mātucchāti vā mātulānīti vā ācariyabhariyāti vā garūnaŋ dārāti vā. Sambhedaŋ loko gamissati yathā ajeḷakā kukkuṭasūkarā soṇasingālā .

‘Dasavassāyukesu, bhikkhave, manussesu tesaŋ sattānaŋ aññamaññamhi tibbo āghāto paccupaṭṭhito bhavissati tibbo byāpādo tibbo manopadoso tibbaŋ vadhakacittaŋ. Mātupi puttamhi puttassapi mātari; pitupi puttamhi puttassapi pitari; bhātupi bhaginiyā bhaginiyāpi bhātari tibbo āghāto paccupaṭṭhito bhavissati tibbo byāpādo tibbo manopadoso tibbaŋ vadhakacittaŋ. Seyyathāpi, bhikkhave, māgavikassa migaŋ disvā tibbo āghāto paccupaṭṭhito hoti tibbo byāpādo tibbo manopadoso tibbaŋ vadhakacittaŋ; evameva kho, bhikkhave, dasavassāyukesu manussesu tesaŋ sattānaŋ aññamaññamhi tibbo āghāto paccupaṭṭhito bhavissati tibbo byāpādo tibbo manopadoso tibbaŋ vadhakacittaŋ. Mātupi puttamhi puttassapi mātari; pitupi puttamhi puttassapi pitari; bhātupi bhaginiyā bhaginiyāpi bhātari tibbo āghāto paccupaṭṭhito bhavissati tibbo byāpādo tibbo manopadoso tibbaŋ vadhakacittaŋ.

104. ‘Dasavassāyukesu, bhikkhave, manussesu sattāhaŋ satthantarakappo bhavissati. Te aññamaññamhi migasaññaŋ paṭilabhissanti. Tesaŋ tiṇhāni satthāni (p. 3.061) hatthesu pātubhavissanti. Te tiṇhena satthena “esa migo esa migo” ti aññamaññaŋ jīvitā voropessanti.

‘Atha kho tesaŋ, bhikkhave, sattānaŋ ekaccānaŋ evaŋ bhavissati – “mā ca mayaŋ kañci, mā ca amhe koci, yaŋnūna mayaŋ tiṇagahanaŋ vā vanagahanaŋ vā rukkhagahanaŋ vā nadīviduggaŋ vā pabbatavisamaŋ vā pavisitvā vanamūlaphalāhārā yāpeyyāmā” ti. Te tiṇagahanaŋ vā vanagahanaŋ vā rukkhagahanaŋ vā nadīviduggaŋ vā pabbatavisamaŋ vā pavisitvā sattāhaŋ vanamūlaphalāhārā yāpessanti. Te tassa sattāhassa accayena tiṇagahanā vanagahanā rukkhagahanā nadīviduggā pabbatavisamā nikkhamitvā aññamaññaŋ ālingitvā sabhāgāyissanti samassāsissanti– “diṭṭhā, bho, sattā jīvasi, diṭṭhā, bho, sattā jīvasī” ti.

Āyuvaṇṇādivaḍḍhanakathā

105. ‘Atha kho tesaŋ, bhikkhave, sattānaŋ evaŋ bhavissati– “mayaŋ kho akusalānaŋ dhammānaŋ samādānahetu evarūpaŋ āyataŋ ñātikkhayaŋ pattā. Yaŋnūna mayaŋ kusalaŋ kareyyāma. Kiŋ kusalaŋ kareyyāma? Yaŋnūna mayaŋ pāṇātipātā virameyyāma, idaŋ kusalaŋ dhammaŋ samādāya vatteyyāmā” ti. Te pāṇātipātā viramissanti, idaŋ kusalaŋ dhammaŋ samādāya vattissanti. Te kusalānaŋ dhammānaŋ samādānahetu āyunāpi vaḍḍhissanti, vaṇṇenapi vaḍḍhissanti Tesaŋ āyunāpi vaḍḍhamānānaŋ vaṇṇenapi vaḍḍhamānānaŋ dasavassāyukānaŋ manussānaŋ vīsativassāyukā puttā bhavissanti.

‘Atha kho tesaŋ, bhikkhave, sattānaŋ evaŋ bhavissati– “mayaŋ kho kusalānaŋ dhammānaŋ samādānahetu āyunāpi vaḍḍhāma, vaṇṇenapi vaḍḍhāma. Yaŋnūna mayaŋ bhiyyosomattāya kusalaŋ kareyyāma. Kiŋ kusalaŋ kareyyāma? Yaŋnūna mayaŋ adinnādānā virameyyāma… kāmesumicchācārā virameyyāma… musāvādā virameyyāma… pisuṇāya vācāya virameyyāma… pharusāya vācāya virameyyāma… samphappalāpā virameyyāma… abhijjhaŋ pajaheyyāma… byāpādaŋ pajaheyyāma… micchādiṭṭhiŋ pajaheyyāma… tayo dhamme pajaheyyāma– adhammarāgaŋ visamalobhaŋ micchādhammaŋ… yaŋnūna mayaŋ matteyyā assāma petteyyā sāmaññā brahmaññā kule jeṭṭhāpacāyino, idaŋ kusalaŋ dhammaŋ samādāya vatteyyāmā” ti. Te matteyyā bhavissanti petteyyā sāmaññā (p. 3.062) brahmaññā kule jeṭṭhāpacāyino, idaŋ kusalaŋ dhammaŋ samādāya vattissanti.

‘Te kusalānaŋ dhammānaŋ samādānahetu āyunāpi vaḍḍhissanti, vaṇṇenapi vaḍḍhissanti. Tesaŋ āyunāpi vaḍḍhamānānaŋ vaṇṇenapi vaḍḍhamānānaŋ vīsativassāyukānaŋ manussānaŋ cattārīsavassāyukā puttā bhavissanti… cattārīsavassāyukānaŋ manussānaŋ asītivassāyukā puttā bhavissanti… asītivassāyukānaŋ manussānaŋ saṭṭhivassasatāyukā puttā bhavissanti… saṭṭhivassasatāyukānaŋ manussānaŋ vīsatitivassasatāyukā puttā bhavissanti… vīsatitivassasatāyukānaŋ manussānaŋ cattārīsachabbassasatāyukā puttā bhavissanti. Cattārīsachabbassasatāyukānaŋ manussānaŋ dvevassasahassāyukā puttā bhavissanti… dvevassasahassāyukānaŋ manussānaŋ cattārivassasahassāyukā puttā bhavissanti… cattārivassasahassāyukānaŋ manussānaŋ aṭṭhavassasahassāyukā puttā bhavissanti… aṭṭhavassasahassāyukānaŋ manussānaŋ vīsativassasahassāyukā puttā bhavissanti… vīsativassasahassāyukānaŋ manussānaŋ cattārīsavassasahassāyukā puttā bhavissanti… cattārīsavassasahassāyukānaŋ manussānaŋ asītivassasahassāyukā puttā bhavissanti… asītivassasahassāyukesu, bhikkhave, manussesu pañcavassasatikā kumārikā alaŋpateyyā bhavissanti.

Sankharāja-uppatti

106. ‘Asītivassasahassāyukesu, bhikkhave, manussesu tayo ābādhā bhavissanti, icchā, anasanaŋ, jarā. Asītivassasahassāyukesu, bhikkhave, manussesu ayaŋ jambudīpo iddho ceva bhavissati phīto ca, kukkuṭasampātikā gāmanigamarājadhāniyo . Asītivassasahassāyukesu, bhikkhave, manussesu ayaŋ jambudīpo avīci maññe phuṭo bhavissati manussehi, seyyathāpi naḷavanaŋ vā saravanaŋ vā. Asītivassasahassāyukesu, bhikkhave, manussesu ayaŋ bārāṇasī ketumatī nāma rājadhānī bhavissati iddhā ceva phītā ca bahujanā ca ākiṇṇamanussā ca subhikkhā ca. Asītivassasahassāyukesu, bhikkhave, manussesu (p. 3.063) imasmiŋ jambudīpe caturāsītinagarasahassāni bhavissanti ketumatīrājadhānīpamukhāni. Asītivassasahassāyukesu, bhikkhave, manussesu ketumatiyā rājadhāniyā sankho nāma rājā uppajjissati cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni satta ratanāni bhavissanti, seyyathidaŋ, cakkaratanaŋ hatthiratanaŋ assaratanaŋ maṇiratanaŋ itthiratanaŋ gahapatiratanaŋ pariṇāyakaratanameva sattamaŋ. Parosahassaŋ kho panassa puttā bhavissanti sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasissati.

Metteyyabuddhuppādo

107. ‘Asītivassasahassāyukesu, bhikkhave, manussesu metteyyo nāma bhagavā loke uppajjissati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. Seyyathāpāhametarahi loke uppanno arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedessati, seyyathāpāhametarahi imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedemi. So dhammaŋ desessati ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāsessati; seyyathāpāhametarahi dhammaŋ desemi ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāsemi. So anekasahassaŋ bhikkhusaŋghaŋ pariharissati, seyyathāpāhametarahi anekasataŋ bhikkhusaŋghaŋ pariharāmi.

108. ‘Atha kho, bhikkhave, sankho nāma rājā yo so yūpo raññā mahāpanādena kārāpito. Taŋ yūpaŋ ussāpetvā ajjhāvasitvā taŋ datvā (p. 3.064) vissajjitvā samaṇabrāhmaṇakapaṇaddhikavaṇibbakayācakānaŋ dānaŋ datvā metteyyassa bhagavato arahato sammāsambuddhassa santike kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissati. So evaŋ pabbajito samāno eko vūpakaṭṭho appamatto ātāpī pahitatto viharanto nacirasseva yassatthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissati.

109. ‘Attadīpā, bhikkhave, viharatha attasaraṇā anaññasaraṇā, dhammadīpā dhammasaraṇā anaññasaraṇā. Kathañca, bhikkhave, bhikkhu attadīpo viharati attasaraṇo anaññasaraṇo dhammadīpo dhammasaraṇo anaññasaraṇo? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ. Vedanāsu vedanānupassī …pe… citte cittānupassī …pe… dhammesu dhammānupassī viharati ātāpī sampajāno satimā vineyya loke abhijjhādomanassaŋ. Evaŋ kho, bhikkhave, bhikkhu attadīpo viharati attasaraṇo anaññasaraṇo dhammadīpo dhammasaraṇo anaññasaraṇo.

Bhikkhuno-āyuvaṇṇādivaḍḍhanakathā

110. ‘Gocare, bhikkhave, caratha sake pettike visaye. Gocare, bhikkhave, carantā sake pettike visaye āyunāpi vaḍḍhissatha, vaṇṇenapi vaḍḍhissatha, sukhenapi vaḍḍhissatha, bhogenapi vaḍḍhissatha, balenapi vaḍḍhissatha.

‘Kiñca bhikkhave, bhikkhuno āyusmiŋ? Idha, bhikkhave, bhikkhu chandasamādhipadhānasankhārasamannāgataŋ iddhipādaŋ bhāveti, vīriyasamādhipadhānasankhārasamannāgataŋ iddhipādaŋ bhāveti, cittasamādhipadhānasankhārasamannāgataŋ iddhipādaŋ bhāveti, vīmaŋsāsamādhipadhānasankhārasamannāgataŋ iddhipādaŋ bhāveti. So imesaŋ catunnaŋ iddhipādānaŋ bhāvitattā bahulīkatattā ākankhamāno kappaŋ vā tiṭṭheyya kappāvasesaŋ vā. Idaŋ kho, bhikkhave, bhikkhuno āyusmiŋ.

‘Kiñca, bhikkhave, bhikkhuno vaṇṇasmiŋ? Idha, bhikkhave, bhikkhu sīlavā hoti, pātimokkhasaŋvarasaŋvuto viharati ācāragocarasampanno, aṇumattesu vajjesu (p. 3.065) bhayadassāvī, samādāya sikkhati sikkhāpadesu. Idaŋ kho, bhikkhave, bhikkhuno vaṇṇasmiŋ.

‘Kiñca, bhikkhave, bhikkhuno sukhasmiŋ? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Idaŋ kho, bhikkhave, bhikkhuno, sukhasmiŋ.

‘Kiñca, bhikkhave, bhikkhuno bhogasmiŋ? Idha, bhikkhave, bhikkhu mettāsahagatena cetasā ekaŋ disaŋ pharitvā viharati tathā dutiyaŋ. Tathā tatiyaŋ. Tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyāpajjena pharitvā viharati. Karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati. Tathā dutiyaŋ. Tathā tatiyaŋ. Tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyāpajjena pharitvā viharati. Idaŋ kho, bhikkhave, bhikkhuno bhogasmiŋ.

‘Kiñca bhikkhave, bhikkhuno balasmiŋ? Idha, bhikkhave, bhikkhu āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Idaŋ kho, bhikkhave, bhikkhuno balasmiŋ.

‘Nāhaŋ, bhikkhave, aññaŋ ekabalampi samanupassāmi yaŋ evaŋ duppasahaŋ, yathayidaŋ, bhikkhave, mārabalaŋ. Kusalānaŋ bhikkhave, dhammānaŋ samādānahetu evamidaŋ puññaŋ pavaḍḍhatī’ ti. Idamavoca bhagavā. Attamanā te bhikkhū bhagavato bhāsitaŋ abhinandunti.

Cakkavattisuttaŋ niṭṭhitaŋ tatiyaŋ.

4. Aggaññasuttaŋ
Vāseṭṭhabhāradvājā

111. Evaŋ (p. 3.066) me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena vāseṭṭhabhāradvājā bhikkhūsu parivasanti bhikkhubhāvaŋ ākankhamānā. Atha kho bhagavā sāyanhasamayaŋ paṭisallānā vuṭṭhito pāsādā orohitvā pāsādapacchāyāyaŋ abbhokāse cankamati.

112. Addasā kho vāseṭṭho bhagavantaŋ sāyanhasamayaŋ paṭisallānā vuṭṭhitaŋ pāsādā orohitvā pāsādapacchāyāyaŋ abbhokāse cankamantaŋ. Disvāna bhāradvājaŋ āmantesi– ‘ayaŋ, āvuso bhāradvāja, bhagavā sāyanhasamayaŋ paṭisallānā vuṭṭhito pāsādā orohitvā pāsādapacchāyāyaŋ abbhokāse cankamati. Āyāmāvuso bhāradvāja, yena bhagavā tenupasankamissāma; appeva nāma labheyyāma bhagavato santikā dhammiŋ kathaŋ savanāyā’ ti. ‘Evamāvuso’ ti kho bhāradvājo vāseṭṭhassa paccassosi.

113. Atha kho vāseṭṭhabhāradvājā yena bhagavā tenupasankamiŋsu; upasankamitvā bhagavantaŋ abhivādetvā bhagavantaŋ cankamantaŋ anucankamiŋsu. Atha kho bhagavā vāseṭṭhaŋ āmantesi– ‘tumhe khvattha, vāseṭṭha, brāhmaṇajaccā brāhmaṇakulīnā brāhmaṇakulā agārasmā anagāriyaŋ pabbajitā, kacci vo, vāseṭṭha, brāhmaṇā na akkosanti na paribhāsantī’ ti? ‘Taggha no, bhante, brāhmaṇā akkosanti paribhāsanti attarūpāya paribhāsāya paripuṇṇāya, no aparipuṇṇāyā’ ti. ‘Yathā kathaŋ pana vo, vāseṭṭha, brāhmaṇā akkosanti paribhāsanti attarūpāya paribhāsāya paripuṇṇāya, no aparipuṇṇāyā’ ti? ‘Brāhmaṇā, bhante, evamāhaŋsu– “brāhmaṇova seṭṭho vaṇṇo, hīnā aññe vaṇṇā . Brāhmaṇova sukko vaṇṇo (p. 3.067) kaṇhā aññe vaṇṇā . Brāhmaṇāva sujjhanti, no abrāhmaṇā. Brāhmaṇāva brahmuno puttā orasā mukhato jātā brahmajā brahmanimmitā brahmadāyādā. Te tumhe seṭṭhaŋ vaṇṇaŋ hitvā hīnamattha vaṇṇaŋ ajjhupagatā, yadidaŋ muṇḍake samaṇake ibbhe kaṇhe bandhupādāpacce. Tayidaŋ na sādhu, tayidaŋ nappatirūpaŋ, yaŋ tumhe seṭṭhaŋ vaṇṇaŋ hitvā hīnamattha vaṇṇaŋ ajjhupagatā yadidaŋ muṇḍake samaṇake ibbhe kaṇhe bandhupādāpacce” ti. Evaŋ kho no, bhante, brāhmaṇā akkosanti paribhāsanti attarūpāya paribhāsāya paripuṇṇāya, no aparipuṇṇāyā’ ti.

114. ‘Taggha vo, vāseṭṭha, brāhmaṇā porāṇaŋ assarantā evamāhaŋsu– “brāhmaṇova seṭṭho vaṇṇo, hīnā aññe vaṇṇā; brāhmaṇova sukko vaṇṇo, kaṇhā aññe vaṇṇā; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā” ti. Dissanti kho pana, vāseṭṭha, brāhmaṇānaŋ brāhmaṇiyo utuniyopi gabbhiniyopi vijāyamānāpi pāyamānāpi. Te ca brāhmaṇā yonijāva samānā evamāhaŋsu “brāhmaṇova seṭṭho vaṇṇo, hīnā aññe vaṇṇā; brāhmaṇova sukko vaṇṇo, kaṇhā aññe vaṇṇā; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā” ti. Te brahmānañceva abbhācikkhanti, musā ca bhāsanti, bahuñca apuññaŋ pasavanti.

Catuvaṇṇasuddhi

115. ‘Cattārome, vāseṭṭha, vaṇṇā– khattiyā, brāhmaṇā, vessā, suddā. Khattiyopi kho, vāseṭṭha, idhekacco pāṇātipātī hoti adinnādāyī kāmesumicchācārī musāvādī pisuṇavāco pharusavāco samphappalāpī abhijjhālu byāpannacitto micchādiṭṭhī. Iti kho, vāseṭṭha, yeme dhammā akusalā akusalasankhātā sāvajjā sāvajjasankhātā asevitabbā asevitabbasankhātā na-alamariyā na-alamariyasankhātā kaṇhā kaṇhavipākā viññugarahitā, khattiyepi te idhekacce sandissanti. Brāhmaṇopi kho, vāseṭṭha …pe… vessopi kho, vāseṭṭha …pe… suddopi kho, vāseṭṭha, idhekacco (p. 3.068) pāṇātipātī hoti adinnādāyī kāmesumicchācārī musāvādī pisuṇavāco pharusavāco samphappalāpī abhijjhālu byāpannacitto micchādiṭṭhī. Iti kho, vāseṭṭha, yeme dhammā akusalā akusalasankhātā …pe… kaṇhā kaṇhavipākā viññugarahitā; suddepi te idhekacce sandissanti.

‘Khattiyopi kho, vāseṭṭha, idhekacco pāṇātipātā paṭivirato hoti, adinnādānā paṭivirato, kāmesumicchācārā paṭivirato, musāvādā paṭivirato, pisuṇāya vācāya paṭivirato, pharusāya vācāya paṭivirato, samphappalāpā paṭivirato, anabhijjhālu abyāpannacitto, sammādiṭṭhī. Iti kho, vāseṭṭha, yeme dhammā kusalā kusalasankhātā anavajjā anavajjasankhātā sevitabbā sevitabbasankhātā alamariyā alamariyasankhātā sukkā sukkavipākā viññuppasatthā, khattiyepi te idhekacce sandissanti. Brāhmaṇopi kho, vāseṭṭha …pe… vessopi kho, vāseṭṭha …pe… suddopi kho, vāseṭṭha, idhekacco pāṇātipātā paṭivirato hoti …pe… anabhijjhālu abyāpannacitto, sammādiṭṭhī. Iti kho, vāseṭṭha, yeme dhammā kusalā kusalasankhātā anavajjā anavajjasankhātā sevitabbā sevitabbasankhātā alamariyā alamariyasankhātā sukkā sukkavipākā viññuppasatthā; suddepi te idhekacce sandissanti.

116. ‘Imesu kho, vāseṭṭha, catūsu vaṇṇesu evaŋ ubhayavokiṇṇesu vattamānesu kaṇhasukkesu dhammesu viññugarahitesu ceva viññuppasatthesu ca yadettha brāhmaṇā evamāhaŋsu– “brāhmaṇova seṭṭho vaṇṇo, hīnā aññe vaṇṇā; brāhmaṇova sukko vaṇṇo, kaṇhā aññe vaṇṇā; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā” ti. Taŋ tesaŋ viññū nānujānanti. Taŋ kissa hetu? Imesañhi, vāseṭṭha, catunnaŋ vaṇṇānaŋ yo hoti bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññāvimutto, so nesaŋ aggamakkhāyati dhammeneva, no adhammena. Dhammo hi, vāseṭṭha, seṭṭho janetasmiŋ, diṭṭhe ceva dhamme abhisamparāyañca

117. ‘Tadamināpetaŋ, vāseṭṭha, pariyāyena veditabbaŋ, yathā dhammova seṭṭho janetasmiŋ, diṭṭhe ceva dhamme abhisamparāyañca.

‘Jānāti (p. 3.069) kho, vāseṭṭha, rājā pasenadi kosalo– “samaṇo gotamo anantarā sakyakulā pabbajito” ti. Sakyā kho pana, vāseṭṭha, rañño pasenadissa kosalassa anuyuttā bhavanti. Karonti kho, vāseṭṭha, sakyā raññe pasenadimhi kosale nipaccakāraŋ abhivādanaŋ paccuṭṭhānaŋ añjalikammaŋ sāmīcikammaŋ. Iti kho, vāseṭṭha, yaŋ karonti sakyā raññe pasenadimhi kosale nipaccakāraŋ abhivādanaŋ paccuṭṭhānaŋ añjalikammaŋ sāmīcikammaŋ, karoti taŋ rājā pasenadi kosalo tathāgate nipaccakāraŋ abhivādanaŋ paccuṭṭhānaŋ añjalikammaŋ sāmīcikammaŋ, na naŋ “sujāto samaṇo gotamo, dujjātohamasmi. Balavā samaṇo gotamo, dubbalohamasmi. Pāsādiko samaṇo gotamo, dubbaṇṇohamasmi. Mahesakkho samaṇo gotamo, appesakkhohamasmī” ti. Atha kho naŋ dhammaŋyeva sakkaronto dhammaŋ garuŋ karonto dhammaŋ mānento dhammaŋ pūjento dhammaŋ apacāyamāno evaŋ rājā pasenadi kosalo tathāgate nipaccakāraŋ karoti, abhivādanaŋ paccuṭṭhānaŋ añjalikammaŋ sāmīcikammaŋ. Imināpi kho etaŋ, vāseṭṭha, pariyāyena veditabbaŋ, yathā dhammova seṭṭho janetasmiŋ, diṭṭhe ceva dhamme abhisamparāyañca.

118. ‘Tumhe khvattha, vāseṭṭha, nānājaccā nānānāmā nānāgottā nānākulā agārasmā anagāriyaŋ pabbajitā. “Ke tumhe” ti– puṭṭhā samānā “samaṇā sakyaputtiyāmhā” ti– paṭijānātha. Yassa kho panassa, vāseṭṭha, tathāgate saddhā niviṭṭhā mūlajātā patiṭṭhitā daḷhā asaŋhāriyā samaṇena vā brāhmaṇena vā devena vā mārena vā brahmunā vā kenaci vā lokasmiŋ, tassetaŋ kallaŋ vacanāya– “bhagavatomhi putto oraso mukhato jāto dhammajo dhammanimmito dhammadāyādo” ti. Taŋ kissa hetu? Tathāgatassa hetaŋ, vāseṭṭha, adhivacanaŋ “dhammakāyo” itipi, “brahmakāyo” itipi, “dhammabhūto” itipi, “brahmabhūto” itipi.

119. ‘Hoti kho so, vāseṭṭha, samayo yaŋ kadāci karahaci dīghassa addhuno accayena ayaŋ loko saŋvaṭṭati. Saŋvaṭṭamāne loke yebhuyyena sattā ābhassarasaŋvattanikā honti. Te tattha honti (p. 3.070) manomayā pītibhakkhā sayaŋpabhā antalikkhacarā subhaṭṭhāyino ciraŋ dīghamaddhānaŋ tiṭṭhanti.

‘Hoti kho so, vāseṭṭha, samayo yaŋ kadāci karahaci dīghassa addhuno accayena ayaŋ loko vivaṭṭati. Vivaṭṭamāne loke yebhuyyena sattā ābhassarakāyā cavitvā itthattaŋ āgacchanti. Tedha honti manomayā pītibhakkhā sayaŋpabhā antalikkhacarā subhaṭṭhāyino ciraŋ dīghamaddhānaŋ tiṭṭhanti.

Rasapathavipātubhāvo

120. ‘Ekodakībhūtaŋ kho pana, vāseṭṭha, tena samayena hoti andhakāro andhakāratimisā Na candimasūriyā paññāyanti, na nakkhattāni tārakarūpāni paññāyanti, na rattindivā paññāyanti, na māsaḍḍhamāsā paññāyanti, na utusaŋvaccharā paññāyanti na itthipumā paññāyanti, sattā sattātveva sankhyaŋ gacchanti. Atha kho tesaŋ, vāseṭṭha, sattānaŋ kadāci karahaci dīghassa addhuno accayena rasapathavī udakasmiŋ samatani; seyyathāpi nāma payaso tattassa nibbāyamānassa upari santānakaŋ hoti, evameva pāturahosi. Sā ahosi vaṇṇasampannā gandhasampannā rasasampannā, seyyathāpi nāma sampannaŋ vā sappi sampannaŋ vā navanītaŋ evaŋvaṇṇā ahosi. Seyyathāpi nāma khuddamadhuŋ aneḷakaŋ, evamassādā ahosi. Atha kho, vāseṭṭha, aññataro satto lolajātiko– “ambho, kimevidaŋ bhavissatī” ti rasapathaviŋ anguliyā sāyi. Tassa rasapathaviŋ anguliyā sāyato acchādesi, taṇhā cassa okkami. Aññepi kho, vāseṭṭha, sattā tassa sattassa diṭṭhānugatiŋ āpajjamānā rasapathaviŋ anguliyā sāyiŋsu. Tesaŋ rasapathaviŋ anguliyā sāyataŋ acchādesi, taṇhā ca tesaŋ okkami.

Candimasūriyādipātubhāvo

121. ‘Atha kho te, vāseṭṭha, sattā rasapathaviŋ hatthehi āluppakārakaŋ upakkamiŋsu paribhuñjituŋ. Yato kho te, vāseṭṭha, sattā rasapathaviŋ (p. 3.071) hatthehi āluppakārakaŋ upakkamiŋsu paribhuñjituŋ. Atha tesaŋ sattānaŋ sayaŋpabhā antaradhāyi. Sayaŋpabhāya antarahitāya candimasūriyā pāturahesuŋ. Candimasūriyesu pātubhūtesu nakkhattāni tārakarūpāni pāturahesuŋ. Nakkhattesu tārakarūpesu pātubhūtesu rattindivā paññāyiŋsu. Rattindivesu paññāyamānesu māsaḍḍhamāsā paññāyiŋsu. Māsaḍḍhamāsesu paññāyamānesu utusaŋvaccharā paññāyiŋsu. Ettāvatā kho vāseṭṭha, ayaŋ loko puna vivaṭṭo hoti.

122. ‘Atha kho te, vāseṭṭha, sattā rasapathaviŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhaŋsu. Yathā yathā kho te, vāseṭṭha, sattā rasapathaviŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhaŋsu, tathā tathā tesaŋ sattānaŋ (rasapathaviŋ paribhuñjantānaŋ) kharattañceva kāyasmiŋ okkami, vaṇṇavevaṇṇatā ca paññāyittha. Ekidaŋ sattā vaṇṇavanto honti, ekidaŋ sattā dubbaṇṇā. Tattha ye te sattā vaṇṇavanto, te dubbaṇṇe satte atimaññanti– “mayametehi vaṇṇavantatarā, amhehete dubbaṇṇatarā” ti. Tesaŋ vaṇṇātimānapaccayā mānātimānajātikānaŋ rasapathavī antaradhāyi. Rasāya pathaviyā antarahitāya sannipatiŋsu. Sannipatitvā anutthuniŋsu– “aho rasaŋ, aho rasan” ti! Tadetarahipi manussā kañcideva surasaŋ labhitvā evamāhaŋsu– “aho rasaŋ, aho rasan” ti! Tadeva porāṇaŋ aggaññaŋ akkharaŋ anusaranti, na tvevassa atthaŋ ājānanti.

Bhūmipappaṭakapātubhāvo

123. ‘Atha kho tesaŋ, vāseṭṭha, sattānaŋ rasāya pathaviyā antarahitāya bhūmipappaṭako pāturahosi. Seyyathāpi nāma ahicchattako, evameva pāturahosi. So ahosi vaṇṇasampanno gandhasampanno rasasampanno, seyyathāpi nāma sampannaŋ vā sappi sampannaŋ vā navanītaŋ evaŋvaṇṇo ahosi. Seyyathāpi nāma khuddamadhuŋ aneḷakaŋ, evamassādo ahosi.

‘Atha (p. 3.072) kho te, vāseṭṭha, sattā bhūmipappaṭakaŋ upakkamiŋsu paribhuñjituŋ. Te taŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhaŋsu. Yathā yathā kho te, vāseṭṭha, sattā bhūmipappaṭakaŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhaŋsu, tathā tathā tesaŋ sattānaŋ bhiyyoso mattāya kharattañceva kāyasmiŋ okkami, vaṇṇavevaṇṇatā ca paññāyittha. Ekidaŋ sattā vaṇṇavanto honti, ekidaŋ sattā dubbaṇṇā. Tattha ye te sattā vaṇṇavanto, te dubbaṇṇe satte atimaññanti– “mayametehi vaṇṇavantatarā, amhehete dubbaṇṇatarā” ti. Tesaŋ vaṇṇātimānapaccayā mānātimānajātikānaŋ bhūmipappaṭako antaradhāyi.

Padālatāpātubhāvo

124. ‘Bhūmipappaṭake antarahite padālatā pāturahosi, seyyathāpi nāma kalambukā, evameva pāturahosi. Sā ahosi vaṇṇasampannā gandhasampannā rasasampannā, seyyathāpi nāma sampannaŋ vā sappi sampannaŋ vā navanītaŋ evaŋvaṇṇā ahosi. Seyyathāpi nāma khuddamadhuŋ aneḷakaŋ, evamassādā ahosi.

‘Atha kho te, vāseṭṭha, sattā padālataŋ upakkamiŋsu paribhuñjituŋ. Te taŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhaŋsu. Yathā yathā kho te, vāseṭṭha, sattā padālataŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhaŋsu, tathā tathā tesaŋ sattānaŋ bhiyyosomattāya kharattañceva kāyasmiŋ okkami, vaṇṇavevaṇṇatā ca paññāyittha. Ekidaŋ sattā vaṇṇavanto honti, ekidaŋ sattā dubbaṇṇā. Tattha ye te sattā vaṇṇavanto, te dubbaṇṇe satte atimaññanti– “mayametehi vaṇṇavantatarā, amhehete dubbaṇṇatarā” ti. Tesaŋ vaṇṇātimānapaccayā mānātimānajātikānaŋ padālatā antaradhāyi.

‘Padālatāya antarahitāya sannipatiŋsu. Sannipatitvā anutthuniŋsu– “ahu vata no, ahāyi vata no padālatā” ti! Tadetarahipi manussā kenaci dukkhadhammena phuṭṭhā evamāhaŋsu– “ahu vata no, ahāyi (p. 3.073) vata no” ti! Tadeva porāṇaŋ aggaññaŋ akkharaŋ anusaranti, na tvevassa atthaŋ ājānanti.

Akaṭṭhapākasālipātubhāvo

125. ‘Atha kho tesaŋ, vāseṭṭha, sattānaŋ padālatāya antarahitāya akaṭṭhapāko sāli pāturahosi akaṇo athuso suddho sugandho taṇḍulapphalo. Yaŋ taŋ sāyaŋ sāyamāsāya āharanti, pāto taŋ hoti pakkaŋ paṭivirūḷhaŋ. Yaŋ taŋ pāto pātarāsāya āharanti, sāyaŋ taŋ hoti pakkaŋ paṭivirūḷhaŋ; nāpadānaŋ paññāyati. Atha kho te, vāseṭṭha, sattā akaṭṭhapākaŋ sāliŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhaŋsu.

Itthipurisalingapātubhāvo

126. ‘Yathā yathā kho te, vāseṭṭha, sattā akaṭṭhapākaŋ sāliŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhaŋsu, tathā tathā tesaŋ sattānaŋ bhiyyosomattāya kharattañceva kāyasmiŋ okkami, vaṇṇavevaṇṇatā ca paññāyittha, itthiyā ca itthilingaŋ pāturahosi purisassa ca purisalingaŋ. Itthī ca purisaŋ ativelaŋ upanijjhāyati puriso ca itthiŋ. Tesaŋ ativelaŋ aññamaññaŋ upanijjhāyataŋ sārāgo udapādi, pariḷāho kāyasmiŋ okkami. Te pariḷāhapaccayā methunaŋ dhammaŋ paṭiseviŋsu.

‘Ye kho pana te, vāseṭṭha, tena samayena sattā passanti methunaŋ dhammaŋ paṭisevante, aññe paŋsuŋ khipanti, aññe seṭṭhiŋ khipanti aññe gomayaŋ khipanti– “nassa asuci, nassa asucī” ti. “Kathañhi nāma satto sattassa evarūpaŋ karissatī” ti! Tadetarahipi manussā ekaccesu janapadesu vadhuyā nibbuyhamānāya aññe paŋsuŋ khipanti, aññe seṭṭhiŋ khipanti, aññe gomayaŋ khipanti. Tadeva porāṇaŋ aggaññaŋ akkharaŋ anusaranti, na tvevassa atthaŋ ājānanti.

Methunadhammasamācāro

127. ‘Adhammasammataŋ (p. 3.074) kho pana, vāseṭṭha, tena samayena hoti, tadetarahi dhammasammataŋ. Ye kho pana, vāseṭṭha, tena samayena sattā methunaŋ dhammaŋ paṭisevanti, te māsampi dvemāsampi na labhanti gāmaŋ vā nigamaŋ vā pavisituŋ. Yato kho te, vāseṭṭha, sattā tasmiŋ asaddhamme ativelaŋ pātabyataŋ āpajjiŋsu. Atha agārāni upakkamiŋsu kātuŋ tasseva asaddhammassa paṭicchādanatthaŋ. Atha kho, vāseṭṭha, aññatarassa sattassa alasajātikassa etadahosi– “ambho, kimevāhaŋ vihaññāmi sāliŋ āharanto sāyaŋ sāyamāsāya pāto pātarāsāya! Yaŋnūnāhaŋ sāliŋ āhareyyaŋ sakiŋdeva sāyapātarāsāyā” ti

‘Atha kho so, vāseṭṭha, satto sāliŋ āhāsi sakiŋdeva sāyapātarāsāya. Atha kho, vāseṭṭha, aññataro satto yena so satto tenupasankami; upasankamitvā taŋ sattaŋ etadavoca– “ehi, bho satta, sālāhāraŋ gamissāmā” ti. “Alaŋ, bho satta, āhato me sāli sakiŋdeva sāyapātarāsāyā” ti. Atha kho so, vāseṭṭha, satto tassa sattassa diṭṭhānugatiŋ āpajjamāno sāliŋ āhāsi sakiŋdeva dvīhāya. “Evampi kira, bho, sādhū” ti.

‘Atha kho, vāseṭṭha, aññataro satto yena so satto tenupasankami; upasankamitvā taŋ sattaŋ etadavoca– “ehi, bho satta, sālāhāraŋ gamissāmā” ti. “Alaŋ, bho satta, āhato me sāli sakiŋdeva dvīhāyā” ti. Atha kho so, vāseṭṭha, satto tassa sattassa diṭṭhānugatiŋ āpajjamāno sāliŋ āhāsi sakiŋdeva catūhāya, “evampi kira, bho, sādhū” ti.

‘Atha kho, vāseṭṭha, aññataro satto yena so satto tenupasankami; upasankamitvā taŋ sattaŋ etadavoca– “ehi, bho satta, sālāhāraŋ gamissāmā” ti. “Alaŋ, bho satta, āhato me sāli sakideva catūhāyā” ti. Atha kho so, vāseṭṭha, satto tassa sattassa (p. 3.075) diṭṭhānugatiŋ āpajjamāno sāliŋ āhāsi sakideva aṭṭhāhāya, “evampi kira, bho, sādhū” ti.

‘Yato kho te, vāseṭṭha, sattā sannidhikārakaŋ sāliŋ upakkamiŋsu paribhuñjituŋ. Atha kaṇopi taṇḍulaŋ pariyonandhi, thusopi taṇḍulaŋ pariyonandhi; lūnampi nappaṭivirūḷhaŋ apadānaŋ paññāyittha, saṇḍasaṇḍā sālayo aṭṭhaŋsu.

Sālivibhāgo

128. ‘Atha kho te, vāseṭṭha, sattā sannipatiŋsu, sannipatitvā anutthuniŋsu– “pāpakā vata, bho, dhammā sattesu pātubhūtā. Mayañhi pubbe manomayā ahumhā pītibhakkhā sayaŋpabhā antalikkhacarā subhaṭṭhāyino, ciraŋ dīghamaddhānaŋ aṭṭhamhā. Tesaŋ no amhākaŋ kadāci karahaci dīghassa addhuno accayena rasapathavī udakasmiŋ samatani. Sā ahosi vaṇṇasampannā gandhasampannā rasasampannā. Te mayaŋ rasapathaviŋ hatthehi āluppakārakaŋ upakkamimha paribhuñjituŋ, tesaŋ no rasapathaviŋ hatthehi āluppakārakaŋ upakkamataŋ paribhuñjituŋ sayaŋpabhā antaradhāyi. Sayaŋpabhāya antarahitāya candimasūriyā pāturahesuŋ, candimasūriyesu pātubhūtesu nakkhattāni tārakarūpāni pāturahesuŋ, nakkhattesu tārakarūpesu pātubhūtesu rattindivā paññāyiŋsu, rattindivesu paññāyamānesu māsaḍḍhamāsā paññāyiŋsu. Māsaḍḍhamāsesu paññāyamānesu utusaŋvaccharā paññāyiŋsu. Te mayaŋ rasapathaviŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhamhā. Tesaŋ no pāpakānaŋyeva akusalānaŋ dhammānaŋ pātubhāvā rasapathavī antaradhāyi. Rasapathaviyā antarahitāya bhūmipappaṭako pāturahosi. So ahosi vaṇṇasampanno gandhasampanno rasasampanno. Te mayaŋ bhūmipappaṭakaŋ upakkamimha paribhuñjituŋ. Te mayaŋ taŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhamhā. Tesaŋ no pāpakānaŋyeva akusalānaŋ dhammānaŋ pātubhāvā bhūmipappaṭako antaradhāyi. Bhūmipappaṭake antarahite padālatā pāturahosi. Sā ahosi vaṇṇasampannā gandhasampannā rasasampannā. Te mayaŋ padālataŋ upakkamimha paribhuñjituŋ. Te mayaŋ taŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhamhā. Tesaŋ no pāpakānaŋyeva akusalānaŋ dhammānaŋ pātubhāvā (p. 3.076) padālatā antaradhāyi. Padālatāya antarahitāya akaṭṭhapāko sāli pāturahosi akaṇo athuso suddho sugandho taṇḍulapphalo. Yaŋ taŋ sāyaŋ sāyamāsāya āharāma, pāto taŋ hoti pakkaŋ paṭivirūḷhaŋ. Yaŋ taŋ pāto pātarāsāya āharāma, sāyaŋ taŋ hoti pakkaŋ paṭivirūḷhaŋ. Nāpadānaŋ paññāyittha. Te mayaŋ akaṭṭhapākaŋ sāliŋ paribhuñjantā taŋbhakkhā tadāhārā ciraŋ dīghamaddhānaŋ aṭṭhamhā. Tesaŋ no pāpakānaŋyeva akusalānaŋ dhammānaŋ pātubhāvā kaṇopi taṇḍulaŋ pariyonandhi, thusopi taṇḍulaŋ pariyonandhi, lūnampi nappaṭivirūḷhaŋ, apadānaŋ paññāyittha, saṇḍasaṇḍā sālayo ṭhitā. Yaŋnūna mayaŋ sāliŋ vibhajeyyāma, mariyādaŋ ṭhapeyyāmā” ti! Atha kho te, vāseṭṭha, sattā sāliŋ vibhajiŋsu, mariyādaŋ ṭhapesuŋ.

129. ‘Atha kho, vāseṭṭha, aññataro satto lolajātiko sakaŋ bhāgaŋ parirakkhanto aññataraŋ bhāgaŋ adinnaŋ ādiyitvā paribhuñji. Tamenaŋ aggahesuŋ, gahetvā etadavocuŋ– “pāpakaŋ vata, bho satta, karosi, yatra hi nāma sakaŋ bhāgaŋ parirakkhanto aññataraŋ bhāgaŋ adinnaŋ ādiyitvā paribhuñjasi. Māssu, bho satta, punapi evarūpamakāsī” ti. “Evaŋ, bho” ti kho, vāseṭṭha, so satto tesaŋ sattānaŋ paccassosi. Dutiyampi kho, vāseṭṭha, so satto …pe… tatiyampi kho, vāseṭṭha, so satto sakaŋ bhāgaŋ parirakkhanto aññataraŋ bhāgaŋ adinnaŋ ādiyitvā paribhuñji. Tamenaŋ aggahesuŋ, gahetvā etadavocuŋ– “pāpakaŋ vata, bho satta, karosi, yatra hi nāma sakaŋ bhāgaŋ parirakkhanto aññataraŋ bhāgaŋ adinnaŋ ādiyitvā paribhuñjasi. Māssu, bho satta, punapi evarūpamakāsī” ti. Aññe pāṇinā pahariŋsu, aññe leḍḍunā pahariŋsu, aññe daṇḍena pahariŋsu. Tadagge kho, vāseṭṭha, adinnādānaŋ paññāyati, garahā paññāyati, musāvādo paññāyati, daṇḍādānaŋ paññāyati.

Mahāsammatarājā

130. ‘Atha kho te, vāseṭṭha, sattā sannipatiŋsu, sannipatitvā anutthuniŋsu– “pāpakā vata bho dhammā sattesu pātubhūtā, yatra hi nāma (p. 3.077) adinnādānaŋ paññāyissati, garahā paññāyissati, musāvādo paññāyissati, daṇḍādānaŋ paññāyissati. Yaŋnūna mayaŋ ekaŋ sattaŋ sammanneyyāma, yo no sammā khīyitabbaŋ khīyeyya, sammā garahitabbaŋ garaheyya, sammā pabbājetabbaŋ pabbājeyya. Mayaŋ panassa sālīnaŋ bhāgaŋ anuppadassāmā” ti.

‘Atha kho te, vāseṭṭha, sattā yo nesaŋ satto abhirūpataro ca dassanīyataro ca pāsādikataro ca mahesakkhataro ca taŋ sattaŋ upasankamitvā etadavocuŋ– “ehi, bho satta, sammā khīyitabbaŋ khīya, sammā garahitabbaŋ garaha, sammā pabbājetabbaŋ pabbājehi. Mayaŋ pana te sālīnaŋ bhāgaŋ anuppadassāmā” ti. “Evaŋ, bho” ti kho, vāseṭṭha, so satto tesaŋ sattānaŋ paṭissuṇitvā sammā khīyitabbaŋ khīyi, sammā garahitabbaŋ garahi, sammā pabbājetabbaŋ pabbājesi. Te panassa sālīnaŋ bhāgaŋ anuppadaŋsu.

131. ‘Mahājanasammatoti kho, vāseṭṭha, “mahāsammato, mahāsammato” tveva paṭhamaŋ akkharaŋ upanibbattaŋ. Khettānaŋ adhipatīti kho, vāseṭṭha, “khattiyo, khattiyo” tveva dutiyaŋ akkharaŋ upanibbattaŋ. Dhammena pare rañjetīti kho, vāseṭṭha, “rājā, rājā” tveva tatiyaŋ akkharaŋ upanibbattaŋ. Iti kho, vāseṭṭha, evametassa khattiyamaṇḍalassa porāṇena aggaññena akkharena abhinibbatti ahosi tesaŋyeva sattānaŋ, anaññesaŋ. Sadisānaŋyeva, no asadisānaŋ. Dhammeneva, no adhammena. Dhammo hi, vāseṭṭha, seṭṭho janetasmiŋ diṭṭhe ceva dhamme abhisamparāyañca.

Brāhmaṇamaṇḍalaŋ

132. ‘Atha kho tesaŋ, vāseṭṭha, sattānaŋyeva ekaccānaŋ etadahosi– “pāpakā vata, bho, dhammā sattesu pātubhūtā, yatra hi nāma adinnādānaŋ paññāyissati, garahā paññāyissati, musāvādo paññāyissati, daṇḍādānaŋ paññāyissati, pabbājanaŋ paññāyissati. Yaŋnūna mayaŋ pāpake akusale dhamme vāheyyāmā” ti. Te pāpake akusale dhamme vāhesuŋ Pāpake akusale dhamme vāhentīti kho, vāseṭṭha, “brāhmaṇā, brāhmaṇā” tveva paṭhamaŋ akkharaŋ upanibbattaŋ. Te araññāyatane paṇṇakuṭiyo (p. 3.078) karitvā paṇṇakuṭīsu jhāyanti vītangārā vītadhūmā pannamusalā sāyaŋ sāyamāsāya pāto pātarāsāya gāmanigamarājadhāniyo osaranti ghāsamesamānā . Te ghāsaŋ paṭilabhitvā punadeva araññāyatane paṇṇakuṭīsu jhāyanti. Tamenaŋ manussā disvā evamāhaŋsu– “ime kho, bho, sattā araññāyatane paṇṇakuṭiyo karitvā paṇṇakuṭīsu jhāyanti, vītangārā vītadhūmā pannamusalā sāyaŋ sāyamāsāya pāto pātarāsāya gāmanigamarājadhāniyo osaranti ghāsamesamānā. Te ghāsaŋ paṭilabhitvā punadeva araññāyatane paṇṇakuṭīsu jhāyantī” ti, jhāyantīti kho, vāseṭṭha, “jhāyakā, jhāyakā” tveva dutiyaŋ akkharaŋ upanibbattaŋ. Tesaŋyeva kho, vāseṭṭha, sattānaŋ ekacce sattā araññāyatane paṇṇakuṭīsu taŋ jhānaŋ anabhisambhuṇamānā gāmasāmantaŋ nigamasāmantaŋ osaritvā ganthe karontā acchanti. Tamenaŋ manussā disvā evamāhaŋsu– “ime kho, bho, sattā araññāyatane paṇṇakuṭīsu taŋ jhānaŋ anabhisambhuṇamānā gāmasāmantaŋ nigamasāmantaŋ osaritvā ganthe karontā acchanti, na dānime jhāyantī” ti. Na dānime jhāyantīti kho, vāseṭṭha, “ajjhāyakā ajjhāyakā” tveva tatiyaŋ akkharaŋ upanibbattaŋ. Hīnasammataŋ kho pana, vāseṭṭha, tena samayena hoti, tadetarahi seṭṭhasammataŋ. Iti kho, vāseṭṭha, evametassa brāhmaṇamaṇḍalassa porāṇena aggaññena akkharena abhinibbatti ahosi tesaŋyeva sattānaŋ anaññesaŋ sadisānaŋyeva no asadisānaŋ dhammeneva no adhammena. Dhammo hi, vāseṭṭha, seṭṭho janetasmiŋ diṭṭhe ceva dhamme abhisamparāyañca.

Vessamaṇḍalaŋ

133. ‘Tesaŋyeva kho, vāseṭṭha, sattānaŋ ekacce sattā methunaŋ dhammaŋ samādāya visukammante payojesuŋ. Methunaŋ dhammaŋ samādāya visukammante payojentīti kho, vāseṭṭha, “vessā, vessā” tveva akkharaŋ upanibbattaŋ. Iti kho, vāseṭṭha, evametassa vessamaṇḍalassa porāṇena aggaññena akkharena abhinibbatti ahosi tesaññeva sattānaŋ anaññesaŋ sadisānaŋyeva (p. 3.079) no asadisānaŋ, dhammeneva no adhammena. Dhammo hi, vāseṭṭha, seṭṭho janetasmiŋ diṭṭhe ceva dhamme abhisamparāyañca.

Suddamaṇḍalaŋ

134. ‘Tesaññeva kho, vāseṭṭha, sattānaŋ ye te sattā avasesā te luddācārā khuddācārā ahesuŋ. Luddācārā khuddācārāti kho, vāseṭṭha, “suddā, suddā” tveva akkharaŋ upanibbattaŋ. Iti kho, vāseṭṭha, evametassa suddamaṇḍalassa porāṇena aggaññena akkharena abhinibbatti ahosi tesaŋyeva sattānaŋ anaññesaŋ, sadisānaŋyeva no asadisānaŋ, dhammeneva, no adhammena. Dhammo hi, vāseṭṭha, seṭṭho janetasmiŋ diṭṭhe ceva dhamme abhisamparāyañca.

135. ‘Ahu kho so, vāseṭṭha, samayo, yaŋ khattiyopi sakaŋ dhammaŋ garahamāno agārasmā anagāriyaŋ pabbajati– “samaṇo bhavissāmī” ti. Brāhmaṇopi kho, vāseṭṭha …pe… vessopi kho, vāseṭṭha …pe… suddopi kho, vāseṭṭha, sakaŋ dhammaŋ garahamāno agārasmā anagāriyaŋ pabbajati– “samaṇo bhavissāmī” ti. Imehi kho, vāseṭṭha, catūhi maṇḍalehi samaṇamaṇḍalassa abhinibbatti ahosi, tesaŋyeva sattānaŋ anaññesaŋ, sadisānaŋyeva no asadisānaŋ, dhammeneva no adhammena. Dhammo hi, vāseṭṭha, seṭṭho janetasmiŋ diṭṭhe ceva dhamme abhisamparāyañca.

Duccaritādikathā

136. ‘Khattiyopi kho, vāseṭṭha, kāyena duccaritaŋ caritvā vācāya duccaritaŋ caritvā manasā duccaritaŋ caritvā micchādiṭṭhiko micchādiṭṭhikammasamādāno micchādiṭṭhikammasamādānahetu kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati. Brāhmaṇopi kho, vāseṭṭha …pe… vessopi kho, vāseṭṭha… suddopi kho, vāseṭṭha… samaṇopi kho, vāseṭṭha, kāyena duccaritaŋ caritvā vācāya duccaritaŋ caritvā manasā duccaritaŋ caritvā micchādiṭṭhiko micchādiṭṭhikammasamādāno micchādiṭṭhikammasamādānahetu kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati.

‘Khattiyopi (p. 3.080) kho, vāseṭṭha, kāyena sucaritaŋ caritvā vācāya sucaritaŋ caritvā manasā sucaritaŋ caritvā sammādiṭṭhiko sammādiṭṭhikammasamādāno sammādiṭṭhikammasamādānahetu kāyassa bhedā paraŋ maraṇā sugatiŋ saggaŋ lokaŋ upapajjati. Brāhmaṇopi kho, vāseṭṭha …pe… vessopi kho, vāseṭṭha… suddopi kho, vāseṭṭha… samaṇopi kho, vāseṭṭha, kāyena sucaritaŋ caritvā vācāya sucaritaŋ caritvā manasā sucaritaŋ caritvā sammādiṭṭhiko sammādiṭṭhikammasamādāno sammādiṭṭhikammasamādānahetu kāyassa bhedā paraŋ maraṇā sugatiŋ saggaŋ lokaŋ upapajjati.

137. ‘Khattiyopi kho, vāseṭṭha, kāyena dvayakārī, vācāya dvayakārī, manasā dvayakārī, vimissadiṭṭhiko vimissadiṭṭhikammasamādāno vimissadiṭṭhikammasamādānahetu kāyassa bhedā paraŋ maraṇā sukhadukkhappaṭisaŋvedī hoti. Brāhmaṇopi kho, vāseṭṭha …pe… vessopi kho, vāseṭṭha… suddopi kho, vāseṭṭha… samaṇopi kho, vāseṭṭha, kāyena dvayakārī vācāya dvayakārī, manasā dvayakārī, vimissadiṭṭhiko vimissadiṭṭhikammasamādāno vimissadiṭṭhikammasamādānahetu kāyassa bhedā paraŋ maraṇā sukhadukkhappaṭisaŋvedī hoti.

Bodhipakkhiyabhāvanā

138. ‘Khattiyopi kho, vāseṭṭha, kāyena saŋvuto vācāya saŋvuto manasā saŋvuto sattannaŋ bodhipakkhiyānaŋ dhammānaŋ bhāvanamanvāya diṭṭheva dhamme parinibbāyati . Brāhmaṇopi kho, vāseṭṭha …pe… vessopi kho vāseṭṭha… suddopi kho, vāseṭṭha samaṇopi kho, vāseṭṭha, kāyena saŋvuto vācāya saŋvuto manasā saŋvuto sattannaŋ bodhipakkhiyānaŋ dhammānaŋ bhāvanamanvāya diṭṭheva dhamme parinibbāyati.

139. ‘Imesañhi, vāseṭṭha, catunnaŋ vaṇṇānaŋ yo hoti bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano (p. 3.081) sammadaññā vimutto so nesaŋ aggamakkhāyati dhammeneva. No adhammena. Dhammo hi, vāseṭṭha, seṭṭho janetasmiŋ diṭṭhe ceva dhamme abhisamparāyañca.

140. ‘Brahmunā pesā, vāseṭṭha, sanankumārena gāthā bhāsitā–


“Khattiyo seṭṭho janetasmiŋ, ye gottapaṭisārino;


Vijjācaraṇasampanno, so seṭṭho devamānuse” ti.

‘Sā kho panesā, vāseṭṭha, brahmunā sanankumārena gāthā sugītā, no duggītā. Subhāsitā, no dubbhāsitā. Atthasaŋhitā, no anatthasaŋhitā. Anumatā mayā. Ahampi, vāseṭṭha, evaŋ vadāmi–


“Khattiyo seṭṭho janetasmiŋ, ye gottapaṭisārino;


Vijjācaraṇasampanno, so seṭṭho devamānuse” ti.

Idamavoca bhagavā. Attamanā vāseṭṭhabhāradvājā bhagavato bhāsitaŋ abhinandunti.

Aggaññasuttaŋ niṭṭhitaŋ catutthaŋ.

5. Sampasādanīyasuttaŋ
Sāriputtasīhanādo

141. Evaŋ (p. 3.082) me sutaŋ– ekaŋ samayaŋ bhagavā nāḷandāyaŋ viharati pāvārikambavane. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘evaŋpasanno ahaŋ, bhante, bhagavati, na cāhu na ca bhavissati na cetarahi vijjati añño samaṇo vā brāhmaṇo vā bhagavatā bhiyyobhiññataro yadidaŋ sambodhiyan’ ti.

142. ‘Uḷārā kho te ayaŋ, sāriputta, āsabhī vācā bhāsitā, ekaŋso gahito, sīhanādo nadito– “evaŋpasanno ahaŋ, bhante, bhagavati; na cāhu na ca bhavissati na cetarahi vijjati añño samaṇo vā brāhmaṇo vā bhagavatā bhiyyobhiññataro yadidaŋ sambodhiyan” ti. Kiŋ te, sāriputta, ye te ahesuŋ atītamaddhānaŋ arahanto sammāsambuddhā, sabbe te bhagavanto cetasā ceto paricca viditā– “evaŋsīlā te bhagavanto ahesuŋ itipi, evaŋdhammā te bhagavanto ahesuŋ itipi evaŋpaññā te bhagavanto ahesuŋ itipi, evaŋvihārī te bhagavanto ahesuŋ itipi, evaŋvimuttā te bhagavanto ahesuŋ itipī”’ ti? ‘No hetaŋ, bhante’.

‘Kiŋ pana te, sāriputta, ye te bhavissanti anāgatamaddhānaŋ arahanto sammāsambuddhā sabbe te bhagavanto cetasā ceto paricca viditā, evaŋsīlā te bhagavanto bhavissanti itipi, evaŋdhammā …pe… evaŋpaññā… evaŋvihārī… evaŋvimuttā te bhagavanto bhavissanti itipī”’ ti? ‘No hetaŋ, bhante’.

‘Kiŋ pana te, sāriputta, ahaŋ etarahi arahaŋ sammāsambuddho cetasā ceto paricca vidito– “evaŋsīlo bhagavā itipi, evaŋdhammo …pe… evaŋpañño (p. 3.083) evaŋvihārī… evaŋvimutto bhagavā itipī”’ ti? ‘No hetaŋ, bhante’.

‘Ettha ca hi te, sāriputta, atītānāgatapaccuppannesu arahantesu sammāsambuddhesu cetopariyañāṇaŋ natthi. Atha kiŋ carahi te ayaŋ, sāriputta, uḷārā āsabhī vācā bhāsitā, ekaŋso gahito, sīhanādo nadito– “evaŋpasanno ahaŋ, bhante, bhagavati, na cāhu na ca bhavissati na cetarahi vijjati añño samaṇo vā brāhmaṇo vā bhagavatā bhiyyobhiññataro yadidaŋ sambodhiyan”’ ti?

143. ‘Na kho me, bhante, atītānāgatapaccuppannesu arahantesu sammāsambuddhesu cetopariyañāṇaŋ atthi. Api ca, me dhammanvayo vidito. Seyyathāpi, bhante rañño paccantimaŋ nagaraŋ daḷhuddhāpaŋ daḷhapākāratoraṇaŋ ekadvāraŋ. Tatrassa dovāriko paṇḍito byatto medhāvī aññātānaŋ nivāretā, ñātānaŋ pavesetā. So tassa nagarassa samantā anupariyāyapathaŋ anukkamamāno na passeyya pākārasandhiŋ vā pākāravivaraŋ vā antamaso biḷāranikkhamanamattampi. Tassa evamassa– “ye kho keci oḷārikā pāṇā imaŋ nagaraŋ pavisanti vā nikkhamanti vā, sabbe te imināva dvārena pavisanti vā nikkhamanti vā” ti. Evameva kho me, bhante, dhammanvayo vidito. Ye te, bhante, ahesuŋ atītamaddhānaŋ arahanto sammāsambuddhā, sabbe te bhagavanto pañca nīvaraṇe pahāya cetaso upakkilese paññāya dubbalīkaraṇe catūsu satipaṭṭhānesu suppatiṭṭhitacittā, satta sambojjhange yathābhūtaŋ bhāvetvā anuttaraŋ sammāsambodhiŋ abhisambujjhiŋsu. Yepi te, bhante, bhavissanti anāgatamaddhānaŋ arahanto sammāsambuddhā, sabbe te bhagavanto pañca nīvaraṇe pahāya cetaso upakkilese paññāya dubbalīkaraṇe catūsu satipaṭṭhānesu suppatiṭṭhitacittā, satta sambojjhange yathābhūtaŋ bhāvetvā anuttaraŋ sammāsambodhiŋ abhisambujjhissanti. Bhagavāpi, bhante, etarahi arahaŋ sammāsambuddho pañca nīvaraṇe pahāya cetaso upakkilese paññāya dubbalīkaraṇe catūsu satipaṭṭhānesu suppatiṭṭhitacitto (p. 3.084) satta sambojjhange yathābhūtaŋ bhāvetvā anuttaraŋ sammāsambodhiŋ abhisambuddho.

144. ‘Idhāhaŋ, bhante, yena bhagavā tenupasankamiŋ dhammassavanāya. Tassa me, bhante, bhagavā dhammaŋ deseti uttaruttaraŋ paṇītapaṇītaŋ kaṇhasukkasappaṭibhāgaŋ. Yathā yathā me, bhante, bhagavā dhammaŋ desesi uttaruttaraŋ paṇītapaṇītaŋ kaṇhasukkasappaṭibhāgaŋ, tathā tathāhaŋ tasmiŋ dhamme abhiññā idhekaccaŋ dhammaŋ dhammesu niṭṭhamagamaŋ; satthari pasīdiŋ– “sammāsambuddho bhagavā, svākkhāto bhagavatā dhammo, suppaṭipanno sāvakasangho” ti.

Kusaladhammadesanā

145. ‘Aparaŋ pana, bhante, etadānuttariyaŋ, yathā bhagavā dhammaŋ deseti kusalesu dhammesu. Tatrime kusalā dhammā seyyathidaŋ, cattāro satipaṭṭhānā, cattāro sammappadhānā, cattāro iddhipādā, pañcindriyāni, pañca balāni, satta bojjhangā, ariyo aṭṭhangiko maggo. Idha, bhante, bhikkhu āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Etadānuttariyaŋ, bhante, kusalesu dhammesu. Taŋ bhagavā asesamabhijānāti, taŋ bhagavato asesamabhijānato uttari abhiññeyyaŋ natthi, yadabhijānaŋ añño samaṇo vā brāhmaṇo vā bhagavatā bhiyyobhiññataro assa, yadidaŋ kusalesu dhammesu.

Āyatanapaṇṇattidesanā

146. ‘Aparaŋ pana, bhante, etadānuttariyaŋ, yathā bhagavā dhammaŋ deseti āyatanapaṇṇattīsu. Chayimāni, bhante, ajjhattikabāhirāni āyatanāni. Cakkhuñceva rūpā ca, sotañceva saddā ca, ghānañceva gandhā ca, jivhā ceva rasā ca, kāyo ceva phoṭṭhabbā ca, mano ceva dhammā ca. Etadānuttariyaŋ, bhante, āyatanapaṇṇattīsu. Taŋ bhagavā asesamabhijānāti, taŋ bhagavato asesamabhijānato uttari abhiññeyyaŋ natthi, yadabhijānaŋ añño samaṇo vā brāhmaṇo vā bhagavatā bhiyyobhiññataro assa yadidaŋ āyatanapaṇṇattīsu.

Gabbhāvakkantidesanā

147. ‘Aparaŋ (p. 3.085) pana, bhante, etadānuttariyaŋ, yathā bhagavā dhammaŋ deseti gabbhāvakkantīsu. Catasso imā, bhante, gabbhāvakkantiyo. Idha bhante, ekacco asampajāno mātukucchiŋ okkamati; asampajāno mātukucchismiŋ ṭhāti; asampajāno mātukucchimhā nikkhamati. Ayaŋ paṭhamā gabbhāvakkanti.

‘Puna caparaŋ, bhante, idhekacco sampajāno mātukucchiŋ okkamati; asampajāno mātukucchismiŋ ṭhāti; asampajāno mātukucchimhā nikkhamati. Ayaŋ dutiyā gabbhāvakkanti.

‘Puna caparaŋ, bhante, idhekacco sampajāno mātukucchiŋ okkamati; sampajāno mātukucchismiŋ ṭhāti; asampajāno mātukucchimhā nikkhamati. Ayaŋ tatiyā gabbhāvakkanti.

‘Puna caparaŋ, bhante, idhekacco sampajāno mātukucchiŋ okkamati; sampajāno mātukucchismiŋ ṭhāti; sampajāno mātukucchimhā nikkhamati. Ayaŋ catutthā gabbhāvakkanti. Etadānuttariyaŋ, bhante, gabbhāvakkantīsu.

Ādesanavidhādesanā

148. ‘Aparaŋ pana, bhante, etadānuttariyaŋ, yathā bhagavā dhammaŋ deseti ādesanavidhāsu. Catasso imā, bhante, ādesanavidhā. Idha, bhante, ekacco nimittena ādisati– “evampi te mano, itthampi te mano, itipi te cittan” ti. So bahuŋ cepi ādisati, tatheva taŋ hoti, no aññathā. Ayaŋ paṭhamā ādesanavidhā.

‘Puna caparaŋ, bhante, idhekacco na heva kho nimittena ādisati. Api ca kho manussānaŋ vā amanussānaŋ vā devatānaŋ vā saddaŋ sutvā ādisati– “evampi te mano, itthampi te mano, itipi te cittan” ti. So bahuŋ cepi ādisati, tatheva taŋ hoti, no aññathā. Ayaŋ dutiyā ādesanavidhā.

‘Puna caparaŋ, bhante, idhekacco na heva kho nimittena ādisati, nāpi manussānaŋ vā amanussānaŋ vā devatānaŋ vā saddaŋ sutvā ādisati. Api ca kho vitakkayato vicārayato vitakkavipphārasaddaŋ sutvā ādisati (p. 3.086) “evampi te mano, itthampi te mano, itipi te cittan” ti. So bahuŋ cepi ādisati, tatheva taŋ hoti, no aññathā. Ayaŋ tatiyā ādesanavidhā.

‘Puna caparaŋ, bhante, idhekacco na heva kho nimittena ādisati, nāpi manussānaŋ vā amanussānaŋ vā devatānaŋ vā saddaŋ sutvā ādisati, nāpi vitakkayato vicārayato vitakkavipphārasaddaŋ sutvā ādisati. Api ca kho avitakkaŋ avicāraŋ samādhiŋ samāpannassa cetasā ceto paricca pajānāti– “yathā imassa bhoto manosankhārā paṇihitā. Tathā imassa cittassa anantarā imaŋ nāma vitakkaŋ vitakkessatī” ti. So bahuŋ cepi ādisati, tatheva taŋ hoti, no aññathā. Ayaŋ catutthā ādesanavidhā. Etadānuttariyaŋ, bhante, ādesanavidhāsu.

Dassanasamāpattidesanā

149. ‘Aparaŋ pana, bhante, etadānuttariyaŋ, yathā bhagavā dhammaŋ deseti dassanasamāpattīsu. Catasso imā, bhante, dassanasamāpattiyo. Idha, bhante, ekacco samaṇo vā brāhmaṇo vā ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā lomā nakhā dantā taco maŋsaŋ nhāru aṭṭhi aṭṭhimiñjaŋ vakkaŋ hadayaŋ yakanaŋ kilomakaŋ pihakaŋ papphāsaŋ antaŋ antaguṇaŋ udariyaŋ karīsaŋ pittaŋ semhaŋ pubbo lohitaŋ sedo medo assu vasā kheḷo singhānikā lasikā muttan” ti. Ayaŋ paṭhamā dassanasamāpatti.

‘Puna caparaŋ bhante, idhekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā (p. 3.087) lomā …pe… lasikā muttan” ti. Atikkamma ca purisassa chavimaŋsalohitaŋ aṭṭhiŋ paccavekkhati. Ayaŋ dutiyā dassanasamāpatti.

‘Puna caparaŋ, bhante, idhekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā lomā …pe… lasikā muttan” ti. Atikkamma ca purisassa chavimaŋsalohitaŋ aṭṭhiŋ paccavekkhati. Purisassa ca viññāṇasotaŋ pajānāti, ubhayato abbocchinnaŋ idha loke patiṭṭhitañca paraloke patiṭṭhitañca. Ayaŋ tatiyā dassanasamāpatti.

‘Puna caparaŋ, bhante, idhekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā lomā …pe… lasikā muttan” ti. Atikkamma ca purisassa chavimaŋsalohitaŋ aṭṭhiŋ paccavekkhati. Purisassa ca viññāṇasotaŋ pajānāti, ubhayato abbocchinnaŋ idha loke appatiṭṭhitañca paraloke appatiṭṭhitañca. Ayaŋ catutthā dassanasamāpatti. Etadānuttariyaŋ, bhante, dassanasamāpattīsu.

Puggalapaṇṇattidesanā

150. ‘Aparaŋ pana, bhante, etadānuttariyaŋ, yathā bhagavā dhammaŋ deseti puggalapaṇṇattīsu. Sattime, bhante, puggalā. Ubhatobhāgavimutto paññāvimutto kāyasakkhī diṭṭhippatto saddhāvimutto dhammānusārī saddhānusārī. Etadānuttariyaŋ, bhante, puggalapaṇṇattīsu.

Padhānadesanā

151. ‘Aparaŋ pana, bhante, etadānuttariyaŋ, yathā bhagavā dhammaŋ deseti padhānesu. Sattime, bhante sambojjhangā satisambojjhango dhammavicayasambojjhango vīriyasambojjhango pītisambojjhango passaddhisambojjhango samādhisambojjhango (p. 3.088) upekkhāsambojjhango. Etadānuttariyaŋ, bhante, padhānesu.

Paṭipadādesanā

152. ‘Aparaŋ pana, bhante, etadānuttariyaŋ, yathā bhagavā dhammaŋ deseti paṭipadāsu. Catasso imā, bhante, paṭipadā dukkhā paṭipadā dandhābhiññā, dukkhā paṭipadā khippābhiññā, sukhā paṭipadā dandhābhiññā, sukhā paṭipadā khippābhiññāti. Tatra, bhante, yāyaŋ paṭipadā dukkhā dandhābhiññā, ayaŋ, bhante, paṭipadā ubhayeneva hīnā akkhāyati dukkhattā ca dandhattā ca. Tatra, bhante, yāyaŋ paṭipadā dukkhā khippābhiññā, ayaŋ pana, bhante, paṭipadā dukkhattā hīnā akkhāyati Tatra, bhante, yāyaŋ paṭipadā sukhā dandhābhiññā, ayaŋ pana, bhante, paṭipadā dandhattā hīnā akkhāyati. Tatra, bhante, yāyaŋ paṭipadā sukhā khippābhiññā, ayaŋ pana, bhante, paṭipadā ubhayeneva paṇītā akkhāyati sukhattā ca khippattā ca. Etadānuttariyaŋ, bhante, paṭipadāsu.

Bhassasamācārādidesanā

153. ‘Aparaŋ pana, bhante, etadānuttariyaŋ, yathā bhagavā dhammaŋ deseti bhassasamācāre. Idha, bhante, ekacco na ceva musāvādupasañhitaŋ vācaŋ bhāsati na ca vebhūtiyaŋ na ca pesuṇiyaŋ na ca sārambhajaŋ jayāpekkho; mantā mantā ca vācaŋ bhāsati nidhānavatiŋ kālena. Etadānuttariyaŋ, bhante, bhassasamācāre.

‘Aparaŋ pana, bhante, etadānuttariyaŋ, yathā bhagavā dhammaŋ deseti purisasīlasamācāre. Idha, bhante, ekacco sacco cassa saddho ca, na ca kuhako, na ca lapako, na ca nemittiko, na ca nippesiko, na ca lābhena lābhaŋ nijigīsanako, indriyesu guttadvāro, bhojane mattaññū, samakārī, jāgariyānuyogamanuyutto, atandito, āraddhavīriyo, jhāyī, satimā, kalyāṇapaṭibhāno, gatimā, dhitimā, matimā, na ca kāmesu giddho, sato ca nipako ca. Etadānuttariyaŋ, bhante, purisasīlasamācāre.

Anusāsanavidhādesanā

154. ‘Aparaŋ (p. 3.089) pana, bhante, etadānuttariyaŋ, yathā bhagavā dhammaŋ deseti anusāsanavidhāsu. Catasso imā bhante anusāsanavidhā– jānāti bhante, bhagavā aparaŋ puggalaŋ paccattaŋ yonisomanasikārā “ayaŋ puggalo yathānusiṭṭhaŋ tathā paṭipajjamāno tiṇṇaŋ saŋyojanānaŋ parikkhayā sotāpanno bhavissati avinipātadhammo niyato sambodhiparāyaṇo” ti. Jānāti, bhante, bhagavā paraŋ puggalaŋ paccattaŋ yonisomanasikārā– “ayaŋ puggalo yathānusiṭṭhaŋ tathā paṭipajjamāno tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmī bhavissati, sakideva imaŋ lokaŋ āgantvā dukkhassantaŋ karissatī” ti. Jānāti, bhante, bhagavā paraŋ puggalaŋ paccattaŋ yonisomanasikārā– “ayaŋ puggalo yathānusiṭṭhaŋ tathā paṭipajjamāno pañcannaŋ orambhāgiyānaŋ saŋyojanānaŋ parikkhayā opapātiko bhavissati tattha parinibbāyī anāvattidhammo tasmā lokā” ti. Jānāti, bhante, bhagavā paraŋ puggalaŋ paccattaŋ yonisomanasikārā– “ayaŋ puggalo yathānusiṭṭhaŋ tathā paṭipajjamāno āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharissatī” ti. Etadānuttariyaŋ, bhante, anusāsanavidhāsu.

Parapuggalavimuttiñāṇadesanā

155. ‘Aparaŋ pana, bhante, etadānuttariyaŋ, yathā bhagavā dhammaŋ deseti parapuggalavimuttiñāṇe. Jānāti, bhante, bhagavā paraŋ puggalaŋ paccattaŋ yonisomanasikārā– “ayaŋ puggalo tiṇṇaŋ saŋyojanānaŋ parikkhayā sotāpanno bhavissati avinipātadhammo niyato sambodhiparāyaṇo” ti. Jānāti, bhante, bhagavā paraŋ puggalaŋ paccattaŋ yonisomanasikārā “ayaŋ puggalo tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmī bhavissati, sakideva imaŋ lokaŋ āgantvā dukkhassantaŋ karissatī” ti. Jānāti, bhante, bhagavā paraŋ puggalaŋ paccattaŋ yonisomanasikārā– “ayaŋ puggalo pañcannaŋ orambhāgiyānaŋ saŋyojanānaŋ parikkhayā opapātiko bhavissati tattha parinibbāyī anāvattidhammo tasmā lokā” ti. Jānāti, bhante, bhagavā paraŋ puggalaŋ paccattaŋ yonisomanasikārā– “ayaŋ puggalo āsavānaŋ khayā anāsavaŋ cetovimuttiŋ paññāvimuttiŋ (p. 3.090) diṭṭheva dhamme sayaŋ abhiññā sacchikatvā upasampajja viharissatī” ti. Etadānuttariyaŋ, bhante, parapuggalavimuttiñāṇe.

Sassatavādadesanā

156. ‘Aparaŋ pana, bhante, etadānuttariyaŋ, yathā bhagavā dhammaŋ deseti sassatavādesu. Tayome, bhante, sassatavādā. Idha, bhante, ekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte anekavihitaŋ pubbenivāsaŋ anussarati. Seyyathidaŋ, ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekānipi jātisatāni anekānipi jātisahassāni anekānipi jātisatasahassāni, “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati. So evamāha– “atītaŋpāhaŋ addhānaŋ jānāmi– saŋvaṭṭi vā loko vivaṭṭi vāti. Anāgataŋpāhaŋ addhānaŋ jānāmi– saŋvaṭṭissati vā loko vivaṭṭissati vāti. Sassato attā ca loko ca vañjho kūṭaṭṭho esikaṭṭhāyiṭṭhito. Te ca sattā sandhāvanti saŋsaranti cavanti upapajjanti, atthitveva sassatisaman” ti. Ayaŋ paṭhamo sassatavādo.

‘Puna caparaŋ, bhante, idhekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte anekavihitaŋ pubbenivāsaŋ anussarati. Seyyathidaŋ, ekampi saŋvaṭṭavivaṭṭaŋ dvepi saŋvaṭṭavivaṭṭāni tīṇipi saŋvaṭṭavivaṭṭāni cattāripi saŋvaṭṭavivaṭṭāni pañcapi saŋvaṭṭavivaṭṭāni dasapi saŋvaṭṭavivaṭṭāni, “amutrāsiŋ evaŋnāmo evaŋgotto (p. 3.091) evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati. So evamāha– “atītaŋpāhaŋ addhānaŋ jānāmi saŋvaṭṭi vā loko vivaṭṭi vāti Anāgataŋpāhaŋ addhānaŋ jānāmi saŋvaṭṭissati vā loko vivaṭṭissati vāti. Sassato attā ca loko ca vañjho kūṭaṭṭho esikaṭṭhāyiṭṭhito. Te ca sattā sandhāvanti saŋsaranti cavanti upapajjanti, atthitveva sassatisaman” ti. Ayaŋ dutiyo sassatavādo.

‘Puna caparaŋ, bhante, idhekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte anekavihitaŋ pubbenivāsaŋ anussarati. Seyyathidaŋ, dasapi saŋvaṭṭavivaṭṭāni vīsampi saŋvaṭṭavivaṭṭāni tiŋsampi saŋvaṭṭavivaṭṭāni cattālīsampi saŋvaṭṭavivaṭṭāni, “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati. So evamāha– “atītaŋpāhaŋ addhānaŋ jānāmi saŋvaṭṭipi loko vivaṭṭipīti; anāgataŋpāhaŋ addhānaŋ jānāmi saŋvaṭṭissatipi loko vivaṭṭissatipīti. Sassato attā ca loko ca vañjho kūṭaṭṭho esikaṭṭhāyiṭṭhito. Te ca sattā sandhāvanti saŋsaranti cavanti upapajjanti, atthitveva sassatisaman” ti. Ayaŋ tatiyo sassatavādo, etadānuttariyaŋ, bhante, sassatavādesu.

Pubbenivāsānussatiñāṇadesanā

157. ‘Aparaŋ pana, bhante, etadānuttariyaŋ, yathā bhagavā dhammaŋ deseti pubbenivāsānussatiñāṇe. Idha, bhante, ekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte anekavihitaŋ pubbenivāsaŋ anussarati. Seyyathidaŋ, ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi (p. 3.092) jātiyo paññāsampi jātiyo jātisatampi jātisahassampi jātisatasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe, “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati. Santi, bhante, devā, yesaŋ na sakkā gaṇanāya vā sankhānena vā āyu sankhātuŋ. Api ca, yasmiŋ yasmiŋ attabhāve abhinivuṭṭhapubbo hoti yadi vā rūpīsu yadi vā arūpīsu yadi vā saññīsu yadi vā asaññīsu yadi vā nevasaññīnāsaññīsu. Iti sākāraŋ sa-uddesaŋ anekavihitaŋ pubbenivāsaŋ anussarati. Etadānuttariyaŋ, bhante, pubbenivāsānussatiñāṇe.

Cutūpapātañāṇadesanā

158. ‘Aparaŋ pana, bhante, etadānuttariyaŋ, yathā bhagavā dhammaŋ deseti sattānaŋ cutūpapātañāṇe. Idha, bhante, ekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā. Te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā. Te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paṇīte (p. 3.093) suvaṇṇe dubbaṇṇe sugate duggate yathākammūpage satte pajānāti. Etadānuttariyaŋ, bhante, sattānaŋ cutūpapātañāṇe.

Iddhividhadesanā

159. ‘Aparaŋ pana, bhante, etadānuttariyaŋ, yathā bhagavā dhammaŋ deseti iddhividhāsu. Dvemā, bhante, iddhividhāyo– atthi, bhante, iddhi sāsavā sa-upadhikā, “no ariyā” ti vuccati. Atthi, bhante, iddhi anāsavā anupadhikā “ariyā” ti vuccati. ‘Katamā ca, bhante, iddhi sāsavā sa-upadhikā, “no ariyā” ti vuccati? Idha, bhante, ekacco samaṇo vā brāhmaṇo vā ātappamanvāya …pe… tathārūpaŋ cetosamādhiŋ phusati, yathāsamāhite citte anekavihitaŋ iddhividhaŋ paccanubhoti. Ekopi hutvā bahudhā hoti, bahudhāpi hutvā eko hoti; āvibhāvaŋ tirobhāvaŋ tirokuṭṭaŋ tiropākāraŋ tiropabbataŋ asajjamāno gacchati seyyathāpi ākāse. Pathaviyāpi ummujjanimujjaŋ karoti, seyyathāpi udake. Udakepi abhijjamāne gacchati, seyyathāpi pathaviyaŋ. Ākāsepi pallankena kamati, seyyathāpi pakkhī sakuṇo. Imepi candimasūriye evaŋmahiddhike evaŋmahānubhāve pāṇinā parāmasati parimajjati. Yāva brahmalokāpi kāyena vasaŋ vatteti. Ayaŋ, bhante, iddhi sāsavā sa-upadhikā, “no ariyā” ti vuccati.

‘Katamā pana, bhante, iddhi anāsavā anupadhikā, “ariyā” ti vuccati? Idha, bhante, bhikkhu sace ākankhati– “paṭikūle appaṭikūlasaññī vihareyyan” ti, appaṭikūlasaññī tattha viharati. Sace ākankhati– “appaṭikūle paṭikūlasaññī vihareyyan” ti, paṭikūlasaññī tattha viharati. Sace ākankhati– “paṭikūle ca appaṭikūle ca appaṭikūlasaññī vihareyyan” ti, appaṭikūlasaññī tattha viharati. Sace ākankhati– “paṭikūle ca appaṭikūle ca paṭikūlasaññī vihareyyan” ti, paṭikūlasaññī tattha viharati. Sace ākankhati– “paṭikūlañca appaṭikūlañca tadubhayaŋ abhinivajjetvā upekkhako vihareyyaŋ sato sampajāno” ti, upekkhako tattha viharati sato sampajāno. Ayaŋ, bhante, iddhi anāsavā anupadhikā “ariyā” ti vuccati. Etadānuttariyaŋ, bhante, iddhividhāsu Taŋ bhagavā asesamabhijānāti, taŋ bhagavato asesamabhijānato uttari abhiññeyyaŋ natthi, yadabhijānaŋ añño samaṇo (p. 3.094) vā brāhmaṇo vā bhagavatā bhiyyobhiññataro assa yadidaŋ iddhividhāsu.

Aññathāsatthuguṇadassanaŋ

160. ‘Yaŋ taŋ, bhante, saddhena kulaputtena pattabbaŋ āraddhavīriyena thāmavatā purisathāmena purisavīriyena purisaparakkamena purisadhorayhena, anuppattaŋ taŋ bhagavatā. Na ca, bhante, bhagavā kāmesu kāmasukhallikānuyogamanuyutto hīnaŋ gammaŋ pothujjanikaŋ anariyaŋ anatthasaŋhitaŋ, na ca attakilamathānuyogamanuyutto dukkhaŋ anariyaŋ anatthasaŋhitaŋ. Catunnañca bhagavā jhānānaŋ ābhicetasikānaŋ diṭṭhadhammasukhavihārānaŋ nikāmalābhī akicchalābhī akasiralābhī.

Anuyogadānappakāro

161. ‘Sace maŋ, bhante, evaŋ puccheyya– “kiŋ nu kho, āvuso sāriputta, ahesuŋ atītamaddhānaŋ aññe samaṇā vā brāhmaṇā vā bhagavatā bhiyyobhiññatarā sambodhiyan” ti, evaŋ puṭṭho ahaŋ, bhante, “no” ti vadeyyaŋ. “Kiŋ panāvuso sāriputta, bhavissanti anāgatamaddhānaŋ aññe samaṇā vā brāhmaṇā vā bhagavatā bhiyyobhiññatarā sambodhiyan” ti, evaŋ puṭṭho ahaŋ, bhante, “no” ti vadeyyaŋ “Kiŋ panāvuso sāriputta, atthetarahi añño samaṇo vā brāhmaṇo vā bhagavatā bhiyyobhiññataro sambodhiyan” ti, evaŋ puṭṭho ahaŋ, bhante, “no” ti vadeyyaŋ.

‘Sace pana maŋ, bhante, evaŋ puccheyya– “kiŋ nu kho, āvuso sāriputta, ahesuŋ atītamaddhānaŋ aññe samaṇā vā brāhmaṇā vā bhagavatā samasamā sambodhiyan” ti, evaŋ puṭṭho ahaŋ, bhante, “evan” ti vadeyyaŋ. “Kiŋ panāvuso sāriputta, bhavissanti anāgatamaddhānaŋ aññe samaṇā vā brāhmaṇā vā bhagavatā samasamā sambodhiyan” ti, evaŋ puṭṭho ahaŋ, bhante, ‘evan’ ti vadeyyaŋ 3.0125 “Kiŋ panāvuso sāriputta, atthetarahi aññe samaṇā vā brāhmaṇā vā bhagavatā samasamā sambodhiyan” ti, evaŋ puṭṭho ahaŋ bhante “no” ti vadeyyaŋ.

‘Sace pana maŋ, bhante, evaŋ puccheyya– “kiŋ panāyasmā sāriputto ekaccaŋ abbhanujānāti ekaccaŋ na abbhanujānātī” ti, evaŋ puṭṭho ahaŋ, bhante, evaŋ byākareyyaŋ (p. 3.095) “sammukhā metaŋ, āvuso, bhagavato sutaŋ, sammukhā paṭiggahitaŋ– ‘ahesuŋ atītamaddhānaŋ arahanto sammāsambuddhā mayā samasamā sambodhiyan’ ti. Sammukhā metaŋ, āvuso, bhagavato sutaŋ, sammukhā paṭiggahitaŋ– ‘bhavissanti anāgatamaddhānaŋ arahanto sammāsambuddhā mayā samasamā sambodhiyan’ ti. Sammukhā metaŋ, āvuso, bhagavato sutaŋ sammukhā paṭiggahitaŋ– ‘aṭṭhānametaŋ anavakāso yaŋ ekissā lokadhātuyā dve arahanto sammāsambuddhā apubbaŋ acarimaŋ uppajjeyyuŋ, netaŋ ṭhānaŋ vijjatī”’ ti.

‘Kaccāhaŋ, bhante, evaŋ puṭṭho evaŋ byākaramāno vuttavādī ceva bhagavato homi, na ca bhagavantaŋ abhūtena abbhācikkhāmi, dhammassa cānudhammaŋ byākaromi, na ca koci sahadhammiko vādānuvādo gārayhaŋ ṭhānaŋ āgacchatī’ ti? ‘Taggha tvaŋ, sāriputta, evaŋ puṭṭho evaŋ byākaramāno vuttavādī ceva me hosi, na ca maŋ abhūtena abbhācikkhasi, dhammassa cānudhammaŋ byākarosi, na ca koci sahadhammiko vādānuvādo gārayhaŋ ṭhānaŋ āgacchatī’ ti.

Acchariya-abbhutaŋ

162. Evaŋ vutte, āyasmā udāyī bhagavantaŋ etadavoca – ‘acchariyaŋ, bhante, abbhutaŋ, bhante, tathāgatassa appicchatā santuṭṭhitā sallekhatā. Yatra hi nāma tathāgato evaŋmahiddhiko evaŋmahānubhāvo, atha ca pana nevattānaŋ pātukarissati! Ekamekañcepi ito, bhante, dhammaŋ aññatitthiyā paribbājakā attani samanupasseyyuŋ, te tāvatakeneva paṭākaŋ parihareyyuŋ. Acchariyaŋ, bhante, abbhutaŋ, bhante, tathāgatassa appicchatā santuṭṭhitā sallekhatā. Yatra hi nāma tathāgato evaŋ mahiddhiko evaŋmahānubhāvo. Atha ca pana nevattānaŋ pātukarissatī’ ti!

‘Passa kho tvaŋ, udāyi, “tathāgatassa appicchatā santuṭṭhitā sallekhatā. Yatra hi nāma tathāgato evaŋmahiddhiko evaŋmahānubhāvo, atha ca pana nevattānaŋ pātukarissati”! Ekamekañcepi ito, udāyi, dhammaŋ aññatitthiyā paribbājakā attani samanupasseyyuŋ, te tāvatakeneva paṭākaŋ (p. 3.096) parihareyyuŋ. Passa kho tvaŋ, udāyi, “tathāgatassa appicchatā santuṭṭhitā sallekhatā. Yatra hi nāma tathāgato evaŋmahiddhiko evaŋmahānubhāvo, atha ca pana nevattānaŋ pātukarissatī”’ ti!

163. Atha kho bhagavā āyasmantaŋ sāriputtaŋ āmantesi – ‘tasmā tiha tvaŋ, sāriputta, imaŋ dhammapariyāyaŋ abhikkhaṇaŋ bhāseyyāsi bhikkhūnaŋ bhikkhunīnaŋ upāsakānaŋ upāsikānaŋ. Yesampi hi, sāriputta, moghapurisānaŋ bhavissati tathāgate kankhā vā vimati vā, tesamimaŋ dhammapariyāyaŋ sutvā tathāgate kankhā vā vimati vā, sā pahīyissatī’ ti. Iti hidaŋ āyasmā sāriputto bhagavato sammukhā sampasādaŋ pavedesi. Tasmā imassa veyyākaraṇassa sampasādanīyaŋ tveva adhivacananti.

Sampasādanīyasuttaŋ niṭṭhitaŋ pañcamaŋ.

6. Pāsādikasuttaŋ
164. Evaŋ (p. 3.097) me sutaŋ– ekaŋ samayaŋ bhagavā sakkesu viharati vedhaññā nāma sakyā, tesaŋ ambavane pāsāde.

Nigaṇṭhanāṭaputtakālankiriyā

Tena kho pana samayena nigaṇṭho nāṭaputto pāvāyaŋ adhunākālankato hoti. Tassa kālankiriyāya bhinnā nigaṇṭhā dvedhikajātā bhaṇḍanajātā kalahajātā vivādāpannā aññamaññaŋ mukhasattīhi vitudantā viharanti– ‘na tvaŋ imaŋ dhammavinayaŋ ājānāsi, ahaŋ imaŋ dhammavinayaŋ ājānāmi, kiŋ tvaŋ imaŋ dhammavinayaŋ ājānissasi? Micchāpaṭipanno tvamasi, ahamasmi sammāpaṭipanno. Sahitaŋ me, asahitaŋ te. Purevacanīyaŋ pacchā avaca, pacchāvacanīyaŋ pure avaca. Adhiciṇṇaŋ te viparāvattaŋ, āropito te vādo, niggahito tvamasi, cara vādappamokkhāya, nibbeṭhehi vā sace pahosī’ ti. Vadhoyeva kho maññe nigaṇṭhesu nāṭaputtiyesu vattati . Yepi nigaṇṭhassa nāṭaputtassa sāvakā gihī odātavasanā tepi nigaṇṭhesu nāṭaputtiyesu nibbinnarūpā virattarūpā paṭivānarūpā, yathā taŋ durakkhāte dhammavinaye duppavedite aniyyānike anupasamasaŋvattanike asammāsambuddhappavedite bhinnathūpe appaṭisaraṇe.

165. Atha kho cundo samaṇuddeso pāvāyaŋ vassaŋvuṭṭho yena sāmagāmo, yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinno kho cundo samaṇuddeso āyasmantaŋ ānandaŋ etadavoca– ‘nigaṇṭho, bhante, nāṭaputto pāvāyaŋ adhunākālankato. Tassa kālankiriyāya bhinnā nigaṇṭhā dvedhikajātā …pe… bhinnathūpe appaṭisaraṇe’ ti.

Evaŋ vutte, āyasmā ānando cundaŋ samaṇuddesaŋ etadavoca– ‘atthi kho idaŋ, āvuso cunda, kathāpābhataŋ bhagavantaŋ dassanāya. Āyāmāvuso (p. 3.098) cunda, yena bhagavā tenupasankamissāma; upasankamitvā etamatthaŋ bhagavato ārocessāmā’ ti . ‘Evaŋ, bhante’ ti kho cundo samaṇuddeso āyasmato ānandassa paccassosi.

Atha kho āyasmā ca ānando cundo ca samaṇuddeso yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho āyasmā ānando bhagavantaŋ etadavoca– ‘ayaŋ, bhante, cundo samaṇuddeso evamāha, “nigaṇṭho, bhante, nāṭaputto pāvāyaŋ adhunākālankato, tassa kālankiriyāya bhinnā nigaṇṭhā …pe… bhinnathūpe appaṭisaraṇe”’ ti.

Asammāsambuddhappaveditadhammavinayo

166. ‘Evaŋ hetaŋ, cunda, hoti durakkhāte dhammavinaye duppavedite aniyyānike anupasamasaŋvattanike asammāsambuddhappavedite. Idha, cunda, satthā ca hoti asammāsambuddho, dhammo ca durakkhāto duppavedito aniyyāniko anupasamasaŋvattaniko asammāsambuddhappavedito, sāvako ca tasmiŋ dhamme na dhammānudhammappaṭipanno viharati na sāmīcippaṭipanno na anudhammacārī, vokkamma ca tamhā dhammā vattati. So evamassa vacanīyo– “tassa te, āvuso, lābhā, tassa te suladdhaŋ, satthā ca te asammāsambuddho, dhammo ca durakkhāto duppavedito aniyyāniko anupasamasaŋvattaniko asammāsambuddhappavedito. Tvañca tasmiŋ dhamme na dhammānudhammappaṭipanno viharasi, na sāmīcippaṭipanno, na anudhammacārī, vokkamma ca tamhā dhammā vattasī” ti. Iti kho, cunda, satthāpi tattha gārayho, dhammopi tattha gārayho, sāvako ca tattha evaŋ pāsaŋso. Yo kho, cunda, evarūpaŋ sāvakaŋ evaŋ vadeyya– “etāyasmā tathā paṭipajjatu, yathā te satthārā dhammo desito paññatto” ti. Yo ca samādapeti, yañca samādapeti, yo ca samādapito tathattāya paṭipajjati. Sabbe te bahuŋ apuññaŋ pasavanti. Taŋ kissa hetu? Evaŋ hetaŋ, cunda, hoti durakkhāte dhammavinaye duppavedite aniyyānike anupasamasaŋvattanike asammāsambuddhappavedite.

167. ‘Idha (p. 3.099) pana, cunda, satthā ca hoti asammāsambuddho, dhammo ca durakkhāto duppavedito aniyyāniko anupasamasaŋvattaniko asammāsambuddhappavedito, sāvako ca tasmiŋ dhamme dhammānudhammappaṭipanno viharati sāmīcippaṭipanno anudhammacārī, samādāya taŋ dhammaŋ vattati. So evamassa vacanīyo– “tassa te, āvuso, alābhā, tassa te dulladdhaŋ, satthā ca te asammāsambuddho dhammo ca durakkhāto duppavedito aniyyāniko anupasamasaŋvattaniko asammāsambuddhappavedito. Tvañca tasmiŋ dhamme dhammānudhammappaṭipanno viharasi sāmīcippaṭipanno anudhammacārī, samādāya taŋ dhammaŋ vattasī” ti. Iti kho, cunda, satthāpi tattha gārayho, dhammopi tattha gārayho, sāvakopi tattha evaŋ gārayho. Yo kho, cunda, evarūpaŋ sāvakaŋ evaŋ vadeyya– “addhāyasmā ñāyappaṭipanno ñāyamārādhessatī” ti. Yo ca pasaŋsati, yañca pasaŋsati, yo ca pasaŋsito bhiyyoso mattāya vīriyaŋ ārabhati. Sabbe te bahuŋ apuññaŋ pasavanti. Taŋ kissa hetu? Evañhetaŋ, cunda, hoti durakkhāte dhammavinaye duppavedite aniyyānike anupasamasaŋvattanike asammāsambuddhappavedite.

Sammāsambuddhappaveditadhammavinayo

168. ‘Idha pana, cunda, satthā ca hoti sammāsambuddho, dhammo ca svākkhāto suppavedito niyyāniko upasamasaŋvattaniko sammāsambuddhappavedito, sāvako ca tasmiŋ dhamme na dhammānudhammappaṭipanno viharati, na sāmīcippaṭipanno, na anudhammacārī, vokkamma ca tamhā dhammā vattati. So evamassa vacanīyo– “tassa te, āvuso, alābhā, tassa te dulladdhaŋ, satthā ca te sammāsambuddho, dhammo ca svākkhāto suppavedito niyyāniko upasamasaŋvattaniko sammāsambuddhappavedito. Tvañca tasmiŋ dhamme na dhammānudhammappaṭipanno viharasi, na sāmīcippaṭipanno, na anudhammacārī, vokkamma ca tamhā dhammā vattasī” ti. Iti kho, cunda, satthāpi tattha pāsaŋso, dhammopi tattha pāsaŋso, sāvako ca tattha evaŋ gārayho. Yo kho, cunda, evarūpaŋ sāvakaŋ evaŋ vadeyya– “etāyasmā tathā paṭipajjatu yathā te satthārā dhammo desito paññatto” ti. Yo ca samādapeti, yañca samādapeti, yo ca samādapito tathattāya paṭipajjati. Sabbe te bahuŋ puññaŋ pasavanti. Taŋ kissa hetu? Evañhetaŋ (p. 3.100) cunda, hoti svākkhāte dhammavinaye suppavedite niyyānike upasamasaŋvattanike sammāsambuddhappavedite.

169. ‘Idha pana, cunda, satthā ca hoti sammāsambuddho, dhammo ca svākkhāto suppavedito niyyāniko upasamasaŋvattaniko sammāsambuddhappavedito, sāvako ca tasmiŋ dhamme dhammānudhammappaṭipanno viharati sāmīcippaṭipanno anudhammacārī, samādāya taŋ dhammaŋ vattati. So evamassa vacanīyo– “tassa te, āvuso, lābhā, tassa te suladdhaŋ, satthā ca te sammāsambuddho dhammo ca svākkhāto suppavedito niyyāniko upasamasaŋvattaniko sammāsambuddhappavedito. Tvañca tasmiŋ dhamme dhammānudhammappaṭipanno viharasi sāmīcippaṭipanno anudhammacārī, samādāya taŋ dhammaŋ vattasī” ti. Iti kho, cunda, satthāpi tattha pāsaŋso, dhammopi tattha pāsaŋso, sāvakopi tattha evaŋ pāsaŋso. Yo kho, cunda, evarūpaŋ sāvakaŋ evaŋ vadeyya– “addhāyasmā ñāyappaṭipanno ñāyamārādhessatī” ti. Yo ca pasaŋsati, yañca pasaŋsati, yo ca pasaŋsito bhiyyoso mattāya vīriyaŋ ārabhati. Sabbe te bahuŋ puññaŋ pasavanti. Taŋ kissa hetu? Evañhetaŋ, cunda, hoti svākkhāte dhammavinaye suppavedite niyyānike upasamasaŋvattanike sammāsambuddhappavedite.

Sāvakānutappasatthu

170. ‘Idha pana, cunda, satthā ca loke udapādi arahaŋ sammāsambuddho, dhammo ca svākkhāto suppavedito niyyāniko upasamasaŋvattaniko sammāsambuddhappavedito, aviññāpitatthā cassa honti sāvakā saddhamme, na ca tesaŋ kevalaŋ paripūraŋ brahmacariyaŋ āvikataŋ hoti uttānīkataŋ sabbasangāhapadakataŋ sappāṭihīrakataŋ yāva devamanussehi suppakāsitaŋ. Atha nesaŋ satthuno antaradhānaŋ hoti. Evarūpo kho, cunda, satthā sāvakānaŋ kālankato anutappo hoti. Taŋ kissa hetu? Satthā ca no loke udapādi arahaŋ sammāsambuddho, dhammo ca svākkhāto suppavedito niyyāniko upasamasaŋvattaniko sammāsambuddhappavedito, aviññāpitatthā camha saddhamme, na ca no kevalaŋ paripūraŋ brahmacariyaŋ āvikataŋ hoti (p. 3.101) uttānīkataŋ sabbasangāhapadakataŋ sappāṭihīrakataŋ yāva devamanussehi suppakāsitaŋ. Atha no satthuno antaradhānaŋ hotīti. Evarūpo kho, cunda, satthā sāvakānaŋ kālankato anutappo hoti.

Sāvakānanutappasatthu

171. ‘Idha pana, cunda, satthā ca loke udapādi arahaŋ sammāsambuddho. Dhammo ca svākkhāto suppavedito niyyāniko upasamasaŋvattaniko sammāsambuddhappavedito. Viññāpitatthā cassa honti sāvakā saddhamme, kevalañca tesaŋ paripūraŋ brahmacariyaŋ āvikataŋ hoti uttānīkataŋ sabbasangāhapadakataŋ sappāṭihīrakataŋ yāva devamanussehi suppakāsitaŋ. Atha nesaŋ satthuno antaradhānaŋ hoti. Evarūpo kho, cunda, satthā sāvakānaŋ kālankato ananutappo hoti Taŋ kissa hetu? Satthā ca no loke udapādi arahaŋ sammāsambuddho. Dhammo ca svākkhāto suppavedito niyyāniko upasamasaŋvattaniko sammāsambuddhappavedito. Viññāpitatthā camha saddhamme, kevalañca no paripūraŋ brahmacariyaŋ āvikataŋ hoti uttānīkataŋ sabbasangāhapadakataŋ sappāṭihīrakataŋ yāva devamanussehi suppakāsitaŋ Atha no satthuno antaradhānaŋ hotīti. Evarūpo kho, cunda, satthā sāvakānaŋ kālankato ananutappo hoti.

Brahmacariya-aparipūrādikathā

172. ‘Etehi cepi, cunda, angehi samannāgataŋ brahmacariyaŋ hoti, no ca kho satthā hoti thero rattaññū cirapabbajito addhagato vayo-anuppatto. Evaŋ taŋ brahmacariyaŋ aparipūraŋ hoti tenangena.

‘Yato ca kho, cunda, etehi ceva angehi samannāgataŋ brahmacariyaŋ hoti, satthā ca hoti thero rattaññū cirapabbajito addhagato vayo-anuppatto. Evaŋ taŋ brahmacariyaŋ paripūraŋ hoti tenangena.

173. ‘Etehi cepi, cunda, angehi samannāgataŋ brahmacariyaŋ hoti, satthā ca hoti thero rattaññū cirapabbajito addhagato vayo-anuppatto no ca khvassa therā bhikkhū sāvakā honti viyattā vinītā visāradā pattayogakkhemā. Alaŋ samakkhātuŋ saddhammassa, alaŋ uppannaŋ (p. 3.102) parappavādaŋ sahadhammehi suniggahitaŋ niggahetvā sappāṭihāriyaŋ dhammaŋ desetuŋ. Evaŋ taŋ brahmacariyaŋ aparipūraŋ hoti tenangena.

‘Yato ca kho, cunda, etehi ceva angehi samannāgataŋ brahmacariyaŋ hoti, satthā ca hoti thero rattaññū cirapabbajito addhagato vayo-anuppatto, therā cassa bhikkhū sāvakā honti viyattā vinītā visāradā pattayogakkhemā. Alaŋ samakkhātuŋ saddhammassa, alaŋ uppannaŋ parappavādaŋ sahadhammehi suniggahitaŋ niggahetvā sappāṭihāriyaŋ dhammaŋ desetuŋ. Evaŋ taŋ brahmacariyaŋ paripūraŋ hoti tenangena.

174. ‘Etehi cepi, cunda, angehi samannāgataŋ brahmacariyaŋ hoti, satthā ca hoti thero rattaññū cirapabbajito addhagato vayo-anuppatto, therā cassa bhikkhū sāvakā honti viyattā vinītā visāradā pattayogakkhemā. Alaŋ samakkhātuŋ saddhammassa, alaŋ uppannaŋ parappavādaŋ sahadhammehi suniggahitaŋ niggahetvā sappāṭihāriyaŋ dhammaŋ desetuŋ. No ca khvassa majjhimā bhikkhū sāvakā honti …pe… majjhimā cassa bhikkhū sāvakā honti, no ca khvassa navā bhikkhū sāvakā honti …pe… navā cassa bhikkhū sāvakā honti, no ca khvassa therā bhikkhuniyo sāvikā honti …pe… therā cassa bhikkhuniyo sāvikā honti, no ca khvassa majjhimā bhikkhuniyo sāvikā honti …pe… majjhimā cassa bhikkhuniyo sāvikā honti no ca khvassa navā bhikkhuniyo sāvikā honti …pe… navā cassa bhikkhuniyo sāvikā honti, no ca khvassa upāsakā sāvakā honti gihī odātavasanā brahmacārino …pe… upāsakā cassa sāvakā honti gihī odātavasanā brahmacārino, no ca khvassa upāsakā sāvakā honti gihī odātavasanā kāmabhogino …pe… upāsakā cassa sāvakā honti gihī odātavasanā kāmabhogino, no ca khvassa upāsikā sāvikā honti gihiniyo odātavasanā brahmacāriniyo …pe… upāsikā cassa sāvikā honti gihiniyo odātavasanā brahmacāriniyo, no ca khvassa upāsikā sāvikā honti gihiniyo odātavasanā kāmabhoginiyo …pe… upāsikā cassa sāvikā honti gihiniyo odātavasanā kāmabhoginiyo, no ca khvassa brahmacariyaŋ hoti iddhañceva phītañca vitthārikaŋ bāhujaññaŋ puthubhūtaŋ yāva devamanussehi suppakāsitaŋ …pe… brahmacariyañcassa hoti iddhañceva phītañca vitthārikaŋ bāhujaññaŋ puthubhūtaŋ yāva (p. 3.103) devamanussehi suppakāsitaŋ, no ca kho lābhaggayasaggappattaŋ. Evaŋ taŋ brahmacariyaŋ aparipūraŋ hoti tenangena.

‘Yato ca kho, cunda, etehi ceva angehi samannāgataŋ brahmacariyaŋ hoti, satthā ca hoti thero rattaññū cirapabbajito addhagato vayo-anuppatto, therā cassa bhikkhū sāvakā honti viyattā vinītā visāradā pattayogakkhemā. Alaŋ samakkhātuŋ saddhammassa, alaŋ uppannaŋ parappavādaŋ sahadhammehi suniggahitaŋ niggahetvā sappāṭihāriyaŋ dhammaŋ desetuŋ. Majjhimā cassa bhikkhū sāvakā honti …pe… navā cassa bhikkhū sāvakā honti …pe… therā cassa bhikkhuniyo sāvikā honti …pe… majjhimā cassa bhikkhuniyo sāvikā honti …pe… navā cassa bhikkhuniyo sāvikā honti …pe… upāsakā cassa sāvakā honti …pe… gihī odātavasanā brahmacārino Upāsakā cassa sāvakā honti gihī odātavasanā kāmabhogino …pe… upāsikā cassa sāvikā honti gihiniyo odātavasanā brahmacāriniyo …pe… upāsikā cassa sāvikā honti gihiniyo odātavasanā kāmabhoginiyo …pe… brahmacariyañcassa hoti iddhañceva phītañca vitthārikaŋ bāhujaññaŋ puthubhūtaŋ yāva devamanussehi suppakāsitaŋ, lābhaggappattañca yasaggappattañca. Evaŋ taŋ brahmacariyaŋ paripūraŋ hoti tenangena.

175. ‘Ahaŋ kho pana, cunda, etarahi satthā loke uppanno arahaŋ sammāsambuddho. Dhammo ca svākkhāto suppavedito niyyāniko upasamasaŋvattaniko sammāsambuddhappavedito. Viññāpitatthā ca me sāvakā saddhamme, kevalañca tesaŋ paripūraŋ brahmacariyaŋ āvikataŋ uttānīkataŋ sabbasangāhapadakataŋ sappāṭihīrakataŋ yāva devamanussehi suppakāsitaŋ. Ahaŋ kho pana, cunda, etarahi satthā thero rattaññū cirapabbajito addhagato vayo-anuppatto.

‘Santi kho pana me, cunda, etarahi therā bhikkhū sāvakā honti viyattā vinītā visāradā pattayogakkhemā. Alaŋ samakkhātuŋ saddhammassa, alaŋ uppannaŋ parappavādaŋ sahadhammehi suniggahitaŋ niggahetvā sappāṭihāriyaŋ dhammaŋ desetuŋ. Santi kho pana me, cunda etarahi majjhimā bhikkhū sāvakā …pe… santi kho pana me, cunda, etarahi navā bhikkhū sāvakā …pe… santi kho pana me, cunda, etarahi therā bhikkhuniyo sāvikā …pe… santi kho (p. 3.104) pana me, cunda, etarahi majjhimā bhikkhuniyo sāvikā …pe… santi kho pana me, cunda, etarahi navā bhikkhuniyo sāvikā …pe… santi kho pana me, cunda, etarahi upāsakā sāvakā gihī odātavasanā brahmacārino …pe… santi kho pana me, cunda, etarahi upāsakā sāvakā gihī odātavasanā kāmabhogino …pe… santi kho pana me, cunda, etarahi upāsikā sāvikā gihiniyo odātavasanā brahmacāriniyo …pe… santi kho pana me, cunda, etarahi upāsikā sāvikā gihiniyo odātavasanā kāmabhoginiyo …pe… etarahi kho pana me, cunda, brahmacariyaŋ iddhañceva phītañca vitthārikaŋ bāhujaññaŋ puthubhūtaŋ yāva devamanussehi suppakāsitaŋ.

176. ‘Yāvatā kho, cunda, etarahi satthāro loke uppannā, nāhaŋ, cunda, aññaŋ ekasatthārampi samanupassāmi evaŋlābhaggayasaggappattaŋ yatharivāhaŋ. Yāvatā kho pana, cunda, etarahi sangho vā gaṇo vā loke uppanno; nāhaŋ, cunda, aññaŋ ekaŋ saŋghampi samanupassāmi evaŋlābhaggayasaggappattaŋ yatharivāyaŋ, cunda, bhikkhusangho. Yaŋ kho taŋ, cunda, sammā vadamāno vadeyya– “sabbākārasampannaŋ sabbākāraparipūraŋ anūnamanadhikaŋ svākkhātaŋ kevalaŋ paripūraŋ brahmacariyaŋ suppakāsitan” ti. Idameva taŋ sammā vadamāno vadeyya– “sabbākārasampannaŋ …pe… suppakāsitan” ti.

‘Udako sudaŋ, cunda, rāmaputto evaŋ vācaŋ bhāsati– “passaŋ na passatī” ti. Kiñca passaŋ na passatīti? Khurassa sādhunisitassa talamassa passati, dhārañca khvassa na passati. Idaŋ vuccati– “passaŋ na passatī” ti. Yaŋ kho panetaŋ, cunda, udakena rāmaputtena bhāsitaŋ hīnaŋ gammaŋ pothujjanikaŋ anariyaŋ anatthasaŋhitaŋ khurameva sandhāya. Yañca taŋ, cunda, sammā vadamāno vadeyya– “passaŋ na passatī” ti, idameva taŋ sammā vadamāno vadeyya– “passaŋ na passatī” ti. Kiñca passaŋ na passatīti? Evaŋ sabbākārasampannaŋ sabbākāraparipūraŋ anūnamanadhikaŋ svākkhātaŋ kevalaŋ paripūraŋ brahmacariyaŋ suppakāsitanti, iti hetaŋ passati . Idamettha apakaḍḍheyya, evaŋ taŋ parisuddhataraŋ assāti, iti hetaŋ na passati . Idamettha upakaḍḍheyya, evaŋ taŋ paripūraŋ assāti, iti (p. 3.105) hetaŋ na passati. Idaŋ vuccati cunda– “passaŋ na passatī” ti. Yaŋ kho taŋ, cunda, sammā vadamāno vadeyya– “sabbākārasampannaŋ …pe… brahmacariyaŋ suppakāsitan” ti. Idameva taŋ sammā vadamāno vadeyya– “sabbākārasampannaŋ sabbākāraparipūraŋ anūnamanadhikaŋ svākkhātaŋ kevalaŋ paripūraŋ brahmacariyaŋ suppakāsitan” ti.

Sangāyitabbadhammo

177. Tasmātiha, cunda, ye vo mayā dhammā abhiññā desitā, tattha sabbeheva sangamma samāgamma atthena atthaŋ byañjanena byañjanaŋ sangāyitabbaŋ na vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ. Katame ca te, cunda dhammā mayā abhiññā desitā, yattha sabbeheva sangamma samāgamma atthena atthaŋ byañjanena byañjanaŋ sangāyitabbaŋ na vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ? Seyyathidaŋ– cattāro satipaṭṭhānā, cattāro sammappadhānā, cattāro iddhipādā, pañcindriyāni, pañca balāni, satta bojjhangā ariyo aṭṭhangiko maggo. Ime kho te, cunda, dhammā mayā abhiññā desitā. Yattha sabbeheva sangamma samāgamma atthena atthaŋ byañjanena byañjanaŋ sangāyitabbaŋ na vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ.

Saññāpetabbavidhi

178. ‘Tesañca vo, cunda, samaggānaŋ sammodamānānaŋ avivadamānānaŋ sikkhataŋ aññataro sabrahmacārī sanghe dhammaŋ bhāseyya. Tatra ce tumhākaŋ evamassa– “ayaŋ kho āyasmā atthañceva micchā gaṇhāti, byañjanāni ca micchā ropetī” ti. Tassa neva abhinanditabbaŋ na paṭikkositabbaŋ, anabhinanditvā appaṭikkositvā so evamassa vacanīyo– “imassa nu kho, āvuso, atthassa imāni vā byañjanāni etāni vā byañjanāni katamāni opāyikatarāni, imesañca byañjanānaŋ ayaŋ vā attho eso vā attho (p. 3.106) katamo opāyikataro” ti So ce evaŋ vadeyya– “imassa kho, āvuso, atthassa imāneva byañjanāni opāyikatarāni, yā ceva etāni; imesañca byañjanānaŋ ayameva attho opāyikataro, yā ceva eso” ti. So neva ussādetabbo na apasādetabbo, anussādetvā anapasādetvā sveva sādhukaŋ saññāpetabbo tassa ca atthassa tesañca byañjanānaŋ nisantiyā.

179. ‘Aparopi ce, cunda, sabrahmacārī sanghe dhammaŋ bhāseyya. Tatra ce tumhākaŋ evamassa– “ayaŋ kho āyasmā atthañhi kho micchā gaṇhāti byañjanāni sammā ropetī” ti. Tassa neva abhinanditabbaŋ na paṭikkositabbaŋ, anabhinanditvā appaṭikkositvā so evamassa vacanīyo– “imesaŋ nu kho, āvuso, byañjanānaŋ ayaŋ vā attho eso vā attho katamo opāyikataro” ti? So ce evaŋ vadeyya– “imesaŋ kho, āvuso, byañjanānaŋ ayameva attho opāyikataro, yā ceva eso” ti. So neva ussādetabbo na apasādetabbo, anussādetvā anapasādetvā sveva sādhukaŋ saññāpetabbo tasseva atthassa nisantiyā.

180. ‘Aparopi ce, cunda, sabrahmacārī sanghe dhammaŋ bhāseyya. Tatra ce tumhākaŋ evamassa– “ayaŋ kho āyasmā atthañhi kho sammā gaṇhāti byañjanāni micchā ropetī” ti. Tassa neva abhinanditabbaŋ na paṭikkositabbaŋ; anabhinanditvā appaṭikkositvā so evamassa vacanīyo– “imassa nu kho, āvuso, atthassa imāni vā byañjanāni etāni vā byañjanāni katamāni opāyikatarānī” ti? So ce evaŋ vadeyya– “imassa kho, āvuso, atthassa imāneva byañjanāni opayikatarāni, yāni ceva etānī” ti So neva ussādetabbo na apasādetabbo; anussādetvā anapasādetvā sveva sādhukaŋ saññāpetabbo tesaññeva byañjanānaŋ nisantiyā.

181. ‘Aparopi ce, cunda, sabrahmacārī sanghe dhammaŋ bhāseyya. Tatra ce tumhākaŋ evamassa– “ayaŋ kho āyasmā atthañceva sammā gaṇhāti byañjanāni (p. 3.107) ca sammā ropetī” ti. Tassa “sādhū” ti bhāsitaŋ abhinanditabbaŋ anumoditabbaŋ; tassa “sādhū” ti bhāsitaŋ abhinanditvā anumoditvā so evamassa vacanīyo– “lābhā no āvuso, suladdhaŋ no āvuso, ye mayaŋ āyasmantaŋ tādisaŋ sabrahmacāriŋ passāma evaŋ atthupetaŋ byañjanupetan” ti.

Paccayānuññātakāraṇaŋ

182. ‘Na vo ahaŋ, cunda, diṭṭhadhammikānaŋyeva āsavānaŋ saŋvarāya dhammaŋ desemi. Na panāhaŋ, cunda, samparāyikānaŋyeva āsavānaŋ paṭighātāya dhammaŋ desemi. Diṭṭhadhammikānaŋ cevāhaŋ, cunda, āsavānaŋ saŋvarāya dhammaŋ desemi; samparāyikānañca āsavānaŋ paṭighātāya. Tasmātiha, cunda, yaŋ vo mayā cīvaraŋ anuññātaŋ, alaŋ vo taŋ– yāvadeva sītassa paṭighātāya, uṇhassa paṭighātāya, ḍaŋsamakasavātātapasarīsapa samphassānaŋ paṭighātāya, yāvadeva hirikopīnapaṭicchādanatthaŋ. Yo vo mayā piṇḍapāto anuññāto, alaŋ vo so yāvadeva imassa kāyassa ṭhitiyā yāpanāya vihiŋsūparatiyā brahmacariyānuggahāya, iti purāṇañca vedanaŋ paṭihankhāmi, navañca vedanaŋ na uppādessāmi, yātrā ca me bhavissati anavajjatā ca phāsuvihāro ca . Yaŋ vo mayā senāsanaŋ anuññātaŋ, alaŋ vo taŋ yāvadeva sītassa paṭighātāya, uṇhassa paṭighātāya, ḍaŋsamakasavātātapasarīsapasamphassānaŋ paṭighātāya, yāvadeva utuparissayavinodana paṭisallānārāmatthaŋ. Yo vo mayā gilānapaccayabhesajja parikkhāro anuññāto, alaŋ vo so yāvadeva uppannānaŋ veyyābādhikānaŋ vedanānaŋ paṭighātāya abyāpajjaparamatāya .

Sukhallikānuyogo

183. ‘Ṭhānaŋ kho panetaŋ, cunda, vijjati yaŋ aññatitthiyā paribbājakā evaŋ vadeyyuŋ– “sukhallikānuyogamanuyuttā samaṇā sakyaputtiyā viharantī” ti. Evaŋvādino, cunda, aññatitthiyā paribbājakā evamassu vacanīyā– “katamo so (p. 3.108) āvuso, sukhallikānuyogo? Sukhallikānuyogā hi bahū anekavihitā nānappakārakā” ti.

‘Cattārome, cunda, sukhallikānuyogā hīnā gammā pothujjanikā anariyā anatthasaŋhitā na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattanti. Katame cattāro?

‘Idha, cunda, ekacco bālo pāṇe vadhitvā vadhitvā attānaŋ sukheti pīṇeti. Ayaŋ paṭhamo sukhallikānuyogo.

‘Puna caparaŋ, cunda, idhekacco adinnaŋ ādiyitvā ādiyitvā attānaŋ sukheti pīṇeti. Ayaŋ dutiyo sukhallikānuyogo.

‘Puna caparaŋ, cunda, idhekacco musā bhaṇitvā bhaṇitvā attānaŋ sukheti pīṇeti. Ayaŋ tatiyo sukhallikānuyogo.

‘Puna caparaŋ, cunda, idhekacco pañcahi kāmaguṇehi samappito samangībhūto paricāreti. Ayaŋ catuttho sukhallikānuyogo.

‘Ime kho, cunda, cattāro sukhallikānuyogā hīnā gammā pothujjanikā anariyā anatthasaŋhitā na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattanti.

‘Ṭhānaŋ kho panetaŋ, cunda, vijjati yaŋ aññatitthiyā paribbājakā evaŋ vadeyyuŋ– ‘ime cattāro sukhallikānuyoge anuyuttā samaṇā sakyaputtiyā viharantī” ti. Te vo “māhevaŋ” tissu vacanīyā. Na te vo sammā vadamānā vadeyyuŋ, abbhācikkheyyuŋ asatā abhūtena.

184. ‘Cattārome, cunda, sukhallikānuyogā ekantanibbidāya virāgāya nirodhāya upasamāya abhiññāya sambodhāya nibbānāya saŋvattanti. Katame cattāro?

‘Idha cunda, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Ayaŋ paṭhamo sukhallikānuyogo.

‘Puna (p. 3.109) caparaŋ, cunda, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati. Ayaŋ dutiyo sukhallikānuyogo.

‘Puna caparaŋ, cunda, bhikkhu pītiyā ca virāgā …pe… tatiyaŋ jhānaŋ upasampajja viharati. Ayaŋ tatiyo sukhallikānuyogo.

‘Puna caparaŋ, cunda, bhikkhu sukhassa ca pahānā dukkhassa ca pahānā …pe… catutthaŋ jhānaŋ upasampajja viharati. Ayaŋ catuttho sukhallikānuyogo.

‘Ime kho, cunda, cattāro sukhallikānuyogā ekantanibbidāya virāgāya nirodhāya upasamāya abhiññāya sambodhāya nibbānāya saŋvattanti.

‘Ṭhānaŋ kho panetaŋ, cunda, vijjati yaŋ aññatitthiyā paribbājakā evaŋ vadeyyuŋ– ‘ime cattāro sukhallikānuyoge anuyuttā samaṇā sakyaputtiyā viharantī” ti. Te vo “evaŋ” tissu vacanīyā. Sammā te vo vadamānā vadeyyuŋ, na te vo abbhācikkheyyuŋ asatā abhūtena.

Sukhallikānuyogānisaŋso

185. ‘Ṭhānaŋ kho panetaŋ, cunda, vijjati, yaŋ aññatitthiyā paribbājakā evaŋ vadeyyuŋ– “ime panāvuso, cattāro sukhallikānuyoge anuyuttānaŋ viharataŋ kati phalāni katānisaŋsā pāṭikankhā” ti? Evaŋvādino, cunda, aññatitthiyā paribbājakā evamassu vacanīyā– “ime kho, āvuso, cattāro sukhallikānuyoge anuyuttānaŋ viharataŋ cattāri phalāni cattāro ānisaŋsā pāṭikankhā. Katame cattāro? Idhāvuso, bhikkhu tiṇṇaŋ saŋyojanānaŋ parikkhayā sotāpanno hoti avinipātadhammo niyato sambodhiparāyaṇo. Idaŋ paṭhamaŋ phalaŋ, paṭhamo ānisaŋso. Puna caparaŋ, āvuso, bhikkhu tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmī hoti, sakideva imaŋ lokaŋ āgantvā dukkhassantaŋ karoti. Idaŋ dutiyaŋ phalaŋ, dutiyo ānisaŋso. Puna caparaŋ, āvuso, bhikkhu pañcannaŋ orambhāgiyānaŋ saŋyojanānaŋ parikkhayā opapātiko hoti, tattha parinibbāyī anāvattidhammo tasmā lokā. Idaŋ tatiyaŋ phalaŋ, tatiyo ānisaŋso. Puna caparaŋ, āvuso, bhikkhu āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Idaŋ catutthaŋ phalaŋ catuttho ānisaŋso. Ime (p. 3.110) kho, āvuso, cattāro sukhallikānuyoge anuyuttānaŋ viharataŋ imāni cattāri phalāni, cattāro ānisaŋsā pāṭikankhā’ ti.

Khīṇāsava-abhabbaṭhānaŋ

186. ‘Ṭhānaŋ kho panetaŋ, cunda, vijjati yaŋ aññatitthiyā paribbājakā evaŋ vadeyyuŋ– “aṭṭhitadhammā samaṇā sakyaputtiyā viharantī” ti. Evaŋvādino, cunda, aññatitthiyā paribbājakā evamassu vacanīyā– “atthi kho, āvuso, tena bhagavatā jānatā passatā arahatā sammāsambuddhena sāvakānaŋ dhammā desitā paññattā yāvajīvaŋ anatikkamanīyā. Seyyathāpi, āvuso, indakhīlo vā ayokhīlo vā gambhīranemo sunikhāto acalo asampavedhī. Evameva kho, āvuso, tena bhagavatā jānatā passatā arahatā sammāsambuddhena sāvakānaŋ dhammā desitā paññattā yāvajīvaŋ anatikkamanīyā. Yo so, āvuso, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto, abhabbo so nava ṭhānāni ajjhācarituŋ. Abhabbo, āvuso, khīṇāsavo bhikkhu sañcicca pāṇaŋ jīvitā voropetuŋ; abhabbo khīṇāsavo bhikkhu adinnaŋ theyyasankhātaŋ ādiyituŋ; abhabbo khīṇāsavo bhikkhu methunaŋ dhammaŋ paṭisevituŋ; abhabbo khīṇāsavo bhikkhu sampajānamusā bhāsituŋ; abhabbo khīṇāsavo bhikkhu sannidhikārakaŋ kāme paribhuñjituŋ seyyathāpi pubbe āgārikabhūto; abhabbo khīṇāsavo bhikkhu chandāgatiŋ gantuŋ; abhabbo khīṇāsavo bhikkhu dosāgatiŋ gantuŋ; abhabbo khīṇāsavo bhikkhu mohāgatiŋ gantuŋ; abhabbo khīṇāsavo bhikkhu bhayāgatiŋ gantuŋ. Yo so, āvuso, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto, abhabbo so imāni nava ṭhānāni ajjhācaritun’ ti.

Pañhābyākaraṇaŋ

187. ‘Ṭhānaŋ kho panetaŋ, cunda, vijjati, yaŋ aññatitthiyā paribbājakā evaŋ vadeyyuŋ– “atītaŋ kho addhānaŋ ārabbha samaṇo gotamo atīrakaŋ ñāṇadassanaŋ paññapeti, no ca kho anāgataŋ addhānaŋ ārabbha atīrakaŋ ñāṇadassanaŋ paññapeti, tayidaŋ kiŋsu tayidaŋ kathaŋsū” ti? Te ca aññatitthiyā (p. 3.111) paribbājakā aññavihitakena ñāṇadassanena aññavihitakaŋ ñāṇadassanaŋ paññapetabbaŋ maññanti yathariva bālā abyattā. Atītaŋ kho, cunda, addhānaŋ ārabbha tathāgatassa satānusāri ñāṇaŋ hoti; so yāvatakaŋ ākankhati tāvatakaŋ anussarati. Anāgatañca kho addhānaŋ ārabbha tathāgatassa bodhijaŋ ñāṇaŋ uppajjati– “ayamantimā jāti, natthidāni punabbhavo” ti. “Atītaŋ cepi, cunda, hoti abhūtaŋ atacchaŋ anatthasaŋhitaŋ, na taŋ tathāgato byākaroti. Atītaŋ cepi, cunda, hoti bhūtaŋ tacchaŋ anatthasaŋhitaŋ, tampi tathāgato na byākaroti. Atītaŋ cepi cunda, hoti bhūtaŋ tacchaŋ atthasaŋhitaŋ, tatra kālaññū tathāgato hoti tassa pañhassa veyyākaraṇāya. Anāgataŋ cepi, cunda, hoti abhūtaŋ atacchaŋ anatthasaŋhitaŋ, na taŋ tathāgato byākaroti …pe… tassa pañhassa veyyākaraṇāya. Paccuppannaŋ cepi, cunda, hoti abhūtaŋ atacchaŋ anatthasaŋhitaŋ, na taŋ tathāgato byākaroti. Paccuppannaŋ cepi, cunda, hoti bhūtaŋ tacchaŋ anatthasaŋhitaŋ, tampi tathāgato na byākaroti. Paccuppannaŋ cepi, cunda, hoti bhūtaŋ tacchaŋ atthasaŋhitaŋ, tatra kālaññū tathāgato hoti tassa pañhassa veyyākaraṇāya.

188. ‘Iti kho, cunda, atītānāgatapaccuppannesu dhammesu tathāgato kālavādī bhūtavādī atthavādī dhammavādī vinayavādī, tasmā “tathāgato” ti vuccati. Yañca kho, cunda, sadevakassa lokassa samārakassa sabrahmakassa sassamaṇabrāhmaṇiyā pajāya sadevamanussāya diṭṭhaŋ sutaŋ mutaŋ viññātaŋ pattaŋ pariyesitaŋ anuvicaritaŋ manasā, sabbaŋ tathāgatena abhisambuddhaŋ, tasmā “tathāgato” ti vuccati. Yañca, cunda, rattiŋ tathāgato anuttaraŋ sammāsambodhiŋ abhisambujjhati, yañca rattiŋ anupādisesāya nibbānadhātuyā parinibbāyati, yaŋ etasmiŋ antare bhāsati lapati niddisati. Sabbaŋ taŋ tatheva hoti no aññathā, tasmā “tathāgato” ti vuccati. Yathāvādī, cunda, tathāgato tathākārī, yathākārī tathāvādī. Iti yathāvādī tathākārī, yathākārī tathāvādī, tasmā “tathāgato” ti vuccati. Sadevake loke, cunda, samārake sabrahmake sassamaṇabrāhmaṇiyā pajāya sadevamanussāya tathāgato abhibhū anabhibhūto aññadatthudaso vasavattī, tasmā “tathāgato” ti vuccati.

Abyākataṭṭhānaŋ

189. ‘Ṭhānaŋ (p. 3.112) kho panetaŋ, cunda, vijjati yaŋ aññatitthiyā paribbājakā evaŋ vadeyyuŋ– “kiŋ nu kho, āvuso, hoti tathāgato paraŋ maraṇā, idameva saccaŋ moghamaññan” ti? Evaŋvādino, cunda, aññatitthiyā paribbājakā evamassu vacanīyā– “abyākataŋ kho, āvuso, bhagavatā ‘hoti tathāgato paraŋ maraṇā, idameva saccaŋ moghamaññan”’ ti.

‘Ṭhānaŋ kho panetaŋ, cunda, vijjati, yaŋ aññatitthiyā paribbājakā evaŋ vadeyyuŋ– “kiŋ panāvuso, na hoti tathāgato paraŋ maraṇā, idameva saccaŋ moghamaññan” ti? Evaŋvādino, cunda, aññatitthiyā paribbājakā evamassu vacanīyā– “etampi kho, āvuso, bhagavatā abyākataŋ– ‘na hoti tathāgato paraŋ maraṇā, idameva saccaŋ moghamaññan”’ ti.

‘Ṭhānaŋ kho panetaŋ, cunda, vijjati, yaŋ aññatitthiyā paribbājakā evaŋ vadeyyuŋ– “kiŋ panāvuso, hoti ca na ca hoti tathāgato paraŋ maraṇā, idameva saccaŋ moghamaññan” ti? Evaŋvādino, cunda, aññatitthiyā paribbājakā evamassu vacanīyā– “abyākataŋ kho etaŋ, āvuso, bhagavatā– ‘hoti ca na ca hoti tathāgato paraŋ maraṇā, idameva saccaŋ moghamaññan”’ ti.

‘Ṭhānaŋ kho panetaŋ, cunda, vijjati, yaŋ aññatitthiyā paribbājakā evaŋ vadeyyuŋ– “kiŋ panāvuso, neva hoti na na hoti tathāgato paraŋ maraṇā, idameva saccaŋ moghamaññan” ti? Evaŋvādino, cunda, aññatitthiyā paribbājakā evamassu vacanīyā– “etampi kho, āvuso, bhagavatā abyākataŋ– ‘neva hoti na na hoti tathāgato paraŋ maraṇā, idameva saccaŋ moghamaññan”’ ti.

‘Ṭhānaŋ kho panetaŋ, cunda, vijjati, yaŋ aññatitthiyā paribbājakā evaŋ vadeyyuŋ– “kasmā panetaŋ, āvuso, samaṇena gotamena abyākatan” ti? Evaŋvādino, cunda, aññatitthiyā paribbājakā evamassu vacanīyā– “na hetaŋ, āvuso, atthasaŋhitaŋ na dhammasaŋhitaŋ na ādibrahmacariyakaŋ na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, tasmā taŋ bhagavatā abyākatan” ti.

Byākataṭṭhānaŋ

190. ‘Ṭhānaŋ (p. 3.113) kho panetaŋ, cunda, vijjati, yaŋ aññatitthiyā paribbājakā evaŋ vadeyyuŋ– “kiŋ panāvuso, samaṇena gotamena byākatan” ti? Evaŋvādino, cunda, aññatitthiyā paribbājakā evamassu vacanīyā– “idaŋ dukkhanti kho, āvuso, bhagavatā byākataŋ, ayaŋ dukkhasamudayoti kho, āvuso, bhagavatā byākataŋ, ayaŋ dukkhanirodhoti kho, āvuso, bhagavatā byākataŋ, ayaŋ dukkhanirodhagāminī paṭipadāti kho, āvuso, bhagavatā byākatan” ti.

‘Ṭhānaŋ kho panetaŋ, cunda, vijjati, yaŋ aññatitthiyā paribbājakā evaŋ vadeyyuŋ– “kasmā panetaŋ, āvuso, samaṇena gotamena byākatan” ti? Evaŋvādino, cunda, aññatitthiyā paribbājakā evamassu vacanīyā– “etañhi, āvuso, atthasaŋhitaŋ, etaŋ dhammasaŋhitaŋ, etaŋ ādibrahmacariyakaŋ ekantanibbidāya virāgāya nirodhāya upasamāya abhiññāya sambodhāya nibbānāya saŋvattati. Tasmā taŋ bhagavatā byākatan” ti.

Pubbantasahagatadiṭṭhinissayā

191. ‘Yepi te, cunda, pubbantasahagatā diṭṭhinissayā, tepi vo mayā byākatā, yathā te byākātabbā. Yathā ca te na byākātabbā, kiŋ vo ahaŋ te tathā byākarissāmi? Yepi te, cunda, aparantasahagatā diṭṭhinissayā, tepi vo mayā byākatā, yathā te byākātabbā. Yathā ca te na byākātabbā, kiŋ vo ahaŋ te tathā byākarissāmi? Katame ca te, cunda, pubbantasahagatā diṭṭhinissayā, ye vo mayā byākatā, yathā te byākātabbā. (yathā ca te na byākātabbā, kiŋ vo ahaŋ te tathā byākarissāmi)? Santi kho, cunda, eke samaṇabrāhmaṇā evaŋvādino evaŋdiṭṭhino– “sassato attā ca loko ca, idameva saccaŋ moghamaññan” ti. Santi pana, cunda, eke samaṇabrāhmaṇā evaŋvādino evaŋdiṭṭhino– “asassato attā ca loko ca …pe… sassato ca asassato ca attā ca loko ca… neva sassato nāsassato attā ca loko ca… sayankato attā ca loko ca… parankato attā ca loko ca… sayankato ca (p. 3.114) parankato ca attā ca loko ca… asayankāro aparankāro adhiccasamuppanno attā ca loko ca, idameva saccaŋ moghamaññan” ti. Sassataŋ sukhadukkhaŋ… asassataŋ sukhadukkhaŋ… sassatañca asassatañca sukhadukkhaŋ… nevasassataŋ nāsassataŋ sukhadukkhaŋ… sayankataŋ sukhadukkhaŋ… parankataŋ sukhadukkhaŋ… sayankatañca parankatañca sukhadukkhaŋ… asayankāraŋ aparankāraŋ adhiccasamuppannaŋ sukhadukkhaŋ, idameva saccaŋ moghamaññan” ti.

192. ‘Tatra, cunda, ye te samaṇabrāhmaṇā evaŋvādino evaŋdiṭṭhino– “sassato attā ca loko ca, idameva saccaŋ moghamaññan” ti. Tyāhaŋ upasankamitvā evaŋ vadāmi– “atthi nu kho idaŋ, āvuso, vuccati– ‘sassato attā ca loko cā’ ti? Yañca kho te evamāhaŋsu– “idameva saccaŋ moghamaññan” ti. Taŋ tesaŋ nānujānāmi. Taŋ kissa hetu? Aññathāsaññinopi hettha, cunda, santeke sattā. Imāyapi kho ahaŋ, cunda, paññattiyā neva attanā samasamaŋ samanupassāmi kuto bhiyyo. Atha kho ahameva tattha bhiyyo yadidaŋ adhipaññatti.

193. ‘Tatra, cunda, ye te samaṇabrāhmaṇā evaŋvādino evaŋdiṭṭhino– “asassato attā ca loko ca …pe… sassato ca asassato ca attā ca loko ca… nevasassato nāsassato attā ca loko ca… sayankato attā ca loko ca… parankato attā ca loko ca… sayankato ca parankato ca attā ca loko ca… asayankāro aparankāro adhiccasamuppanno attā ca loko ca… sassataŋ sukhadukkhaŋ… asassataŋ sukhadukkhaŋ… sassatañca asassatañca sukhadukkhaŋ… nevasassataŋ nāsassataŋ sukhadukkhaŋ… sayankataŋ sukhadukkhaŋ… parankataŋ sukhadukkhaŋ… sayankatañca parankatañca sukhadukkhaŋ… asayankāraŋ aparankāraŋ adhiccasamuppannaŋ sukhadukkhaŋ, idameva saccaŋ moghamaññan” ti. Tyāhaŋ upasankamitvā evaŋ vadāmi– “atthi nu kho idaŋ, āvuso, vuccati– ‘asayankāraŋ aparankāraŋ adhiccasamuppannaŋ sukhadukkhan”’ ti? Yañca kho te evamāhaŋsu– “idameva saccaŋ moghamaññan” ti. Taŋ tesaŋ nānujānāmi. Taŋ kissa hetu? Aññathāsaññinopi hettha, cunda, santeke sattā. Imāyapi kho ahaŋ, cunda, paññattiyā neva attanā samasamaŋ samanupassāmi kuto bhiyyo. Atha kho ahameva tattha bhiyyo yadidaŋ adhipaññatti. Ime kho te, cunda, pubbantasahagatā diṭṭhinissayā, ye vo mayā byākatā, yathā te byākātabbā (p. 3.115) Yathā ca te na byākātabbā, kiŋ vo ahaŋ te tathā byākarissāmīti?

Aparantasahagatadiṭṭhinissayā

194. ‘Katame ca te, cunda, aparantasahagatā diṭṭhinissayā, ye vo mayā byākatā, yathā te byākātabbā. (yathā ca te na byākātabbā, kiŋ vo ahaŋ te tathā byākarissāmī)? Santi, cunda, eke samaṇabrāhmaṇā evaŋvādino evaŋdiṭṭhino– “rūpī attā hoti arogo paraŋ maraṇā, idameva saccaŋ moghamaññan” ti. Santi pana, cunda, eke samaṇabrāhmaṇā evaŋvādino evaŋdiṭṭhino– “arūpī attā hoti …pe… rūpī ca arūpī ca attā hoti… nevarūpī nārūpī attā hoti… saññī attā hoti… asaññī attā hoti… nevasaññīnāsaññī attā hoti… attā ucchijjati vinassati na hoti paraŋ maraṇā, idameva saccaŋ moghamaññan” ti. Tatra, cunda, ye te samaṇabrāhmaṇā evaŋvādino evaŋdiṭṭhino– “rūpī attā hoti arogo paraŋ maraṇā, idameva saccaŋ moghamaññan” ti. Tyāhaŋ upasankamitvā evaŋ vadāmi– “atthi nu kho idaŋ, āvuso, vuccati– ‘rūpī attā hoti arogo paraŋ maraṇā”’ ti? Yañca kho te evamāhaŋsu– “idameva saccaŋ moghamaññan” ti. Taŋ tesaŋ nānujānāmi. Taŋ kissa hetu? Aññathāsaññinopi hettha, cunda, santeke sattā. Imāyapi kho ahaŋ, cunda, paññattiyā neva attanā samasamaŋ samanupassāmi kuto bhiyyo. Atha kho ahameva tattha bhiyyo yadidaŋ adhipaññatti.

195. ‘Tatra, cunda, ye te samaṇabrāhmaṇā evaŋvādino evaŋdiṭṭhino– “arūpī attā hoti …pe… rūpī ca arūpī ca attā hoti… nevarūpīnārūpī attā hoti… saññī attā hoti… asaññī attā hoti… nevasaññīnāsaññī attā hoti… attā ucchijjati vinassati na hoti paraŋ maraṇā, idameva saccaŋ moghamaññan” ti. Tyāhaŋ upasankamitvā evaŋ vadāmi– “atthi nu kho idaŋ, āvuso, vuccati– ‘attā ucchijjati vinassati na hoti paraŋ maraṇā”’ ti? Yañca kho te, cunda, evamāhaŋsu– “idameva saccaŋ moghamaññan” ti. Taŋ tesaŋ nānujānāmi. Taŋ kissa hetu? Aññathāsaññinopi hettha, cunda, santeke sattā. Imāyapi kho ahaŋ, cunda, paññattiyā neva attanā (p. 3.116) samasamaŋ samanupassāmi, kuto bhiyyo. Atha kho ahameva tattha bhiyyo yadidaŋ adhipaññatti. Ime kho te, cunda, aparantasahagatā diṭṭhinissayā, ye vo mayā byākatā yathā te byākātabbā. Yathā ca te na byākātabbā, kiŋ vo ahaŋ te tathā byākarissāmīti?

196. ‘Imesañca, cunda, pubbantasahagatānaŋ diṭṭhinissayānaŋ imesañca aparantasahagatānaŋ diṭṭhinissayānaŋ pahānāya samatikkamāya evaŋ mayā cattāro satipaṭṭhānā desitā paññattā. Katame cattāro? Idha, cunda, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ. Vedanāsu vedanānupassī …pe… citte cittānupassī… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesañca cunda, pubbantasahagatānaŋ diṭṭhinissayānaŋ imesañca aparantasahagatānaŋ diṭṭhinissayānaŋ pahānāya samatikkamāya. Evaŋ mayā ime cattāro satipaṭṭhānā desitā paññattā’ ti.

197. Tena kho pana samayena āyasmā upavāṇo bhagavato piṭṭhito ṭhito hoti bhagavantaŋ bījayamāno. Atha kho āyasmā upavāṇo bhagavantaŋ etadavoca– ‘acchariyaŋ, bhante, abbhutaŋ, bhante! Pāsādiko vatāyaŋ, bhante, dhammapariyāyo; supāsādiko vatāyaŋ bhante, dhammapariyāyo, ko nāmāyaŋ bhante dhammapariyāyo’ ti? ‘Tasmātiha tvaŋ, upavāṇa, imaŋ dhammapariyāyaŋ “pāsādiko” tveva naŋ dhārehī’ ti. Idamavoca bhagavā. Attamano āyasmā upavāṇo bhagavato bhāsitaŋ abhinandīti.

Pāsādikasuttaŋ niṭṭhitaŋ chaṭṭhaŋ.

7. Lakkhaṇasuttaŋ
Dvattiŋsamahāpurisalakkhaṇāni

198. Evaŋ (p. 3.117) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhaddante’ ti te bhikkhū bhagavato paccassosuŋ. Bhagavā etadavoca–

199. ‘Dvattiŋsimāni, bhikkhave, mahāpurisassa mahāpurisalakkhaṇāni, yehi samannāgatassa mahāpurisassa dveva gatiyo bhavanti anaññā. Sace agāraŋ ajjhāvasati, rājā hoti cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni satta ratanāni bhavanti; seyyathidaŋ, cakkaratanaŋ hatthiratanaŋ assaratanaŋ maṇiratanaŋ itthiratanaŋ gahapatiratanaŋ pariṇāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasati. Sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭṭacchado .

200. ‘Katamāni ca tāni, bhikkhave, dvattiŋsa mahāpurisassa mahāpurisalakkhaṇāni, yehi samannāgatassa mahāpurisassa dveva gatiyo bhavanti anaññā? Sace agāraŋ ajjhāvasati, rājā hoti cakkavattī …pe… sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭṭacchado.

‘Idha, bhikkhave, mahāpuriso suppatiṭṭhitapādo hoti. Yampi, bhikkhave, mahāpuriso suppatiṭṭhitapādo hoti, idampi, bhikkhave, mahāpurisassa mahāpurisalakkhaṇaŋ bhavati.

‘Puna caparaŋ, bhikkhave, mahāpurisassa heṭṭhāpādatalesu cakkāni jātāni honti sahassārāni sanemikāni sanābhikāni sabbākāraparipūrāni . Yampi (p. 3.118) bhikkhave, mahāpurisassa heṭṭhāpādatalesu cakkāni jātāni honti sahassārāni sanemikāni sanābhikāni sabbākāraparipūrāni, idampi, bhikkhave, mahāpurisassa mahāpurisalakkhaṇaŋ bhavati.

‘Puna caparaŋ, bhikkhave, mahāpuriso āyatapaṇhi hoti …pe… dīghanguli hoti… mudutalunahatthapādo hoti… jālahatthapādo hoti… ussankhapādo hoti… eṇijangho hoti… ṭhitakova anonamanto ubhohi pāṇitalehi jaṇṇukāni parimasati parimajjati… kosohitavatthaguyho hoti… suvaṇṇavaṇṇo hoti kañcanasannibhattaco… sukhumacchavi hoti, sukhumattā chaviyā rajojallaŋ kāye na upalimpati… ekekalomo hoti, ekekāni lomāni lomakūpesu jātāni… uddhaggalomo hoti, uddhaggāni lomāni jātāni nīlāni añjanavaṇṇāni kuṇḍalāvaṭṭāni dakkhiṇāvaṭṭakajātāni … brahmujugatto hoti… sattussado hoti… sīhapubbaddhakāyo hoti… citantaraŋso hoti… nigrodhaparimaṇḍalo hoti, yāvatakvassa kāyo tāvatakvassa byāmo yāvatakvassa byāmo tāvatakvassa kāyo… samavaṭṭakkhandho hoti… rasaggasaggī hoti… sīhahanu hoti… cattālīsadanto hoti samadanto hoti… aviraḷadanto hoti… susukkadāṭho hoti… pahūtajivho hoti… brahmassaro hoti karavīkabhāṇī… abhinīlanetto hoti… gopakhumo hoti… uṇṇā bhamukantare jātā hoti, odātā mudutūlasannibhā. Yampi, bhikkhave, mahāpurisassa uṇṇā bhamukantare jātā hoti, odātā mudutūlasannibhā, idampi, bhikkhave, mahāpurisassa mahāpurisalakkhaṇaŋ bhavati.

‘Puna caparaŋ, bhikkhave, mahāpuriso uṇhīsasīso hoti. Yampi, bhikkhave, mahāpuriso uṇhīsasīso hoti, idampi, bhikkhave, mahāpurisassa mahāpurisalakkhaṇaŋ bhavati.

‘Imāni kho tāni, bhikkhave, dvattiŋsa mahāpurisassa mahāpurisalakkhaṇāni, yehi samannāgatassa mahāpurisassa dveva gatiyo bhavanti anaññā. Sace (p. 3.119) agāraŋ ajjhāvasati, rājā hoti cakkavattī …pe… sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭṭacchado.

‘Imāni kho, bhikkhave, dvattiŋsa mahāpurisassa mahāpurisalakkhaṇāni bāhirakāpi isayo dhārenti, no ca kho te jānanti– “imassa kammassa kaṭattā idaŋ lakkhaṇaŋ paṭilabhatī” ti.

( 1) Suppatiṭṭhitapādatālakkhaṇaŋ

201. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno daḷhasamādāno ahosi kusalesu dhammesu, avatthitasamādāno kāyasucarite vacīsucarite manosucarite dānasaŋvibhāge sīlasamādāne uposathupavāse matteyyatāya petteyyatāya sāmaññatāya brahmaññatāya kule jeṭṭhāpacāyitāya aññataraññataresu ca adhikusalesu dhammesu So tassa kammassa kaṭattā upacitattā ussannattā vipulattā kāyassa bhedā paraŋ maraṇā sugatiŋ saggaŋ lokaŋ upapajjati. So tattha aññe deve dasahi ṭhānehi adhiggaṇhāti dibbena āyunā dibbena vaṇṇena dibbena sukhena dibbena yasena dibbena ādhipateyyena dibbehi rūpehi dibbehi saddehi dibbehi gandhehi dibbehi rasehi dibbehi phoṭṭhabbehi. So tato cuto itthattaŋ āgato samāno imaŋ mahāpurisalakkhaṇaŋ paṭilabhati. Suppatiṭṭhitapādo hoti. Samaŋ pādaŋ bhūmiyaŋ nikkhipati, samaŋ uddharati, samaŋ sabbāvantehi pādatalehi bhūmiŋ phusati.

202. ‘So tena lakkhaṇena samannāgato sace agāraŋ ajjhāvasati, rājā hoti cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni satta ratanāni bhavanti; seyyathidaŋ, cakkaratanaŋ hatthiratanaŋ assaratanaŋ maṇiratanaŋ itthiratanaŋ gahapatiratanaŋ pariṇāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ akhilamanimittamakaṇṭakaŋ iddhaŋ phītaŋ khemaŋ sivaŋ nirabbudaŋ adaṇḍena asatthena dhammena abhivijiya ajjhāvasati (p. 3.120) Rājā samāno kiŋ labhati? Akkhambhiyo hoti kenaci manussabhūtena paccatthikena paccāmittena. Rājā samāno idaŋ labhati. ‘Sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭṭacchado. Buddho samāno kiŋ labhati? Akkhambhiyo hoti abbhantarehi vā bāhirehi vā paccatthikehi paccāmittehi rāgena vā dosena vā mohena vā samaṇena vā brāhmaṇena vā devena vā mārena vā brahmunā vā kenaci vā lokasmiŋ. Buddho samāno idaŋ labhati’. Etamatthaŋ bhagavā avoca.

203. Tatthetaŋ vuccati–


‘Sacce ca dhamme ca dame ca saŋyame,


Soceyyasīlālayuposathesu ca.


Dāne ahiŋsāya asāhase rato,


Daḷhaŋ samādāya samattamācari .


‘So tena kammena divaŋ samakkami,


Sukhañca khiḍḍāratiyo ca anvabhi .


Tato cavitvā punarāgato idha,


Samehi pādehi phusī vasundharaŋ.


‘Byākaŋsu veyyañjanikā samāgatā,


Samappatiṭṭhassa na hoti khambhanā.


Gihissa vā pabbajitassa vā puna,


Taŋ lakkhaṇaŋ bhavati tadatthajotakaŋ.


‘Akkhambhiyo hoti agāramāvasaŋ,


Parābhibhū sattubhi nappamaddano.


Manussabhūtenidha hoti kenaci,


Akkhambhiyo tassa phalena kammuno.


‘Sace (p. 3.121) ca pabbajjamupeti tādiso,


Nekkhammachandābhirato vicakkhaṇo.


Aggo na so gacchati jātu khambhanaŋ,


Naruttamo esa hi tassa dhammatā’ ti.

( 2) Pādatalacakkalakkhaṇaŋ

204. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno bahujanassa sukhāvaho ahosi, ubbega-uttāsabhayaŋ apanuditā, dhammikañca rakkhāvaraṇaguttiŋ saŋvidhātā, saparivārañca dānaŋ adāsi. So tassa kammassa kaṭattā upacitattā ussannattā vipulattā kāyassa bhedā paraŋ maraṇā sugatiŋ saggaŋ lokaŋ upapajjati …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati. Heṭṭhāpādatalesu cakkāni jātāni honti sahassārāni sanemikāni sanābhikāni sabbākāraparipūrāni suvibhattantarāni.

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Mahāparivāro hoti; mahāssa honti parivārā brāhmaṇagahapatikā negamajānapadā gaṇakamahāmattā anīkaṭṭhā dovārikā amaccā pārisajjā rājāno bhogiyā kumārā. Rājā samāno idaŋ labhati. Sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭṭacchado. Buddho samāno kiŋ labhati? Mahāparivāro hoti; mahāssa honti parivārā bhikkhū bhikkhuniyo upāsakā upāsikāyo devā manussā asurā nāgā gandhabbā. Buddho samāno idaŋ labhati’. Etamatthaŋ bhagavā avoca.

205. Tatthetaŋ vuccati–


‘Pure puratthā purimāsu jātisu,


Manussabhūto bahunaŋ sukhāvaho.


Ubbhega-uttāsabhayāpanūdano,


Guttīsu rakkhāvaraṇesu ussuko.


‘So (p. 3.122) tena kammena divaŋ samakkami,


Sukhañca khiḍḍāratiyo ca anvabhi.


Tato cavitvā punarāgato idha,


Cakkāni pādesu duvesu vindati.


‘Samantanemīni sahassarāni ca,


Byākaŋsu veyyañjanikā samāgatā.


Disvā kumāraŋ satapuññalakkhaṇaŋ,


Parivāravā hessati sattumaddano.


Tathā hī cakkāni samantanemini,


Sace na pabbajjamupeti tādiso.


Vatteti cakkaŋ pathaviŋ pasāsati,


Tassānuyantādha bhavanti khattiyā.


‘Mahāyasaŋ saŋparivārayanti naŋ,


Sace ca pabbajjamupeti tādiso.


Nekkhammachandābhirato vicakkhaṇo,


Devāmanussāsurasakkarakkhasā .


‘Gandhabbanāgā vihagā catuppadā,


Anuttaraŋ devamanussapūjitaŋ.


Mahāyasaŋ saŋparivārayanti nan’ ti.

( 3- 5) Āyatapaṇhitāditilakkhaṇaŋ

206. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno pāṇātipātaŋ pahāya pāṇātipātā paṭivirato ahosi nihitadaṇḍo nihitasattho lajjī dayāpanno, sabbapāṇabhūtahitānukampī vihāsi. So tassa kammassa kaṭattā upacitattā ussannattā vipulattā …pe… so tato cuto itthattaŋ āgato samāno imāni tīṇi mahāpurisalakkhaṇāni paṭilabhati. Āyatapaṇhi ca hoti, dīghanguli ca brahmujugatto ca.

‘So (p. 3.123) tehi lakkhaṇehi samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Dīghāyuko hoti ciraṭṭhitiko, dīghamāyuŋ pāleti, na sakkā hoti antarā jīvitā voropetuŋ kenaci manussabhūtena paccatthikena paccāmittena Rājā samāno idaŋ labhati… buddho samāno kiŋ labhati? Dīghāyuko hoti ciraṭṭhitiko, dīghamāyuŋ pāleti, na sakkā hoti antarā jīvitā voropetuŋ paccatthikehi paccāmittehi samaṇena vā brāhmaṇena vā devena vā mārena vā brahmunā vā kenaci vā lokasmiŋ. Buddho samāno idaŋ labhati’. Etamatthaŋ bhagavā avoca.

207. Tatthetaŋ vuccati–


‘Māraṇavadhabhayattano viditvā,


Paṭivirato paraŋ māraṇāyahosi.


Tena sucaritena saggamagamā,


Sukataphalavipākamanubhosi.


‘Caviya punaridhāgato samāno,


Paṭilabhati idha tīṇi lakkhaṇāni.


Bhavati vipuladīghapāsaṇhiko,


Brahmāva suju subho sujātagatto.


‘Subhujo susu susaṇṭhito sujāto,


Mudutalunanguliyassa honti.


Dīghā tībhi purisavaraggalakkhaṇehi,


Cirayapanāya kumāramādisanti.


‘Bhavati yadi gihī ciraŋ yapeti,


Cirataraŋ pabbajati yadi tato hi.


Yāpayati ca vasiddhibhāvanāya,


Iti dīghāyukatāya taŋ nimittan’ ti.

( 6) Sattussadatālakkhaṇaŋ

208. ‘Yampi (p. 3.124) bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno dātā ahosi paṇītānaŋ rasitānaŋ khādanīyānaŋ bhojanīyānaŋ sāyanīyānaŋ lehanīyānaŋ pānānaŋ. So tassa kammassa kaṭattā …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati, sattussado hoti, sattassa ussadā honti; ubhosu hatthesu ussadā honti, ubhosu pādesu ussadā honti, ubhosu aŋsakūṭesu ussadā honti, khandhe ussado hoti.

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Lābhī hoti paṇītānaŋ rasitānaŋ khādanīyānaŋ bhojanīyānaŋ sāyanīyānaŋ lehanīyānaŋ pānānaŋ. Rājā samāno idaŋ labhati… buddho samāno kiŋ labhati? Lābhī hoti paṇītānaŋ rasitānaŋ khādanīyānaŋ bhojanīyānaŋ sāyanīyānaŋ lehanīyānaŋ pānānaŋ. Buddho samāno idaŋ labhati’. Etamatthaŋ bhagavā avoca.

209. Tatthetaŋ vuccati–


‘Khajjabhojjamatha leyya sāyiyaŋ,


Uttamaggarasadāyako ahu.


Tena so sucaritena kammunā,


Nandane ciramabhippamodati.


‘Satta cussade idhādhigacchati,


Hatthapādamudutañca vindati.


Āhu byañjananimittakovidā,


Khajjabhojjarasalābhitāya naŋ.


‘Yaŋ gihissapi tadatthajotakaŋ,


Pabbajjampi ca tadādhigacchati.


Khajjabhojjarasalābhiruttamaŋ,


Āhu sabbagihibandhanacchidan’ ti.

( 7- 8) Karacaraṇamudujālatālakkhaṇāni

210. ‘Yampi (p. 3.125) bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno catūhi sangahavatthūhi janaŋ sangāhako ahosi– dānena peyyavajjena atthacariyāya samānattatāya. So tassa kammassa kaṭattā …pe… so tato cuto itthattaŋ āgato samāno imāni dve mahāpurisalakkhaṇāni paṭilabhati. Mudutalunahatthapādo ca hoti jālahatthapādo ca.

‘So tehi lakkhaṇehi samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Susangahitaparijano hoti, susangahitāssa honti brāhmaṇagahapatikā negamajānapadā gaṇakamahāmattā anīkaṭṭhā dovārikā amaccā pārisajjā rājāno bhogiyā kumārā. Rājā samāno idaŋ labhati… buddho samāno kiŋ labhati? Susangahitaparijano hoti, susangahitāssa honti bhikkhū bhikkhuniyo upāsakā upāsikāyo devā manussā asurā nāgā gandhabbā. Buddho samāno idaŋ labhati’. Etamatthaŋ bhagavā avoca.

211. Tatthetaŋ vuccati–


‘Dānampi catthacariyatañca,


Piyavāditañca samānattatañca .


Kariyacariyasusangahaŋ bahūnaŋ,


Anavamatena guṇena yāti saggaŋ.


‘Caviya punaridhāgato samāno,


Karacaraṇamudutañca jālino ca.


Atirucirasuvaggudassaneyyaŋ,


Paṭilabhati daharo susu kumāro.


‘Bhavati (p. 3.126) parijanassavo vidheyyo,


Mahimaŋ āvasito susangahito.


Piyavadū hitasukhataŋ jigīsamāno,


Abhirucitāni guṇāni ācarati.


‘Yadi ca jahati sabbakāmabhogaŋ,


Kathayati dhammakathaŋ jino janassa.


Vacanapaṭikarassābhippasannā


Sutvāna dhammānudhammamācarantī’ ti.

( 9- 10) Ussankhapāda-uddhaggalomatālakkhaṇāni

212. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno atthūpasaŋhitaŋ dhammūpasaŋhitaŋ vācaŋ bhāsitā ahosi, bahujanaŋ nidaŋsesi, pāṇīnaŋ hitasukhāvaho dhammayāgī. So tassa kammassa kaṭattā …pe… so tato cuto itthattaŋ āgato samāno imāni dve mahāpurisalakkhaṇāni paṭilabhati. Ussankhapādo ca hoti, uddhaggalomo ca.

‘So tehi lakkhaṇehi samannāgato, sace agāraŋ ajjhāvasati, rājā hoti cakkavattī …pe… rājā samāno kiŋ labhati? Aggo ca hoti seṭṭho ca pāmokkho ca uttamo ca pavaro ca kāmabhogīnaŋ. Rājā samāno idaŋ labhati… buddho samāno kiŋ labhati? Aggo ca hoti seṭṭho ca pāmokkho ca uttamo ca pavaro ca sabbasattānaŋ. Buddho samāno idaŋ labhati’. Etamatthaŋ bhagavā avoca.

213. Tatthetaŋ vuccati–


‘Atthadhammasahitaŋ pure giraŋ,


Erayaŋ bahujanaŋ nidaŋsayi.


Pāṇinaŋ hitasukhāvaho ahu,


Dhammayāgamayajī amaccharī.


‘Tena (p. 3.127) so sucaritena kammunā,


Suggatiŋ vajati tattha modati.


Lakkhaṇāni ca duve idhāgato,


Uttamappamukhatāya vindati.


‘Ubbhamuppatitalomavā saso,


Pādagaṇṭhirahu sādhusaṇṭhitā.


Maŋsalohitācitā tacotthatā,


Uparicaraṇasobhanā ahu.


‘Gehamāvasati ce tathāvidho,


Aggataŋ vajati kāmabhoginaŋ.


Tena uttaritaro na vijjati,


Jambudīpamabhibhuyya iriyati.


‘Pabbajampi ca anomanikkamo,


Aggataŋ vajati sabbapāṇinaŋ.


Tena uttaritaro na vijjati,


Sabbalokamabhibhuyya viharatī’ ti.

( 11) Eṇijanghalakkhaṇaŋ

214. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno sakkaccaŋ vācetā ahosi sippaŋ vā vijjaŋ vā caraṇaŋ vā kammaŋ vā– “kiŋ time khippaŋ vijāneyyuŋ, khippaŋ paṭipajjeyyuŋ, na ciraŋ kilisseyyun’ ti. So tassa kammassa kaṭattā …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati. Eṇijangho hoti.

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Yāni tāni rājārahāni rājangāni rājūpabhogāni rājānucchavikāni tāni khippaŋ paṭilabhati. Rājā samāno idaŋ labhati… buddho samāno kiŋ labhati? Yāni (p. 3.128) tāni samaṇārahāni samaṇangāni samaṇūpabhogāni samaṇānucchavikāni, tāni khippaŋ paṭilabhati. Buddho samāno idaŋ labhati’. Etamatthaŋ bhagavā avoca.

215. Tatthetaŋ vuccati–


‘Sippesu vijjācaraṇesu kammesu,


Kathaŋ vijāneyyuŋ lahunti icchati.


Yadūpaghātāya na hoti kassaci,


Vāceti khippaŋ na ciraŋ kilissati.


‘Taŋ kammaŋ katvā kusalaŋ sukhudrayaŋ,


Janghā manuññā labhate susaṇṭhitā.


Vaṭṭā sujātā anupubbamuggatā,


Uddhaggalomā sukhumattacotthatā.


‘Eṇeyyajanghoti tamāhu puggalaŋ,


Sampattiyā khippamidhāhu lakkhaṇaŋ.


Gehānulomāni yadābhikankhati,


Apabbajaŋ khippamidhādhigacchati .


‘Sace ca pabbajjamupeti tādiso,


Nekkhammachandābhirato vicakkhaṇo.


Anucchavikassa yadānulomikaŋ,


Taŋ vindati khippamanomavikkamo ‘ ti.

( 12) Sukhumacchavilakkhaṇaŋ

216. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno samaṇaŋ vā brāhmaṇaŋ vā upasankamitvā paripucchitā ahosi– ‘kiŋ, bhante, kusalaŋ, kiŋ akusalaŋ, kiŋ sāvajjaŋ, kiŋ anavajjaŋ, kiŋ sevitabbaŋ, kiŋ na sevitabbaŋ, kiŋ me karīyamānaŋ dīgharattaŋ ahitāya dukkhāya assa, kiŋ vā pana me karīyamānaŋ dīgharattaŋ hitāya sukhāya (p. 3.129) assā’ ti. So tassa kammassa kaṭattā …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati. Sukhumacchavi hoti, sukhumattā chaviyā rajojallaŋ kāye na upalimpati.

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Mahāpañño hoti, nāssa hoti koci paññāya sadiso vā seṭṭho vā kāmabhogīnaŋ. Rājā samāno idaŋ labhati… buddho samāno kiŋ labhati? Mahāpañño hoti puthupañño hāsapañño javanapañño tikkhapañño nibbedhikapañño, nāssa hoti koci paññāya sadiso vā seṭṭho vā sabbasattānaŋ. Buddho samāno idaŋ labhati’. Etamatthaŋ bhagavā avoca.

217. Tatthetaŋ vuccati–


‘Pure puratthā purimāsu jātisu,


Aññātukāmo paripucchitā ahu.


Sussūsitā pabbajitaŋ upāsitā,


Atthantaro atthakathaŋ nisāmayi.


‘Paññāpaṭilābhagatena kammunā,


Manussabhūto sukhumacchavī ahu.


Byākaŋsu uppādanimittakovidā,


Sukhumāni atthāni avecca dakkhiti.


‘Sace na pabbajjamupeti tādiso,


Vatteti cakkaŋ pathaviŋ pasāsati.


Atthānusiṭṭhīsu pariggahesu ca,


Na tena seyyo sadiso ca vijjati.


‘Sace ca pabbajjamupeti tādiso,


Nekkhammachandābhirato vicakkhaṇo.


Paññāvisiṭṭhaŋ labhate anuttaraŋ,


Pappoti bodhiŋ varabhūrimedhaso’ ti.

( 13) Suvaṇṇavaṇṇalakkhaṇaŋ

218. ‘Yampi (p. 3.130) bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno akkodhano ahosi anupāyāsabahulo, bahumpi vutto samāno nābhisajji na kuppi na byāpajji na patitthīyi, na kopañca dosañca appaccayañca pātvākāsi. Dātā ca ahosi sukhumānaŋ mudukānaŋ attharaṇānaŋ pāvuraṇānaŋ khomasukhumānaŋ kappāsikasukhumānaŋ koseyyasukhumānaŋ kambalasukhumānaŋ. So tassa kammassa kaṭattā upacitattā …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati. Suvaṇṇavaṇṇo hoti kañcanasannibhattaco.

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Lābhī hoti sukhumānaŋ mudukānaŋ attharaṇānaŋ pāvuraṇānaŋ khomasukhumānaŋ kappāsikasukhumānaŋ koseyyasukhumānaŋ kambalasukhumānaŋ. Rājā samāno idaŋ labhati… buddho samāno kiŋ labhati? Lābhī hoti sukhumānaŋ mudukānaŋ attharaṇānaŋ pāvuraṇānaŋ khomasukhumānaŋ kappāsikasukhumānaŋ koseyyasukhumānaŋ kambalasukhumānaŋ. Buddho samāno idaŋ labhati’. Etamatthaŋ bhagavā avoca.

219. Tatthetaŋ vuccati–


‘Akkodhañca adhiṭṭhahi adāsi,


Dānañca vatthāni sukhumāni succhavīni.


Purimatarabhave ṭhito abhivissaji,


Mahimiva suro abhivassaŋ.


‘Taŋ katvāna ito cuto dibbaŋ,


Upapajji sukataphalavipākamanubhutvā.


Kanakatanusannibho idhābhibhavati,


Suravarataroriva indo.


‘Gehañcāvasati (p. 3.131) naro apabbajja,


Micchaŋ mahatimahiŋ anusāsati .


Pasayha sahidha sattaratanaŋ,


Paṭilabhati vimala sukhumacchaviŋ suciñca.


‘Lābhī acchādanavatthamokkhapāvuraṇānaŋ,


Bhavati yadi anāgāriyataŋ upeti.


Sahito purimakataphalaŋ anubhavati,


Na bhavati katassa panāso’ ti.

( 14) Kosohitavatthaguyhalakkhaṇaŋ

220. Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno cirappanaṭṭhe sucirappavāsino ñātimitte suhajje sakhino samānetā ahosi. Mātarampi puttena samānetā ahosi, puttampi mātarā samānetā ahosi, pitarampi puttena samānetā ahosi, puttampi pitarā samānetā ahosi, bhātarampi bhātarā samānetā ahosi, bhātarampi bhaginiyā samānetā ahosi, bhaginimpi bhātarā samānetā ahosi, bhaginimpi bhaginiyā samānetā ahosi, samangīkatvā ca abbhanumoditā ahosi. So tassa kammassa kaṭattā …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati– kosohitavatthaguyho hoti.

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Pahūtaputto hoti, parosahassaŋ kho panassa puttā bhavanti sūrā vīrangarūpā parasenappamaddanā. Rājā samāno idaŋ labhati… buddho samāno kiŋ labhati? Pahūtaputto hoti, anekasahassaŋ kho panassa puttā bhavanti sūrā vīrangarūpā parasenappamaddanā. Buddho samāno idaŋ labhati’. Etamatthaŋ bhagavā avoca.

221. Tatthetaŋ (p. 3.132) vuccati–


‘Pure puratthā purimāsu jātisu,


Cirappanaṭṭhe sucirappavāsino.


Ñātī suhajje sakhino samānayi,


Samangikatvā anumoditā ahu.


‘So tena kammena divaŋ samakkami,


Sukhañca khiḍḍāratiyo ca anvabhi.


Tato cavitvā punarāgato idha,


Kosohitaŋ vindati vatthachādiyaŋ.


‘Pahūtaputto bhavatī tathāvidho,


Parosahassañca bhavanti atrajā.


Sūrā ca vīrā ca amittatāpanā,


Gihissa pītiŋjananā piyaŋvadā.


‘Bahūtarā pabbajitassa iriyato,


Bhavanti puttā vacanānusārino.


Gihissa vā pabbajitassa vā puna,


Taŋ lakkhaṇaŋ jāyati tadatthajotakan’ ti.

Paṭhamabhāṇavāro niṭṭhito.

( 15- 16) Parimaṇḍala-anonamajaṇṇuparimasanalakkhaṇāni

222. ‘Yampi bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno mahājanasangahaŋ samekkhamāno samaŋ jānāti sāmaŋ jānāti, purisaŋ jānāti purisavisesaŋ jānāti– “ayamidamarahati ayamidamarahatī” ti tattha tattha purisavisesakaro ahosi. So tassa kammassa kaṭattā …pe… so tato cuto itthattaŋ (p. 3.133) āgato samāno imāni dve mahāpurisalakkhaṇāni paṭilabhati. Nigrodha parimaṇḍalo ca hoti, ṭhitakoyeva ca anonamanto ubhohi pāṇitalehi jaṇṇukāni parimasati parimajjati.

‘So tehi lakkhaṇehi samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati Aḍḍho hoti mahaddhano mahābhogo pahūtajātarūparajato pahūtavittūpakaraṇo pahūtadhanadhañño paripuṇṇakosakoṭṭhāgāro. Rājā samāno idaŋ labhati …pe… buddho samāno kiŋ labhati? Aḍḍho hoti mahaddhano mahābhogo. Tassimāni dhanāni honti, seyyathidaŋ, saddhādhanaŋ sīladhanaŋ hiridhanaŋ ottappadhanaŋ sutadhanaŋ cāgadhanaŋ paññādhanaŋ. Buddho samāno idaŋ labhati’. Etamatthaŋ bhagavā avoca.

223. Tatthetaŋ vuccati–


‘Tuliya paṭivicaya cintayitvā,


Mahājanasangahanaŋ samekkhamāno.


Ayamidamarahati tattha tattha,


Purisavisesakaro pure ahosi.


‘Mahiñca pana ṭhito anonamanto,


Phusati karehi ubhohi jaṇṇukāni.


Mahiruhaparimaṇḍalo ahosi,


Sucaritakammavipākasesakena.


‘Bahuvividhanimittalakkhaṇaññū,


Atinipuṇā manujā byākariŋsu.


Bahuvividhā gihīnaŋ arahāni,


Paṭilabhati daharo susu kumāro.


‘Idha ca mahīpatissa kāmabhogī,


Gihipatirūpakā bahū bhavanti.


Yadi ca jahati sabbakāmabhogaŋ,


Labhati anuttaraŋ uttamadhanaggan’ ti.

( 17- 19) Sīhapubbaddhakāyāditilakkhaṇaŋ

224. ‘Yampi (p. 3.134) bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno bahujanassa atthakāmo ahosi hitakāmo phāsukāmo yogakkhemakāmo– “kintime saddhāya vaḍḍheyyuŋ, sīlena vaḍḍheyyuŋ, sutena vaḍḍheyyuŋ, cāgena vaḍḍheyyuŋ, dhammena vaḍḍheyyuŋ, paññāya vaḍḍheyyuŋ, dhanadhaññena vaḍḍheyyuŋ, khettavatthunā vaḍḍheyyuŋ, dvipadacatuppadehi vaḍḍheyyuŋ, puttadārehi vaḍḍheyyuŋ, dāsakammakaraporisehi vaḍḍheyyuŋ, ñātīhi vaḍḍheyyuŋ, mittehi vaḍḍheyyuŋ, bandhavehi vaḍḍheyyun” ti. So tassa kammassa kaṭattā …pe… so tato cuto itthattaŋ āgato samāno imāni tīṇi mahāpurisalakkhaṇāni paṭilabhati. Sīhapubbaddhakāyo ca hoti citantaraŋso ca samavaṭṭakkhandho ca.

‘So tehi lakkhaṇehi samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Aparihānadhammo hoti, na parihāyati dhanadhaññena khettavatthunā dvipadacatuppadehi puttadārehi dāsakammakaraporisehi ñātīhi mittehi bandhavehi, na parihāyati sabbasampattiyā. Rājā samāno idaŋ labhati… buddho samāno kiŋ labhati? Aparihānadhammo hoti, na parihāyati saddhāya sīlena sutena cāgena paññāya, na parihāyati sabbasampattiyā. Buddho samāno idaŋ labhati’. Etamatthaŋ bhagavā avoca.

225. Tatthetaŋ vuccati–


‘Saddhāya sīlena sutena buddhiyā,


Cāgena dhammena bahūhi sādhuhi.


Dhanena dhaññena ca khettavatthunā,


Puttehi dārehi catuppadehi ca.


‘Ñātīhi mittehi ca bandhavehi ca,


Balena vaṇṇena sukhena cūbhayaŋ.


Kathaŋ na hāyeyyuŋ pareti icchati,


Atthassa middhī ca panābhikankhati.


‘Sa (p. 3.135) sīhapubbaddhasusaṇṭhito ahu,


Samavaṭṭakkhandho ca citantaraŋso.


Pubbe suciṇṇena katena kammunā,


Ahāniyaŋ pubbanimittamassa taŋ.


‘Gihīpi dhaññena dhanena vaḍḍhati,


Puttehi dārehi catuppadehi ca.


Akiñcano pabbajito anuttaraŋ,


Pappoti bodhiŋ asahānadhammatan’ ti .

( 20) Rasaggasaggitālakkhaṇaŋ

226. ‘Yampi bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno sattānaŋ aviheṭhakajātiko ahosi pāṇinā vā leḍḍunā vā daṇḍena vā satthena vā. So tassa kammassa kaṭattā upacitattā …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati, rasaggasaggī hoti, uddhaggāssa rasaharaṇīyo gīvāya jātā honti samābhivāhiniyo .

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Appābādho hoti appātanko, samavepākiniyā gahaṇiyā samannāgato nātisītāya nāccuṇhāya. Rājā samāno idaŋ labhati… buddho samāno kiŋ labhati? Appābādho hoti appātanko samavepākiniyā gahaṇiyā samannāgato nātisītāya nāccuṇhāya majjhimāya padhānakkhamāya. Buddho samāno idaŋ labhati’. Etamatthaŋ bhagavā avoca.

227. Tatthetaŋ vuccati–


‘Na pāṇidaṇḍehi panātha leḍḍunā,


Satthena vā maraṇavadhena vā pana.


Ubbādhanāya paritajjanāya vā,


Na heṭhayī janatamaheṭhako ahu.


‘Teneva (p. 3.136) so sugatimupecca modati,


Sukhapphalaŋ kariya sukhāni vindati.


Samojasā rasaharaṇī susaṇṭhitā,


Idhāgato labhati rasaggasaggitaŋ.


‘Tenāhu naŋ atinipuṇā vicakkhaṇā,


Ayaŋ naro sukhabahulo bhavissati.


Gihissa vā pabbajitassa vā puna,


Taŋ lakkhaṇaŋ bhavati tadatthajotakan’ ti.

( 21- 22) Abhinīlanettagopakhumalakkhaṇāni

228. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno na ca visaṭaŋ, na ca visāci, na ca pana viceyya pekkhitā, ujuŋ tathā pasaṭamujumano, piyacakkhunā bahujanaŋ udikkhitā ahosi. So tassa kammassa kaṭattā …pe… so tato cuto itthattaŋ āgato samāno imāni dve mahāpurisalakkhaṇāni paṭilabhati. Abhinīlanetto ca hoti gopakhumo ca.

‘So tehi lakkhaṇehi samannāgato, sace agāraŋ ajjhāvasati, rājā hoti cakkavattī …pe… rājā samāno kiŋ labhati? Piyadassano hoti bahuno janassa, piyo hoti manāpo brāhmaṇagahapatikānaŋ negamajānapadānaŋ gaṇakamahāmattānaŋ anīkaṭṭhānaŋ dovārikānaŋ amaccānaŋ pārisajjānaŋ rājūnaŋ bhogiyānaŋ kumārānaŋ. Rājā samāno idaŋ labhati …pe… buddho samāno kiŋ labhati? Piyadassano hoti bahuno janassa, piyo hoti manāpo bhikkhūnaŋ bhikkhunīnaŋ upāsakānaŋ upāsikānaŋ devānaŋ manussānaŋ asurānaŋ nāgānaŋ gandhabbānaŋ. Buddho samāno idaŋ labhati’. Etamatthaŋ bhagavā avoca.

229. Tatthetaŋ vuccati–


‘Na ca visaṭaŋ na ca visāci, na ca pana viceyyapekkhitā.


Ujuŋ tathā pasaṭamujumano, piyacakkhunā bahujanaŋ udikkhitā.


‘Sugatīsu (p. 3.137) so phalavipākaŋ,


Anubhavati tattha modati.


Idha ca pana bhavati gopakhumo,


Abhinīlanettanayano sudassano.


‘Abhiyogino ca nipuṇā,


Bahū pana nimittakovidā.


Sukhumanayanakusalā manujā,


Piyadassanoti abhiniddisanti naŋ.


‘Piyadassano gihīpi santo ca,


Bhavati bahujanapiyāyito.


Yadi ca na bhavati gihī samaṇo hoti,


Piyo bahūnaŋ sokanāsano’ ti.

( 23) Uṇhīsasīsalakkhaṇaŋ

230. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno bahujanapubbangamo ahosi kusalesu dhammesu bahujanapāmokkho kāyasucarite vacīsucarite manosucarite dānasaŋvibhāge sīlasamādāne uposathupavāse matteyyatāya petteyyatāya sāmaññatāya brahmaññatāya kule jeṭṭhāpacāyitāya aññataraññataresu ca adhikusalesu dhammesu. So tassa kammassa kaṭattā …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati– uṇhīsasīso hoti.

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Mahāssa jano anvāyiko hoti, brāhmaṇagahapatikā negamajānapadā gaṇakamahāmattā anīkaṭṭhā dovārikā amaccā pārisajjā rājāno bhogiyā kumārā. Rājā samāno idaŋ labhati… buddho samāno kiŋ labhati? Mahāssa jano anvāyiko hoti, bhikkhū bhikkhuniyo upāsakā upāsikāyo devā manussā asurā nāgā gandhabbā. Buddho samāno idaŋ labhati’. Etamatthaŋ bhagavā avoca.

231. Tatthetaŋ (p. 3.138) vuccati–


‘Pubbangamo sucaritesu ahu,


Dhammesu dhammacariyābhirato.


Anvāyiko bahujanassa ahu,


Saggesu vedayittha puññaphalaŋ.


‘Veditvā so sucaritassa phalaŋ,


Uṇhīsasīsattamidhajjhagamā.


Byākaŋsu byañjananimittadharā,


Pubbangamo bahujanaŋ hessati.


‘Paṭibhogiyā manujesu idha,


Pubbeva tassa abhiharanti tadā.


Yadi khattiyo bhavati bhūmipati,


Paṭihārakaŋ bahujane labhati.


‘Atha cepi pabbajati so manujo,


Dhammesu hoti paguṇo visavī.


Tassānusāsaniguṇābhirato,


Anvāyiko bahujano bhavatī’ ti.

( 24- 25) Ekekalomatā-uṇṇālakkhaṇāni

232. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno musāvādaŋ pahāya musāvādā paṭivirato ahosi, saccavādī saccasandho theto paccayiko avisaŋvādako lokassa So tassa kammassa kaṭattā upacitattā …pe… so tato cuto itthattaŋ āgato samāno imāni dve mahāpurisalakkhaṇāni paṭilabhati. Ekekalomo ca hoti, uṇṇā ca bhamukantare jātā hoti odātā mudutūlasannibhā.

‘So tehi lakkhaṇehi samannāgato, sace agāraŋ ajjhāvasati, rājā hoti cakkavattī …pe… rājā samāno kiŋ labhati? Mahāssa jano upavattati, brāhmaṇagahapatikā negamajānapadā gaṇakamahāmattā anīkaṭṭhā dovārikā amaccā pārisajjā rājāno bhogiyā kumārā. Rājā (p. 3.139) samāno idaŋ labhati… buddho samāno kiŋ labhati? Mahāssa jano upavattati, bhikkhū bhikkhuniyo upāsakā upāsikāyo devā manussā asurā nāgā gandhabbā. Buddho samāno idaŋ labhati’. Etamatthaŋ bhagavā avoca.

233. Tatthetaŋ vuccati–


‘Saccappaṭiñño purimāsu jātisu,


Advejjhavāco alikaŋ vivajjayi.


Na so visaŋvādayitāpi kassaci,


Bhūtena tacchena tathena bhāsayi .


‘Setā susukkā mudutūlasannibhā,


Uṇṇā sujātā bhamukantare ahu.


Na lomakūpesu duve ajāyisuŋ,


Ekekalomūpacitangavā ahu.


‘Taŋ lakkhaṇaññū bahavo samāgatā,


Byākaŋsu uppādanimittakovidā.


Uṇṇā ca lomā ca yathā susaṇṭhitā,


Upavattatī īdisakaŋ bahujjano.


‘Gihimpi santaŋ upavattatī jano,


Bahu puratthāpakatena kammunā.


Akiñcanaŋ pabbajitaŋ anuttaraŋ,


Buddhampi santaŋ upavattati jano’ ti.

( 26- 27) Cattālīsa-aviraḷadantalakkhaṇāni

234. ‘Yampi, bhikkhave tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno pisuṇaŋ vācaŋ pahāya pisuṇāya vācāya paṭivirato ahosi. Ito sutvā na amutra akkhātā imesaŋ bhedāya, amutra vā sutvā na imesaŋ akkhātā amūsaŋ bhedāya (p. 3.140) iti bhinnānaŋ vā sandhātā, sahitānaŋ vā anuppadātā, samaggārāmo samaggarato samagganandī samaggakaraṇiŋ vācaŋ bhāsitā ahosi. So tassa kammassa kaṭattā …pe… so tato cuto itthattaŋ āgato samāno imāni dve mahāpurisalakkhaṇāni paṭilabhati. Cattālīsadanto ca hoti aviraḷadanto ca.

‘So tehi lakkhaṇehi samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Abhejjapariso hoti, abhejjāssa honti parisā, brāhmaṇagahapatikā negamajānapadā gaṇakamahāmattā anīkaṭṭhā dovārikā amaccā pārisajjā rājāno bhogiyā kumārā. Rājā samāno idaŋ labhati buddho samāno kiŋ labhati? Abhejjapariso hoti, abhejjāssa honti parisā, bhikkhū bhikkhuniyo upāsakā upāsikāyo devā manussā asurā nāgā gandhabbā. Buddho samāno idaŋ labhati’. Etamatthaŋ bhagavā avoca.

235. Tatthetaŋ vuccati–


‘Vebhūtiyaŋ sahitabhedakāriŋ,


Bhedappavaḍḍhanavivādakāriŋ.


Kalahappavaḍḍhana-ākiccakāriŋ,


Sahitānaŋ bhedajananiŋ na bhaṇi.


‘Avivādavaḍḍhanakariŋ sugiraŋ,


Bhinnānusandhijananiŋ abhaṇi.


Kalahaŋ janassa panudī samangī,


Sahitehi nandati pamodati ca.


‘Sugatīsu so phalavipākaŋ,


Anubhavati tattha modati.


Dantā idha honti aviraḷā sahitā,


Caturo dasassa mukhajā susaṇṭhitā.


‘Yadi (p. 3.141) khattiyo bhavati bhūmipati,


Avibhediyāssa parisā bhavati.


Samaṇo ca hoti virajo vimalo,


Parisāssa hoti anugatā acalā’ ti.

( 28- 29) Pahūtajivhābrahmassaralakkhaṇāni

236. ‘Yampi bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno pharusaŋ vācaŋ pahāya pharusāya vācāya paṭivirato ahosi. Yā sā vācā nelā kaṇṇasukhā pemanīyā hadayangamā porī bahujanakantā bahujanamanāpā, tathārūpiŋ vācaŋ bhāsitā ahosi. So tassa kammassa kaṭattā upacitattā …pe… so tato cuto itthattaŋ āgato samāno imāni dve mahāpurisalakkhaṇāni paṭilabhati. Pahūtajivho ca hoti brahmassaro ca karavīkabhāṇī.

‘So tehi lakkhaṇehi samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Ādeyyavāco hoti, ādiyantissa vacanaŋ brāhmaṇagahapatikā negamajānapadā gaṇakamahāmattā anīkaṭṭhā dovārikā amaccā pārisajjā rājāno bhogiyā kumārā. Rājā samāno idaŋ labhati… buddho samāno kiŋ labhati? Ādeyyavāco hoti, ādiyantissa vacanaŋ bhikkhū bhikkhuniyo upāsakā upāsikāyo devā manussā asurā nāgā gandhabbā. Buddho samāno idaŋ labhati’. Etamatthaŋ bhagavā avoca.

237. Tatthetaŋ vuccati–


‘Akkosabhaṇḍanavihesakāriŋ,


Ubbādhikaŋ bahujanappamaddanaŋ.


Abāḷhaŋ giraŋ so na bhaṇi pharusaŋ,


Madhuraŋ bhaṇi susaŋhitaŋ sakhilaŋ.


‘Manaso (p. 3.142) piyā hadayagāminiyo,


Vācā so erayati kaṇṇasukhā.


Vācāsuciṇṇaphalamanubhavi,


Saggesu vedayatha puññaphalaŋ.


‘Veditvā so sucaritassa phalaŋ,


Brahmassarattamidhamajjhagamā.


Jivhāssa hoti vipulā puthulā,


Ādeyyavākyavacano bhavati.


‘Gihinopi ijjhati yathā bhaṇato,


Atha ce pabbajati so manujo.


Ādiyantissa vacanaŋ janatā,


Bahuno bahuŋ subhaṇitaŋ bhaṇato’ ti.

( 30) Sīhahanulakkhaṇaŋ

238. ‘Yampi bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno samphappalāpaŋ pahāya samphappalāpā paṭivirato ahosi kālavādī bhūtavādī atthavādī dhammavādī vinayavādī, nidhānavatiŋ vācaŋ bhāsitā ahosi kālena sāpadesaŋ pariyantavatiŋ atthasaŋhitaŋ. So tassa kammassa kaṭattā …pe… so tato cuto itthattaŋ āgato samāno imaŋ mahāpurisalakkhaṇaŋ paṭilabhati, sīhahanu hoti.

‘So tena lakkhaṇena samannāgato sace agāraŋ ajjhāvasati, rājā hoti cakkavattī …pe… rājā samāno kiŋ labhati? Appadhaŋsiyo hoti kenaci manussabhūtena paccatthikena paccāmittena. Rājā samāno idaŋ labhati… buddho samāno kiŋ labhati? Appadhaŋsiyo hoti abbhantarehi vā bāhirehi vā paccatthikehi paccāmittehi, rāgena vā dosena vā mohena vā samaṇena vā brāhmaṇena vā devena vā mārena vā brahmunā vā kenaci vā lokasmiŋ. Buddho samāno idaŋ labhati’. Etamatthaŋ bhagavā avoca.

239. Tatthetaŋ (p. 3.143) vuccati–


‘Na samphappalāpaŋ na muddhataŋ,


Avikiṇṇavacanabyappatho ahosi.


Ahitamapi ca apanudi,


Hitamapi ca bahujanasukhañca abhaṇi.


‘Taŋ katvā ito cuto divamupapajji,


Sukataphalavipākamanubhosi.


Caviya punaridhāgato samāno,


Dvidugamavaratarahanuttamalattha.


‘Rājā hoti suduppadhaŋsiyo,


Manujindo manujādhipati mahānubhāvo.


Tidivapuravarasamo bhavati,


Suravarataroriva indo.


‘Gandhabbāsurayakkharakkhasebhi,


Surehi na hi bhavati suppadhaŋsiyo.


Tathatto yadi bhavati tathāvidho,


Idha disā ca paṭidisā ca vidisā cā’ ti.

( 31- 32) Samadantasusukkadāṭhālakkhaṇāni

240. ‘Yampi, bhikkhave, tathāgato purimaŋ jātiŋ purimaŋ bhavaŋ purimaŋ niketaŋ pubbe manussabhūto samāno micchājīvaŋ pahāya sammā-ājīvena jīvikaŋ kappesi, tulākūṭa kaŋsakūṭa mānakūṭa ukkoṭana vañcana nikati sāciyoga chedana vadha bandhana viparāmosa ālopa sahasākārā paṭivirato ahosi. So tassa kammassa kaṭattā upacitattā ussannattā vipulattā kāyassa bhedā paraŋ maraṇā sugatiŋ saggaŋ lokaŋ upapajjati. So tattha aññe deve dasahi ṭhānehi adhigaṇhāti dibbena āyunā dibbena vaṇṇena dibbena sukhena dibbena yasena dibbena ādhipateyyena dibbehi rūpehi dibbehi saddehi dibbehi gandhehi dibbehi rasehi (p. 3.144) dibbehi phoṭṭhabbehi. So tato cuto itthattaŋ āgato samāno imāni dve mahāpurisalakkhaṇāni paṭilabhati, samadanto ca hoti susukkadāṭho ca.

‘So tehi lakkhaṇehi samannāgato sace agāraŋ ajjhāvasati, rājā hoti cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni satta ratanāni bhavanti, seyyathidaŋ– cakkaratanaŋ hatthiratanaŋ assaratanaŋ maṇiratanaŋ itthiratanaŋ gahapatiratanaŋ pariṇāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ akhilamanimittamakaṇṭakaŋ iddhaŋ phītaŋ khemaŋ sivaŋ nirabbudaŋ adaṇḍena asatthena dhammena abhivijiya ajjhāvasati. Rājā samāno kiŋ labhati? Suciparivāro hoti sucissa honti parivārā brāhmaṇagahapatikā negamajānapadā gaṇakamahāmattā anīkaṭṭhā dovārikā amaccā pārisajjā rājāno bhogiyā kumārā. Rājā samāno idaŋ labhati.

‘Sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭṭacchado. Buddho samāno kiŋ labhati? Suciparivāro hoti, sucissa honti parivārā, bhikkhū bhikkhuniyo upāsakā upāsikāyo devā manussā asurā nāgā gandhabbā. Buddho samāno idaŋ labhati’. Etamatthaŋ bhagavā avoca.

241. Tatthetaŋ vuccati–


‘Micchājīvañca avassaji samena vuttiŋ,


Sucinā so janayittha dhammikena.


Ahitamapi ca apanudi,


Hitamapi ca bahujanasukhañca acari.


‘Sagge vedayati naro sukhapphalāni,


Karitvā nipuṇebhi vidūhi sabbhi.


Vaṇṇitāni tidivapuravarasamo,


Abhiramati ratikhiḍḍāsamangī.


‘Laddhānaŋ (p. 3.145) mānusakaŋ bhavaŋ tato,


Cavitvāna sukataphalavipākaŋ.


Sesakena paṭilabhati lapanajaŋ,


Samamapi sucisusukkaŋ .


‘Taŋ veyyañjanikā samāgatā bahavo,


Byākaŋsu nipuṇasammatā manujā.


Sucijanaparivāragaṇo bhavati,


Dijasamasukkasucisobhanadanto.


‘Rañño hoti bahujano,


Suciparivāro mahatiŋ mahiŋ anusāsato.


Pasayha na ca janapadatudanaŋ,


Hitamapi ca bahujanasukhañca caranti.


‘Atha ce pabbajati bhavati vipāpo,


Samaṇo samitarajo vivaṭṭacchado.


Vigatadarathakilamatho,


Imamapi ca paramapi ca passati lokaŋ.


‘Tassovādakarā bahugihī ca pabbajitā ca,


Asuciŋ garahitaŋ dhunanti pāpaŋ.


Sa hi sucibhi parivuto bhavati,


Malakhilakalikilese panudehī’ ti .

Idamavoca bhagavā. Attamanā te bhikkhū bhagavato bhāsitaŋ abhinandunti.

Lakkhaṇasuttaŋ niṭṭhitaŋ sattamaŋ.

8. Singālasuttaŋ
242. Evaŋ (p. 3.146) me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Tena kho pana samayena singālako gahapatiputto kālasseva uṭṭhāya rājagahā nikkhamitvā allavattho allakeso pañjaliko puthudisā namassati– puratthimaŋ disaŋ dakkhiṇaŋ disaŋ pacchimaŋ disaŋ uttaraŋ disaŋ heṭṭhimaŋ disaŋ uparimaŋ disaŋ.

243. Atha kho bhagavā pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisi. Addasā kho bhagavā singālakaŋ gahapatiputtaŋ kālasseva vuṭṭhāya rājagahā nikkhamitvā allavatthaŋ allakesaŋ pañjalikaŋ puthudisā namassantaŋ– puratthimaŋ disaŋ dakkhiṇaŋ disaŋ pacchimaŋ disaŋ uttaraŋ disaŋ heṭṭhimaŋ disaŋ uparimaŋ disaŋ. Disvā singālakaŋ gahapatiputtaŋ etadavoca– ‘kiŋ nu kho tvaŋ, gahapatiputta, kālasseva uṭṭhāya rājagahā nikkhamitvā allavattho allakeso pañjaliko puthudisā namassasi– puratthimaŋ disaŋ dakkhiṇaŋ disaŋ pacchimaŋ disaŋ uttaraŋ disaŋ heṭṭhimaŋ disaŋ uparimaŋ disan’ ti? ‘Pitā maŋ, bhante, kālaŋ karonto evaŋ avaca– “disā, tāta, namasseyyāsī” ti. So kho ahaŋ, bhante, pituvacanaŋ sakkaronto garuŋ karonto mānento pūjento kālasseva uṭṭhāya rājagahā nikkhamitvā allavattho allakeso pañjaliko puthudisā namassāmi– puratthimaŋ disaŋ dakkhiṇaŋ disaŋ pacchimaŋ disaŋ uttaraŋ disaŋ heṭṭhimaŋ disaŋ uparimaŋ disan’ ti.

Cha disā

244. ‘Na kho, gahapatiputta, ariyassa vinaye evaŋ cha disā namassitabbā’ ti. ‘Yathā kathaŋ pana, bhante, ariyassa vinaye cha disā namassitabbā? Sādhu me, bhante, bhagavā tathā dhammaŋ desetu, yathā ariyassa vinaye cha disā namassitabbā’ ti.

‘Tena hi, gahapatiputta suṇohi sādhukaŋ manasikarohi bhāsissāmī’ ti. ‘Evaŋ, bhante’ ti kho singālako gahapatiputto bhagavato paccassosi. Bhagavā etadavoca–

‘Yato (p. 3.147) kho, gahapatiputta, ariyasāvakassa cattāro kammakilesā pahīnā honti, catūhi ca ṭhānehi pāpakammaŋ na karoti, cha ca bhogānaŋ apāyamukhāni na sevati, so evaŋ cuddasa pāpakāpagato chaddisāpaṭicchādī ubholokavijayāya paṭipanno hoti. Tassa ayañceva loko āraddho hoti paro ca loko. So kāyassa bhedā paraŋ maraṇā sugatiŋ saggaŋ lokaŋ upapajjati.

Cattārokammakilesā

245. ‘Katamassa cattāro kammakilesā pahīnā honti? Pāṇātipāto kho, gahapatiputta, kammakileso, adinnādānaŋ kammakileso, kāmesumicchācāro kammakileso, musāvādo kammakileso. Imassa cattāro kammakilesā pahīnā hontī’ ti. Idamavoca bhagavā, idaŋ vatvāna sugato athāparaŋ etadavoca satthā–


‘Pāṇātipāto adinnādānaŋ, musāvādo ca vuccati;


Paradāragamanañceva, nappasaŋsanti paṇḍitā’ ti.

Catuṭṭhānaŋ

246. ‘Katamehi catūhi ṭhānehi pāpakammaŋ na karoti? Chandāgatiŋ gacchanto pāpakammaŋ karoti, dosāgatiŋ gacchanto pāpakammaŋ karoti, mohāgatiŋ gacchanto pāpakammaŋ karoti, bhayāgatiŋ gacchanto pāpakammaŋ karoti. Yato kho, gahapatiputta, ariyasāvako neva chandāgatiŋ gacchati, na dosāgatiŋ gacchati, na mohāgatiŋ gacchati, na bhayāgatiŋ gacchati; imehi catūhi ṭhānehi pāpakammaŋ na karotī’ ti. Idamavoca bhagavā, idaŋ vatvāna sugato athāparaŋ etadavoca satthā–


‘Chandā dosā bhayā mohā, yo dhammaŋ ativattati;


Nihīyati yaso tassa, kāḷapakkheva candimā.


‘Chandā dosā bhayā mohā, yo dhammaŋ nātivattati;


Āpūrati yaso tassa, sukkapakkheva candimā’ ti.

Cha apāyamukhāni

247. ‘Katamāni (p. 3.148) cha bhogānaŋ apāyamukhāni na sevati? Surāmerayamajjappamādaṭṭhānānuyogo kho, gahapatiputta, bhogānaŋ apāyamukhaŋ, vikālavisikhācariyānuyogo bhogānaŋ apāyamukhaŋ, samajjābhicaraṇaŋ bhogānaŋ apāyamukhaŋ, jūtappamādaṭṭhānānuyogo bhogānaŋ apāyamukhaŋ, pāpamittānuyogo bhogānaŋ apāyamukhaŋ, ālasyānuyogo bhogānaŋ apāyamukhaŋ.

Surāmerayassa cha ādīnavā

248. ‘Cha khome, gahapatiputta, ādīnavā surāmerayamajjappamādaṭṭhānānuyoge. Sandiṭṭhikā dhanajāni, kalahappavaḍḍhanī, rogānaŋ āyatanaŋ, akittisañjananī, kopīnanidaŋsanī paññāya dubbalikaraṇītveva chaṭṭhaŋ padaŋ bhavati. Ime kho, gahapatiputta, cha ādīnavā surāmerayamajjappamādaṭṭhānānuyoge.

Vikālacariyāya cha ādīnavā

249. ‘Cha *3.0197khome, gahapatiputta, ādīnavā vikālavisikhācariyānuyoge. Attāpissa agutto arakkhito hoti, puttadāropissa agutto arakkhito hoti, sāpateyyaŋpissa aguttaŋ arakkhitaŋ hoti, sankiyo ca hoti pāpakesu ṭhānesu, abhūtavacanañca tasmiŋ rūhati, bahūnañca dukkhadhammānaŋ purakkhato hoti. Ime kho, gahapatiputta, cha ādīnavā vikālavisikhācariyānuyoge.

Samajjābhicaraṇassa cha ādīnavā

250. ‘Cha khome, gahapatiputta, ādīnavā samajjābhicaraṇe. Kva naccaŋ, kva gītaŋ, kva vāditaŋ, kva akkhānaŋ, kva pāṇissaraŋ, kva kumbhathunanti. Ime kho, gahapatiputta, cha ādīnavā samajjābhicaraṇe.

Jūtappamādassa cha ādīnavā

251. ‘Cha (p. 3.149) khome, gahapatiputta, ādīnavā jūtappamādaṭṭhānānuyoge. Jayaŋ veraŋ pasavati, jino vittamanusocati, sandiṭṭhikā dhanajāni, sabhāgatassa vacanaŋ na rūhati, mittāmaccānaŋ paribhūto hoti, āvāhavivāhakānaŋ apatthito hoti– “akkhadhutto ayaŋ purisapuggalo nālaŋ dārabharaṇāyā” ti. Ime kho, gahapatiputta, cha ādīnavā jūtappamādaṭṭhānānuyoge.

Pāpamittatāya cha ādīnavā

252. ‘Cha khome, gahapatiputta, ādīnavā pāpamittānuyoge. Ye dhuttā, ye soṇḍā, ye pipāsā, ye nekatikā, ye vañcanikā, ye sāhasikā. Tyāssa mittā honti te sahāyā. Ime kho, gahapatiputta, cha ādīnavā pāpamittānuyoge.

Ālasyassa cha ādīnavā

253. ‘Cha khome, gahapatiputta, ādīnavā ālasyānuyoge. Atisītanti kammaŋ na karoti, ati-uṇhanti kammaŋ na karoti, atisāyanti kammaŋ na karoti, atipātoti kammaŋ na karoti, atichātosmīti kammaŋ na karoti, atidhātosmīti kammaŋ na karoti. Tassa evaŋ kiccāpadesabahulassa viharato anuppannā ceva bhogā nuppajjanti, uppannā ca bhogā parikkhayaŋ gacchanti. Ime kho, gahapatiputta, cha ādīnavā ālasyānuyoge’ ti. Idamavoca bhagavā, idaŋ vatvāna sugato athāparaŋ etadavoca satthā–


‘Hoti pānasakhā nāma,


Hoti sammiyasammiyo.


Yo ca atthesu jātesu,


Sahāyo hoti so sakhā.


‘Ussūraseyyā (p. 3.150) paradārasevanā,


Verappasavo ca anatthatā ca.


Pāpā ca mittā sukadariyatā ca,


Ete cha ṭhānā purisaŋ dhaŋsayanti.


‘Pāpamitto pāpasakho,


Pāpa-ācāragocaro.


Asmā lokā paramhā ca,


Ubhayā dhaŋsate naro.


‘Akkhitthiyo vāruṇī naccagītaŋ,


Divā soppaŋ pāricariyā akāle.


Pāpā ca mittā sukadariyatā ca,


Ete cha ṭhānā purisaŋ dhaŋsayanti.


‘Akkhehi dibbanti suraŋ pivanti,


Yantitthiyo pāṇasamā paresaŋ.


Nihīnasevī na ca vuddhasevī,


Nihīyate kāḷapakkheva cando.


‘Yo vāruṇī addhano akiñcano,


Pipāso pivaŋ papāgato .


Udakamiva iṇaŋ vigāhati,


Akulaŋ kāhiti khippamattano.


‘Na divā soppasīlena, rattimuṭṭhānadessinā .


Niccaŋ mattena soṇḍena, sakkā āvasituŋ gharaŋ.


‘Atisītaŋ ati-uṇhaŋ, atisāyamidaŋ ahu;


Iti vissaṭṭhakammante, atthā accenti māṇave.


‘Yodha (p. 3.151) sītañca uṇhañca, tiṇā bhiyyo na maññati;


Karaŋ purisakiccāni, so sukhaŋ na vihāyatī’ ti.

Mittapatirūpakā

254. ‘Cattārome, gahapatiputta, amittā mittapatirūpakā veditabbā. Aññadatthuharo amitto mittapatirūpako veditabbo, vacīparamo amitto mittapatirūpako veditabbo, anuppiyabhāṇī amitto mittapatirūpako veditabbo, apāyasahāyo amitto mittapatirūpako veditabbo.

255. ‘Catūhi kho, gahapatiputta, ṭhānehi aññadatthuharo amitto mittapatirūpako veditabbo.


‘Aññadatthuharo hoti, appena bahumicchati


Bhayassa kiccaŋ karoti, sevati atthakāraṇā.

‘Imehi kho, gahapatiputta, catūhi ṭhānehi aññadatthuharo amitto mittapatirūpako veditabbo.

256. ‘Catūhi kho, gahapatiputta, ṭhānehi vacīparamo amitto mittapatirūpako veditabbo. Atītena paṭisantharati, anāgatena paṭisantharati, niratthakena sangaṇhāti, paccuppannesu kiccesu byasanaŋ dasseti. Imehi kho, gahapatiputta, catūhi ṭhānehi vacīparamo amitto mittapatirūpako veditabbo.

257. ‘Catūhi kho, gahapatiputta, ṭhānehi anuppiyabhāṇī amitto mittapatirūpako veditabbo. Pāpakaŋpissa anujānāti, kalyāṇaŋpissa anujānāti, sammukhāssa vaṇṇaŋ bhāsati, parammukhāssa avaṇṇaŋ bhāsati. Imehi kho, gahapatiputta, catūhi ṭhānehi anuppiyabhāṇī amitto mittapatirūpako veditabbo.

258. ‘Catūhi (p. 3.152) kho, gahapatiputta, ṭhānehi apāyasahāyo amitto mittapatirūpako veditabbo Surāmeraya majjappamādaṭṭhānānuyoge sahāyo hoti, vikāla visikhā cariyānuyoge sahāyo hoti, samajjābhicaraṇe sahāyo hoti, jūtappamādaṭṭhānānuyoge sahāyo hoti. Imehi kho, gahapatiputta, catūhi ṭhānehi apāyasahāyo amitto mittapatirūpako veditabbo’ ti.

259. Idamavoca bhagavā, idaŋ vatvāna sugato athāparaŋ etadavoca satthā–


‘Aññadatthuharo mitto, yo ca mitto vacīparo;


Anuppiyañca yo āha, apāyesu ca yo sakhā.


Ete amitte cattāro, iti viññāya paṇḍito;


Ārakā parivajjeyya, maggaŋ paṭibhayaŋ yathā’ ti.

Suhadamitto

260. ‘Cattārome gahapatiputta, mittā suhadā veditabbā. Upakāro mitto suhado veditabbo, samānasukhadukkho mitto suhado veditabbo, atthakkhāyī mitto suhado veditabbo, anukampako mitto suhado veditabbo.

261. ‘Catūhi kho, gahapatiputta, ṭhānehi upakāro mitto suhado veditabbo. Pamattaŋ rakkhati, pamattassa sāpateyyaŋ rakkhati, bhītassa saraṇaŋ hoti, uppannesu kiccakaraṇīyesu taddiguṇaŋ bhogaŋ anuppadeti. Imehi kho, gahapatiputta, catūhi ṭhānehi upakāro mitto suhado veditabbo.

262. ‘Catūhi kho, gahapatiputta, ṭhānehi samānasukhadukkho mitto suhado veditabbo. Guyhamassa ācikkhati, guyhamassa parigūhati, āpadāsu na vijahati, jīvitaŋpissa atthāya pariccattaŋ hoti. Imehi kho, gahapatiputta, catūhi ṭhānehi samānasukhadukkho mitto suhado veditabbo.

263. ‘Catūhi (p. 3.153) kho, gahapatiputta, ṭhānehi atthakkhāyī mitto suhado veditabbo. Pāpā nivāreti, kalyāṇe niveseti, assutaŋ sāveti, saggassa maggaŋ ācikkhati. Imehi kho, gahapatiputta, catūhi ṭhānehi atthakkhāyī mitto suhado veditabbo.

264. ‘Catūhi kho, gahapatiputta, ṭhānehi anukampako mitto suhado veditabbo. Abhavenassa na nandati, bhavenassa nandati, avaṇṇaŋ bhaṇamānaŋ nivāreti, vaṇṇaŋ bhaṇamānaŋ pasaŋsati. Imehi kho, gahapatiputta, catūhi ṭhānehi anukampako mitto suhado veditabbo’ ti.

265. Idamavoca bhagavā, idaŋ vatvāna sugato athāparaŋ etadavoca satthā–


‘Upakāro ca yo mitto, sukhe dukkhe ca yo sakhā .


Atthakkhāyī ca yo mitto, yo ca mittānukampako.


‘Etepi mitte cattāro, iti viññāya paṇḍito;


Sakkaccaŋ payirupāseyya, mātā puttaŋ va orasaŋ.


Paṇḍito sīlasampanno, jalaŋ aggīva bhāsati.


‘Bhoge saŋharamānassa, bhamarasseva irīyato;


Bhogā sannicayaŋ yanti, vammikovupacīyati.


‘Evaŋ bhoge samāhatvā, alamatto kule gihī;


Catudhā vibhaje bhoge, sa ve mittāni ganthati.


‘Ekena bhoge bhuñjeyya, dvīhi kammaŋ payojaye;


Catutthañca nidhāpeyya, āpadāsu bhavissatī’ ti.

Chaddisāpaṭicchādanakaṇḍaŋ

266. ‘Kathañca, gahapatiputta, ariyasāvako chaddisāpaṭicchādī hoti? Cha imā, gahapatiputta, disā veditabbā. Puratthimā disā mātāpitaro veditabbā, dakkhiṇā disā ācariyā veditabbā, pacchimā disā (p. 3.154) puttadārā veditabbā, uttarā disā mittāmaccā veditabbā, heṭṭhimā disā dāsakammakarā veditabbā, uparimā disā samaṇabrāhmaṇā veditabbā.

267. ‘Pañcahi kho, gahapatiputta, ṭhānehi puttena puratthimā disā mātāpitaro paccupaṭṭhātabbā– bhato ne bharissāmi, kiccaŋ nesaŋ karissāmi, kulavaŋsaŋ ṭhapessāmi, dāyajjaŋ paṭipajjāmi, atha vā pana petānaŋ kālankatānaŋ dakkhiṇaŋ anuppadassāmīti. Imehi kho, gahapatiputta, pañcahi ṭhānehi puttena puratthimā disā mātāpitaro paccupaṭṭhitā pañcahi ṭhānehi puttaŋ anukampanti. Pāpā nivārenti, kalyāṇe nivesenti, sippaŋ sikkhāpenti, patirūpena dārena saŋyojenti, samaye dāyajjaŋ niyyādenti . Imehi kho, gahapatiputta, pañcahi ṭhānehi puttena puratthimā disā mātāpitaro paccupaṭṭhitā imehi pañcahi ṭhānehi puttaŋ anukampanti. Evamassa esā puratthimā disā paṭicchannā hoti khemā appaṭibhayā.

268. ‘Pañcahi kho, gahapatiputta, ṭhānehi antevāsinā dakkhiṇā disā ācariyā paccupaṭṭhātabbā– uṭṭhānena upaṭṭhānena sussusāya pāricariyāya sakkaccaŋ sippapaṭiggahaṇena . Imehi kho, gahapatiputta, pañcahi ṭhānehi antevāsinā dakkhiṇā disā ācariyā paccupaṭṭhitā pañcahi ṭhānehi antevāsiŋ anukampanti– suvinītaŋ vinenti, suggahitaŋ gāhāpenti, sabbasippassutaŋ samakkhāyino bhavanti, mittāmaccesu paṭiyādenti, disāsu parittāṇaŋ karonti. Imehi kho, gahapatiputta, pañcahi ṭhānehi antevāsinā dakkhiṇā disā ācariyā paccupaṭṭhitā imehi pañcahi ṭhānehi antevāsiŋ anukampanti. Evamassa esā dakkhiṇā disā paṭicchannā hoti khemā appaṭibhayā.

269. ‘Pañcahi kho, gahapatiputta, ṭhānehi sāmikena pacchimā disā bhariyā paccupaṭṭhātabbā– sammānanāya anavamānanāya anaticariyāya issariyavossaggena alankārānuppadānena. Imehi kho, gahapatiputta, pañcahi ṭhānehi sāmikena pacchimā disā bhariyā paccupaṭṭhitā pañcahi ṭhānehi (p. 3.155) sāmikaŋ anukampati– susaŋvihitakammantā ca hoti, sangahitaparijanā ca, anaticārinī ca, sambhatañca anurakkhati, dakkhā ca hoti analasā sabbakiccesu. Imehi kho, gahapatiputta, pañcahi ṭhānehi sāmikena pacchimā disā bhariyā paccupaṭṭhitā imehi pañcahi ṭhānehi sāmikaŋ anukampati. Evamassa esā pacchimā disā paṭicchannā hoti khemā appaṭibhayā.

270. ‘Pañcahi kho, gahapatiputta, ṭhānehi kulaputtena uttarā disā mittāmaccā paccupaṭṭhātabbā– dānena peyyavajjena atthacariyāya samānattatāya avisaŋvādanatāya. Imehi kho, gahapatiputta, pañcahi ṭhānehi kulaputtena uttarā disā mittāmaccā paccupaṭṭhitā pañcahi ṭhānehi kulaputtaŋ anukampanti– pamattaŋ rakkhanti, pamattassa sāpateyyaŋ rakkhanti, bhītassa saraṇaŋ honti, āpadāsu na vijahanti, aparapajā cassa paṭipūjenti. Imehi kho, gahapatiputta, pañcahi ṭhānehi kulaputtena uttarā disā mittāmaccā paccupaṭṭhitā imehi pañcahi ṭhānehi kulaputtaŋ anukampanti. Evamassa esā uttarā disā paṭicchannā hoti khemā appaṭibhayā.

271. ‘Pañcahi kho, gahapatiputta, ṭhānehi ayyirakena heṭṭhimā disā dāsakammakarā paccupaṭṭhātabbā– yathābalaŋ kammantasaŋvidhānena bhattavetanānuppadānena gilānupaṭṭhānena acchariyānaŋ rasānaŋ saŋvibhāgena samaye vossaggena. Imehi kho, gahapatiputta, pañcahi ṭhānehi ayyirakena heṭṭhimā disā dāsakammakarā paccupaṭṭhitā pañcahi ṭhānehi ayyirakaŋ anukampanti– pubbuṭṭhāyino ca honti, pacchā nipātino ca, dinnādāyino ca, sukatakammakarā ca, kittivaṇṇaharā ca. Imehi kho, gahapatiputta, pañcahi ṭhānehi ayyirakena heṭṭhimā disā dāsakammakarā paccupaṭṭhitā imehi pañcahi ṭhānehi ayyirakaŋ anukampanti. Evamassa esā heṭṭhimā disā paṭicchannā hoti khemā appaṭibhayā.

272. ‘Pañcahi kho, gahapatiputta, ṭhānehi kulaputtena uparimā disā samaṇabrāhmaṇā paccupaṭṭhātabbā– mettena kāyakammena mettena vacīkammena mettena (p. 3.156) manokammena anāvaṭadvāratāya āmisānuppadānena. Imehi kho, gahapatiputta, pañcahi ṭhānehi kulaputtena uparimā disā samaṇabrāhmaṇā paccupaṭṭhitā chahi ṭhānehi kulaputtaŋ anukampanti– pāpā nivārenti, kalyāṇe nivesenti, kalyāṇena manasā anukampanti, assutaŋ sāventi, sutaŋ pariyodāpenti, saggassa maggaŋ ācikkhanti. Imehi kho, gahapatiputta, pañcahi ṭhānehi kulaputtena uparimā disā samaṇabrāhmaṇā paccupaṭṭhitā imehi chahi ṭhānehi kulaputtaŋ anukampanti. Evamassa esā uparimā disā paṭicchannā hoti khemā appaṭibhayā’ ti.

273. Idamavoca bhagavā. Idaŋ vatvāna sugato athāparaŋ etadavoca satthā–


‘Mātāpitā disā pubbā, ācariyā dakkhiṇā disā;


Puttadārā disā pacchā, mittāmaccā ca uttarā.


‘Dāsakammakarā heṭṭhā, uddhaŋ samaṇabrāhmaṇā;


Etā disā namasseyya, alamatto kule gihī.


‘Paṇḍito sīlasampanno, saṇho ca paṭibhānavā;


Nivātavutti atthaddho, tādiso labhate yasaŋ.


‘Uṭṭhānako analaso, āpadāsu na vedhati;


Acchinnavutti medhāvī, tādiso labhate yasaŋ.


‘Sangāhako mittakaro, vadaññū vītamaccharo;


Netā vinetā anunetā, tādiso labhate yasaŋ.


‘Dānañca peyyavajjañca, atthacariyā ca yā idha;


Samānattatā ca dhammesu, tattha tattha yathārahaŋ.


Ete kho sangahā loke, rathassāṇīva yāyato.


‘Ete ca sangahā nāssu, na mātā puttakāraṇā;


Labhetha mānaŋ pūjaŋ vā, pitā vā puttakāraṇā.


‘Yasmā ca sangahā ete, sammapekkhanti paṇḍitā.


Tasmā mahattaŋ papponti, pāsaŋsā ca bhavanti te’ ti.

274. Evaŋ (p. 3.157) vutte, singālako gahapatiputto bhagavantaŋ etadavoca– ‘abhikkantaŋ, bhante! Abhikkantaŋ, bhante! Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya “cakkhumanto rūpāni dakkhantī” ti. Evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusaŋghañca. Upāsakaŋ maŋ bhagavā dhāretu, ajjatagge pāṇupetaŋ saraṇaŋ gatan’ ti.

Singālasuttaŋ niṭṭhitaŋ aṭṭhamaŋ.

9. Āṭānāṭiyasuttaŋ
Paṭhamabhāṇavāro

275. Evaŋ (p. 3.158) me sutaŋ – ekaŋ samayaŋ bhagavā rājagahe viharati gijjhakūṭe pabbate. Atha kho cattāro mahārājā mahatiyā ca yakkhasenāya mahatiyā ca gandhabbasenāya mahatiyā ca kumbhaṇḍasenāya mahatiyā ca nāgasenāya catuddisaŋ rakkhaŋ ṭhapetvā catuddisaŋ gumbaŋ ṭhapetvā catuddisaŋ ovaraṇaŋ ṭhapetvā abhikkantāya rattiyā abhikkantavaṇṇā kevalakappaŋ gijjhakūṭaŋ pabbataŋ obhāsetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Tepi kho yakkhā appekacce bhagavantaŋ abhivādetvā ekamantaŋ nisīdiŋsu, appekacce bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu, appekacce yena bhagavā tenañjaliŋ paṇāmetvā ekamantaŋ nisīdiŋsu, appekacce nāmagottaŋ sāvetvā ekamantaŋ nisīdiŋsu, appekacce tuṇhībhūtā ekamantaŋ nisīdiŋsu.

276. Ekamantaŋ nisinno kho vessavaṇo mahārājā bhagavantaŋ etadavoca– ‘santi hi, bhante, uḷārā yakkhā bhagavato appasannā. Santi hi, bhante, uḷārā yakkhā bhagavato pasannā. Santi hi bhante, majjhimā yakkhā bhagavato appasannā. Santi hi, bhante, majjhimā yakkhā bhagavato pasannā. Santi hi, bhante, nīcā yakkhā bhagavato appasannā. Santi hi, bhante, nīcā yakkhā bhagavato pasannā. Yebhuyyena kho pana, bhante, yakkhā appasannāyeva bhagavato. Taŋ kissa hetu? Bhagavā hi, bhante, pāṇātipātā veramaṇiyā dhammaŋ deseti, adinnādānā veramaṇiyā dhammaŋ deseti, kāmesumicchācārā veramaṇiyā dhammaŋ deseti, musāvādā veramaṇiyā dhammaŋ deseti, surāmerayamajjappamādaṭṭhānā veramaṇiyā dhammaŋ deseti. Yebhuyyena kho pana, bhante, yakkhā appaṭiviratāyeva pāṇātipātā, appaṭiviratā adinnādānā, appaṭiviratā kāmesumicchācārā, appaṭiviratā musāvādā, appaṭiviratā surāmerayamajjappamādaṭṭhānā Tesaŋ taŋ hoti appiyaŋ amanāpaŋ. Santi hi, bhante, bhagavato sāvakā araññavanapatthāni pantāni (p. 3.159) senāsanāni paṭisevanti appasaddāni appanigghosāni vijanavātāni manussarāhasseyyakāni paṭisallānasāruppāni. Tattha santi uḷārā yakkhā nivāsino, ye imasmiŋ bhagavato pāvacane appasannā. Tesaŋ pasādāya uggaṇhātu, bhante, bhagavā āṭānāṭiyaŋ rakkhaŋ bhikkhūnaŋ bhikkhunīnaŋ upāsakānaŋ upāsikānaŋ guttiyā rakkhāya avihiŋsāya phāsuvihārāyā’ ti. Adhivāsesi bhagavā tuṇhībhāvena.

Atha kho vessavaṇo mahārājā bhagavato adhivāsanaŋ viditvā tāyaŋ velāyaŋ imaŋ āṭānāṭiyaŋ rakkhaŋ abhāsi–

277. ‘Vipassissa ca namatthu, cakkhumantassa sirīmato.


Sikhissapi ca namatthu, sabbabhūtānukampino.


‘Vessabhussa ca namatthu, nhātakassa tapassino;


Namatthu kakusandhassa, mārasenāpamaddino.


‘Koṇāgamanassa namatthu, brāhmaṇassa vusīmato;


Kassapassa ca namatthu, vippamuttassa sabbadhi.


‘Angīrasassa namatthu, sakyaputtassa sirīmato;


Yo imaŋ dhammaŋ desesi, sabbadukkhāpanūdanaŋ.


‘Ye cāpi nibbutā loke, yathābhūtaŋ vipassisuŋ;


Te janā apisuṇātha, mahantā vītasāradā.


‘Hitaŋ devamanussānaŋ, yaŋ namassanti gotamaŋ;


Vijjācaraṇasampannaŋ, mahantaŋ vītasāradaŋ.

278. ‘Yato uggacchati sūriyo, ādicco maṇḍalī mahā.


Yassa cuggacchamānassa, saŋvarīpi nirujjhati.


Yassa cuggate sūriye, “divaso” ti pavuccati.


‘Rahadopi (p. 3.160) tattha gambhīro, samuddo saritodako;


Evaŋ taŋ tattha jānanti, “samuddo saritodako”.


‘Ito “sā purimā disā”, iti naŋ ācikkhatī jano;


Yaŋ disaŋ abhipāleti, mahārājā yasassi so.


‘Gandhabbānaŋ adhipati, “dhataraṭṭho” ti nāmaso;


Ramatī naccagītehi, gandhabbehi purakkhato.


‘Puttāpi tassa bahavo, ekanāmāti me sutaŋ;


Asīti dasa eko ca, indanāmā mahabbalā.


Te cāpi buddhaŋ disvāna, buddhaŋ ādiccabandhunaŋ;


Dūratova namassanti, mahantaŋ vītasāradaŋ.


‘Namo te purisājañña, namo te purisuttama;


Kusalena samekkhasi, amanussāpi taŋ vandanti.


Sutaŋ netaŋ abhiṇhaso, tasmā evaŋ vademase.


‘“Jinaŋ vandatha gotamaŋ, jinaŋ vandāma gotamaŋ;


Vijjācaraṇasampannaŋ, buddhaŋ vandāma gotamaŋ”.

279. ‘Yena petā pavuccanti, pisuṇā piṭṭhimaŋsikā.


Pāṇātipātino luddā, corā nekatikā janā.


‘Ito “sā dakkhiṇā disā”, iti naŋ ācikkhatī jano;


Yaŋ disaŋ abhipāleti, mahārājā yasassi so.


‘Kumbhaṇḍānaŋ adhipati, “virūḷho” iti nāmaso;


Ramatī naccagītehi, kumbhaṇḍehi purakkhato.


‘Puttāpi tassa bahavo, ekanāmāti me sutaŋ;


Asīti dasa eko ca, indanāmā mahabbalā.


Te cāpi buddhaŋ disvāna, buddhaŋ ādiccabandhunaŋ;


Dūratova namassanti, mahantaŋ vītasāradaŋ.


‘Namo (p. 3.161) te purisājañña, namo te purisuttama;


Kusalena samekkhasi, amanussāpi taŋ vandanti.


Sutaŋ netaŋ abhiṇhaso, tasmā evaŋ vademase.


‘“Jinaŋ vandatha gotamaŋ, jinaŋ vandāma gotamaŋ;


Vijjācaraṇasampannaŋ, buddhaŋ vandāma gotamaŋ”.

280. ‘Yattha coggacchati sūriyo, ādicco maṇḍalī mahā.


Yassa coggacchamānassa, divasopi nirujjhati.


Yassa coggate sūriye, “saŋvarī” ti pavuccati.


‘Rahadopi tattha gambhīro, samuddo saritodako;


Evaŋ taŋ tattha jānanti, “samuddo saritodako”.


‘Ito “sā pacchimā disā”, iti naŋ ācikkhatī jano;


Yaŋ disaŋ abhipāleti, mahārājā yasassi so.


‘Nāgānañca adhipati, “virūpakkho” ti nāmaso;


Ramatī naccagītehi, nāgeheva purakkhato.


‘Puttāpi tassa bahavo, ekanāmāti me sutaŋ;


Asīti dasa eko ca, indanāmā mahabbalā.


Te cāpi buddhaŋ disvāna, buddhaŋ ādiccabandhunaŋ;


Dūratova namassanti, mahantaŋ vītasāradaŋ.


‘Namo te purisājañña, namo te purisuttama;


Kusalena samekkhasi, amanussāpi taŋ vandanti;


Sutaŋ netaŋ abhiṇhaso, tasmā evaŋ vademase.


‘“Jinaŋ vandatha gotamaŋ, jinaŋ vandāma gotamaŋ;


Vijjācaraṇasampannaŋ, buddhaŋ vandāma gotamaŋ”.

281. ‘Yena uttarakuruvho, mahāneru sudassano.


Manussā tattha jāyanti, amamā apariggahā.


‘Na (p. 3.162) te bījaŋ pavapanti, napi nīyanti nangalā;


Akaṭṭhapākimaŋ sāliŋ, paribhuñjanti mānusā.


‘Akaṇaŋ athusaŋ suddhaŋ, sugandhaŋ taṇḍulapphalaŋ;


Tuṇḍikīre pacitvāna, tato bhuñjanti bhojanaŋ.


‘Gāviŋ ekakhuraŋ katvā, anuyanti disodisaŋ;


Pasuŋ ekakhuraŋ katvā, anuyanti disodisaŋ.


‘Itthiŋ vā vāhanaŋ katvā, anuyanti disodisaŋ.


Purisaŋ vāhanaŋ katvā, anuyanti disodisaŋ.


‘Kumāriŋ vāhanaŋ katvā, anuyanti disodisaŋ;


Kumāraŋ vāhanaŋ katvā, anuyanti disodisaŋ.


‘Te yāne abhiruhitvā,


Sabbā disā anupariyāyanti .


Pacārā tassa rājino.


‘Hatthiyānaŋ assayānaŋ, dibbaŋ yānaŋ upaṭṭhitaŋ;


Pāsādā sivikā ceva, mahārājassa yasassino.


‘Tassa ca nagarā ahu,


Antalikkhe sumāpitā.


Āṭānāṭā kusināṭā parakusināṭā,


Nāṭasuriyā parakusiṭanāṭā.


‘Uttarena kasivanto,


Janoghamaparena ca.


Navanavutiyo ambara-ambaravatiyo,


Āḷakamandā nāma rājadhānī.


‘Kuverassa kho pana, mārisa, mahārājassa visāṇā nāma rājadhānī.


Tasmā kuvero mahārājā, “vessavaṇo” ti pavuccati.


‘Paccesanto (p. 3.163) pakāsenti, tatolā tattalā tatotalā;


Ojasi tejasi tatojasī, sūro rājā ariṭṭho nemi.


‘Rahadopi tattha dharaṇī nāma, yato meghā pavassanti;


Vassā yato patāyanti, sabhāpi tattha sālavatī nāma.


‘Yattha yakkhā payirupāsanti, tattha niccaphalā rukkhā;


Nānā dijagaṇā yutā, mayūrakoñcābhirudā.


Kokilādīhi vagguhi.


‘Jīvañjīvakasaddettha, atho oṭṭhavacittakā;


Kukkuṭakā kuḷīrakā, vane pokkharasātakā.


‘Sukasāḷikasaddettha, daṇḍamāṇavakāni ca;


Sobhati sabbakālaŋ sā, kuveranaḷinī sadā.


‘Ito “sā uttarā disā”, iti naŋ ācikkhatī jano;


Yaŋ disaŋ abhipāleti, mahārājā yasassi so.


‘Yakkhānañca adhipati, “kuvero” iti nāmaso;


Ramatī naccagītehi, yakkheheva purakkhato.


‘Puttāpi tassa bahavo, ekanāmāti me sutaŋ;


Asīti dasa eko ca, indanāmā mahabbalā.


‘Te cāpi buddhaŋ disvāna, buddhaŋ ādiccabandhunaŋ;


Dūratova namassanti, mahantaŋ vītasāradaŋ.


‘Namo te purisājañña, namo te purisuttama;


Kusalena samekkhasi, amanussāpi taŋ vandanti.


Sutaŋ netaŋ abhiṇhaso, tasmā evaŋ vademase.


‘“Jinaŋ vandatha gotamaŋ, jinaŋ vandāma gotamaŋ;


Vijjācaraṇasampannaŋ, buddhaŋ vandāma gotaman”’ ti.

‘Ayaŋ kho sā, mārisa, āṭānāṭiyā rakkhā bhikkhūnaŋ bhikkhunīnaŋ upāsakānaŋ upāsikānaŋ guttiyā rakkhāya avihiŋsāya phāsuvihārāya.

282. ‘Yassa (p. 3.164) kassaci, mārisa, bhikkhussa vā bhikkhuniyā vā upāsakassa vā upāsikāya vā ayaŋ āṭānāṭiyā rakkhā suggahitā bhavissati samattā pariyāputā . Taŋ ce amanusso yakkho vā yakkhinī vā yakkhapotako vā yakkhapotikā vā yakkhamahāmatto vā yakkhapārisajjo vā yakkhapacāro vā, gandhabbo vā gandhabbī vā gandhabbapotako vā gandhabbapotikā vā gandhabbamahāmatto vā gandhabbapārisajjo vā gandhabbapacāro vā, kumbhaṇḍo vā kumbhaṇḍī vā kumbhaṇḍapotako vā kumbhaṇḍapotikā vā kumbhaṇḍamahāmatto vā kumbhaṇḍapārisajjo vā kumbhaṇḍapacāro vā, nāgo vā nāgī vā nāgapotako vā nāgapotikā vā nāgamahāmatto vā nāgapārisajjo vā nāgapacāro vā, paduṭṭhacitto bhikkhuŋ vā bhikkhuniŋ vā upāsakaŋ vā upāsikaŋ vā gacchantaŋ vā anugaccheyya, ṭhitaŋ vā upatiṭṭheyya, nisinnaŋ vā upanisīdeyya, nipannaŋ vā upanipajjeyya. Na me so, mārisa, amanusso labheyya gāmesu vā nigamesu vā sakkāraŋ vā garukāraŋ vā. Na me so, mārisa, amanusso labheyya āḷakamandāya nāma rājadhāniyā vatthuŋ vā vāsaŋ vā. Na me so, mārisa, amanusso labheyya yakkhānaŋ samitiŋ gantuŋ. Apissu naŋ, mārisa, amanussā anāvayhampi naŋ kareyyuŋ avivayhaŋ. Apissu naŋ, mārisa, amanussā attāhipi paripuṇṇāhi paribhāsāhi paribhāseyyuŋ. Apissu naŋ, mārisa, amanussā rittaŋpissa pattaŋ sīse nikkujjeyyuŋ. Apissu naŋ, mārisa, amanussā sattadhāpissa muddhaŋ phāleyyuŋ.

‘Santi hi, mārisa, amanussā caṇḍā ruddhā rabhasā, te neva mahārājānaŋ ādiyanti, na mahārājānaŋ purisakānaŋ ādiyanti, na mahārājānaŋ purisakānaŋ purisakānaŋ ādiyanti. Te kho te, mārisa, amanussā mahārājānaŋ avaruddhā nāma vuccanti. Seyyathāpi, mārisa, rañño māgadhassa vijite mahācorā. Te neva rañño māgadhassa ādiyanti, na rañño māgadhassa purisakānaŋ ādiyanti, na rañño māgadhassa purisakānaŋ purisakānaŋ ādiyanti. Te kho te, mārisa, mahācorā rañño māgadhassa avaruddhā nāma vuccanti. Evameva kho, mārisa, santi amanussā caṇḍā ruddhā rabhasā, te neva mahārājānaŋ ādiyanti, na mahārājānaŋ purisakānaŋ ādiyanti, na mahārājānaŋ purisakānaŋ purisakānaŋ ādiyanti. Te (p. 3.165) kho te, mārisa, amanussā mahārājānaŋ avaruddhā nāma vuccanti. Yo hi koci, mārisa, amanusso yakkho vā yakkhinī vā …pe… gandhabbo vā gandhabbī vā kumbhaṇḍo vā kumbhaṇḍī vā… nāgo vā nāgī vā nāgapotako vā nāgapotikā vā nāgamahāmatto vā nāgapārisajjo vā nāgapacāro vā paduṭṭhacitto bhikkhuŋ vā bhikkhuniŋ vā upāsakaŋ vā upāsikaŋ vā gacchantaŋ vā anugaccheyya, ṭhitaŋ vā upatiṭṭheyya, nisinnaŋ vā upanisīdeyya, nipannaŋ vā upanipajjeyya. Imesaŋ yakkhānaŋ mahāyakkhānaŋ senāpatīnaŋ mahāsenāpatīnaŋ ujjhāpetabbaŋ vikkanditabbaŋ viravitabbaŋ– “ayaŋ yakkho gaṇhāti, ayaŋ yakkho āvisati, ayaŋ yakkho heṭheti, ayaŋ yakkho viheṭheti, ayaŋ yakkho hiŋsati, ayaŋ yakkho vihiŋsati, ayaŋ yakkho na muñcatī” ti.

283. ‘Katamesaŋ yakkhānaŋ mahāyakkhānaŋ senāpatīnaŋ mahāsenāpatīnaŋ?


‘Indo somo varuṇo ca, bhāradvājo pajāpati;


Candano kāmaseṭṭho ca, kinnughaṇḍu nighaṇḍu ca.


‘Panādo opamañño ca, devasūto ca mātali;


Cittaseno ca gandhabbo, naḷo rājā janesabho .


‘Sātāgiro hemavato, puṇṇako karatiyo guḷo;


Sivako mucalindo ca, vessāmitto yugandharo.


‘Gopālo supparodho ca, hiri netti ca mandiyo.


Pañcālacaṇḍo āḷavako, pajjunno sumano sumukho.


Dadhimukho maṇi māṇivaro dīgho, atho serīsako saha.

‘Imesaŋ yakkhānaŋ mahāyakkhānaŋ senāpatīnaŋ mahāsenāpatīnaŋ ujjhāpetabbaŋ vikkanditabbaŋ viravitabbaŋ– “ayaŋ yakkho gaṇhāti, ayaŋ yakkho āvisati, ayaŋ yakkho heṭheti, ayaŋ yakkho viheṭheti, ayaŋ yakkho hiŋsati, ayaŋ yakkho vihiŋsati, ayaŋ yakkho na muñcatī” ti.

‘Ayaŋ (p. 3.166) kho sā, mārisa, āṭānāṭiyā rakkhā bhikkhūnaŋ bhikkhunīnaŋ upāsakānaŋ upāsikānaŋ guttiyā rakkhāya avihiŋsāya phāsuvihārāya. Handa ca dāni mayaŋ, mārisa, gacchāma bahukiccā mayaŋ bahukaraṇīyā’ ti. ‘Yassadāni tumhe mahārājāno kālaŋ maññathā’ ti.

284. Atha kho cattāro mahārājā uṭṭhāyāsanā bhagavantaŋ abhivādetvā padakkhiṇaŋ katvā tatthevantaradhāyiŋsu. Tepi kho yakkhā uṭṭhāyāsanā appekacce bhagavantaŋ abhivādetvā padakkhiṇaŋ katvā tatthevantaradhāyiŋsu. Appekacce bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā tatthevantaradhāyiŋsu Appekacce yena bhagavā tenañjaliŋ paṇāmetvā tatthevantaradhāyiŋsu. Appekacce nāmagottaŋ sāvetvā tatthevantaradhāyiŋsu. Appekacce tuṇhībhūtā tatthevantaradhāyiŋsūti.

Paṭhamabhāṇavāro niṭṭhito.

Dutiyabhāṇavāro

285. Atha kho bhagavā tassā rattiyā accayena bhikkhū āmantesi– ‘imaŋ, bhikkhave, rattiŋ cattāro mahārājā mahatiyā ca yakkhasenāya mahatiyā ca gandhabbasenāya mahatiyā ca kumbhaṇḍasenāya mahatiyā ca nāgasenāya catuddisaŋ rakkhaŋ ṭhapetvā catuddisaŋ gumbaŋ ṭhapetvā catuddisaŋ ovaraṇaŋ ṭhapetvā abhikkantāya rattiyā abhikkantavaṇṇā kevalakappaŋ gijjhakūṭaŋ pabbataŋ obhāsetvā yenāhaŋ tenupasankamiŋsu; upasankamitvā maŋ abhivādetvā ekamantaŋ nisīdiŋsu. Tepi kho, bhikkhave, yakkhā appekacce maŋ abhivādetvā ekamantaŋ nisīdiŋsu. Appekacce mayā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Appekacce yenāhaŋ tenañjaliŋ paṇāmetvā ekamantaŋ nisīdiŋsu. Appekacce nāmagottaŋ sāvetvā ekamantaŋ nisīdiŋsu. Appekacce tuṇhībhūtā ekamantaŋ nisīdiŋsu.

286. ‘Ekamantaŋ nisinno kho, bhikkhave, vessavaṇo mahārājā maŋ etadavoca– “santi hi, bhante, uḷārā yakkhā bhagavato appasannā …pe… santi hi (p. 3.167) bhante nīcā yakkhā bhagavato pasannā. Yebhuyyena kho pana, bhante, yakkhā appasannāyeva bhagavato. Taŋ kissa hetu? Bhagavā hi, bhante, pāṇātipātā veramaṇiyā dhammaŋ deseti… surāmerayamajjappamādaṭṭhānā veramaṇiyā dhammaŋ deseti. Yebhuyyena kho pana, bhante, yakkhā appaṭiviratāyeva pāṇātipātā… appaṭiviratā surāmerayamajjappamādaṭṭhānā. Tesaŋ taŋ hoti appiyaŋ amanāpaŋ. Santi hi, bhante, bhagavato sāvakā araññavanapatthāni pantāni senāsanāni paṭisevanti appasaddāni appanigghosāni vijanavātāni manussarāhasseyyakāni paṭisallānasāruppāni. Tattha santi uḷārā yakkhā nivāsino, ye imasmiŋ bhagavato pāvacane appasannā, tesaŋ pasādāya uggaṇhātu, bhante, bhagavā āṭānāṭiyaŋ rakkhaŋ bhikkhūnaŋ bhikkhunīnaŋ upāsakānaŋ upāsikānaŋ guttiyā rakkhāya avihiŋsāya phāsuvihārāyā” ti. Adhivāsesiŋ kho ahaŋ, bhikkhave, tuṇhībhāvena. Atha kho, bhikkhave, vessavaṇo mahārājā me adhivāsanaŋ viditvā tāyaŋ velāyaŋ imaŋ āṭānāṭiyaŋ rakkhaŋ abhāsi–

287. “Vipassissa ca namatthu, cakkhumantassa sirīmato.


Sikhissapi ca namatthu, sabbabhūtānukampino.


“Vessabhussa ca namatthu, nhātakassa tapassino;


Namatthu kakusandhassa, mārasenāpamaddino.


“Koṇāgamanassa namatthu, brāhmaṇassa vusīmato;


Kassapassa ca namatthu, vippamuttassa sabbadhi.


“Angīrasassa namatthu, sakyaputtassa sirīmato;


Yo imaŋ dhammaŋ desesi, sabbadukkhāpanūdanaŋ.


“Ye cāpi nibbutā loke, yathābhūtaŋ vipassisuŋ;


Te janā apisuṇātha, mahantā vītasāradā.


“Hitaŋ devamanussānaŋ, yaŋ namassanti gotamaŋ;


Vijjācaraṇasampannaŋ, mahantaŋ vītasāradaŋ.

288. “Yato uggacchati sūriyo, ādicco maṇḍalī mahā.


Yassa cuggacchamānassa, saŋvarīpi nirujjhati.


Yassa cuggate sūriye, ‘divaso’ ti pavuccati.


“Rahadopi (p. 3.168) tattha gambhīro, samuddo saritodako;


Evaŋ taŋ tattha jānanti, ‘samuddo saritodako’.


“Ito ‘sā purimā disā’, iti naŋ ācikkhatī jano;


Yaŋ disaŋ abhipāleti, mahārājā yasassi so.


“Gandhabbānaŋ adhipati, ‘dhataraṭṭho’ ti nāmaso;


Ramatī naccagītehi, gandhabbehi purakkhato.


“Puttāpi tassa bahavo, ekanāmāti me sutaŋ;


Asīti dasa eko ca, indanāmā mahabbalā.


“Te cāpi buddhaŋ disvāna, buddhaŋ ādiccabandhunaŋ;


Dūratova namassanti, mahantaŋ vītasāradaŋ.


“Namo te purisājañña, namo te purisuttama;


Kusalena samekkhasi, amanussāpi taŋ vandanti.


Sutaŋ netaŋ abhiṇhaso, tassā evaŋ vademase.


‘Jinaŋ vandatha gotamaŋ, jinaŋ vandāma gotamaŋ;


Vijjācaraṇasampannaŋ, buddhaŋ vandāma gotamaŋ’.

289. “Yena petā pavuccanti, pisuṇā piṭṭhimaŋsikā.


Pāṇātipātino luddā, corā nekatikā janā.


“Ito ‘sā dakkhiṇā disā’, iti naŋ ācikkhatī jano;


Yaŋ disaŋ abhipāleti, mahārājā yasassi so.


“Kumbhaṇḍānaŋ adhipati, ‘virūḷho’ iti nāmaso;


Ramatī naccagītehi, kumbhaṇḍehi purakkhato.


“Puttāpi tassa bahavo, ekanāmāti me sutaŋ;


Asīti dasa eko ca, indanāmā mahabbalā.


“Te cāpi buddhaŋ disvāna, buddhaŋ ādiccabandhunaŋ;


Dūratova namassanti, mahantaŋ vītasāradaŋ.


“Namo (p. 3.169) te purisājañña, namo te purisuttama;


Kusalena samekkhasi, amanussāpi taŋ vandanti.


Sutaŋ netaŋ abhiṇhaso, tasmā evaŋ vademase.


‘Jinaŋ vandatha gotamaŋ, jinaŋ vandāma gotamaŋ;


Vijjācaraṇasampannaŋ, buddhaŋ vandāma gotamaŋ’.

290. “Yattha coggacchati sūriyo, ādicco maṇḍalī mahā.


Yassa coggacchamānassa, divasopi nirujjhati.


Yassa coggate sūriye, ‘saŋvarī’ ti pavuccati.


“Rahadopi tattha gambhīro, samuddo saritodako;


Evaŋ taŋ tattha jānanti, samuddo saritodako.


“Ito ‘sā pacchimā disā’, iti naŋ ācikkhatī jano;


Yaŋ disaŋ abhipāleti, mahārājā yasassi so.


“Nāgānañca adhipati, ‘virūpakkho’ ti nāmaso;


Ramatī naccagītehi, nāgeheva purakkhato.


“Puttāpi tassa bahavo, ekanāmāti me sutaŋ;


Asīti dasa eko ca, indanāmā mahabbalā.


“Te cāpi buddhaŋ disvāna, buddhaŋ ādiccabandhunaŋ;


Dūratova namassanti, mahantaŋ vītasāradaŋ.


“Namo te purisājañña, namo te purisuttama;


Kusalena samekkhasi, amanussāpi taŋ vandanti.


Sutaŋ netaŋ abhiṇhaso, tasmā evaŋ vademase.


‘Jinaŋ vandatha gotamaŋ, jinaŋ vandāma gotamaŋ;


Vijjācaraṇasampannaŋ, buddhaŋ vandāma gotamaŋ’.

291. “Yena uttarakuruvho, mahāneru sudassano.


Manussā tattha jāyanti, amamā apariggahā.


“Na (p. 3.170) te bījaŋ pavapanti, nāpi nīyanti nangalā;


Akaṭṭhapākimaŋ sāliŋ, paribhuñjanti mānusā.


“Akaṇaŋ athusaŋ suddhaŋ, sugandhaŋ taṇḍulapphalaŋ;


Tuṇḍikīre pacitvāna, tato bhuñjanti bhojanaŋ.


“Gāviŋ ekakhuraŋ katvā, anuyanti disodisaŋ;


Pasuŋ ekakhuraŋ katvā, anuyanti disodisaŋ.


“Itthiŋ vā vāhanaŋ katvā, anuyanti disodisaŋ;


Purisaŋ vāhanaŋ katvā, anuyanti disodisaŋ.


“Kumāriŋ vāhanaŋ katvā, anuyanti disodisaŋ;


Kumāraŋ vāhanaŋ katvā, anuyanti disodisaŋ.


“Te yāne abhiruhitvā,


Sabbā disā anupariyāyanti.


Pacārā tassa rājino.


“Hatthiyānaŋ assayānaŋ,


Dibbaŋ yānaŋ upaṭṭhitaŋ.


Pāsādā sivikā ceva,


Mahārājassa yasassino.


“Tassa ca nagarā ahu,


Antalikkhe sumāpitā.


Āṭānāṭā kusināṭā parakusināṭā,


Nāṭasuriyā parakusiṭanāṭā.


“Uttarena kasivanto,


Janoghamaparena ca.


Navanavutiyo ambara-ambaravatiyo,


Āḷakamandā nāma rājadhānī.


“Kuverassa kho pana, mārisa, mahārājassa visāṇā nāma rājadhānī.


Tasmā kuvero mahārājā, ‘vessavaṇo’ ti pavuccati.


“Paccesanto (p. 3.171) pakāsenti, tatolā tattalā tatotalā;


Ojasi tejasi tatojasī, sūro rājā ariṭṭho nemi.


“Rahadopi tattha dharaṇī nāma, yato meghā pavassanti;


Vassā yato patāyanti, sabhāpi tattha sālavatī nāma.


“Yattha yakkhā payirupāsanti, tattha niccaphalā rukkhā;


Nānā dijagaṇā yutā, mayūrakoñcābhirudā.


Kokilādīhi vagguhi.


“Jīvañjīvakasaddettha, atho oṭṭhavacittakā;


Kukkuṭakā kuḷīrakā, vane pokkharasātakā.


“Sukasāḷika saddettha, daṇḍamāṇavakāni ca;


Sobhati sabbakālaŋ sā, kuveranaḷinī sadā.


“Ito ‘sā uttarā disā’, iti naŋ ācikkhatī jano;


Yaŋ disaŋ abhipāleti, mahārājā yasassi so.


“Yakkhānañca adhipati, ‘kuvero’ iti nāmaso;


Ramatī naccagītehi, yakkheheva purakkhato.


“Puttāpi tassa bahavo, ekanāmāti me sutaŋ;


Asīti dasa eko ca, indanāmā mahabbalā.


“Te cāpi buddhaŋ disvāna, buddhaŋ ādiccabandhunaŋ;


Dūratova namassanti, mahantaŋ vītasāradaŋ.


“Namo te purisājañña, namo te purisuttama;


Kusalena samekkhasi, amanussāpi taŋ vandanti.


Sutaŋ netaŋ abhiṇhaso, tasmā evaŋ vademase.


‘Jinaŋ vandatha gotamaŋ, jinaŋ vandāma gotamaŋ;


Vijjācaraṇasampannaŋ, buddhaŋ vandāma gotaman’ ti.

292. “Ayaŋ kho sā, mārisa āṭānāṭiyā rakkhā bhikkhūnaŋ bhikkhunīnaŋ upāsakānaŋ upāsikānaŋ guttiyā rakkhāya avihiŋsāya phāsuvihārāya. Yassa kassaci, mārisa, bhikkhussa vā bhikkhuniyā vā upāsakassa vā upāsikāya (p. 3.172) vā ayaŋ āṭānāṭiyā rakkhā suggahitā bhavissati samattā pariyāputā taŋ ce amanusso yakkho vā yakkhinī vā …pe… gandhabbo vā gandhabbī vā …pe… kumbhaṇḍo vā kumbhaṇḍī vā …pe… nāgo vā nāgī vā nāgapotako vā nāgapotikā vā nāgamahāmatto vā nāgapārisajjo vā nāgapacāro vā, paduṭṭhacitto bhikkhuŋ vā bhikkhuniŋ vā upāsakaŋ vā upāsikaŋ vā gacchantaŋ vā anugaccheyya, ṭhitaŋ vā upatiṭṭheyya, nisinnaŋ vā upanisīdeyya, nipannaŋ vā upanipajjeyya. Na me so, mārisa, amanusso labheyya gāmesu vā nigamesu vā sakkāraŋ vā garukāraŋ vā. Na me so, mārisa, amanusso labheyya āḷakamandāya nāma rājadhāniyā vatthuŋ vā vāsaŋ vā. Na me so, mārisa, amanusso labheyya yakkhānaŋ samitiŋ gantuŋ. Apissu naŋ, mārisa, amanussā anāvayhampi naŋ kareyyuŋ avivayhaŋ. Apissu naŋ, mārisa, amanussā attāhi paripuṇṇāhi paribhāsāhi paribhāseyyuŋ. Apissu naŋ, mārisa, amanussā rittaŋpissa pattaŋ sīse nikkujjeyyuŋ. Apissu naŋ, mārisa, amanussā sattadhāpissa muddhaŋ phāleyyuŋ. Santi hi, mārisa, amanussā caṇḍā ruddhā rabhasā, te neva mahārājānaŋ ādiyanti, na mahārājānaŋ purisakānaŋ ādiyanti, na mahārājānaŋ purisakānaŋ purisakānaŋ ādiyanti. Te kho te, mārisa, amanussā mahārājānaŋ avaruddhā nāma vuccanti. Seyyathāpi, mārisa, rañño māgadhassa vijite mahācorā. Te neva rañño māgadhassa ādiyanti, na rañño māgadhassa purisakānaŋ ādiyanti, na rañño māgadhassa purisakānaŋ purisakānaŋ ādiyanti. Te kho te, mārisa, mahācorā rañño māgadhassa avaruddhā nāma vuccanti. Evameva kho, mārisa, santi amanussā caṇḍā ruddhā rabhasā, te neva mahārājānaŋ ādiyanti, na mahārājānaŋ purisakānaŋ ādiyanti, na mahārājānaŋ purisakānaŋ purisakānaŋ ādiyanti. Te kho te, mārisa, amanussā mahārājānaŋ avaruddhā nāma vuccanti. Yo hi koci, mārisa, amanusso yakkho vā yakkhinī vā …pe… gandhabbo vā gandhabbī vā …pe… kumbhaṇḍo vā kumbhaṇḍī vā …pe… nāgo vā nāgī vā …pe… paduṭṭhacitto bhikkhuŋ vā bhikkhuniŋ vā upāsakaŋ vā upāsikaŋ vā gacchantaŋ vā upagaccheyya, ṭhitaŋ vā upatiṭṭheyya, nisinnaŋ vā upanisīdeyya, nipannaŋ vā upanipajjeyya. Imesaŋ yakkhānaŋ mahāyakkhānaŋ senāpatīnaŋ mahāsenāpatīnaŋ ujjhāpetabbaŋ vikkanditabbaŋ viravitabbaŋ– “ayaŋ yakkho gaṇhāti, ayaŋ yakkho āvisati, ayaŋ yakkho (p. 3.173) heṭheti, ayaŋ yakkho viheṭheti, ayaŋ yakkho hiŋsati, ayaŋ yakkho vihiŋsati, ayaŋ yakkho na muñcatī” ti.

293. “Katamesaŋ yakkhānaŋ mahāyakkhānaŋ senāpatīnaŋ mahāsenāpatīnaŋ?


“Indo somo varuṇo ca, bhāradvājo pajāpati;


Candano kāmaseṭṭho ca, kinnughaṇḍu nighaṇḍu ca.


“Panādo opamañño ca, devasūto ca mātali;


Cittaseno ca gandhabbo, naḷo rājā janesabho.


“Sātāgiro hevamato, puṇṇako karatiyo guḷo;


Sivako mucalindo ca, vessāmitto yugandharo.


“Gopālo supparodho ca, hiri netti ca mandiyo;


Pañcālacaṇḍo āḷavako, pajjunno sumano sumukho.


Dadhimukho maṇi māṇivaro dīgho, atho serīsako saha.

“Imesaŋ yakkhānaŋ mahāyakkhānaŋ senāpatīnaŋ mahāsenāpatīnaŋ ujjhāpetabbaŋ vikkanditabbaŋ viravitabbaŋ– ‘ayaŋ yakkho gaṇhāti, ayaŋ yakkho āvisati, ayaŋ yakkho heṭheti, ayaŋ yakkho viheṭheti, ayaŋ yakkho hiŋsati, ayaŋ yakkho vihiŋsati, ayaŋ yakkho na muñcatī’ ti. Ayaŋ kho, mārisa, āṭānāṭiyā rakkhā bhikkhūnaŋ bhikkhunīnaŋ upāsakānaŋ upāsikānaŋ guttiyā rakkhāya avihiŋsāya phāsuvihārāya. Handa ca dāni mayaŋ, mārisa, gacchāma, bahukiccā mayaŋ bahukaraṇīyā”’ ti. ‘“Yassa dāni tumhe mahārājāno kālaŋ maññathā”’ ti.

294. ‘Atha kho, bhikkhave, cattāro mahārājā uṭṭhāyāsanā maŋ abhivādetvā padakkhiṇaŋ katvā tatthevantaradhāyiŋsu. Tepi kho, bhikkhave, yakkhā uṭṭhāyāsanā appekacce maŋ abhivādetvā padakkhiṇaŋ katvā tatthevantaradhāyiŋsu. Appekacce mayā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā tatthevantaradhāyiŋsu. Appekacce yenāhaŋ tenañjaliŋ paṇāmetvā tatthevantaradhāyiŋsu. Appekacce nāmagottaŋ (p. 3.174) sāvetvā tatthevantaradhāyiŋsu. Appekacce tuṇhībhūtā tatthevantaradhāyiŋsu.

295. ‘Uggaṇhātha bhikkhave, āṭānāṭiyaŋ rakkhaŋ. Pariyāpuṇātha, bhikkhave, āṭānāṭiyaŋ rakkhaŋ. Dhāretha, bhikkhave, āṭānāṭiyaŋ rakkhaŋ. Atthasaŋhitā, bhikkhave, āṭānāṭiyā rakkhā bhikkhūnaŋ bhikkhunīnaŋ upāsakānaŋ upāsikānaŋ guttiyā rakkhāya avihiŋsāya phāsuvihārāyā’ ti. Idamavoca bhagavā. Attamanā te bhikkhū bhagavato bhāsitaŋ abhinandunti.

Āṭānāṭiyasuttaŋ niṭṭhitaŋ navamaŋ.

10. Sangītisuttaŋ
296. Evaŋ (p. 3.175) me sutaŋ – ekaŋ samayaŋ bhagavā mallesu cārikaŋ caramāno mahatā bhikkhusanghena saddhiŋ pañcamattehi bhikkhusatehi yena pāvā nāma mallānaŋ nagaraŋ tadavasari. Tatra sudaŋ bhagavā pāvāyaŋ viharati cundassa kammāraputtassa ambavane.

Ubbhatakanavasandhāgāraŋ

297. Tena kho pana samayena pāveyyakānaŋ mallānaŋ ubbhatakaŋ nāma navaŋ sandhāgāraŋ acirakāritaŋ hoti anajjhāvuṭṭhaŋ samaṇena vā brāhmaṇena vā kenaci vā manussabhūtena. Assosuŋ kho pāveyyakā mallā– ‘bhagavā kira mallesu cārikaŋ caramāno mahatā bhikkhusanghena saddhiŋ pañcamattehi bhikkhusatehi pāvaŋ anuppatto pāvāyaŋ viharati cundassa kammāraputtassa ambavane’ ti. Atha kho pāveyyakā mallā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho pāveyyakā mallā bhagavantaŋ etadavocuŋ– ‘idha, bhante, pāveyyakānaŋ mallānaŋ ubbhatakaŋ nāma navaŋ sandhāgāraŋ acirakāritaŋ hoti anajjhāvuṭṭhaŋ samaṇena vā brāhmaṇena vā kenaci vā manussabhūtena. Tañca kho, bhante, bhagavā paṭhamaŋ paribhuñjatu, bhagavatā paṭhamaŋ paribhuttaŋ pacchā pāveyyakā mallā paribhuñjissanti. Tadassa pāveyyakānaŋ mallānaŋ dīgharattaŋ hitāya sukhāyā’ ti. Adhivāsesi kho bhagavā tuṇhībhāvena.

298. Atha kho pāveyyakā mallā bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā yena sandhāgāraŋ tenupasankamiŋsu; upasankamitvā sabbasanthariŋ sandhāgāraŋ santharitvā bhagavato āsanāni paññāpetvā udakamaṇikaŋ patiṭṭhapetvā telapadīpaŋ āropetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aṭṭhaŋsu. Ekamantaŋ ṭhitā kho te pāveyyakā mallā bhagavantaŋ etadavocuŋ– ‘sabbasantharisanthataŋ, bhante, sandhāgāraŋ, bhagavato āsanāni (p. 3.176) paññattāni, udakamaṇiko patiṭṭhāpito, telapadīpo āropito. Yassadāni, bhante, bhagavā kālaŋ maññatī’ ti.

299. Atha kho bhagavā nivāsetvā pattacīvaramādāya saddhiŋ bhikkhusanghena yena sandhāgāraŋ tenupasankami; upasankamitvā pāde pakkhāletvā sandhāgāraŋ pavisitvā majjhimaŋ thambhaŋ nissāya puratthābhimukho nisīdi. Bhikkhusanghopi kho pāde pakkhāletvā sandhāgāraŋ pavisitvā pacchimaŋ bhittiŋ nissāya puratthābhimukho nisīdi bhagavantaŋyeva purakkhatvā. Pāveyyakāpi kho mallā pāde pakkhāletvā sandhāgāraŋ pavisitvā puratthimaŋ bhittiŋ nissāya pacchimābhimukhā nisīdiŋsu bhagavantaŋyeva purakkhatvā. Atha kho bhagavā pāveyyake malle bahudeva rattiŋ dhammiyā kathāya sandassetvā samādapetvā samuttejetvā sampahaŋsetvā uyyojesi– ‘abhikkantā kho, vāseṭṭhā, ratti. Yassadāni tumhe kālaŋ maññathā’ ti. ‘Evaŋ, bhante’ ti kho pāveyyakā mallā bhagavato paṭissutvā uṭṭhāyāsanā bhagavantaŋ abhivādetvā padakkhiṇaŋ katvā pakkamiŋsu.

300. Atha kho bhagavā acirapakkantesu pāveyyakesu mallesu tuṇhībhūtaŋ tuṇhībhūtaŋ bhikkhusaŋghaŋ anuviloketvā āyasmantaŋ sāriputtaŋ āmantesi– ‘vigatathinamiddho kho, sāriputta, bhikkhusangho. Paṭibhātu taŋ, sāriputta, bhikkhūnaŋ dhammīkathā. Piṭṭhi me āgilāyati. Tamahaŋ āyamissāmī’ ti . ‘Evaŋ, bhante’ ti kho āyasmā sāriputto bhagavato paccassosi. Atha kho bhagavā catugguṇaŋ sanghāṭiŋ paññapetvā dakkhiṇena passena sīhaseyyaŋ kappesi pāde pādaŋ accādhāya, sato sampajāno uṭṭhānasaññaŋ manasi karitvā.

Bhinnanigaṇṭhavatthu

301. Tena kho pana samayena nigaṇṭho nāṭaputto pāvāyaŋ adhunākālankato hoti. Tassa kālankiriyāya bhinnā nigaṇṭhā dvedhikajātā bhaṇḍanajātā kalahajātā vivādāpannā aññamaññaŋ (p. 3.177) mukhasattīhi vitudantā viharanti – ‘na tvaŋ imaŋ dhammavinayaŋ ājānāsi, ahaŋ imaŋ dhammavinayaŋ ājānāmi, kiŋ tvaŋ imaŋ dhammavinayaŋ ājānissasi! Micchāpaṭipanno tvamasi, ahamasmi sammāpaṭipanno. Sahitaŋ me, asahitaŋ te. Purevacanīyaŋ pacchā avaca, pacchāvacanīyaŋ pure avaca. Adhiciṇṇaŋ te viparāvattaŋ, āropito te vādo, niggahito tvamasi, cara vādappamokkhāya, nibbeṭhehi vā sace pahosī’ ti. Vadhoyeva kho maññe nigaṇṭhesu nāṭaputtiyesu vattati. Yepi nigaṇṭhassa nāṭaputtassa sāvakā gihī odātavasanā tepi nigaṇṭhesu nāṭaputtiyesu nibbinnarūpā virattarūpā paṭivānarūpā, yathā taŋ durakkhāte dhammavinaye duppavedite aniyyānike anupasamasaŋvattanike asammāsambuddhappavedite bhinnathūpe appaṭisaraṇe.

302. Atha kho āyasmā sāriputto bhikkhū āmantesi – ‘nigaṇṭho, āvuso, nāṭaputto pāvāyaŋ adhunākālankato, tassa kālankiriyāya bhinnā nigaṇṭhā dvedhikajātā …pe… bhinnathūpe appaṭisaraṇe’. ‘Evañhetaŋ, āvuso, hoti durakkhāte dhammavinaye duppavedite aniyyānike anupasamasaŋvattanike asammāsambuddhappavedite. Ayaŋ kho panāvuso amhākaŋ bhagavatā dhammo svākkhāto suppavedito niyyāniko upasamasaŋvattaniko sammāsambuddhappavedito. Tattha sabbeheva sangāyitabbaŋ, na vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ.

‘Katamo cāvuso, amhākaŋ bhagavatā dhammo svākkhāto suppavedito niyyāniko upasamasaŋvattaniko sammāsambuddhappavedito; yattha sabbeheva sangāyitabbaŋ, na vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ?

Ekakaŋ

303. ‘Atthi (p. 3.178) kho, āvuso, tena bhagavatā jānatā passatā arahatā sammāsambuddhena eko dhammo sammadakkhāto. Tattha sabbeheva sangāyitabbaŋ, na vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ. Katamo eko dhammo? Sabbe sattā āhāraṭṭhitikā. Sabbe sattā sankhāraṭṭhitikā. Ayaŋ kho, āvuso, tena bhagavatā jānatā passatā arahatā sammāsambuddhena eko dhammo sammadakkhāto. Tattha sabbeheva sangāyitabbaŋ, na vivaditabbaŋ yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ.

Dukaŋ

304. ‘Atthi kho, āvuso, tena bhagavatā jānatā passatā arahatā sammāsambuddhena dve dhammā sammadakkhātā. Tattha sabbeheva sangāyitabbaŋ, na vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ. Katame dve?

‘Nāmañca rūpañca.

‘Avijjā ca bhavataṇhā ca.

‘Bhavadiṭṭhi ca vibhavadiṭṭhi ca.

‘Ahirikañca anottappañca.

‘Hirī ca ottappañca.

‘Dovacassatā ca pāpamittatā ca.

‘Sovacassatā ca kalyāṇamittatā ca.

‘Āpattikusalatā ca āpattivuṭṭhānakusalatā ca.

‘Samāpattikusalatā ca samāpattivuṭṭhānakusalatā ca.

‘Dhātukusalatā (p. 3.179) ca manasikārakusalatā ca.

‘Āyatanakusalatā ca paṭiccasamuppādakusalatā ca.

‘Ṭhānakusalatā ca aṭṭhānakusalatā ca.

‘Ajjavañca lajjavañca.

‘Khanti ca soraccañca.

‘Sākhalyañca paṭisanthāro ca.

‘Avihiŋsā ca soceyyañca.

‘Muṭṭhassaccañca asampajaññañca.

‘Sati ca sampajaññañca

‘Indriyesu aguttadvāratā ca bhojane amattaññutā ca.

‘Indriyesu guttadvāratā ca bhojane mattaññutā ca.

‘Paṭisankhānabalañca bhāvanābalañca.

‘Satibalañca samādhibalañca.

‘Samatho ca vipassanā ca.

‘Samathanimittañca paggahanimittañca.

‘Paggaho ca avikkhepo ca.

‘Sīlavipatti ca diṭṭhivipatti ca.

‘Sīlasampadā ca diṭṭhisampadā ca.

‘Sīlavisuddhi ca diṭṭhivisuddhi ca.

‘Diṭṭhivisuddhi kho pana yathā diṭṭhissa ca padhānaŋ.

‘Saŋvego ca saŋvejanīyesu ṭhānesu saŋviggassa ca yoniso padhānaŋ.

‘Asantuṭṭhitā ca kusalesu dhammesu appaṭivānitā ca padhānasmiŋ.

‘Vijjā (p. 3.180) ca vimutti ca.

‘Khayeñāṇaŋ anuppādeñāṇaŋ.

‘Ime kho, āvuso, tena bhagavatā jānatā passatā arahatā sammāsambuddhena dve dhammā sammadakkhātā. Tattha sabbeheva sangāyitabbaŋ, na vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ.

Tikaŋ

305. ‘Atthi kho, āvuso, tena bhagavatā jānatā passatā arahatā sammāsambuddhena tayo dhammā sammadakkhātā. Tattha sabbeheva sangāyitabbaŋ …pe… atthāya hitāya sukhāya devamanussānaŋ. Katame tayo?

‘Tīṇi akusalamūlāni– lobho akusalamūlaŋ, doso akusalamūlaŋ, moho akusalamūlaŋ.

‘Tīṇi kusalamūlāni– alobho kusalamūlaŋ, adoso kusalamūlaŋ, amoho kusalamūlaŋ.

‘Tīṇi duccaritāni– kāyaduccaritaŋ, vacīduccaritaŋ, manoduccaritaŋ.

‘Tīṇi sucaritāni– kāyasucaritaŋ, vacīsucaritaŋ manosucaritaŋ.

‘Tayo akusalavitakkā– kāmavitakko, byāpādavitakko, vihiŋsāvitakko.

‘Tayo kusalavitakkā– nekkhammavitakko, abyāpādavitakko, avihiŋsāvitakko.

‘Tayo akusalasankappā– kāmasankappo, byāpādasankappo, vihiŋsāsankappo.

‘Tayo kusalasankappā– nekkhammasankappo, abyāpādasankappo, avihiŋsāsankappo.

‘ tisso (p. 3.181) akusalasaññā– kāmasaññā, byāpādasaññā, vihiŋsāsaññā.

‘ tisso kusalasaññā– nekkhammasaññā, abyāpādasaññā, avihiŋsāsaññā.

‘ tisso akusaladhātuyo– kāmadhātu, byāpādadhātu, vihiŋsādhātu.

‘ tisso kusaladhātuyo– nekkhammadhātu, abyāpādadhātu, avihiŋsādhātu.

‘Aparāpi tisso dhātuyo– kāmadhātu, rūpadhātu, arūpadhātu.

‘Aparāpi tisso dhātuyo– rūpadhātu, arūpadhātu, nirodhadhātu.

‘Aparāpi tisso dhātuyo– hīnadhātu, majjhimadhātu, paṇītadhātu.

‘ tisso taṇhā– kāmataṇhā, bhavataṇhā, vibhavataṇhā.

‘Aparāpi tisso taṇhā– kāmataṇhā, rūpataṇhā, arūpataṇhā.

‘Aparāpi tisso taṇhā– rūpataṇhā, arūpataṇhā, nirodhataṇhā.

‘Tīṇi saŋyojanāni– sakkāyadiṭṭhi, vicikicchā, sīlabbataparāmāso.

‘Tayo āsavā– kāmāsavo, bhavāsavo, avijjāsavo.

‘Tayo bhavā– kāmabhavo, rūpabhavo, arūpabhavo.

‘ tisso esanā– kāmesanā, bhavesanā, brahmacariyesanā.

‘ tisso vidhā– seyyohamasmīti vidhā, sadisohamasmīti vidhā, hīnohamasmīti vidhā.

‘Tayo addhā– atīto addhā, anāgato addhā, paccuppanno addhā.

‘Tayo antā– sakkāyo anto, sakkāyasamudayo anto, sakkāyanirodho anto.

‘ tisso vedanā– sukhā vedanā, dukkhā vedanā, adukkhamasukhā vedanā.

‘ tisso dukkhatā– dukkhadukkhatā, sankhāradukkhatā, vipariṇāmadukkhatā.

‘Tayo rāsī (p. 3.182) micchattaniyato rāsi, sammattaniyato rāsi, aniyato rāsi.

‘Tayo tamā – atītaŋ vā addhānaŋ ārabbha kankhati vicikicchati nādhimuccati na sampasīdati, anāgataŋ vā addhānaŋ ārabbha kankhati vicikicchati nādhimuccati na sampasīdati, etarahi vā paccuppannaŋ addhānaŋ ārabbha kankhati vicikicchati nādhimuccati na sampasīdati.

‘Tīṇi tathāgatassa arakkheyyāni– parisuddhakāyasamācāro āvuso tathāgato, natthi tathāgatassa kāyaduccaritaŋ, yaŋ tathāgato rakkheyya– “mā me idaŋ paro aññāsī” ti. Parisuddhavacīsamācāro āvuso, tathāgato, natthi tathāgatassa vacīduccaritaŋ, yaŋ tathāgato rakkheyya– “mā me idaŋ paro aññāsī” ti. Parisuddhamanosamācāro, āvuso, tathāgato, natthi tathāgatassa manoduccaritaŋ yaŋ tathāgato rakkheyya– “mā me idaŋ paro aññāsī” ti.

‘Tayo kiñcanā– rāgo kiñcanaŋ, doso kiñcanaŋ, moho kiñcanaŋ.

‘Tayo aggī– rāgaggi, dosaggi, mohaggi.

‘Aparepi tayo aggī– āhuneyyaggi, gahapataggi, dakkhiṇeyyaggi.

‘ tividhena rūpasangaho– sanidassanasappaṭighaŋ rūpaŋ, anidassanasappaṭighaŋ rūpaŋ, anidassana-appaṭighaŋ rūpaŋ.

‘Tayo sankhārā– puññābhisankhāro, apuññābhisankhāro āneñjābhisankhāro.

‘Tayo puggalā– sekkho puggalo, asekkho puggalo, nevasekkhonāsekkho puggalo.

‘Tayo therā– jātithero, dhammathero, sammutithero .

‘Tīṇi puññakiriyavatthūni– dānamayaŋ puññakiriyavatthu, sīlamayaŋ puññakiriyavatthu, bhāvanāmayaŋ puññakiriyavatthu.

‘Tīṇi codanāvatthūni– diṭṭhena, sutena, parisankāya.

‘ tisso (p. 3.183) kāmūpapattiyo – santāvuso sattā paccupaṭṭhitakāmā, te paccupaṭṭhitesu kāmesu vasaŋ vattenti, seyyathāpi manussā ekacce ca devā ekacce ca vinipātikā. Ayaŋ paṭhamā kāmūpapatti. Santāvuso, sattā nimmitakāmā, te nimminitvā nimminitvā kāmesu vasaŋ vattenti, seyyathāpi devā nimmānaratī. Ayaŋ dutiyā kāmūpapatti. Santāvuso sattā paranimmitakāmā, te paranimmitesu kāmesu vasaŋ vattenti, seyyathāpi devā paranimmitavasavattī. Ayaŋ tatiyā kāmūpapatti.

‘ tisso sukhūpapattiyo – santāvuso sattā uppādetvā uppādetvā sukhaŋ viharanti, seyyathāpi devā brahmakāyikā. Ayaŋ paṭhamā sukhūpapatti. Santāvuso, sattā sukhena abhisannā parisannā paripūrā paripphuṭā. Te kadāci karahaci udānaŋ udānenti– “aho sukhaŋ, aho sukhan” ti seyyathāpi devā ābhassarā. Ayaŋ dutiyā sukhūpapatti. Santāvuso, sattā sukhena abhisannā parisannā paripūrā paripphuṭā. Te santaŋyeva tusitā sukhaŋ paṭisaŋvedenti, seyyathāpi devā subhakiṇhā. Ayaŋ tatiyā sukhūpapatti

‘ tisso paññā– sekkhā paññā, asekkhā paññā, nevasekkhānāsekkhā paññā.

‘Aparāpi tisso paññā– cintāmayā paññā, sutamayā paññā, bhāvanāmayā paññā.

‘Tīṇāvudhāni– sutāvudhaŋ, pavivekāvudhaŋ, paññāvudhaŋ.

‘Tīṇindriyāni– anaññātaññassāmītindriyaŋ, aññindriyaŋ, aññātāvindriyaŋ.

‘Tīṇi cakkhūni– maŋsacakkhu, dibbacakkhu, paññācakkhu.

‘ tisso sikkhā– adhisīlasikkhā, adhicittasikkhā, adhipaññāsikkhā.

‘ tisso bhāvanā– kāyabhāvanā, cittabhāvanā, paññābhāvanā.

‘Tīṇi (p. 3.184) anuttariyāni– dassanānuttariyaŋ, paṭipadānuttariyaŋ, vimuttānuttariyaŋ.

‘Tayo samādhī– savitakkasavicāro samādhi, avitakkavicāramatto samādhi, avitakka-avicāro samādhi.

‘Aparepi tayo samādhī– suññato samādhi, animitto samādhi, appaṇihito samādhi.

‘Tīṇi soceyyāni– kāyasoceyyaŋ, vacīsoceyyaŋ, manosoceyyaŋ.

‘Tīṇi moneyyāni– kāyamoneyyaŋ, vacīmoneyyaŋ, manomoneyyaŋ.

‘Tīṇi kosallāni– āyakosallaŋ, apāyakosallaŋ, upāyakosallaŋ.

‘Tayo madā– ārogyamado, yobbanamado, jīvitamado.

‘Tīṇi ādhipateyyāni– attādhipateyyaŋ, lokādhipateyyaŋ, dhammādhipateyyaŋ.

‘Tīṇi kathāvatthūni– atītaŋ vā addhānaŋ ārabbha kathaŋ katheyya– “evaŋ ahosi atītamaddhānan” ti; anāgataŋ vā addhānaŋ ārabbha kathaŋ katheyya– “evaŋ bhavissati anāgatamaddhānan” ti; etarahi vā paccuppannaŋ addhānaŋ ārabbha kathaŋ katheyya– “evaŋ hoti etarahi paccuppannaŋ addhānan” ti.

‘ tisso vijjā pubbenivāsānussatiñāṇaŋ vijjā, sattānaŋ cutūpapāteñāṇaŋ vijjā, āsavānaŋ khayeñāṇaŋ vijjā.

‘Tayo vihārā– dibbo vihāro, brahmā vihāro, ariyo vihāro.

‘Tīṇi pāṭihāriyāni– iddhipāṭihāriyaŋ, ādesanāpāṭihāriyaŋ, anusāsanīpāṭihāriyaŋ.

‘Ime kho, āvuso, tena bhagavatā jānatā passatā arahatā sammāsambuddhena tayo dhammā sammadakkhātā. Tattha sabbeheva sangāyitabbaŋ …pe… atthāya hitāya sukhāya devamanussānaŋ.

Catukkaŋ

306. ‘Atthi (p. 3.185) kho, āvuso, tena bhagavatā jānatā passatā arahatā sammāsambuddhena cattāro dhammā sammadakkhātā. Tattha sabbeheva sangāyitabbaŋ, na vivaditabbaŋ …pe… atthāya hitāya sukhāya devamanussānaŋ. Katame cattāro?

‘Cattāro satipaṭṭhānā. Idhāvuso, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ. Vedanāsu vedanānupassī …pe… citte cittānupassī …pe… dhammesu dhammānupassī viharati ātāpī sampajāno satimā vineyya loke abhijjhādomanassaŋ.

‘Cattāro sammappadhānā. Idhāvuso, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaṇhāti padahati. Uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaṇhāti padahati. Anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaṇhāti padahati. Uppannānaŋ kusalānaŋ dhammānaŋ ṭhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaṇhāti padahati.

‘Cattāro iddhipādā. Idhāvuso, bhikkhu chandasamādhipadhānasankhārasamannāgataŋ iddhipādaŋ bhāveti. Cittasamādhipadhānasankhārasamannāgataŋ iddhipādaŋ bhāveti. Vīriyasamādhipadhānasankhārasamannāgataŋ iddhipādaŋ bhāveti. Vīmaŋsāsamādhipadhānasankhārasamannāgataŋ iddhipādaŋ bhāveti.

‘Cattāri jhānāni. Idhāvuso, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Pītiyā ca virāgā upekkhako ca viharati sato ca sampajāno, sukhañca (p. 3.186) kāyena paṭisaŋvedeti, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā, pubbeva somanassadomanassānaŋ atthangamā, adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati.

307. ‘Catasso samādhibhāvanā. Atthāvuso, samādhibhāvanā bhāvitā bahulīkatā diṭṭhadhammasukhavihārāya saŋvattati. Atthāvuso, samādhibhāvanā bhāvitā bahulīkatā ñāṇadassanapaṭilābhāya saŋvattati. Atthāvuso samādhibhāvanā bhāvitā bahulīkatā satisampajaññāya saŋvattati. Atthāvuso samādhibhāvanā bhāvitā bahulīkatā āsavānaŋ khayāya saŋvattati.

‘Katamā cāvuso, samādhibhāvanā bhāvitā bahulīkatā diṭṭhadhammasukhavihārāya saŋvattati? Idhāvuso, bhikkhu vivicceva kāmehi vivicca akusalehi dhammehi savitakkaŋ …pe… catutthaŋ jhānaŋ upasampajja viharati. Ayaŋ, āvuso samādhibhāvanā bhāvitā bahulīkatā diṭṭhadhammasukhavihārāya saŋvattati.

‘Katamā cāvuso, samādhibhāvanā bhāvitā bahulīkatā ñāṇadassanapaṭilābhāya saŋvattati? Idhāvuso, bhikkhu ālokasaññaŋ manasi karoti, divāsaññaŋ adhiṭṭhāti yathā divā tathā rattiŋ, yathā rattiŋ tathā divā. Iti vivaṭena cetasā apariyonaddhena sappabhāsaŋ cittaŋ bhāveti. Ayaŋ, āvuso samādhibhāvanā bhāvitā bahulīkatā ñāṇadassanapaṭilābhāya saŋvattati.

‘Katamā cāvuso, samādhibhāvanā bhāvitā bahulīkatā satisampajaññāya saŋvattati? Idhāvuso, bhikkhuno viditā vedanā uppajjanti, viditā upaṭṭhahanti, viditā abbhatthaŋ gacchanti. Viditā saññā uppajjanti, viditā upaṭṭhahanti, viditā abbhatthaŋ gacchanti. Viditā vitakkā uppajjanti, viditā upaṭṭhahanti, viditā abbhatthaŋ gacchanti. Ayaŋ, āvuso, samādhibhāvanā bhāvitā bahulīkatā satisampajaññāya saŋvattati.

‘Katamā (p. 3.187) cāvuso, samādhibhāvanā bhāvitā bahulīkatā āsavānaŋ khayāya saŋvattati? Idhāvuso, bhikkhu pañcasu upādānakkhandhesu udayabbayānupassī viharati. Iti rūpaŋ, iti rūpassa samudayo, iti rūpassa atthangamo. Iti vedanā …pe… iti saññā… iti sankhārā… iti viññāṇaŋ, iti viññāṇassa samudayo, iti viññāṇassa atthangamo. Ayaŋ, āvuso, samādhibhāvanā bhāvitā bahulīkatā āsavānaŋ khayāya saŋvattati.

308. ‘Catasso appamaññā. Idhāvuso, bhikkhu mettāsahagatena cetasā ekaŋ disaŋ pharitvā viharati. Tathā dutiyaŋ. Tathā tatiyaŋ. Tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyāpajjena pharitvā viharati. Karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati. Tathā dutiyaŋ. Tathā tatiyaŋ. Tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyāpajjena pharitvā viharati.

‘Cattāro āruppā. Idhāvuso, bhikkhu sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati.

‘Cattāri apassenāni. Idhāvuso, bhikkhu sankhāyekaŋ paṭisevati, sankhāyekaŋ adhivāseti, sankhāyekaŋ parivajjeti, sankhāyekaŋ vinodeti.

309. ‘Cattāro (p. 3.188) ariyavaŋsā. Idhāvuso, bhikkhu santuṭṭho hoti itarītarena cīvarena, itarītaracīvarasantuṭṭhiyā ca vaṇṇavādī, na ca cīvarahetu anesanaŋ appatirūpaŋ āpajjati; aladdhā ca cīvaraŋ na paritassati, laddhā ca cīvaraŋ agadhito amucchito anajjhāpanno ādīnavadassāvī nissaraṇapañño paribhuñjati; tāya ca pana itarītaracīvarasantuṭṭhiyā nevattānukkaŋseti na paraŋ vambheti. Yo hi tattha dakkho analaso sampajāno paṭissato, ayaŋ vuccatāvuso “bhikkhu porāṇe aggaññe ariyavaŋse ṭhito”.

‘Puna caparaŋ, āvuso, bhikkhu santuṭṭho hoti itarītarena piṇḍapātena, itarītarapiṇḍapātasantuṭṭhiyā ca vaṇṇavādī, na ca piṇḍapātahetu anesanaŋ appatirūpaŋ āpajjati; aladdhā ca piṇḍapātaŋ na paritassati, laddhā ca piṇḍapātaŋ agadhito amucchito anajjhāpanno ādīnavadassāvī nissaraṇapañño paribhuñjati; tāya ca pana itarītarapiṇḍapātasantuṭṭhiyā nevattānukkaŋseti na paraŋ vambheti. Yo hi tattha dakkho analaso sampajāno paṭissato ayaŋ vuccatāvuso– “bhikkhu porāṇe aggaññe ariyavaŋse ṭhito”.

‘Puna caparaŋ, āvuso, bhikkhu santuṭṭho hoti itarītarena senāsanena, itarītarasenāsanasantuṭṭhiyā ca vaṇṇavādī, na ca senāsanahetu anesanaŋ appatirūpaŋ āpajjati; aladdhā ca senāsanaŋ na paritassati, laddhā ca senāsanaŋ agadhito amucchito anajjhāpanno ādīnavadassāvī nissaraṇapañño paribhuñjati; tāya ca pana itarītarasenāsanasantuṭṭhiyā nevattānukkaŋseti na paraŋ vambheti. Yo hi tattha dakkho analaso sampajāno paṭissato, ayaŋ vuccatāvuso– “bhikkhu porāṇe aggaññe ariyavaŋse ṭhito”.

‘Puna caparaŋ, āvuso, bhikkhu pahānārāmo hoti pahānarato, bhāvanārāmo hoti bhāvanārato; tāya ca pana pahānārāmatāya pahānaratiyā bhāvanārāmatāya bhāvanāratiyā nevattānukkaŋseti na paraŋ vambheti. Yo hi tattha dakkho analaso sampajāno paṭissato ayaŋ vuccatāvuso– “bhikkhu porāṇe aggaññe ariyavaŋse ṭhito”.

310. ‘Cattāri (p. 3.189) padhānāni. Saŋvarapadhānaŋ pahānapadhānaŋ bhāvanāpadhānaŋ anurakkhaṇāpadhānaŋ . Katamañcāvuso, saŋvarapadhānaŋ? Idhāvuso, bhikkhu cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoṭṭhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ, tassa saŋvarāya paṭipajjati, rakkhati manindriyaŋ, manindriye saŋvaraŋ āpajjati. Idaŋ vuccatāvuso, saŋvarapadhānaŋ.

‘Katamañcāvuso, pahānapadhānaŋ? Idhāvuso, bhikkhu uppannaŋ kāmavitakkaŋ nādhivāseti pajahati vinodeti byantiŋ karoti anabhāvaŋ gameti. Uppannaŋ byāpādavitakkaŋ …pe… uppannaŋ vihiŋsāvitakkaŋ… uppannuppanne pāpake akusale dhamme nādhivāseti pajahati vinodeti byantiŋ karoti anabhāvaŋ gameti. Idaŋ vuccatāvuso, pahānapadhānaŋ.

‘Katamañcāvuso bhāvanāpadhānaŋ? Idhāvuso, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariṇāmiŋ. Dhammavicayasambojjhangaŋ bhāveti… vīriyasambojjhangaŋ bhāveti… pītisambojjhangaŋ bhāveti… passaddhisambojjhangaŋ bhāveti… samādhisambojjhangaŋ bhāveti… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariṇāmiŋ. Idaŋ vuccatāvuso, bhāvanāpadhānaŋ.

‘Katamañcāvuso, anurakkhaṇāpadhānaŋ? Idhāvuso, bhikkhu uppannaŋ bhadrakaŋ samādhinimittaŋ anurakkhati– aṭṭhikasaññaŋ, puḷuvakasaññaŋ, vinīlakasaññaŋ, vicchiddakasaññaŋ, uddhumātakasaññaŋ. Idaŋ vuccatāvuso, anurakkhaṇāpadhānaŋ.

‘Cattāri ñāṇāni– dhamme ñāṇaŋ, anvaye ñāṇaŋ, pariye ñāṇaŋ, sammutiyā ñāṇaŋ .

‘Aparānipi (p. 3.190) cattāri ñāṇāni– dukkhe ñāṇaŋ, dukkhasamudaye ñāṇaŋ, dukkhanirodhe ñāṇaŋ, dukkhanirodhagāminiyā paṭipadāya ñāṇaŋ.

311. ‘Cattāri sotāpattiyangāni– sappurisasaŋsevo, saddhammassavanaŋ, yonisomanasikāro, dhammānudhammappaṭipatti.

‘Cattāri sotāpannassa angāni. Idhāvuso, ariyasāvako buddhe aveccappasādena samannāgato hoti– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho, bhagavā” ti. Dhamme aveccappasādena samannāgato hoti– “svākkhāto bhagavatā dhammo sandiṭṭhiko akāliko ehipassiko opaneyyiko paccattaŋ veditabbo viññūhī” ti. Sanghe aveccappasādena samannāgato hoti– “suppaṭipanno bhagavato sāvakasangho ujuppaṭipanno bhagavato sāvakasangho ñāyappaṭipanno bhagavato sāvakasangho sāmīcippaṭipanno bhagavato sāvakasangho yadidaŋ cattāri purisayugāni aṭṭha purisapuggalā, esa bhagavato sāvakasangho āhuneyyo pāhuneyyo dakkhiṇeyyo añjalikaraṇīyo anuttaraŋ puññakkhettaŋ lokassā” ti. Ariyakantehi sīlehi samannāgato hoti akhaṇḍehi acchiddehi asabalehi akammāsehi bhujissehi viññuppasatthehi aparāmaṭṭhehi samādhisaŋvattanikehi.

‘Cattāri sāmaññaphalāni– sotāpattiphalaŋ, sakadāgāmiphalaŋ, anāgāmiphalaŋ, arahattaphalaŋ.

‘Catasso dhātuyo– pathavīdhātu, āpodhātu, tejodhātu, vāyodhātu.

‘Cattāro āhārā– kabaḷīkāro āhāro oḷāriko vā sukhumo vā, phasso dutiyo, manosañcetanā tatiyā, viññāṇaŋ catutthaŋ.

‘Catasso viññāṇaṭṭhitiyo. Rūpūpāyaŋ vā, āvuso, viññāṇaŋ tiṭṭhamānaŋ tiṭṭhati rūpārammaṇaŋ rūpappatiṭṭhaŋ nandūpasecanaŋ vuddhiŋ virūḷhiŋ vepullaŋ āpajjati; vedanūpāyaŋ (p. 3.191) vā āvuso …pe… saññūpāyaŋ vā, āvuso …pe… sankhārūpāyaŋ vā, āvuso, viññāṇaŋ tiṭṭhamānaŋ tiṭṭhati sankhārārammaṇaŋ sankhārappatiṭṭhaŋ nandūpasecanaŋ vuddhiŋ virūḷhiŋ vepullaŋ āpajjati.

‘Cattāri agatigamanāni– chandāgatiŋ gacchati, dosāgati gacchati, mohāgatiŋ gacchati, bhayāgatiŋ gacchati.

‘Cattāro taṇhuppādā– cīvarahetu vā, āvuso, bhikkhuno taṇhā uppajjamānā uppajjati; piṇḍapātahetu vā, āvuso, bhikkhuno taṇhā uppajjamānā uppajjati; senāsanahetu vā, āvuso, bhikkhuno taṇhā uppajjamānā uppajjati; itibhavābhavahetu vā, āvuso, bhikkhuno taṇhā uppajjamānā uppajjati.

‘Catasso paṭipadā– dukkhā paṭipadā dandhābhiññā, dukkhā paṭipadā khippābhiññā, sukhā paṭipadā dandhābhiññā, sukhā paṭipadā khippābhiññā.

‘Aparāpi catasso paṭipadā– akkhamā paṭipadā, khamā paṭipadā, damā paṭipadā, samā paṭipadā.

‘Cattāri dhammapadāni– anabhijjhā dhammapadaŋ, abyāpādo dhammapadaŋ, sammāsati dhammapadaŋ, sammāsamādhi dhammapadaŋ.

‘Cattāri dhammasamādānāni– atthāvuso, dhammasamādānaŋ paccuppannadukkhañceva āyatiñca dukkhavipākaŋ. Atthāvuso, dhammasamādānaŋ paccuppannadukkhaŋ āyatiŋ sukhavipākaŋ. Atthāvuso, dhammasamādānaŋ paccuppannasukhaŋ āyatiŋ dukkhavipākaŋ. Atthāvuso, dhammasamādānaŋ paccuppannasukhañceva āyatiñca sukhavipākaŋ.

‘Cattāro dhammakkhandhā– sīlakkhandho, samādhikkhandho, paññākkhandho, vimuttikkhandho.

‘Cattāri balāni– vīriyabalaŋ, satibalaŋ, samādhibalaŋ, paññābalaŋ.

‘Cattāri adhiṭṭhānāni– paññādhiṭṭhānaŋ, saccādhiṭṭhānaŋ, cāgādhiṭṭhānaŋ, upasamādhiṭṭhānaŋ.

312. ‘Cattāri (p. 3.192) pañhabyākaraṇāni– ekaŋsabyākaraṇīyo pañho, paṭipucchābyākaraṇīyo pañho, vibhajjabyākaraṇīyo pañho, ṭhapanīyo pañho.

‘Cattāri kammāni– atthāvuso, kammaŋ kaṇhaŋ kaṇhavipākaŋ; atthāvuso, kammaŋ sukkaŋ sukkavipākaŋ; atthāvuso, kammaŋ kaṇhasukkaŋ kaṇhasukkavipākaŋ; atthāvuso, kammaŋ akaṇha-asukkaŋ akaṇha-asukkavipākaŋ kammakkhayāya saŋvattati.

‘Cattāro sacchikaraṇīyā dhammā– pubbenivāso satiyā sacchikaraṇīyo; sattānaŋ cutūpapāto cakkhunā sacchikaraṇīyo; aṭṭha vimokkhā kāyena sacchikaraṇīyā; āsavānaŋ khayo paññāya sacchikaraṇīyo.

‘Cattāro oghā– kāmogho, bhavogho, diṭṭhogho, avijjogho.

‘Cattāro yogā– kāmayogo, bhavayogo, diṭṭhiyogo, avijjāyogo.

‘Cattāro visaññogā– kāmayogavisaññogo, bhavayogavisaññogo, diṭṭhiyogavisaññogo, avijjāyogavisaññogo.

‘Cattāro ganthā– abhijjhā kāyagantho, byāpādo kāyagantho, sīlabbataparāmāso kāyagantho, idaŋsaccābhiniveso kāyagantho.

‘Cattāri upādānāni– kāmupādānaŋ, diṭṭhupādānaŋ, sīlabbatupādānaŋ, attavādupādānaŋ.

‘Catasso yoniyo– aṇḍajayoni, jalābujayoni, saŋsedajayoni, opapātikayoni.

‘Catasso gabbhāvakkantiyo. Idhāvuso, ekacco asampajāno mātukucchiŋ okkamati, asampajāno mātukucchismiŋ ṭhāti, asampajāno mātukucchimhā nikkhamati, ayaŋ paṭhamā gabbhāvakkanti. Puna caparaŋ, āvuso, idhekacco (p. 3.193) sampajāno mātukucchiŋ okkamati, asampajāno mātukucchismiŋ ṭhāti, asampajāno mātukucchimhā nikkhamati, ayaŋ dutiyā gabbhāvakkanti. Puna caparaŋ, āvuso, idhekacco sampajāno mātukucchiŋ okkamati, sampajāno mātukucchismiŋ ṭhāti, asampajāno mātukucchimhā nikkhamati, ayaŋ tatiyā gabbhāvakkanti. Puna caparaŋ, āvuso, idhekacco sampajāno mātukucchiŋ okkamati, sampajāno mātukucchismiŋ ṭhāti, sampajāno mātukucchimhā nikkhamati, ayaŋ catutthā gabbhāvakkanti.

‘Cattāro attabhāvapaṭilābhā. Atthāvuso, attabhāvapaṭilābho, yasmiŋ attabhāvapaṭilābhe attasañcetanāyeva kamati, no parasañcetanā. Atthāvuso, attabhāvapaṭilābho, yasmiŋ attabhāvapaṭilābhe parasañcetanāyeva kamati, no attasañcetanā. Atthāvuso, attabhāvapaṭilābho, yasmiŋ attabhāvapaṭilābhe attasañcetanā ceva kamati parasañcetanā ca. Atthāvuso, attabhāvapaṭilābho, yasmiŋ attabhāvapaṭilābhe neva attasañcetanā kamati, no parasañcetanā.

313. ‘Catasso dakkhiṇāvisuddhiyo. Atthāvuso, dakkhiṇā dāyakato visujjhati no paṭiggāhakato. Atthāvuso, dakkhiṇā paṭiggāhakato visujjhati no dāyakato. Atthāvuso, dakkhiṇā neva dāyakato visujjhati no paṭiggāhakato. Atthāvuso, dakkhiṇā dāyakato ceva visujjhati paṭiggāhakato ca.

‘Cattāri sangahavatthūni– dānaŋ, peyyavajjaŋ, atthacariyā, samānattatā.

‘Cattāro anariyavohārā– musāvādo, pisuṇāvācā, pharusāvācā, samphappalāpo.

‘Cattāro ariyavohārā– musāvādā veramaṇī, pisuṇāya vācāya veramaṇī, pharusāya vācāya veramaṇī, samphappalāpā veramaṇī.

‘Aparepi cattāro anariyavohārā– adiṭṭhe diṭṭhavāditā, assute sutavāditā, amute mutavāditā, aviññāte viññātavāditā.

‘Aparepi (p. 3.194) cattāro ariyavohārā– adiṭṭhe adiṭṭhavāditā, assute assutavāditā, amute amutavāditā, aviññāte aviññātavāditā.

‘Aparepi cattāro anariyavohārā– diṭṭhe adiṭṭhavāditā, sute assutavāditā, mute amutavāditā, viññāte aviññātavāditā.

‘Aparepi cattāro ariyavohārā– diṭṭhe diṭṭhavāditā, sute sutavāditā, mute mutavāditā, viññāte viññātavāditā.

314. ‘Cattāro puggalā. Idhāvuso, ekacco puggalo attantapo hoti attaparitāpanānuyogamanuyutto. Idhāvuso, ekacco puggalo parantapo hoti paraparitāpanānuyogamanuyutto. Idhāvuso, ekacco puggalo attantapo ca hoti attaparitāpanānuyogamanuyutto, parantapo ca paraparitāpanānuyogamanuyutto. Idhāvuso, ekacco puggalo neva attantapo hoti na attaparitāpanānuyogamanuyutto na parantapo na paraparitāpanānuyogamanuyutto. So anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati.

‘Aparepi cattāro puggalā. Idhāvuso, ekacco puggalo attahitāya paṭipanno hoti no parahitāya. Idhāvuso, ekacco puggalo parahitāya paṭipanno hoti no attahitāya. Idhāvuso ekacco puggalo neva attahitāya paṭipanno hoti no parahitāya. Idhāvuso, ekacco puggalo attahitāya ceva paṭipanno hoti parahitāya ca.

‘Aparepi cattāro puggalā– tamo tamaparāyano, tamo jotiparāyano, joti tamaparāyano, joti jotiparāyano.

‘Aparepi cattāro puggalā– samaṇamacalo, samaṇapadumo, samaṇapuṇḍarīko, samaṇesu samaṇasukhumālo.

‘Ime (p. 3.195) kho, āvuso, tena bhagavatā jānatā passatā arahatā sammāsambuddhena cattāro dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ.

Paṭhamabhāṇavāro niṭṭhito.

Pañcakaŋ

315. ‘Atthi kho, āvuso, tena bhagavatā jānatā passatā arahatā sammāsambuddhena pañca dhammā sammadakkhātā. Tattha sabbeheva sangāyitabbaŋ …pe… atthāya hitāya sukhāya devamanussānaŋ. Katame pañca?

‘Pañcakkhandhā. Rūpakkhandho vedanākkhandho saññākkhandho sankhārakkhandho viññāṇakkhandho.

‘Pañcupādānakkhandhā. Rūpupādānakkhandho vedanupādānakkhandho saññupādānakkhandho sankhārupādānakkhandho viññāṇupādānakkhandho.

‘Pañca kāmaguṇā. Cakkhuviññeyyā rūpā iṭṭhā kantā manāpā piyarūpā kāmūpasañhitā rajanīyā sotaviññeyyā saddā… ghānaviññeyyā gandhā… jivhāviññeyyā rasā… kāyaviññeyyā phoṭṭhabbā iṭṭhā kantā manāpā piyarūpā kāmūpasañhitā rajanīyā.

‘Pañca gatiyo– nirayo, tiracchānayoni, pettivisayo, manussā, devā.

‘Pañca macchariyāni– āvāsamacchariyaŋ, kulamacchariyaŋ, lābhamacchariyaŋ, vaṇṇamacchariyaŋ, dhammamacchariyaŋ.

‘Pañca nīvaraṇāni– kāmacchandanīvaraṇaŋ, byāpādanīvaraṇaŋ, thinamiddhanīvaraṇaŋ, uddhaccakukkuccanīvaraṇaŋ, vicikicchānīvaraṇaŋ.

‘Pañca orambhāgiyāni saññojanāni– sakkāyadiṭṭhi, vicikicchā, sīlabbataparāmāso, kāmacchando, byāpādo.

‘Pañca (p. 3.196) uddhambhāgiyāni saññojanāni– rūparāgo, arūparāgo, māno, uddhaccaŋ, avijjā.

‘Pañca sikkhāpadāni– pāṇātipātā veramaṇī, adinnādānā veramaṇī, kāmesumicchācārā veramaṇī, musāvādā veramaṇī, surāmerayamajjappamādaṭṭhānā veramaṇī.

316. ‘Pañca abhabbaṭṭhānāni. Abhabbo, āvuso, khīṇāsavo bhikkhu sañcicca pāṇaŋ jīvitā voropetuŋ. Abhabbo khīṇāsavo bhikkhu adinnaŋ theyyasankhātaŋ ādiyituŋ . Abhabbo khīṇāsavo bhikkhu methunaŋ dhammaŋ paṭisevituŋ. Abhabbo khīṇāsavo bhikkhu sampajānamusā bhāsituŋ. Abhabbo khīṇāsavo bhikkhu sannidhikārakaŋ kāme paribhuñjituŋ, seyyathāpi pubbe āgārikabhūto.

‘Pañca byasanāni– ñātibyasanaŋ, bhogabyasanaŋ, rogabyasanaŋ, sīlabyasanaŋ, diṭṭhibyasanaŋ. Nāvuso, sattā ñātibyasanahetu vā bhogabyasanahetu vā rogabyasanahetu vā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti. Sīlabyasanahetu vā, āvuso, sattā diṭṭhibyasanahetu vā kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjanti.

‘Pañca sampadā– ñātisampadā, bhogasampadā, ārogyasampadā, sīlasampadā, diṭṭhisampadā. Nāvuso, sattā ñātisampadāhetu vā bhogasampadāhetu vā ārogyasampadāhetu vā kāyassa bhedā paraŋ maraṇā sugatiŋ saggaŋ lokaŋ upapajjanti. Sīlasampadāhetu vā, āvuso, sattā diṭṭhisampadāhetu vā kāyassa bhedā paraŋ maraṇā sugatiŋ saggaŋ lokaŋ upapajjanti.

‘Pañca ādīnavā dussīlassa sīlavipattiyā. Idhāvuso dussīlo sīlavipanno pamādādhikaraṇaŋ mahatiŋ bhogajāniŋ nigacchati, ayaŋ paṭhamo ādīnavo dussīlassa sīlavipattiyā. Puna caparaŋ, āvuso, dussīlassa sīlavipannassa pāpako kittisaddo abbhuggacchati, ayaŋ dutiyo ādīnavo dussīlassa sīlavipattiyā. Puna caparaŋ, āvuso, dussīlo sīlavipanno (p. 3.197) yaññadeva parisaŋ upasankamati yadi khattiyaparisaŋ yadi brāhmaṇaparisaŋ yadi gahapatiparisaŋ yadi samaṇaparisaŋ, avisārado upasankamati mankubhūto, ayaŋ tatiyo ādīnavo dussīlassa sīlavipattiyā. Puna caparaŋ, āvuso, dussīlo sīlavipanno sammūḷho kālaŋ karoti, ayaŋ catuttho ādīnavo dussīlassa sīlavipattiyā. Puna caparaŋ, āvuso, dussīlo sīlavipanno kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati, ayaŋ pañcamo ādīnavo dussīlassa sīlavipattiyā.

‘Pañca ānisaŋsā sīlavato sīlasampadāya. Idhāvuso, sīlavā sīlasampanno appamādādhikaraṇaŋ mahantaŋ bhogakkhandhaŋ adhigacchati, ayaŋ paṭhamo ānisaŋso sīlavato sīlasampadāya. Puna caparaŋ, āvuso, sīlavato sīlasampannassa kalyāṇo kittisaddo abbhuggacchati, ayaŋ dutiyo ānisaŋso sīlavato sīlasampadāya. Puna caparaŋ, āvuso, sīlavā sīlasampanno yaññadeva parisaŋ upasankamati yadi khattiyaparisaŋ yadi brāhmaṇaparisaŋ yadi gahapatiparisaŋ yadi samaṇaparisaŋ, visārado upasankamati amankubhūto, ayaŋ tatiyo ānisaŋso sīlavato sīlasampadāya. Puna caparaŋ, āvuso, sīlavā sīlasampanno asammūḷho kālaŋ karoti, ayaŋ catuttho ānisaŋso sīlavato sīlasampadāya. Puna caparaŋ, āvuso, sīlavā sīlasampanno kāyassa bhedā paraŋ maraṇā sugatiŋ saggaŋ lokaŋ upapajjati, ayaŋ pañcamo ānisaŋso sīlavato sīlasampadāya.

‘Codakena āvuso, bhikkhunā paraŋ codetukāmena pañca dhamme ajjhattaŋ upaṭṭhapetvā paro codetabbo. Kālena vakkhāmi no akālena, bhūtena vakkhāmi no abhūtena, saṇhena vakkhāmi no pharusena, atthasaŋhitena vakkhāmi no anatthasaŋhitena, mettacittena vakkhāmi no dosantarenāti. Codakena, āvuso, bhikkhunā paraŋ codetukāmena ime pañca dhamme ajjhattaŋ upaṭṭhapetvā paro codetabbo.

317. ‘Pañca (p. 3.198) padhāniyangāni. Idhāvuso, bhikkhu saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraṇasampanno sugato, lokavidū anuttaro purisadammasārathi satthā devamanussānaŋ buddho bhagavā” ti. Appābādho hoti appātanko, samavepākiniyā gahaṇiyā samannāgato nātisītāya nāccuṇhāya majjhimāya padhānakkhamāya. Asaṭho hoti amāyāvī, yathābhūtaŋ attānaŋ āvikattā satthari vā viññūsu vā sabrahmacārīsu. Āraddhavīriyo viharati akusalānaŋ dhammānaŋ pahānāya kusalānaŋ dhammānaŋ upasampadāya thāmavā daḷhaparakkamo anikkhittadhuro kusalesu dhammesu. Paññavā hoti udayatthagāminiyā paññāya samannāgato ariyāya nibbedhikāya sammādukkhakkhayagāminiyā.

318. ‘Pañca suddhāvāsā– avihā, atappā, sudassā, sudassī, akaniṭṭhā.

‘Pañca anāgāmino– antarāparinibbāyī, upahaccaparinibbāyī, asankhāraparinibbāyī, sasankhāraparinibbāyī, uddhaŋsoto-akaniṭṭhagāmī.

319. ‘Pañca cetokhilā. Idhāvuso, bhikkhu satthari kankhati vicikicchati nādhimuccati na sampasīdati. Yo so, āvuso, bhikkhu satthari kankhati vicikicchati nādhimuccati na sampasīdati, tassa cittaŋ na namati ātappāya anuyogāya sātaccāya padhānāya, yassa cittaŋ na namati ātappāya anuyogāya sātaccāya padhānāya, ayaŋ paṭhamo cetokhilo. Puna caparaŋ, āvuso, bhikkhu dhamme kankhati vicikicchati …pe… sanghe kankhati vicikicchati… sikkhāya kankhati vicikicchati… sabrahmacārīsu kupito hoti anattamano āhatacitto khilajāto. Yo so, āvuso, bhikkhu sabrahmacārīsu kupito hoti anattamano āhatacitto khilajāto, tassa cittaŋ na namati ātappāya anuyogāya sātaccāya padhānāya, yassa cittaŋ na namati ātappāya anuyogāya sātaccāya padhānāya, ayaŋ pañcamo cetokhilo.

320. ‘Pañca cetasovinibandhā. Idhāvuso, bhikkhu kāmesu avītarāgo hoti avigatacchando avigatapemo avigatapipāso avigatapariḷāho (p. 3.199) avigatataṇho. Yo so, āvuso, bhikkhu kāmesu avītarāgo hoti avigatacchando avigatapemo avigatapipāso avigatapariḷāho avigatataṇho, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya. Ayaŋ paṭhamo cetaso vinibandho. Puna caparaŋ, āvuso, bhikkhu kāye avītarāgo hoti …pe… rūpe avītarāgo hoti …pe… puna caparaŋ, āvuso, bhikkhu yāvadatthaŋ udarāvadehakaŋ bhuñjitvā seyyasukhaŋ passasukhaŋ middhasukhaŋ anuyutto viharati …pe… puna caparaŋ, āvuso, bhikkhu aññataraŋ devanikāyaŋ paṇidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti. Yo so, āvuso, bhikkhu aññataraŋ devanikāyaŋ paṇidhāya brahmacariyaŋ carati– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya. Ayaŋ pañcamo cetaso vinibandho.

‘Pañcindriyāni– cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ.

‘Aparānipi pañcindriyāni– sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ.

‘Aparānipi pañcindriyāni– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ.

321. ‘Pañca nissaraṇiyā dhātuyo. Idhāvuso, bhikkhuno kāme manasikaroto kāmesu cittaŋ na pakkhandati na pasīdati na santiṭṭhati na vimuccati. Nekkhammaŋ kho panassa manasikaroto nekkhamme cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ kāmehi. Ye ca kāmapaccayā uppajjanti āsavā vighātā pariḷāhā, mutto so tehi, na so taŋ vedanaŋ vedeti. Idamakkhātaŋ kāmānaŋ nissaraṇaŋ.

‘Puna (p. 3.200) caparaŋ, āvuso, bhikkhuno byāpādaŋ manasikaroto byāpāde cittaŋ na pakkhandati na pasīdati na santiṭṭhati na vimuccati. Abyāpādaŋ kho panassa manasikaroto abyāpāde cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ byāpādena. Ye ca byāpādapaccayā uppajjanti āsavā vighātā pariḷāhā, mutto so tehi, na so taŋ vedanaŋ vedeti. Idamakkhātaŋ byāpādassa nissaraṇaŋ.

‘Puna caparaŋ, āvuso, bhikkhuno vihesaŋ manasikaroto vihesāya cittaŋ na pakkhandati na pasīdati na santiṭṭhati na vimuccati. Avihesaŋ kho panassa manasikaroto avihesāya cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ vihesāya. Ye ca vihesāpaccayā uppajjanti āsavā vighātā pariḷāhā, mutto so tehi, na so taŋ vedanaŋ vedeti. Idamakkhātaŋ vihesāya nissaraṇaŋ.

‘Puna caparaŋ, āvuso, bhikkhuno rūpe manasikaroto rūpesu cittaŋ na pakkhandati na pasīdati na santiṭṭhati na vimuccati. Arūpaŋ kho panassa manasikaroto arūpe cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ rūpehi. Ye ca rūpapaccayā uppajjanti āsavā vighātā pariḷāhā, mutto so tehi, na so taŋ vedanaŋ vedeti. Idamakkhātaŋ rūpānaŋ nissaraṇaŋ.

‘Puna caparaŋ, āvuso, bhikkhuno sakkāyaŋ manasikaroto sakkāye cittaŋ na pakkhandati na pasīdati na santiṭṭhati na vimuccati. Sakkāyanirodhaŋ kho panassa manasikaroto sakkāyanirodhe cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ sakkāyena. Ye ca sakkāyapaccayā uppajjanti āsavā vighātā pariḷāhā, mutto so tehi, na so taŋ vedanaŋ vedeti. Idamakkhātaŋ sakkāyassa nissaraṇaŋ.

322. ‘Pañca vimuttāyatanāni. Idhāvuso, bhikkhuno satthā dhammaŋ deseti aññataro vā garuṭṭhāniyo sabrahmacārī. Yathā yathā, āvuso, bhikkhuno satthā dhammaŋ deseti aññataro vā garuṭṭhāniyo sabrahmacārī (p. 3.201) Tathā tathā so tasmiŋ dhamme atthapaṭisaŋvedī ca hoti dhammapaṭisaŋvedī ca. Tassa atthapaṭisaŋvedino dhammapaṭisaŋvedino pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati. Idaŋ paṭhamaŋ vimuttāyatanaŋ.

‘Puna caparaŋ, āvuso, bhikkhuno na heva kho satthā dhammaŋ deseti aññataro vā garuṭṭhāniyo sabrahmacārī, api ca kho yathāsutaŋ yathāpariyattaŋ dhammaŋ vitthārena paresaŋ deseti …pe… api ca kho yathāsutaŋ yathāpariyattaŋ dhammaŋ vitthārena sajjhāyaŋ karoti …pe… api ca kho yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati …pe… api ca khvassa aññataraŋ samādhinimittaŋ suggahitaŋ hoti sumanasikataŋ sūpadhāritaŋ suppaṭividdhaŋ paññāya. Yathā yathā, āvuso, bhikkhuno aññataraŋ samādhinimittaŋ suggahitaŋ hoti sumanasikataŋ sūpadhāritaŋ suppaṭividdhaŋ paññāya tathā tathā so tasmiŋ dhamme atthapaṭisaŋvedī ca hoti dhammapaṭisaŋvedī ca. Tassa atthapaṭisaŋvedino dhammapaṭisaŋvedino pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti sukhino cittaŋ samādhiyati. Idaŋ pañcamaŋ vimuttāyatanaŋ.

‘Pañca vimuttiparipācanīyā saññā– aniccasaññā, anicce dukkhasaññā, dukkhe anattasaññā, pahānasaññā, virāgasaññā.

‘Ime kho, āvuso, tena bhagavatā jānatā passatā arahatā sammāsambuddhena pañca dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ .

Chakkaŋ

323. ‘Atthi kho, āvuso, tena bhagavatā jānatā passatā arahatā sammāsambuddhena cha dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ. Katame cha?

‘Cha ajjhattikāni (p. 3.202) āyatanāni– cakkhāyatanaŋ, sotāyatanaŋ, ghānāyatanaŋ, jivhāyatanaŋ, kāyāyatanaŋ, manāyatanaŋ.

‘Cha bāhirāni āyatanāni– rūpāyatanaŋ, saddāyatanaŋ, gandhāyatanaŋ, rasāyatanaŋ, phoṭṭhabbāyatanaŋ, dhammāyatanaŋ.

‘Cha viññāṇakāyā– cakkhuviññāṇaŋ, sotaviññāṇaŋ, ghānaviññāṇaŋ, jivhāviññāṇaŋ, kāyaviññāṇaŋ, manoviññāṇaŋ.

‘Cha phassakāyā– cakkhusamphasso, sotasamphasso, ghānasamphasso, jivhāsamphasso, kāyasamphasso, manosamphasso.

‘Cha vedanākāyā– cakkhusamphassajā vedanā, sotasamphassajā vedanā, ghānasamphassajā vedanā, jivhāsamphassajā vedanā, kāyasamphassajā vedanā, manosamphassajā vedanā.

‘Cha saññākāyā– rūpasaññā, saddasaññā, gandhasaññā, rasasaññā, phoṭṭhabbasaññā, dhammasaññā.

‘Cha sañcetanākāyā– rūpasañcetanā, saddasañcetanā, gandhasañcetanā, rasasañcetanā, phoṭṭhabbasañcetanā, dhammasañcetanā.

‘Cha taṇhākāyā– rūpataṇhā, saddataṇhā, gandhataṇhā, rasataṇhā, phoṭṭhabbataṇhā, dhammataṇhā.

324. ‘Cha agāravā. Idhāvuso, bhikkhu satthari agāravo viharati appatisso; dhamme agāravo viharati appatisso; sanghe agāravo viharati appatisso; sikkhāya agāravo viharati appatisso; appamāde agāravo viharati appatisso; paṭisanthāre agāravo viharati appatisso.

‘Cha gāravā. Idhāvuso, bhikkhu satthari sagāravo viharati sappatisso; dhamme sagāravo viharati sappatisso; sanghe sagāravo viharati sappatisso; sikkhāya sagāravo viharati sappatisso; appamāde sagāravo viharati sappatisso; paṭisanthāre sagāravo viharati sappatisso.

‘Cha somanassūpavicārā (p. 3.203) Cakkhunā rūpaŋ disvā somanassaṭṭhāniyaŋ rūpaŋ upavicarati; sotena saddaŋ sutvā… ghānena gandhaŋ ghāyitvā… jivhāya rasaŋ sāyitvā… kāyena phoṭṭhabbaŋ phusitvā. Manasā dhammaŋ viññāya somanassaṭṭhāniyaŋ dhammaŋ upavicarati.

‘Cha domanassūpavicārā. Cakkhunā rūpaŋ disvā domanassaṭṭhāniyaŋ rūpaŋ upavicarati …pe… manasā dhammaŋ viññāya domanassaṭṭhāniyaŋ dhammaŋ upavicarati.

‘Cha upekkhūpavicārā. Cakkhunā rūpaŋ disvā upekkhāṭṭhāniyaŋ rūpaŋ upavicarati …pe… manasā dhammaŋ viññāya upekkhāṭṭhāniyaŋ dhammaŋ upavicarati.

‘Cha sāraṇīyā dhammā. Idhāvuso, bhikkhuno mettaŋ kāyakammaŋ paccupaṭṭhitaŋ hoti sabrahmacārīsu āvi ceva raho ca. Ayampi dhammo sāraṇīyo piyakaraṇo garukaraṇo sangahāya avivādāya sāmaggiyā ekībhāvāya saŋvattati.

‘Puna caparaŋ, āvuso, bhikkhuno mettaŋ vacīkammaŋ paccupaṭṭhitaŋ hoti sabrahmacārīsu āvi ceva raho ca. Ayampi dhammo sāraṇīyo …pe… ekībhāvāya saŋvattati.

‘Puna caparaŋ, āvuso, bhikkhuno mettaŋ manokammaŋ paccupaṭṭhitaŋ hoti sabrahmacārīsu āvi ceva raho ca. Ayampi dhammo sāraṇīyo …pe… ekībhāvāya saŋvattati.

‘Puna caparaŋ, āvuso, bhikkhu ye te lābhā dhammikā dhammaladdhā antamaso pattapariyāpannamattampi, tathārūpehi lābhehi appaṭivibhattabhogī hoti sīlavantehi sabrahmacārīhi sādhāraṇabhogī. Ayampi dhammo sāraṇīyo …pe… ekībhāvāya saŋvattati.

‘Puna caparaŋ, āvuso, bhikkhu yāni tāni sīlāni akhaṇḍāni acchiddāni asabalāni akammāsāni bhujissāni viññuppasatthāni aparāmaṭṭhāni samādhisaŋvattanikāni, tathārūpesu sīlesu sīlasāmaññagato viharati sabrahmacārīhi āvi ceva raho ca. Ayampi dhammo sāraṇīyo …pe… ekībhāvāya saŋvattati.

‘Puna (p. 3.204) caparaŋ, āvuso, bhikkhu yāyaŋ diṭṭhi ariyā niyyānikā niyyāti takkarassa sammā dukkhakkhayāya, tathārūpāya diṭṭhiyā diṭṭhisāmaññagato viharati sabrahmacārīhi āvi ceva raho ca. Ayampi dhammo sāraṇīyo piyakaraṇo garukaraṇo sangahāya avivādāya sāmaggiyā ekībhāvāya saŋvattati.

325. Cha vivādamūlāni. Idhāvuso, bhikkhu kodhano hoti upanāhī. Yo so, āvuso, bhikkhu kodhano hoti upanāhī, so sattharipi agāravo viharati appatisso, dhammepi agāravo viharati appatisso, sanghepi agāravo viharati appatisso, sikkhāyapi na paripūrakārī hoti. Yo so, āvuso, bhikkhu satthari agāravo viharati appatisso, dhamme agāravo viharati appatisso, sanghe agāravo viharati appatisso, sikkhāya na paripūrakārī, so sanghe vivādaŋ janeti. Yo hoti vivādo bahujana-ahitāya bahujana-asukhāya anatthāya ahitāya dukkhāya devamanussānaŋ. Evarūpaŋ ce tumhe, āvuso, vivādamūlaŋ ajjhattaŋ vā bahiddhā vā samanupasseyyātha. Tatra tumhe, āvuso, tasseva pāpakassa vivādamūlassa pahānāya vāyameyyātha. Evarūpaŋ ce tumhe, āvuso, vivādamūlaŋ ajjhattaŋ vā bahiddhā vā na samanupasseyyātha. Tatra tumhe, āvuso, tasseva pāpakassa vivādamūlassa āyatiŋ anavassavāya paṭipajjeyyātha. Evametassa pāpakassa vivādamūlassa pahānaŋ hoti. Evametassa pāpakassa vivādamūlassa āyatiŋ anavassavo hoti.

‘Puna caparaŋ, āvuso, bhikkhu makkhī hoti paḷāsī …pe… issukī hoti maccharī …pe… saṭho hoti māyāvī… pāpiccho hoti micchādiṭṭhī… sandiṭṭhiparāmāsī hoti ādhānaggāhī duppaṭinissaggī …pe… yo so, āvuso, bhikkhu sandiṭṭhiparāmāsī hoti ādhānaggāhī duppaṭinissaggī, so sattharipi agāravo viharati appatisso, dhammepi agāravo viharati appatisso, sanghepi agāravo viharati appatisso, sikkhāyapi na paripūrakārī hoti. Yo so, āvuso, bhikkhu satthari agāravo viharati appatisso, dhamme agāravo viharati appatisso, sanghe agāravo viharati appatisso (p. 3.205) sikkhāya na paripūrakārī, so sanghe vivādaŋ janeti. Yo hoti vivādo bahujana-ahitāya bahujana-asukhāya anatthāya ahitāya dukkhāya devamanussānaŋ. Evarūpaŋ ce tumhe, āvuso, vivādamūlaŋ ajjhattaŋ vā bahiddhā vā samanupasseyyātha. Tatra tumhe, āvuso, tasseva pāpakassa vivādamūlassa pahānāya vāyameyyātha. Evarūpaŋ ce tumhe, āvuso, vivādamūlaŋ ajjhattaŋ vā bahiddhā vā na samanupasseyyātha. Tatra tumhe, āvuso, tasseva pāpakassa vivādamūlassa āyatiŋ anavassavāya paṭipajjeyyātha. Evametassa pāpakassa vivādamūlassa pahānaŋ hoti. Evametassa pāpakassa vivādamūlassa āyatiŋ anavassavo hoti.

‘Cha dhātuyo pathavīdhātu, āpodhātu, tejodhātu, vāyodhātu, ākāsadhātu, viññāṇadhātu.

326. ‘Cha nissaraṇiyā dhātuyo. Idhāvuso, bhikkhu evaŋ vadeyya– “mettā hi kho me cetovimutti bhāvitā bahulīkatā yānīkatā vatthukatā anuṭṭhitā paricitā susamāraddhā, atha ca pana me byāpādo cittaŋ pariyādāya tiṭṭhatī” ti. So “mā hevaŋ”, tissa vacanīyo, “māyasmā evaŋ avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aṭṭhānametaŋ, āvuso, anavakāso, yaŋ mettāya cetovimuttiyā bhāvitāya bahulīkatāya yānīkatāya vatthukatāya anuṭṭhitāya paricitāya susamāraddhāya. Atha ca panassa byāpādo cittaŋ pariyādāya ṭhassati, netaŋ ṭhānaŋ vijjati. Nissaraṇaŋ hetaŋ, āvuso, byāpādassa, yadidaŋ mettā cetovimuttī” ti.

‘Idha panāvuso, bhikkhu evaŋ vadeyya– “karuṇā hi kho me cetovimutti bhāvitā bahulīkatā yānīkatā vatthukatā anuṭṭhitā paricitā susamāraddhā. Atha ca pana me vihesā cittaŋ pariyādāya tiṭṭhatī” ti, so “mā hevaŋ” tissa vacanīyo “māyasmā evaŋ avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aṭṭhānametaŋ āvuso, anavakāso, yaŋ karuṇāya cetovimuttiyā bhāvitāya bahulīkatāya yānīkatāya vatthukatāya (p. 3.206) anuṭṭhitāya paricitāya susamāraddhāya, atha ca panassa vihesā cittaŋ pariyādāya ṭhassati, netaŋ ṭhānaŋ vijjati. Nissaraṇaŋ hetaŋ, āvuso, vihesāya, yadidaŋ karuṇā cetovimuttī” ti.

‘Idha panāvuso, bhikkhu evaŋ vadeyya– “muditā hi kho me cetovimutti bhāvitā bahulīkatā yānīkatā vatthukatā anuṭṭhitā paricitā susamāraddhā. Atha ca pana me arati cittaŋ pariyādāya tiṭṭhatī” ti, so “mā hevaŋ” tissa vacanīyo ‘māyasmā evaŋ avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aṭṭhānametaŋ, āvuso, anavakāso, yaŋ muditāya cetovimuttiyā bhāvitāya bahulīkatāya yānīkatāya vatthukatāya anuṭṭhitāya paricitāya susamāraddhāya, atha ca panassa arati cittaŋ pariyādāya ṭhassati, netaŋ ṭhānaŋ vijjati. Nissaraṇaŋ hetaŋ, āvuso, aratiyā, yadidaŋ muditā cetovimuttī” ti.

‘Idha panāvuso, bhikkhu evaŋ vadeyya– “upekkhā hi kho me cetovimutti bhāvitā bahulīkatā yānīkatā vatthukatā anuṭṭhitā paricitā susamāraddhā. Atha ca pana me rāgo cittaŋ pariyādāya tiṭṭhatī” ti. So “mā hevaŋ” tissa vacanīyo “māyasmā evaŋ avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aṭṭhānametaŋ, āvuso, anavakāso, yaŋ upekkhāya cetovimuttiyā bhāvitāya bahulīkatāya yānīkatāya vatthukatāya anuṭṭhitāya paricitāya susamāraddhāya, atha ca panassa rāgo cittaŋ pariyādāya ṭhassati netaŋ ṭhānaŋ vijjati. Nissaraṇaŋ hetaŋ, āvuso, rāgassa, yadidaŋ upekkhā cetovimuttī” ti.

‘Idha panāvuso, bhikkhu evaŋ vadeyya– “animittā hi kho me cetovimutti bhāvitā bahulīkatā yānīkatā vatthukatā anuṭṭhitā paricitā susamāraddhā. Atha ca pana me nimittānusāri viññāṇaŋ hotī” ti. So “mā hevaŋ” tissa vacanīyo “māyasmā evaŋ avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aṭṭhānametaŋ, āvuso, anavakāso, yaŋ animittāya cetovimuttiyā bhāvitāya bahulīkatāya yānīkatāya vatthukatāya anuṭṭhitāya paricitāya susamāraddhāya, atha ca panassa nimittānusāri (p. 3.207) viññāṇaŋ bhavissati, netaŋ ṭhānaŋ vijjati. Nissaraṇaŋ hetaŋ, āvuso, sabbanimittānaŋ, yadidaŋ animittā cetovimuttī” ti.

‘Idha panāvuso, bhikkhu evaŋ vadeyya– “asmīti kho me vigataŋ, ayamahamasmīti na samanupassāmi, atha ca pana me vicikicchākathankathāsallaŋ cittaŋ pariyādāya tiṭṭhatī” ti. So “mā hevaŋ” tissa vacanīyo “māyasmā evaŋ avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aṭṭhānametaŋ, āvuso, anavakāso, yaŋ asmīti vigate ayamahamasmīti asamanupassato, atha ca panassa vicikicchākathankathāsallaŋ cittaŋ pariyādāya ṭhassati, netaŋ ṭhānaŋ vijjati. Nissaraṇaŋ hetaŋ, āvuso, vicikicchākathankathāsallassa, yadidaŋ asmimānasamugghāto” ti.

327. ‘Cha anuttariyāni– dassanānuttariyaŋ, savanānuttariyaŋ, lābhānuttariyaŋ, sikkhānuttariyaŋ, pāricariyānuttariyaŋ, anussatānuttariyaŋ.

‘Cha anussatiṭṭhānāni buddhānussati, dhammānussati, sanghānussati, sīlānussati, cāgānussati, devatānussati.

328. ‘Cha satatavihārā. Idhāvuso, bhikkhu cakkhunā rūpaŋ disvā neva sumano hoti na dummano, upekkhako viharati sato sampajāno. Sotena saddaŋ sutvā …pe… manasā dhammaŋ viññāya neva sumano hoti na dummano, upekkhako viharati sato sampajāno.

329. ‘Chaḷābhijātiyo. Idhāvuso, ekacco kaṇhābhijātiko samāno kaṇhaŋ dhammaŋ abhijāyati. Idha panāvuso, ekacco kaṇhābhijātiko samāno sukkaŋ dhammaŋ abhijāyati. Idha panāvuso, ekacco kaṇhābhijātiko samāno akaṇhaŋ asukkaŋ nibbānaŋ abhijāyati. Idha panāvuso, ekacco sukkābhijātiko samāno sukkaŋ dhammaŋ abhijāyati. Idha panāvuso, ekacco sukkābhijātiko samāno kaṇhaŋ dhammaŋ abhijāyati. Idha panāvuso, ekacco sukkābhijātiko samāno (p. 3.208) akaṇhaŋ asukkaŋ nibbānaŋ abhijāyati.

‘Cha nibbedhabhāgiyā saññā – aniccasaññā anicce, dukkhasaññā dukkhe, anattasaññā, pahānasaññā, virāgasaññā, nirodhasaññā.

‘Ime kho, āvuso, tena bhagavatā jānatā passatā arahatā sammāsambuddhena cha dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ.

Sattakaŋ

330. ‘Atthi kho, āvuso, tena bhagavatā jānatā passatā arahatā sammāsambuddhena satta dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ. Katame satta?

‘Satta ariyadhanāni– saddhādhanaŋ, sīladhanaŋ, hiridhanaŋ, ottappadhanaŋ, sutadhanaŋ, cāgadhanaŋ, paññādhanaŋ.

‘Satta bojjhangā– satisambojjhango, dhammavicayasambojjhango vīriyasambojjhango, pītisambojjhango, passaddhisambojjhango, samādhisambojjhango, upekkhāsambojjhango.

‘Satta samādhiparikkhārā– sammādiṭṭhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati.

‘Satta asaddhammā– idhāvuso, bhikkhu assaddho hoti, ahiriko hoti, anottappī hoti, appassuto hoti, kusīto hoti, muṭṭhassati hoti, duppañño hoti.

‘Satta saddhammā– idhāvuso, bhikkhu saddho hoti, hirimā hoti, ottappī hoti, bahussuto hoti, āraddhavīriyo hoti, upaṭṭhitassati hoti, paññavā hoti.

‘Satta sappurisadhammā– idhāvuso, bhikkhu dhammaññū ca hoti atthaññū ca attaññū ca mattaññū ca kālaññū ca parisaññū ca puggalaññū ca.

331. ‘Satta (p. 3.209) niddasavatthūni. Idhāvuso, bhikkhu sikkhāsamādāne tibbacchando hoti, āyatiñca sikkhāsamādāne avigatapemo. Dhammanisantiyā tibbacchando hoti, āyatiñca dhammanisantiyā avigatapemo. Icchāvinaye tibbacchando hoti, āyatiñca icchāvinaye avigatapemo. Paṭisallāne tibbacchando hoti, āyatiñca paṭisallāne avigatapemo. Vīriyārambhe tibbacchando hoti, āyatiñca vīriyārambhe avigatapemo. Satinepakke tibbacchando hoti, āyatiñca satinepakke avigatapemo Diṭṭhipaṭivedhe tibbacchando hoti, āyatiñca diṭṭhipaṭivedhe avigatapemo.

‘Satta saññā– aniccasaññā, anattasaññā, asubhasaññā, ādīnavasaññā, pahānasaññā, virāgasaññā, nirodhasaññā.

‘Satta balāni– saddhābalaŋ, vīriyabalaŋ, hiribalaŋ, ottappabalaŋ, satibalaŋ, samādhibalaŋ, paññābalaŋ.

332. ‘Satta viññāṇaṭṭhitiyo. Santāvuso, sattā nānattakāyā nānattasaññino, seyyathāpi manussā ekacce ca devā ekacce ca vinipātikā. Ayaŋ paṭhamā viññāṇaṭṭhiti.

‘Santāvuso, sattā nānattakāyā ekattasaññino seyyathāpi devā brahmakāyikā paṭhamābhinibbattā. Ayaŋ dutiyā viññāṇaṭṭhiti.

‘Santāvuso, sattā ekattakāyā nānattasaññino seyyathāpi devā ābhassarā. Ayaŋ tatiyā viññāṇaṭṭhiti.

‘Santāvuso, sattā ekattakāyā ekattasaññino seyyathāpi devā subhakiṇhā. Ayaŋ catutthī viññāṇaṭṭhiti.

‘Santāvuso, sattā sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanūpagā. Ayaŋ pañcamī viññāṇaṭṭhiti.

‘Santāvuso, sattā sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanūpagā. Ayaŋ chaṭṭhī viññāṇaṭṭhiti.

‘Santāvuso (p. 3.210) sattā sabbaso viññāṇañcāyatanaŋ samatikkamma “natthi kiñcī” ti ākiñcaññāyatanūpagā. Ayaŋ sattamī viññāṇaṭṭhiti.

‘Satta puggalā dakkhiṇeyyā– ubhatobhāgavimutto paññāvimutto, kāyasakkhi, diṭṭhippatto, saddhāvimutto, dhammānusārī, saddhānusārī.

‘Satta anusayā– kāmarāgānusayo, paṭighānusayo, diṭṭhānusayo, vicikicchānusayo, mānānusayo, bhavarāgānusayo, avijjānusayo.

‘Satta saññojanāni– anunayasaññojanaŋ, paṭighasaññojanaŋ, diṭṭhisaññojanaŋ, vicikicchāsaññojanaŋ, mānasaññojanaŋ, bhavarāgasaññojanaŋ, avijjāsaññojanaŋ.

‘Satta adhikaraṇasamathā– uppannuppannānaŋ adhikaraṇānaŋ samathāya vūpasamāya sammukhāvinayo dātabbo, sativinayo dātabbo, amūḷhavinayo dātabbo, paṭiññāya kāretabbaŋ, yebhuyyasikā, tassapāpiyasikā, tiṇavatthārako.

‘Ime kho, āvuso, tena bhagavatā jānatā passatā arahatā sammāsambuddhena satta dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ.

Dutiyabhāṇavāro niṭṭhito.

Aṭṭhakaŋ

333. ‘Atthi kho, āvuso, tena bhagavatā jānatā passatā arahatā sammāsambuddhena aṭṭha dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ. Katame aṭṭha?

‘Aṭṭha micchattā– micchādiṭṭhi, micchāsankappo, micchāvācā, micchākammanto, micchā-ājīvo, micchāvāyāmo micchāsati, micchāsamādhi.

‘Aṭṭha (p. 3.211) sammattā– sammādiṭṭhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi.

‘Aṭṭha puggalā dakkhiṇeyyā– sotāpanno, sotāpattiphalasacchikiriyāya paṭipanno; sakadāgāmī, sakadāgāmiphalasacchikiriyāya paṭipanno; anāgāmī, anāgāmiphalasacchikiriyāya paṭipanno; arahā, arahattaphalasacchikiriyāya paṭipanno.

334. ‘Aṭṭha kusītavatthūni. Idhāvuso, bhikkhunā kammaŋ kātabbaŋ hoti. Tassa evaŋ hoti– “kammaŋ kho me kātabbaŋ bhavissati, kammaŋ kho pana me karontassa kāyo kilamissati, handāhaŋ nipajjāmī” ti! So nipajjati na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ paṭhamaŋ kusītavatthu.

‘Puna caparaŋ, āvuso, bhikkhunā kammaŋ kataŋ hoti. Tassa evaŋ hoti– “ahaŋ kho kammaŋ akāsiŋ, kammaŋ kho pana me karontassa kāyo kilanto, handāhaŋ nipajjāmī” ti! So nipajjati na vīriyaŋ ārabhati …pe… idaŋ dutiyaŋ kusītavatthu.

‘Puna caparaŋ, āvuso, bhikkhunā maggo gantabbo hoti. Tassa evaŋ hoti– “maggo kho me gantabbo bhavissati, maggaŋ kho pana me gacchantassa kāyo kilamissati, handāhaŋ nipajjāmī” ti! So nipajjati na vīriyaŋ ārabhati… idaŋ tatiyaŋ kusītavatthu.

‘Puna caparaŋ, āvuso, bhikkhunā maggo gato hoti. Tassa evaŋ hoti– “ahaŋ kho maggaŋ agamāsiŋ, maggaŋ kho pana me gacchantassa kāyo kilanto, handāhaŋ nipajjāmī” ti! So nipajjati na vīriyaŋ ārabhati… idaŋ catutthaŋ kusītavatthu.

‘Puna caparaŋ, āvuso, bhikkhu gāmaŋ vā nigamaŋ vā piṇḍāya caranto na labhati lūkhassa vā paṇītassa vā bhojanassa yāvadatthaŋ pāripūriŋ. Tassa evaŋ hoti– “ahaŋ kho gāmaŋ vā nigamaŋ vā piṇḍāya caranto nālatthaŋ lūkhassa vā paṇītassa vā bhojanassa yāvadatthaŋ pāripūriŋ, tassa me kāyo kilanto akammañño, handāhaŋ nipajjāmī” ti! So nipajjati na vīriyaŋ ārabhati… idaŋ pañcamaŋ kusītavatthu.

‘Puna (p. 3.212) caparaŋ, āvuso, bhikkhu gāmaŋ vā nigamaŋ vā piṇḍāya caranto labhati lūkhassa vā paṇītassa vā bhojanassa yāvadatthaŋ pāripūriŋ. Tassa evaŋ hoti– “ahaŋ kho gāmaŋ vā nigamaŋ vā piṇḍāya caranto alatthaŋ lūkhassa vā paṇītassa vā bhojanassa yāvadatthaŋ pāripūriŋ, tassa me kāyo garuko akammañño, māsācitaŋ maññe handāhaŋ nipajjāmī” ti! So nipajjati na vīriyaŋ ārabhati… idaŋ chaṭṭhaŋ kusītavatthu.

‘Puna caparaŋ, āvuso, bhikkhuno uppanno hoti appamattako ābādho. Tassa evaŋ hoti “uppanno kho me ayaŋ appamattako ābādho; atthi kappo nipajjituŋ, handāhaŋ nipajjāmī” ti! So nipajjati na vīriyaŋ ārabhati… idaŋ sattamaŋ kusītavatthu.

‘Puna caparaŋ, āvuso, bhikkhu gilānā vuṭṭhito hoti aciravuṭṭhito gelaññā. Tassa evaŋ hoti– “ahaŋ kho gilānā vuṭṭhito aciravuṭṭhito gelaññā, tassa me kāyo dubbalo akammañño, handāhaŋ nipajjāmī” ti! So nipajjati na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ aṭṭhamaŋ kusītavatthu.

335. ‘Aṭṭha ārambhavatthūni. Idhāvuso, bhikkhunā kammaŋ kātabbaŋ hoti. Tassa evaŋ hoti– “kammaŋ kho me kātabbaŋ bhavissati, kammaŋ kho pana me karontena na sukaraŋ buddhānaŋ sāsanaŋ manasi kātuŋ, handāhaŋ vīriyaŋ ārabhāmi appattassa pattiyā anadhigatassa adhigamāya, asacchikatassa sacchikiriyāyā” ti! So vīriyaŋ ārabhati appattassa pattiyā, anadhigatassa adhigamāya asacchikatassa sacchikiriyāya. Idaŋ paṭhamaŋ ārambhavatthu.

‘Puna caparaŋ, āvuso, bhikkhunā kammaŋ kataŋ hoti. Tassa evaŋ hoti– “ahaŋ kho kammaŋ akāsiŋ, kammaŋ kho panāhaŋ karonto nāsakkhiŋ buddhānaŋ sāsanaŋ manasi kātuŋ, handāhaŋ vīriyaŋ ārabhāmi …pe… so vīriyaŋ ārabhati… idaŋ dutiyaŋ ārambhavatthu.

‘Puna (p. 3.213) caparaŋ, āvuso, bhikkhunā maggo gantabbo hoti. Tassa evaŋ hoti– “maggo kho me gantabbo bhavissati, maggaŋ kho pana me gacchantena na sukaraŋ buddhānaŋ sāsanaŋ manasi kātuŋ. Handāhaŋ vīriyaŋ ārabhāmi …pe… so vīriyaŋ ārabhati… idaŋ tatiyaŋ ārambhavatthu.

‘Puna caparaŋ, āvuso, bhikkhunā maggo gato hoti. Tassa evaŋ hoti– “ahaŋ kho maggaŋ agamāsiŋ, maggaŋ kho panāhaŋ gacchanto nāsakkhiŋ buddhānaŋ sāsanaŋ manasi kātuŋ, handāhaŋ vīriyaŋ ārabhāmi …pe… so vīriyaŋ ārabhati… idaŋ catutthaŋ ārambhavatthu.

‘Puna caparaŋ, āvuso, bhikkhu gāmaŋ vā nigamaŋ vā piṇḍāya caranto na labhati lūkhassa vā paṇītassa vā bhojanassa yāvadatthaŋ pāripūriŋ Tassa evaŋ hoti– “ahaŋ kho gāmaŋ vā nigamaŋ vā piṇḍāya caranto nālatthaŋ lūkhassa vā paṇītassa vā bhojanassa yāvadatthaŋ pāripūriŋ, tassa me kāyo lahuko kammañño, handāhaŋ vīriyaŋ ārabhāmi …pe… so vīriyaŋ ārabhati… idaŋ pañcamaŋ ārambhavatthu.

‘Puna caparaŋ, āvuso, bhikkhu gāmaŋ vā nigamaŋ vā piṇḍāya caranto labhati lūkhassa vā paṇītassa vā bhojanassa yāvadatthaŋ pāripūriŋ. Tassa evaŋ hoti– “ahaŋ kho gāmaŋ vā nigamaŋ vā piṇḍāya caranto alatthaŋ lūkhassa vā paṇītassa vā bhojanassa yāvadatthaŋ pāripūriŋ, tassa me kāyo balavā kammañño, handāhaŋ vīriyaŋ ārabhāmi …pe… so vīriyaŋ ārabhati… idaŋ chaṭṭhaŋ ārambhavatthu

‘Puna caparaŋ, āvuso, bhikkhuno uppanno hoti appamattako ābādho. Tassa evaŋ hoti– “uppanno kho me ayaŋ appamattako ābādho, ṭhānaŋ kho panetaŋ vijjati yaŋ me ābādho pavaḍḍheyya, handāhaŋ vīriyaŋ ārabhāmi …pe… so vīriyaŋ ārabhati… idaŋ sattamaŋ ārambhavatthu.

‘Puna caparaŋ, āvuso, bhikkhu gilānā vuṭṭhito hoti aciravuṭṭhito gelaññā. Tassa evaŋ hoti– “ahaŋ kho gilānā vuṭṭhito aciravuṭṭhito gelaññā, ṭhānaŋ kho panetaŋ vijjati yaŋ me ābādho paccudāvatteyya, handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā’ ti! So vīriyaŋ ārabhati appattassa pattiyā (p. 3.214) anadhigatassa adhigamāya asacchikatassa sacchikiriyāya. Idaŋ aṭṭhamaŋ ārambhavatthu.

336. ‘Aṭṭha dānavatthūni. Āsajja dānaŋ deti, bhayā dānaŋ deti, “adāsi me” ti dānaŋ deti, “dassati me” ti dānaŋ deti, “sāhu dānan” ti dānaŋ deti, “ahaŋ pacāmi, ime na pacanti, nārahāmi pacanto apacantānaŋ dānaŋ na dātun” ti dānaŋ deti, “idaŋ me dānaŋ dadato kalyāṇo kittisaddo abbhuggacchatī” ti dānaŋ deti. Cittālankāra-cittaparikkhāratthaŋ dānaŋ deti.

337. ‘Aṭṭha dānūpapattiyo. Idhāvuso, ekacco dānaŋ deti samaṇassa vā brāhmaṇassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. So yaŋ deti taŋ paccāsīsati . So passati khattiyamahāsālaŋ vā brāhmaṇamahāsālaŋ vā gahapatimahāsālaŋ vā pañcahi kāmaguṇehi samappitaŋ samangībhūtaŋ paricārayamānaŋ. Tassa evaŋ hoti– “aho vatāhaŋ kāyassa bhedā paraŋ maraṇā khattiyamahāsālānaŋ vā brāhmaṇamahāsālānaŋ vā gahapatimahāsālānaŋ vā sahabyataŋ upapajjeyyan” ti! So taŋ cittaŋ dahati, taŋ cittaŋ adhiṭṭhāti, taŋ cittaŋ bhāveti, tassa taŋ cittaŋ hīne vimuttaŋ uttari abhāvitaŋ tatrūpapattiyā saŋvattati Tañca kho sīlavato vadāmi no dussīlassa. Ijjhatāvuso, sīlavato cetopaṇidhi visuddhattā.

‘Puna caparaŋ, āvuso, idhekacco dānaŋ deti samaṇassa vā brāhmaṇassa vā annaŋ pānaŋ …pe… seyyāvasathapadīpeyyaŋ. So yaŋ deti taŋ paccāsīsati. Tassa sutaŋ hoti– “cātumahārājikā devā dīghāyukā vaṇṇavanto sukhabahulā’ ti. Tassa evaŋ hoti– “aho vatāhaŋ kāyassa bhedā paraŋ maraṇā cātumahārājikānaŋ devānaŋ sahabyataŋ upapajjeyyan’ ti! So taŋ cittaŋ dahati, taŋ cittaŋ adhiṭṭhāti, taŋ cittaŋ bhāveti, tassa taŋ cittaŋ hīne vimuttaŋ uttari abhāvitaŋ tatrūpapattiyā saŋvattati. Tañca kho sīlavato vadāmi no dussīlassa. Ijjhatāvuso, sīlavato cetopaṇidhi visuddhattā.

‘Puna (p. 3.215) caparaŋ, āvuso, idhekacco dānaŋ deti samaṇassa vā brāhmaṇassa vā annaŋ pānaŋ …pe… seyyāvasathapadīpeyyaŋ. So yaŋ deti taŋ paccāsīsati. Tassa sutaŋ hoti– “tāvatiŋsā devā …pe… yāmā devā …pe… tusitā devā …pe… nimmānaratī devā …pe… paranimmitavasavattī devā dīghāyukā vaṇṇavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraṇā paranimmitavasavattīnaŋ devānaŋ sahabyataŋ upapajjeyyan’ ti! So taŋ cittaŋ dahati, taŋ cittaŋ adhiṭṭhāti, taŋ cittaŋ bhāveti, tassa taŋ cittaŋ hīne vimuttaŋ uttari abhāvitaŋ tatrūpapattiyā saŋvattati. Tañca kho sīlavato vadāmi no dussīlassa. Ijjhatāvuso, sīlavato cetopaṇidhi visuddhattā.

‘Puna caparaŋ, āvuso, idhekacco dānaŋ deti samaṇassa vā brāhmaṇassa vā annaŋ pānaŋ vatthaŋ yānaŋ mālāgandhavilepanaŋ seyyāvasathapadīpeyyaŋ. So yaŋ deti taŋ paccāsīsati. Tassa sutaŋ hoti– “brahmakāyikā devā dīghāyukā vaṇṇavanto sukhabahulā” ti. Tassa evaŋ hoti– “aho vatāhaŋ kāyassa bhedā paraŋ maraṇā brahmakāyikānaŋ devānaŋ sahabyataŋ upapajjeyyan” ti! So taŋ cittaŋ dahati, taŋ cittaŋ adhiṭṭhāti, taŋ cittaŋ bhāveti, tassa taŋ cittaŋ hīne vimuttaŋ uttari abhāvitaŋ tatrūpapattiyā saŋvattati. Tañca kho sīlavato vadāmi no dussīlassa; vītarāgassa no sarāgassa. Ijjhatāvuso, sīlavato cetopaṇidhi vītarāgattā.

‘Aṭṭha parisā– khattiyaparisā, brāhmaṇaparisā, gahapatiparisā, samaṇaparisā, cātumahārājikaparisā, tāvatiŋsaparisā, māraparisā, brahmaparisā

‘Aṭṭha lokadhammā– lābho ca, alābho ca, yaso ca, ayaso ca, nindā ca, pasaŋsā ca, sukhañca, dukkhañca.

338. ‘Aṭṭha abhibhāyatanāni. Ajjhattaŋ rūpasaññī eko bahiddhā rūpāni passati parittāni suvaṇṇadubbaṇṇāni, “tāni abhibhuyya jānāmi passāmī” ti evaŋsaññī hoti. Idaŋ paṭhamaŋ abhibhāyatanaŋ.

‘Ajjhattaŋ (p. 3.216) rūpasaññī eko bahiddhā rūpāni passati appamāṇāni suvaṇṇadubbaṇṇāni, “tāni abhibhuyya jānāmi passāmī” ti– evaŋsaññī hoti. Idaŋ dutiyaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati parittāni suvaṇṇadubbaṇṇāni, “tāni abhibhuyya jānāmi passāmī” ti evaŋsaññī hoti. Idaŋ tatiyaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati appamāṇāni suvaṇṇadubbaṇṇāni, “tāni abhibhuyya jānāmi passāmī” ti evaŋsaññī hoti. Idaŋ catutthaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati nīlāni nīlavaṇṇāni nīlanidassanāni nīlanibhāsāni. Seyyathāpi nāma umāpupphaŋ nīlaŋ nīlavaṇṇaŋ nīlanidassanaŋ nīlanibhāsaŋ, seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ nīlaŋ nīlavaṇṇaŋ nīlanidassanaŋ nīlanibhāsaŋ. Evameva ajjhattaŋ arūpasaññī eko bahiddhā rūpāni passati nīlāni nīlavaṇṇāni nīlanidassanāni nīlanibhāsāni, “tāni abhibhuyya jānāmi passāmī” ti evaŋsaññī hoti. Idaŋ pañcamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati pītāni pītavaṇṇāni pītanidassanāni pītanibhāsāni. Seyyathāpi nāma kaṇikārapupphaŋ pītaŋ pītavaṇṇaŋ pītanidassanaŋ pītanibhāsaŋ, seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ pītaŋ pītavaṇṇaŋ pītanidassanaŋ pītanibhāsaŋ. Evameva ajjhattaŋ arūpasaññī eko bahiddhā rūpāni passati pītāni pītavaṇṇāni pītanidassanāni pītanibhāsāni, “tāni abhibhuyya jānāmi passāmī” ti evaŋsaññī hoti. Idaŋ chaṭṭhaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati lohitakāni lohitakavaṇṇāni lohitakanidassanāni lohitakanibhāsāni. Seyyathāpi nāma bandhujīvakapupphaŋ lohitakaŋ lohitakavaṇṇaŋ lohitakanidassanaŋ lohitakanibhāsaŋ, seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ lohitakaŋ lohitakavaṇṇaŋ lohitakanidassanaŋ lohitakanibhāsaŋ. Evameva ajjhattaŋ arūpasaññī eko (p. 3.217) bahiddhā rūpāni passati lohitakāni lohitakavaṇṇāni lohitakanidassanāni lohitakanibhāsāni, “tāni abhibhuyya jānāmi passāmī” ti evaŋsaññī hoti. Idaŋ sattamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati odātāni odātavaṇṇāni odātanidassanāni odātanibhāsāni. Seyyathāpi nāma osadhitārakā odātā odātavaṇṇā odātanidassanā odātanibhāsā, seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ odātaŋ odātavaṇṇaŋ odātanidassanaŋ odātanibhāsaŋ. Evameva ajjhattaŋ arūpasaññī eko bahiddhā rūpāni passati odātāni odātavaṇṇāni odātanidassanāni odātanibhāsāni “tāni abhibhuyya jānāmi passāmī” ti evaŋsaññī hoti. Idaŋ aṭṭhamaŋ abhibhāyatanaŋ.

339. ‘Aṭṭha vimokkhā. Rūpī rūpāni passati. Ayaŋ paṭhamo vimokkho.

‘Ajjhattaŋ arūpasaññī bahiddhā rūpāni passati. Ayaŋ dutiyo vimokkho.

‘Subhanteva adhimutto hoti. Ayaŋ tatiyo vimokkho.

‘Sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ayaŋ catuttho vimokkho.

‘Sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Ayaŋ pañcamo vimokkho.

‘Sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Ayaŋ chaṭṭho vimokkho.

‘Sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ayaŋ sattamo vimokkho.

‘Sabbaso nevasaññānāsaññāyatanaŋ samatikkamma saññāvedayita nirodhaŋ upasampajja viharati. Ayaŋ aṭṭhamo vimokkho.

‘Ime (p. 3.218) kho, āvuso, tena bhagavatā jānatā passatā arahatā sammāsambuddhena aṭṭha dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ.

Navakaŋ

340. ‘Atthi kho, āvuso, tena bhagavatā jānatā passatā arahatā sammāsambuddhena nava dhammā sammadakkhātā; tattha sabbeheva sangāyitabbaŋ …pe… atthāya hitāya sukhāya devamanussānaŋ. Katame nava?

‘Nava āghātavatthūni. “Anatthaŋ me acarī” ti āghātaŋ bandhati; “anatthaŋ me caratī” ti āghātaŋ bandhati; “anatthaŋ me carissatī” ti āghātaŋ bandhati; “piyassa me manāpassa anatthaŋ acarī” ti āghātaŋ bandhati …pe… anatthaŋ caratīti āghātaŋ bandhati …pe… anatthaŋ carissatīti āghātaŋ bandhati; “appiyassa me amanāpassa atthaŋ acarī” ti āghātaŋ bandhati …pe… atthaŋ caratīti āghātaŋ bandhati …pe… atthaŋ carissatīti āghātaŋ bandhati.

‘Nava āghātapaṭivinayā. “Anatthaŋ me acari, taŋ kutettha labbhā” ti āghātaŋ paṭivineti “anatthaŋ me carati, taŋ kutettha labbhā” ti āghātaŋ paṭivineti; “anatthaŋ me carissati, taŋ kutettha labbhā” ti āghātaŋ paṭivineti; “piyassa me manāpassa anatthaŋ acari …pe… anatthaŋ carati …pe… anatthaŋ carissati, taŋ kutettha labbhā” ti āghātaŋ paṭivineti; “appiyassa me amanāpassa atthaŋ acari …pe… atthaŋ carati …pe… atthaŋ carissati, taŋ kutettha labbhā” ti āghātaŋ paṭivineti.

341. ‘Nava sattāvāsā. Santāvuso, sattā nānattakāyā nānattasaññino, seyyathāpi manussā ekacce ca devā ekacce ca vinipātikā. Ayaŋ paṭhamo sattāvāso.

‘Santāvuso, sattā nānattakāyā ekattasaññino, seyyathāpi devā brahmakāyikā paṭhamābhinibbattā. Ayaŋ dutiyo sattāvāso.

‘Santāvuso, sattā ekattakāyā nānattasaññino, seyyathāpi devā ābhassarā. Ayaŋ tatiyo sattāvāso.

‘Santāvuso (p. 3.219) sattā ekattakāyā ekattasaññino, seyyathāpi devā subhakiṇhā. Ayaŋ catuttho sattāvāso.

‘Santāvuso, sattā asaññino appaṭisaŋvedino, seyyathāpi devā asaññasattā . Ayaŋ pañcamo sattāvāso.

‘Santāvuso, sattā sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanūpagā. Ayaŋ chaṭṭho sattāvāso.

‘Santāvuso, sattā sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanūpagā. Ayaŋ sattamo sattāvāso.

‘Santāvuso, sattā sabbaso viññāṇañcāyatanaŋ samatikkamma “natthi kiñcī” ti ākiñcāññāyatanūpagā. Ayaŋ aṭṭhamo sattāvāso.

‘Santāvuso sattā sabbaso ākiñcaññāyatanaŋ samatikkamma nevasaññānāsaññāyatanūpagā. Ayaŋ navamo sattāvāso.

342. ‘Nava akkhaṇā asamayā brahmacariyavāsāya. Idhāvuso tathāgato ca loke uppanno hoti arahaŋ sammāsambuddho, dhammo ca desiyati opasamiko parinibbāniko sambodhagāmī sugatappavedito. Ayañca puggalo nirayaŋ upapanno hoti. Ayaŋ paṭhamo akkhaṇo asamayo brahmacariyavāsāya.

‘Puna caparaŋ, āvuso, tathāgato ca loke uppanno hoti arahaŋ sammāsambuddho, dhammo ca desiyati opasamiko parinibbāniko sambodhagāmī sugatappavedito. Ayañca puggalo tiracchānayoniŋ upapanno hoti. Ayaŋ dutiyo akkhaṇo asamayo brahmacariyavāsāya.

‘Puna caparaŋ …pe… pettivisayaŋ upapanno hoti. Ayaŋ tatiyo akkhaṇo asamayo brahmacariyavāsāya.

‘Puna (p. 3.220) caparaŋ …pe… asurakāyaŋ upapanno hoti. Ayaŋ catuttho akkhaṇo asamayo brahmacariyavāsāya.

‘Puna caparaŋ …pe… aññataraŋ dīghāyukaŋ devanikāyaŋ upapanno hoti. Ayaŋ pañcamo akkhaṇo asamayo brahmacariyavāsāya.

‘Puna caparaŋ …pe… paccantimesu janapadesu paccājāto hoti milakkhesu aviññātāresu, yattha natthi gati bhikkhūnaŋ bhikkhunīnaŋ upāsakānaŋ upāsikānaŋ. Ayaŋ chaṭṭho akkhaṇo asamayo brahmacariyavāsāya.

‘Puna caparaŋ …pe… majjhimesu janapadesu paccājāto hoti. So ca hoti micchādiṭṭhiko viparītadassano– “natthi dinnaŋ, natthi yiṭṭhaŋ, natthi hutaŋ, natthi sukatadukkaṭānaŋ kammānaŋ phalaŋ vipāko, natthi ayaŋ loko, natthi paro loko, natthi mātā, natthi pitā, natthi sattā opapātikā, natthi loke samaṇabrāhmaṇā sammaggatā sammāpaṭipannā ye imañca lokaŋ parañca lokaŋ sayaŋ abhiññā sacchikatvā pavedentī” ti. Ayaŋ sattamo akkhaṇo asamayo brahmacariyavāsāya.

‘Puna caparaŋ …pe… majjhimesu janapadesu paccājāto hoti. So ca hoti duppañño jaḷo eḷamūgo, nappaṭibalo subhāsitadubbhāsitānamatthamaññātuŋ. Ayaŋ aṭṭhamo akkhaṇo asamayo brahmacariyavāsāya.

‘Puna caparaŋ, āvuso, tathāgato ca loke na uppanno hoti arahaŋ sammāsambuddho, dhammo ca na desiyati opasamiko parinibbāniko sambodhagāmī sugatappavedito. Ayañca puggalo majjhimesu janapadesu paccājāto hoti, so ca hoti paññavā ajaḷo aneḷamūgo, paṭibalo subhāsita-dubbhāsitānamatthamaññātuŋ. Ayaŋ navamo akkhaṇo asamayo brahmacariyavāsāya.

343. ‘Nava anupubbavihārā. Idhāvuso, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā …pe… dutiyaŋ jhānaŋ upasampajja viharati. Pītiyā ca virāgā …pe… tatiyaŋ jhānaŋ upasampajja viharati. Sukhassa ca pahānā (p. 3.221) …pe… catutthaŋ jhānaŋ upasampajja viharati. Sabbaso rūpasaññānaŋ samatikkamā …pe… ākāsānañcāyatanaŋ upasampajja viharati. Sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati.

344. ‘Nava anupubbanirodhā. Paṭhamaŋ jhānaŋ samāpannassa kāmasaññā niruddhā hoti. Dutiyaŋ jhānaŋ samāpannassa vitakkavicārā niruddhā honti. Tatiyaŋ jhānaŋ samāpannassa pīti niruddhā hoti. Catutthaŋ jhānaŋ samāpannassa assāsapassāssā niruddhā honti. Ākāsānañcāyatanaŋ samāpannassa rūpasaññā niruddhā hoti. Viññāṇañcāyatanaŋ samāpannassa ākāsānañcāyatanasaññā niruddhā hoti. Ākiñcaññāyatanaŋ samāpannassa viññāṇañcāyatanasaññā niruddhā hoti. Nevasaññānāsaññāyatanaŋ samāpannassa ākiñcaññāyatanasaññā niruddhā hoti. Saññāvedayitanirodhaŋ samāpannassa saññā ca vedanā ca niruddhā honti.

‘Ime kho, āvuso, tena bhagavatā jānatā passatā arahatā sammāsambuddhena nava dhammā sammadakkhātā. Tattha sabbeheva sangāyitabbaŋ …pe… atthāya hitāya sukhāya devamanussānaŋ.

Dasakaŋ

345. ‘Atthi kho, āvuso, tena bhagavatā jānatā passatā arahatā sammāsambuddhena dasa dhammā sammadakkhātā. Tattha sabbeheva sangāyitabbaŋ …pe… atthāya hitāya sukhāya devamanussānaŋ. Katame dasa?

‘Dasa nāthakaraṇā dhammā. Idhāvuso, bhikkhu sīlavā hoti. Pātimokkhasaŋvarasaŋvuto viharati ācāragocarasampanno, aṇumattesu vajjesu bhayadassāvī samādāya sikkhati sikkhāpadesu. Yaŋpāvuso, bhikkhu (p. 3.222) sīlavā hoti, pātimokkhasaŋvarasaŋvuto viharati, ācāragocarasampanno, aṇumattesu vajjesu bhayadassāvī samādāya sikkhati sikkhāpadesu. Ayampi dhammo nāthakaraṇo.

‘Puna caparaŋ, āvuso, bhikkhu bahussuto hoti sutadharo sutasannicayo. Ye te dhammā ādikalyāṇā majjhekalyāṇā pariyosānakalyāṇā sātthā sabyañjanā kevalaparipuṇṇaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā paricitā manasānupekkhitā diṭṭhiyā suppaṭividdhā, yaŋpāvuso, bhikkhu bahussuto hoti …pe… diṭṭhiyā suppaṭividdhā. Ayampi dhammo nāthakaraṇo.

‘Puna caparaŋ, āvuso, bhikkhu kalyāṇamitto hoti kalyāṇasahāyo kalyāṇasampavanko. Yaŋpāvuso, bhikkhu kalyāṇamitto hoti kalyāṇasahāyo kalyāṇasampavanko. Ayampi dhammo nāthakaraṇo.

‘Puna caparaŋ, āvuso, bhikkhu suvaco hoti sovacassakaraṇehi dhammehi samannāgato khamo padakkhiṇaggāhī anusāsaniŋ. Yaŋpāvuso, bhikkhu suvaco hoti …pe… padakkhiṇaggāhī anusāsaniŋ. Ayampi dhammo nāthakaraṇo.

‘Puna caparaŋ, āvuso, bhikkhu yāni tāni sabrahmacārīnaŋ uccāvacāni kinkaraṇīyāni, tattha dakkho hoti analaso tatrupāyāya vīmaŋsāya samannāgato, alaŋ kātuŋ alaŋ saŋvidhātuŋ. Yaŋpāvuso, bhikkhu yāni tāni sabrahmacārīnaŋ …pe… alaŋ saŋvidhātuŋ. Ayampi dhammo nāthakaraṇo.

‘Puna caparaŋ, āvuso, bhikkhu dhammakāmo hoti piyasamudāhāro, abhidhamme abhivinaye uḷārapāmojjo . Yaŋpāvuso, bhikkhu dhammakāmo hoti …pe… uḷārapāmojjo . Ayampi dhammo nāthakaraṇo.

‘Puna (p. 3.223) caparaŋ, āvuso bhikkhu santuṭṭho hoti itarītarehi cīvarapiṇḍapātasenāsanagilānappaccayabhesajjaparikkhārehi Yaŋpāvuso, bhikkhu santuṭṭho hoti …pe… parikkhārehi. Ayampi dhammo nāthakaraṇo.

‘Puna caparaŋ, āvuso, bhikkhu āraddhavīriyo viharati akusalānaŋ dhammānaŋ pahānāya kusalānaŋ dhammānaŋ upasampadāya, thāmavā daḷhaparakkamo anikkhittadhuro kusalesu dhammesu. Yaŋpāvuso, bhikkhu āraddhavīriyo viharati …pe… anikkhittadhuro kusalesu dhammesu. Ayampi dhammo nāthakaraṇo.

‘Puna caparaŋ, āvuso, bhikkhu satimā hoti paramena satinepakkena samannāgato cirakatampi cirabhāsitampi saritā anussaritā. Yaŋpāvuso, bhikkhu satimā hoti …pe… saritā anussaritā. Ayampi dhammo nāthakaraṇo.

‘Puna caparaŋ, āvuso, bhikkhu paññavā hoti, udayatthagāminiyā paññāya samannāgato ariyāya nibbedhikāya sammādukkhakkhayagāminiyā. Yaŋpāvuso, bhikkhu paññavā hoti …pe… sammādukkhakkhayagāminiyā. Ayampi dhammo nāthakaraṇo.

346. Dasa kasiṇāyatanāni. Pathavīkasiṇameko sañjānāti, uddhaŋ adho tiriyaŋ advayaŋ appamāṇaŋ. Āpokasiṇameko sañjānāti …pe… tejokasiṇameko sañjānāti… vāyokasiṇameko sañjānāti… nīlakasiṇameko sañjānāti… pītakasiṇameko sañjānāti… lohitakasiṇameko sañjānāti… odātakasiṇameko sañjānāti… ākāsakasiṇameko sañjānāti… viññāṇakasiṇameko sañjānāti, uddhaŋ adho tiriyaŋ advayaŋ appamāṇaŋ.

347. ‘Dasa akusalakammapathā– pāṇātipāto, adinnādānaŋ, kāmesumicchācāro, musāvādo, pisuṇā vācā, pharusā vācā, samphappalāpo, abhijjhā, byāpādo, micchādiṭṭhi.

‘Dasa (p. 3.224) kusalakammapathā– pāṇātipātā veramaṇī, adinnādānā veramaṇī, kāmesumicchācārā veramaṇī, musāvādā veramaṇī, pisuṇāya vācāya veramaṇī, pharusāya vācāya veramaṇī, samphappalāpā veramaṇī, anabhijjhā, abyāpādo, sammādiṭṭhi.

348. ‘Dasa ariyavāsā. Idhāvuso, bhikkhu pañcangavippahīno hoti, chaḷangasamannāgato, ekārakkho, caturāpasseno, paṇunnapaccekasacco, samavayasaṭṭhesano, anāvilasankappo, passaddhakāyasankhāro, suvimuttacitto, suvimuttapañño.

‘Kathañcāvuso, bhikkhu pañcangavippahīno hoti? Idhāvuso, bhikkhuno kāmacchando pahīno hoti, byāpādo pahīno hoti, thinamiddhaŋ pahīnaŋ hoti, uddhaccakukuccaŋ pahīnaŋ hoti, vicikicchā pahīnā hoti. Evaŋ kho, āvuso, bhikkhu pañcangavippahīno hoti.

‘Kathañcāvuso, bhikkhu chaḷangasamannāgato hoti? Idhāvuso, bhikkhu cakkhunā rūpaŋ disvā neva sumano hoti na dummano, upekkhako viharati sato sampajāno. Sotena saddaŋ sutvā …pe… manasā dhammaŋ viññāya neva sumano hoti na dummano, upekkhako viharati sato sampajāno. Evaŋ kho, āvuso, bhikkhu chaḷangasamannāgato hoti.

‘Kathañcāvuso bhikkhu ekārakkho hoti? Idhāvuso, bhikkhu satārakkhena cetasā samannāgato hoti. Evaŋ kho, āvuso, bhikkhu ekārakkho hoti

‘Kathañcāvuso, bhikkhu caturāpasseno hoti? Idhāvuso, bhikkhu sankhāyekaŋ paṭisevati, sankhāyekaŋ adhivāseti, sankhāyekaŋ parivajjeti, sankhāyekaŋ vinodeti. Evaŋ kho, āvuso, bhikkhu caturāpasseno hoti.

‘Kathañcāvuso, bhikkhu paṇunnapaccekasacco hoti? Idhāvuso, bhikkhuno yāni tāni puthusamaṇabrāhmaṇānaŋ puthupaccekasaccāni, sabbāni tāni nunnāni honti paṇunnāni cattāni vantāni muttāni pahīnāni paṭinissaṭṭhāni. Evaŋ kho, āvuso, bhikkhu paṇunnapaccekasacco hoti.

‘Kathañcāvuso (p. 3.225) bhikkhu samavayasaṭṭhesano hoti? Idhāvuso, bhikkhuno kāmesanā pahīnā hoti, bhavesanā pahīnā hoti, brahmacariyesanā paṭippassaddhā. Evaŋ kho, āvuso, bhikkhu samavayasaṭṭhesano hoti.

‘Kathañcāvuso, bhikkhu anāvilasankappo hoti? Idhāvuso, bhikkhuno kāmasankappo pahīno hoti, byāpādasankappo pahīno hoti, vihiŋsāsankappo pahīno hoti. Evaŋ kho, āvuso, bhikkhu anāvilasankappo hoti.

‘Kathañcāvuso, bhikkhu passaddhakāyasankhāro hoti Idhāvuso, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Evaŋ kho, āvuso, bhikkhu passaddhakāyasankhāro hoti.

‘Kathañcāvuso, bhikkhu suvimuttacitto hoti? Idhāvuso, bhikkhuno rāgā cittaŋ vimuttaŋ hoti, dosā cittaŋ vimuttaŋ hoti, mohā cittaŋ vimuttaŋ hoti. Evaŋ kho, āvuso, bhikkhu suvimuttacitto hoti.

‘Kathañcāvuso, bhikkhu suvimuttapañño hoti? Idhāvuso, bhikkhu “rāgo me pahīno ucchinnamūlo tālāvatthukato anabhāvankato āyatiŋ anuppādadhammo” ti pajānāti. “Doso me pahīno ucchinnamūlo tālāvatthukato anabhāvankato āyatiŋ anuppādadhammo” ti pajānāti. “Moho me pahīno ucchinnamūlo tālāvatthukato anabhāvankato āyatiŋ anuppādadhammo” ti pajānāti. Evaŋ kho, āvuso, bhikkhu suvimuttapañño hoti.

‘Dasa asekkhā dhammā– asekkhā sammādiṭṭhi, asekkho sammāsankappo, asekkhā sammāvācā, asekkho sammākammanto, asekkho sammā-ājīvo, asekkho sammāvāyāmo, asekkhā sammāsati, asekkho sammāsamādhi, asekkhaŋ sammāñāṇaŋ, asekkhā sammāvimutti.

‘Ime kho, āvuso, tena bhagavatā jānatā passatā arahatā sammāsambuddhena dasa dhammā sammadakkhātā. Tattha sabbeheva sangāyitabbaŋ na (p. 3.226) vivaditabbaŋ, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānan’ ti.

349. Atha kho bhagavā uṭṭhahitvā āyasmantaŋ sāriputtaŋ āmantesi– “sādhu sādhu, sāriputta, sādhu kho tvaŋ, sāriputta, bhikkhūnaŋ sangītipariyāyaŋ abhāsī” ti. Idamavocāyasmā sāriputto, samanuñño satthā ahosi. Attamanā te bhikkhū āyasmato sāriputtassa bhāsitaŋ abhinandunti.

Sangītisuttaŋ niṭṭhitaŋ dasamaŋ.

11. Dasuttarasuttaŋ
350. Evaŋ (p. 3.227) me sutaŋ – ekaŋ samayaŋ bhagavā campāyaŋ viharati gaggarāya pokkharaṇiyā tīre mahatā bhikkhusanghena saddhiŋ pañcamattehi bhikkhusatehi. Tatra kho āyasmā sāriputto bhikkhū āmantesi– ‘āvuso bhikkhave’ ti! ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–


‘Dasuttaraŋ pavakkhāmi, dhammaŋ nibbānapattiyā;


Dukkhassantakiriyāya, sabbaganthappamocanaŋ’.

Eko dhammo

351. ‘Eko, āvuso, dhammo bahukāro, eko dhammo bhāvetabbo, eko dhammo pariññeyyo, eko dhammo pahātabbo, eko dhammo hānabhāgiyo, eko dhammo visesabhāgiyo, eko dhammo duppaṭivijjho, eko dhammo uppādetabbo, eko dhammo abhiññeyyo, eko dhammo sacchikātabbo.

(Ka) ‘katamo eko dhammo bahukāro? Appamādo kusalesu dhammesu. Ayaŋ eko dhammo bahukāro.

(Kha) ‘katamo eko dhammo bhāvetabbo? Kāyagatāsati sātasahagatā. Ayaŋ eko dhammo bhāvetabbo.

(Ga) ‘katamo eko dhammo pariññeyyo? Phasso sāsavo upādāniyo. Ayaŋ eko dhammo pariññeyyo.

(Gha) ‘katamo eko dhammo pahātabbo? Asmimāno. Ayaŋ eko dhammo pahātabbo.

(Nga) ‘katamo eko dhammo hānabhāgiyo? Ayoniso manasikāro. Ayaŋ eko dhammo hānabhāgiyo.

(Ca) ‘katamo eko dhammo visesabhāgiyo? Yoniso manasikāro. Ayaŋ eko dhammo visesabhāgiyo.

(Cha) ‘katamo (p. 3.228) eko dhammo duppaṭivijjho? Ānantariko cetosamādhi. Ayaŋ eko dhammo duppaṭivijjho.

(Ja) ‘katamo eko dhammo uppādetabbo? Akuppaŋ ñāṇaŋ. Ayaŋ eko dhammo uppādetabbo.

(Jha) ‘katamo eko dhammo abhiññeyyo? Sabbe sattā āhāraṭṭhitikā. Ayaŋ eko dhammo abhiññeyyo.

(Ña) ‘katamo eko dhammo sacchikātabbo? Akuppā cetovimutti. Ayaŋ eko dhammo sacchikātabbo.

‘Iti ime dasa dhammā bhūtā tacchā tathā avitathā anaññathā sammā tathāgatena abhisambuddhā.

Dve dhammā

352. ‘Dve dhammā bahukārā, dve dhammā bhāvetabbā, dve dhammā pariññeyyā, dve dhammā pahātabbā dve dhammā hānabhāgiyā, dve dhammā visesabhāgiyā, dve dhammā duppaṭivijjhā, dve dhammā uppādetabbā, dve dhammā abhiññeyyā, dve dhammā sacchikātabbā.

(Ka) ‘katame dve dhammā bahukārā? Sati ca sampajaññañca. Ime dve dhammā bahukārā.

(Kha) ‘katame dve dhammā bhāvetabbā? Samatho ca vipassanā ca. Ime dve dhammā bhāvetabbā.

(Ga) ‘katame dve dhammā pariññeyyā? Nāmañca rūpañca. Ime dve dhammā pariññeyyā.

(Gha) ‘katame dve dhammā pahātabbā? Avijjā ca bhavataṇhā ca. Ime dve dhammā pahātabbā.

(Nga) ‘katame dve dhammā hānabhāgiyā? Dovacassatā ca pāpamittatā ca. Ime dve dhammā hānabhāgiyā.

(Ca) ‘katame dve dhammā visesabhāgiyā? Sovacassatā ca kalyāṇamittatā ca. Ime dve dhammā visesabhāgiyā.

(Cha) ‘katame (p. 3.229) dve dhammā duppaṭivijjhā? Yo ca hetu yo ca paccayo sattānaŋ sankilesāya, yo ca hetu yo ca paccayo sattānaŋ visuddhiyā. Ime dve dhammā duppaṭivijjhā.

(Ja) ‘katame dve dhammā uppādetabbā? Dve ñāṇāni– khaye ñāṇaŋ, anuppāde ñāṇaŋ. Ime dve dhammā uppādetabbā.

(Jha) ‘katame dve dhammā abhiññeyyā? Dve dhātuyo– sankhatā ca dhātu asankhatā ca dhātu. Ime dve dhammā abhiññeyyā.

(Ña) ‘katame dve dhammā sacchikātabbā? Vijjā ca vimutti ca. Ime dve dhammā sacchikātabbā.

‘Iti ime vīsati dhammā bhūtā tacchā tathā avitathā anaññathā sammā tathāgatena abhisambuddhā.

Tayo dhammā

353. ‘Tayo dhammā bahukārā, tayo dhammā bhāvetabbā …pe… tayo dhammā sacchikātabbā.

(Ka) ‘katame tayo dhammā bahukārā? Sappurisasaŋsevo, saddhammassavanaŋ, dhammānudhammappaṭipatti. Ime tayo dhammā bahukārā.

(Kha) ‘katame tayo dhammā bhāvetabbā? Tayo samādhī – savitakko savicāro samādhi, avitakko vicāramatto samādhi, avitakko avicāro samādhi. Ime tayo dhammā bhāvetabbā.

(Ga) ‘katame tayo dhammā pariññeyyā? Tisso vedanā – sukhā vedanā, dukkhā vedanā, adukkhamasukhā vedanā. Ime tayo dhammā pariññeyyā.

(Gha) ‘katame tayo dhammā pahātabbā? Tisso taṇhā– kāmataṇhā, bhavataṇhā, vibhavataṇhā. Ime tayo dhammā pahātabbā.

(Nga) ‘katame tayo dhammā hānabhāgiyā? Tīṇi akusalamūlāni– lobho akusalamūlaŋ, doso akusalamūlaŋ, moho akusalamūlaŋ. Ime tayo dhammā hānabhāgiyā.

(Ca) ‘katame (p. 3.230) tayo dhammā visesabhāgiyā? Tīṇi kusalamūlāni– alobho kusalamūlaŋ, adoso kusalamūlaŋ, amoho kusalamūlaŋ. Ime tayo dhammā visesabhāgiyā.

(Cha) ‘katame tayo dhammā duppaṭivijjhā? Tisso nissaraṇiyā dhātuyo– kāmānametaŋ nissaraṇaŋ yadidaŋ nekkhammaŋ, rūpānametaŋ nissaraṇaŋ yadidaŋ arūpaŋ, yaŋ kho pana kiñci bhūtaŋ sankhataŋ paṭiccasamuppannaŋ, nirodho tassa nissaraṇaŋ. Ime tayo dhammā duppaṭivijjhā.

(Ja) ‘katame tayo dhammā uppādetabbā? Tīṇi ñāṇāni– atītaŋse ñāṇaŋ, anāgataŋse ñāṇaŋ, paccuppannaŋse ñāṇaŋ. Ime tayo dhammā uppādetabbā.

(Jha) ‘katame tayo dhammā abhiññeyyā? Tisso dhātuyo– kāmadhātu, rūpadhātu, arūpadhātu. Ime tayo dhammā abhiññeyyā.

(Ña) ‘katame tayo dhammā sacchikātabbā? Tisso vijjā– pubbenivāsānussatiñāṇaŋ vijjā, sattānaŋ cutūpapāte ñāṇaŋ vijjā, āsavānaŋ khaye ñāṇaŋ vijjā. Ime tayo dhammā sacchikātabbā.

‘Iti ime tiŋsa dhammā bhūtā tacchā tathā avitathā anaññathā sammā tathāgatena abhisambuddhā.

Cattāro dhammā

354. ‘Cattāro dhammā bahukārā, cattāro dhammā bhāvetabbā …pe… cattāro dhammā sacchikātabbā.

(Ka) ‘katame cattāro dhammā bahukārā? Cattāri cakkāni– patirūpadesavāso, sappurisūpanissayo, attasammāpaṇidhi, pubbe ca katapuññatā. Ime cattāro dhammā bahukārā.

(Kha) ‘katame cattāro dhammā bhāvetabbā? Cattāro satipaṭṭhānā– idhāvuso, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ. Vedanāsu …pe… citte… dhammesu (p. 3.231) dhammānupassī viharati ātāpī sampajāno satimā vineyya loke abhijjhādomanassaŋ. Ime cattāro dhammā bhāvetabbā.

(Ga) ‘katame cattāro dhammā pariññeyyā? Cattāro āhārā– kabaḷīkāro āhāro oḷāriko vā sukhumo vā, phasso dutiyo, manosañcetanā tatiyā, viññāṇaŋ catutthaŋ. Ime cattāro dhammā pariññeyyā.

(Gha) ‘katame cattāro dhammā pahātabbā? Cattāro oghā – kāmogho, bhavogho, diṭṭhogho, avijjogho. Ime cattāro dhammā pahātabbā.

(Nga) ‘katame cattāro dhammā hānabhāgiyā? Cattāro yogā– kāmayogo, bhavayogo, diṭṭhiyogo, avijjāyogo. Ime cattāro dhammā hānabhāgiyā.

(Ca) ‘katame cattāro dhammā visesabhāgiyā? Cattāro visaññogā– kāmayogavisaŋyogo, bhavayogavisaŋyogo, diṭṭhiyogavisaŋyogo, avijjāyogavisaŋyogo. Ime cattāro dhammā visesabhāgiyā.

(Cha) ‘katame cattāro dhammā duppaṭivijjhā? Cattāro samādhī– hānabhāgiyo samādhi, ṭhitibhāgiyo samādhi, visesabhāgiyo samādhi, nibbedhabhāgiyo samādhi. Ime cattāro dhammā duppaṭivijjhā.

(Ja) ‘katame cattāro dhammā uppādetabbā? Cattāri ñāṇāni– dhamme ñāṇaŋ, anvaye ñāṇaŋ, pariye ñāṇaŋ, sammutiyā ñāṇaŋ. Ime cattāro dhammā uppādetabbā.

(Jha) ‘katame cattāro dhammā abhiññeyyā? Cattāri ariyasaccāni– dukkhaŋ ariyasaccaŋ, dukkhasamudayaŋ ariyasaccaŋ, dukkhanirodhaŋ ariyasaccaŋ, dukkhanirodhagāminī paṭipadā ariyasaccaŋ. Ime cattāro dhammā abhiññeyyā.

(Ña) ‘katame cattāro dhammā sacchikātabbā? Cattāri sāmaññaphalāni– sotāpattiphalaŋ, sakadāgāmiphalaŋ, anāgāmiphalaŋ, arahattaphalaŋ Ime cattāro dhammā sacchikātabbā.

‘Iti (p. 3.232) ime cattārīsadhammā bhūtā tacchā tathā avitathā anaññathā sammā tathāgatena abhisambuddhā.

Pañca dhammā

355. ‘Pañca dhammā bahukārā …pe… pañca dhammā sacchikātabbā.

(Ka) ‘katame pañca dhammā bahukārā? Pañca padhāniyangāni– idhāvuso, bhikkhu saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Appābādho hoti appātanko samavepākiniyā gahaṇiyā samannāgato nātisītāya nāccuṇhāya majjhimāya padhānakkhamāya. Asaṭho hoti amāyāvī yathābhūtamattānaŋ āvīkattā satthari vā viññūsu vā sabrahmacārīsu. Āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daḷhaparakkamo anikkhittadhuro kusalesu dhammesu. Paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Ime pañca dhammā bahukārā.

(Kha) ‘katame pañca dhammā bhāvetabbā? Pañcangiko sammāsamādhi– pītipharaṇatā, sukhapharaṇatā, cetopharaṇatā ālokapharaṇatā, paccavekkhaṇanimittaŋ . Ime pañca dhammā bhāvetabbā.

(Ga) ‘katame pañca dhammā pariññeyyā? Pañcupādānakkhandhā – rūpupādānakkhandho, vedanupādānakkhandho, saññupādānakkhandho, sankhārupādānakkhandho viññāṇupādānakkhandho. Ime pañca dhammā pariññeyyā.

(Gha) ‘katame pañca dhammā pahātabbā? Pañca nīvaraṇāni– kāmacchandanīvaraṇaŋ, byāpādanīvaraṇaŋ, thinamiddhanīvaraṇaŋ, uddhaccakukuccanīvaraṇaŋ, vicikicchānīvaraṇaŋ. Ime pañca dhammā pahātabbā.

(Nga) ‘katame pañca dhammā hānabhāgiyā? Pañca cetokhilā– idhāvuso, bhikkhu satthari kankhati vicikicchati nādhimuccati na sampasīdati. Yo so, āvuso, bhikkhu satthari kankhati vicikicchati nādhimuccati na sampasīdati, tassa (p. 3.233) cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya Ayaŋ paṭhamo cetokhilo. Puna caparaŋ, āvuso, bhikkhu dhamme kankhati vicikicchati …pe… sanghe kankhati vicikicchati …pe… sikkhāya kankhati vicikicchati …pe… sabrahmacārīsu kupito hoti anattamano āhatacitto khilajāto, yo so, āvuso, bhikkhu sabrahmacārīsu kupito hoti anattamano āhatacitto khilajāto, tassa cittaŋ na namati ātappāya anuyogāya sātaccāya padhānāya. Yassa cittaŋ na namati ātappāya anuyogāya sātaccāya padhānāya. Ayaŋ pañcamo cetokhilo. Ime pañca dhammā hānabhāgiyā.

(Ca) ‘katame pañca dhammā visesabhāgiyā? Pañcindriyāni– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. Ime pañca dhammā visesabhāgiyā.

(Cha) ‘katame pañca dhammā duppaṭivijjhā? Pañca nissaraṇiyā dhātuyo– idhāvuso, bhikkhuno kāme manasikaroto kāmesu cittaŋ na pakkhandati na pasīdati na santiṭṭhati na vimuccati. Nekkhammaŋ kho panassa manasikaroto nekkhamme cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ kāmehi. Ye ca kāmapaccayā uppajjanti āsavā vighātā pariḷāhā, mutto so tehi. Na so taŋ vedanaŋ vedeti. Idamakkhātaŋ kāmānaŋ nissaraṇaŋ.

‘Puna caparaŋ, āvuso, bhikkhuno byāpādaŋ manasikaroto byāpāde cittaŋ na pakkhandati na pasīdati na santiṭṭhati na vimuccati. Abyāpādaŋ kho panassa manasikaroto abyāpāde cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ byāpādena. Ye ca byāpādapaccayā uppajjanti āsavā vighātā pariḷāhā, mutto so tehi. Na so taŋ vedanaŋ vedeti. Idamakkhātaŋ byāpādassa nissaraṇaŋ.

‘Puna caparaŋ, āvuso, bhikkhuno vihesaŋ manasikaroto vihesāya cittaŋ na pakkhandati na pasīdati na santiṭṭhati na vimuccati. Avihesaŋ kho panassa manasikaroto avihesāya cittaŋ pakkhandati pasīdati santiṭṭhati vimuccati (p. 3.234) Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ vihesāya. Ye ca vihesāpaccayā uppajjanti āsavā vighātā pariḷāhā, mutto so tehi. Na so taŋ vedanaŋ vedeti. Idamakkhātaŋ vihesāya nissaraṇaŋ.

‘Puna caparaŋ, āvuso, bhikkhuno rūpe manasikaroto rūpesu cittaŋ na pakkhandati na pasīdati na santiṭṭhati na vimuccati. Arūpaŋ kho panassa manasikaroto arūpe cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ rūpehi. Ye ca rūpapaccayā uppajjanti āsavā vighātā pariḷāhā, mutto so tehi. Na so taŋ vedanaŋ vedeti. Idamakkhātaŋ rūpānaŋ nissaraṇaŋ.

‘Puna caparaŋ, āvuso, bhikkhuno sakkāyaŋ manasikaroto sakkāye cittaŋ na pakkhandati na pasīdati na santiṭṭhati na vimuccati. Sakkāyanirodhaŋ kho panassa manasikaroto sakkāyanirodhe cittaŋ pakkhandati pasīdati santiṭṭhati vimuccati. Tassa taŋ cittaŋ sugataŋ subhāvitaŋ suvuṭṭhitaŋ suvimuttaŋ visaŋyuttaŋ sakkāyena. Ye ca sakkāyapaccayā uppajjanti āsavā vighātā pariḷāhā, mutto so tehi. Na so taŋ vedanaŋ vedeti. Idamakkhātaŋ sakkāyassa nissaraṇaŋ. Ime pañca dhammā duppaṭivijjhā.

(Ja) ‘katame pañca dhammā uppādetabbā? Pañca ñāṇiko sammāsamādhi– “ayaŋ samādhi paccuppannasukho ceva āyatiñca sukhavipāko” ti paccattaŋyeva ñāṇaŋ uppajjati. “Ayaŋ samādhi ariyo nirāmiso” ti paccattaññeva ñāṇaŋ uppajjati. “Ayaŋ samādhi akāpurisasevito” ti paccattaŋyeva ñāṇaŋ uppajjati. “Ayaŋ samādhi santo paṇīto paṭippassaddhaladdho ekodibhāvādhigato, na sasankhāraniggayhavāritagato” ti paccattaŋyeva ñāṇaŋ uppajjati. “So kho panāhaŋ imaŋ samādhiŋ satova samāpajjāmi sato vuṭṭhahāmī” ti paccattaŋyeva ñāṇaŋ uppajjati. Ime pañca dhammā uppādetabbā.

(Jha) ‘katame pañca dhammā abhiññeyyā? Pañca vimuttāyatanāni– idhāvuso, bhikkhuno satthā dhammaŋ deseti aññataro vā garuṭṭhāniyo sabrahmacārī. Yathā (p. 3.235) yathā, āvuso, bhikkhuno satthā dhammaŋ deseti, aññataro vā garuṭṭhāniyo sabrahmacārī, tathā tathā so tasmiŋ dhamme atthappaṭisaŋvedī ca hoti dhammapaṭisaŋvedī ca. Tassa atthappaṭisaŋvedino dhammapaṭisaŋvedino pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati. Idaŋ paṭhamaŋ vimuttāyatanaŋ.

‘Puna caparaŋ, āvuso, bhikkhuno na heva kho satthā dhammaŋ deseti, aññataro vā garuṭṭhāniyo sabrahmacārī, api ca kho yathāsutaŋ yathāpariyattaŋ dhammaŋ vitthārena paresaŋ deseti yathā yathā, āvuso, bhikkhu yathāsutaŋ yathāpariyattaŋ dhammaŋ vitthārena paresaŋ deseti. Tathā tathā so tasmiŋ dhamme atthappaṭisaŋvedī ca hoti dhammapaṭisaŋvedī ca. Tassa atthappaṭisaŋvedino dhammapaṭisaŋvedino pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati. Idaŋ dutiyaŋ vimuttāyatanaŋ.

‘Puna caparaŋ, āvuso, bhikkhuno na heva kho satthā dhammaŋ deseti, aññataro vā garuṭṭhāniyo sabrahmacārī, nāpi yathāsutaŋ yathāpariyattaŋ dhammaŋ vitthārena paresaŋ deseti. Api ca kho, yathāsutaŋ yathāpariyattaŋ dhammaŋ vitthārena sajjhāyaŋ karoti. Yathā yathā, āvuso, bhikkhu yathāsutaŋ yathāpariyattaŋ dhammaŋ vitthārena sajjhāyaŋ karoti tathā tathā so tasmiŋ dhamme atthappaṭisaŋvedī ca hoti dhammapaṭisaŋvedī ca. Tassa atthappaṭisaŋvedino dhammapaṭisaŋvedino pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati. Idaŋ tatiyaŋ vimuttāyatanaŋ.

‘Puna caparaŋ, āvuso, bhikkhuno na heva kho satthā dhammaŋ deseti, aññataro vā garuṭṭhāniyo sabrahmacārī, nāpi yathāsutaŋ yathāpariyattaŋ dhammaŋ vitthārena paresaŋ deseti, nāpi yathāsutaŋ yathāpariyattaŋ dhammaŋ vitthārena sajjhāyaŋ karoti. Api ca kho, yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati. Yathā yathā (p. 3.236) āvuso bhikkhu yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati tathā tathā so tasmiŋ dhamme atthappaṭisaŋvedī ca hoti dhammapaṭisaŋvedī ca. Tassa atthappaṭisaŋvedino dhammapaṭisaŋvedino pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati. Idaŋ catutthaŋ vimuttāyatanaŋ.

‘Puna caparaŋ, āvuso, bhikkhuno na heva kho satthā dhammaŋ deseti, aññataro vā garuṭṭhāniyo sabrahmacārī, nāpi yathāsutaŋ yathāpariyattaŋ dhammaŋ vitthārena paresaŋ deseti, nāpi yathāsutaŋ yathāpariyattaŋ dhammaŋ vitthārena sajjhāyaŋ karoti, nāpi yathāsutaŋ yathāpariyattaŋ dhammaŋ cetasā anuvitakketi anuvicāreti manasānupekkhati; api ca khvassa aññataraŋ samādhinimittaŋ suggahitaŋ hoti sumanasikataŋ sūpadhāritaŋ suppaṭividdhaŋ paññāya. Yathā yathā, āvuso, bhikkhuno aññataraŋ samādhinimittaŋ suggahitaŋ hoti sumanasikataŋ sūpadhāritaŋ suppaṭividdhaŋ paññāya tathā tathā so tasmiŋ dhamme atthappaṭisaŋvedī ca hoti dhammappaṭisaŋvedī ca. Tassa atthappaṭisaŋvedino dhammappaṭisaŋvedino pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati. Idaŋ pañcamaŋ vimuttāyatanaŋ. Ime pañca dhammā abhiññeyyā.

(Ña) ‘katame pañca dhammā sacchikātabbā? Pañca dhammakkhandhā– sīlakkhandho samādhikkhandho, paññākkhandho, vimuttikkhandho, vimuttiñāṇadassanakkhandho. Ime pañca dhammā sacchikātabbā.

‘Iti ime paññāsa dhammā bhūtā tacchā tathā avitathā anaññathā sammā tathāgatena abhisambuddhā.

Cha dhammā

356. ‘Cha dhammā bahukārā …pe… cha dhammā sacchikātabbā.

(Ka) ‘katame cha dhammā bahukārā? Cha sāraṇīyā dhammā. Idhāvuso, bhikkhuno mettaŋ kāyakammaŋ paccupaṭṭhitaŋ hoti sabrahmacārīsu āvi ceva raho (p. 3.237) ca, ayampi dhammo sāraṇīyo piyakaraṇo garukaraṇo sangahāya avivādāya sāmaggiyā ekībhāvāya saŋvattati.

‘Puna caparaŋ, āvuso, bhikkhuno mettaŋ vacīkammaŋ …pe… ekībhāvāya saŋvattati.

‘Puna caparaŋ, āvuso, bhikkhuno mettaŋ manokammaŋ …pe… ekībhāvāya saŋvattati.

‘Puna caparaŋ, āvuso, bhikkhu ye te lābhā dhammikā dhammaladdhā antamaso pattapariyāpannamattampi, tathārūpehi lābhehi appaṭivibhattabhogī hoti sīlavantehi sabrahmacārīhi sādhāraṇabhogī, ayampi dhammo sāraṇīyo …pe… ekībhāvāya saŋvattati.

‘Puna caparaŋ, āvuso, bhikkhu, yāni tāni sīlāni akhaṇḍāni acchiddāni asabalāni akammāsāni bhujissāni viññuppasatthāni aparāmaṭṭhāni samādhisaŋvattanikāni, tathārūpesu sīlesu sīlasāmaññagato viharati sabrahmacārīhi āvi ceva raho ca, ayampi dhammo sāraṇīyo …pe… ekībhāvāya saŋvattati.

‘Puna caparaŋ, āvuso, bhikkhu yāyaŋ diṭṭhi ariyā niyyānikā niyyāti takkarassa sammā dukkhakkhayāya, tathārūpāya diṭṭhiyā diṭṭhi sāmaññagato viharati sabrahmacārīhi āvi ceva raho ca, ayampi dhammo sāraṇīyo piyakaraṇo garukaraṇo, sangahāya avivādāya sāmaggiyā ekībhāvāya saŋvattati. Ime cha dhammā bahukārā.

(Kha) ‘katame cha dhammā bhāvetabbā? Cha anussatiṭṭhānāni– buddhānussati, dhammānussati, sanghānussati, sīlānussati, cāgānussati, devatānussati. Ime cha dhammā bhāvetabbā.

(Ga) ‘katame cha dhammā pariññeyyā? Cha ajjhattikāni āyatanāni– cakkhāyatanaŋ, sotāyatanaŋ, ghānāyatanaŋ, jivhāyatanaŋ, kāyāyatanaŋ, manāyatanaŋ. Ime cha dhammā pariññeyyā.

(Gha) ‘katame cha dhammā pahātabbā? Cha taṇhākāyā– rūpataṇhā, saddataṇhā, gandhataṇhā, rasataṇhā, phoṭṭhabbataṇhā, dhammataṇhā. Ime cha dhammā pahātabbā.

(Nga) ‘katame (p. 3.238) cha dhammā hānabhāgiyā? Cha agāravā– idhāvuso, bhikkhu satthari agāravo viharati appatisso. Dhamme …pe… sanghe… sikkhāya… appamāde… paṭisanthāre agāravo viharati appatisso. Ime cha dhammā hānabhāgiyā.

(Ca) ‘katame cha dhammā visesabhāgiyā? Cha gāravā– idhāvuso, bhikkhu satthari sagāravo viharati sappatisso dhamme …pe… sanghe… sikkhāya… appamāde… paṭisanthāre sagāravo viharati sappatisso. Ime cha dhammā visesabhāgiyā.

(Cha) ‘katame cha dhammā duppaṭivijjhā? Cha nissaraṇiyā dhātuyo– idhāvuso, bhikkhu evaŋ vadeyya– “mettā hi kho me, cetovimutti bhāvitā bahulīkatā yānīkatā vatthukatā anuṭṭhitā paricitā susamāraddhā, atha ca pana me byāpādo cittaŋ pariyādāya tiṭṭhatī” ti. So “mā hevaŋ” tissa vacanīyo “māyasmā evaŋ avaca, mā bhagavantaŋ abbhācikkhi. Na hi sādhu bhagavato abbhakkhānaŋ, na hi bhagavā evaŋ vadeyya. Aṭṭhānametaŋ āvuso anavakāso yaŋ mettāya cetovimuttiyā bhāvitāya bahulīkatāya yānīkatāya vatthukatāya anuṭṭhitāya paricitāya susamāraddhāya. Atha ca panassa byāpādo cittaŋ pariyādāya ṭhassatīti, netaŋ ṭhānaŋ vijjati. Nissaraṇaŋ hetaŋ, āvuso, byāpādassa, yadidaŋ mettācetovimuttī” ti.

‘Idha panāvuso, bhikkhu evaŋ vadeyya– “karuṇā hi kho me cetovimutti bhāvitā bahulīkatā yānīkatā vatthukatā anuṭṭhitā paricitā susamāraddhā. Atha ca pana me vihesā cittaŋ pariyādāya tiṭṭhatī” ti. So– “mā hevaŋ” tissa vacanīyo, “māyasmā evaŋ avaca, mā bhagavantaŋ abbhācikkhi …pe… nissaraṇaŋ hetaŋ, āvuso, vihesāya, yadidaŋ karuṇācetovimuttī” ti.

‘Idha panāvuso, bhikkhu evaŋ vadeyya– “muditā hi kho me cetovimutti bhāvitā …pe… atha ca pana me arati cittaŋ pariyādāya tiṭṭhatī” ti. So– “mā hevaŋ” tissa vacanīyo “māyasmā evaŋ avaca …pe… nissaraṇaŋ hetaŋ, āvuso aratiyā, yadidaŋ muditācetovimuttī” ti.

‘Idha (p. 3.239) panāvuso, bhikkhu evaŋ vadeyya– “upekkhā hi kho me cetovimutti bhāvitā …pe… atha ca pana me rāgo cittaŋ pariyādāya tiṭṭhatī” ti. So– “mā hevaŋ” tissa vacanīyo “māyasmā evaŋ avaca …pe… nissaraṇaŋ hetaŋ, āvuso, rāgassa yadidaŋ upekkhācetovimuttī” ti.

‘Idha panāvuso, bhikkhu evaŋ vadeyya– “animittā hi kho me cetovimutti bhāvitā …pe… atha ca pana me nimittānusāri viññāṇaŋ hotī” ti. So– “mā hevaŋ” tissa vacanīyo “māyasmā evaŋ avaca …pe… nissaraṇaŋ hetaŋ, āvuso, sabbanimittānaŋ yadidaŋ animittā cetovimuttī” ti.

‘Idha panāvuso, bhikkhu evaŋ vadeyya– “asmīti kho me vigataŋ, ayamahamasmīti na samanupassāmi, atha ca pana me vicikicchākathankathāsallaŋ cittaŋ pariyādāya tiṭṭhatī” ti. So– “mā hevaŋ” tissa vacanīyo “māyasmā evaŋ avaca, mā bhagavantaŋ abbhācikkhi, na hi sādhu bhagavato abbhakkhānaŋ, na hi bhagavā evaŋ vadeyya. Aṭṭhānametaŋ, āvuso, anavakāso yaŋ asmīti vigate ayamahamasmīti asamanupassato. Atha ca panassa vicikicchākathankathāsallaŋ cittaŋ pariyādāya ṭhassati, netaŋ ṭhānaŋ vijjati. Nissaraṇaŋ hetaŋ, āvuso, vicikicchākathankathāsallassa, yadidaŋ asmimānasamugghāṭo” ti. Ime cha dhammā duppaṭivijjhā.

(Ja) ‘katame cha dhammā uppādetabbā? Cha satatavihārā. Idhāvuso, bhikkhu cakkhunā rūpaŋ disvā neva sumano hoti na dummano, upekkhako viharati sato sampajāno. Sotena saddaŋ sutvā …pe… ghānena gandhaŋ ghāyitvā… jivhāya rasaŋ sāyitvā… kāyena phoṭṭhabbaŋ phusitvā… manasā dhammaŋ viññāya neva sumano hoti na dummano, upekkhako viharati sato sampajāno. Ime cha dhammā uppādetabbā.

(Jha) ‘katame cha dhammā abhiññeyyā? Cha anuttariyāni– dassanānuttariyaŋ, savanānuttariyaŋ, lābhānuttariyaŋ, sikkhānuttariyaŋ, pāricariyānuttariyaŋ, anussatānuttariyaŋ. Ime cha dhammā abhiññeyyā.

(Ña) ‘katame cha dhammā sacchikātabbā? Cha abhiññā – idhāvuso, bhikkhu anekavihitaŋ iddhividhaŋ paccanubhoti– ekopi hutvā bahudhā hoti bahudhāpi hutvā eko hoti. Āvibhāvaŋ tirobhāvaŋ. Tirokuṭṭaŋ tiropākāraŋ tiropabbataŋ asajjamāno gacchati seyyathāpi ākāse (p. 3.240) Pathaviyāpi ummujjanimujjaŋ karoti seyyathāpi udake. Udakepi abhijjamāne gacchati seyyathāpi pathaviyaŋ. Ākāsepi pallankena kamati seyyathāpi pakkhī sakuṇo. Imepi candimasūriye evaŋmahiddhike evaŋmahānubhāve pāṇinā parāmasati parimajjati. Yāva brahmalokāpi kāyena vasaŋ vatteti.

‘Dibbāya sotadhātuyā visuddhāya atikkantamānusikāya ubho sadde suṇāti dibbe ca mānuse ca, ye dūre santike ca.

‘Parasattānaŋ parapuggalānaŋ cetasā ceto paricca pajānāti, sarāgaŋ vā cittaŋ sarāgaŋ cittanti pajānāti …pe… avimuttaŋ vā cittaŋ avimuttaŋ cittanti pajānāti.

‘So anekavihitaŋ pubbenivāsaŋ anussarati, seyyathidaŋ ekampi jātiŋ …pe… iti sākāraŋ sa-uddesaŋ anekavihitaŋ pubbenivāsaŋ anussarati.

‘Dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti …pe…

‘Āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ime cha dhammā sacchikātabbā.

‘Iti ime saṭṭhi dhammā bhūtā tacchā tathā avitathā anaññathā sammā tathāgatena abhisambuddhā.

Satta dhammā

357. ‘Satta dhammā bahukārā …pe… satta dhammā sacchikātabbā.

(Ka) ‘katame satta dhammā bahukārā? Satta ariyadhanāni– saddhādhanaŋ, sīladhanaŋ, hiridhanaŋ, ottappadhanaŋ, sutadhanaŋ, cāgadhanaŋ, paññādhanaŋ. Ime satta dhammā bahukārā.

(Kha) ‘katame (p. 3.241) satta dhammā bhāvetabbā? Satta sambojjhangā– satisambojjhango, dhammavicayasambojjhango, vīriyasambojjhango, pītisambojjhango, passaddhisambojjhango, samādhisambojjhango, upekkhāsambojjhango Ime satta dhammā bhāvetabbā.

(Ga) ‘katame satta dhammā pariññeyyā? Satta viññāṇaṭṭhitiyo– santāvuso, sattā nānattakāyā nānattasaññino, seyyathāpi manussā ekacce ca devā ekacce ca vinipātikā. Ayaŋ paṭhamā viññāṇaṭṭhiti.

‘Santāvuso sattā nānattakāyā ekattasaññino, seyyathāpi devā brahmakāyikā paṭhamābhinibbattā. Ayaŋ dutiyā viññāṇaṭṭhiti.

‘Santāvuso, sattā ekattakāyā nānattasaññino, seyyathāpi devā ābhassarā. Ayaŋ tatiyā viññāṇaṭṭhiti.

‘Santāvuso, sattā ekattakāyā ekattasaññino, seyyathāpi devā subhakiṇhā. Ayaŋ catutthī viññāṇaṭṭhiti.

‘Santāvuso, sattā sabbaso rūpasaññānaŋ samatikkamā …pe… “ananto ākāso” ti ākāsānañcāyatanūpagā. Ayaŋ pañcamī viññāṇaṭṭhiti.

‘Santāvuso, sattā sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanūpagā. Ayaŋ chaṭṭhī viññāṇaṭṭhiti.

‘Santāvuso, sattā sabbaso viññāṇañcāyatanaŋ samatikkamma “natthi kiñcī” ti ākiñcaññāyatanūpagā. Ayaŋ sattamī viññāṇaṭṭhiti. Ime satta dhammā pariññeyyā.

(Gha) ‘katame satta dhammā pahātabbā? Sattānusayā– kāmarāgānusayo, paṭighānusayo, diṭṭhānusayo, vicikicchānusayo, mānānusayo, bhavarāgānusayo avijjānusayo. Ime satta dhammā pahātabbā.

(Nga) ‘katame satta dhammā hānabhāgiyā? Satta asaddhammā– idhāvuso, bhikkhu assaddho hoti, ahiriko hoti, anottappī hoti, appassuto (p. 3.242) hoti, kusīto hoti, muṭṭhassati hoti, duppañño hoti. Ime satta dhammā hānabhāgiyā.

(Ca) ‘katame satta dhammā visesabhāgiyā? Satta saddhammā– idhāvuso, bhikkhu saddho hoti, hirimā hoti, ottappī hoti, bahussuto hoti, āraddhavīriyo hoti, upaṭṭhitassati hoti, paññavā hoti. Ime satta dhammā visesabhāgiyā.

(Cha) ‘katame satta dhammā duppaṭivijjhā? Satta sappurisadhammā– idhāvuso, bhikkhu dhammaññū ca hoti atthaññū ca attaññū ca mattaññū ca kālaññū ca parisaññū ca puggalaññū ca. Ime satta dhammā duppaṭivijjhā.

(Ja) ‘katame satta dhammā uppādetabbā? Satta saññā – aniccasaññā, anattasaññā, asubhasaññā, ādīnavasaññā, pahānasaññā, virāgasaññā, nirodhasaññā. Ime satta dhammā uppādetabbā.

(Jha) ‘katame satta dhammā abhiññeyyā? Satta niddasavatthūni– idhāvuso, bhikkhu sikkhāsamādāne tibbacchando hoti, āyatiñca sikkhāsamādāne avigatapemo. Dhammanisantiyā tibbacchando hoti, āyatiñca dhammanisantiyā avigatapemo. Icchāvinaye tibbacchando hoti, āyatiñca icchāvinaye avigatapemo. Paṭisallāne tibbacchando hoti, āyatiñca paṭisallāne avigatapemo. Vīriyāramme tibbacchando hoti, āyatiñca vīriyāramme avigatapemo. Satinepakke tibbacchando hoti, āyatiñca satinepakke avigatapemo. Diṭṭhipaṭivedhe tibbacchando hoti, āyatiñca diṭṭhipaṭivedhe avigatapemo. Ime satta dhammā abhiññeyyā.

(Ña) ‘katame satta dhammā sacchikātabbā? Satta khīṇāsavabalāni– idhāvuso, khīṇāsavassa bhikkhuno aniccato sabbe sankhārā yathābhūtaŋ sammappaññāya sudiṭṭhā honti. Yaŋpāvuso, khīṇāsavassa bhikkhuno aniccato sabbe sankhārā yathābhūtaŋ sammappaññāya sudiṭṭhā honti, idampi khīṇāsavassa bhikkhuno balaŋ hoti, yaŋ balaŋ āgamma khīṇāsavo bhikkhu āsavānaŋ khayaŋ paṭijānāti– “khīṇā me āsavā” ti.

‘Puna (p. 3.243) caparaŋ, āvuso, khīṇāsavassa bhikkhuno angārakāsūpamā kāmā yathābhūtaŋ sammappaññāya sudiṭṭhā honti. Yaŋpāvuso …pe… “khīṇā me āsavā” ti.

‘Puna caparaŋ, āvuso, khīṇāsavassa bhikkhuno vivekaninnaŋ cittaŋ hoti vivekapoṇaŋ vivekapabbhāraŋ vivekaṭṭhaŋ nekkhammābhirataŋ byantībhūtaŋ sabbaso āsavaṭṭhāniyehi dhammehi. Yaŋpāvuso …pe… “khīṇā me āsavā” ti.

‘Puna caparaŋ, āvuso, khīṇāsavassa bhikkhuno cattāro satipaṭṭhānā bhāvitā honti subhāvitā Yaŋpāvuso …pe… “khīṇā me āsavā” ti.

‘Puna caparaŋ, āvuso, khīṇāsavassa bhikkhuno pañcindriyāni bhāvitāni honti subhāvitāni. Yaŋpāvuso …pe… “khīṇā me āsavā” ti.

‘Puna caparaŋ, āvuso, khīṇāsavassa bhikkhuno satta bojjhangā bhāvitā honti subhāvitā. Yaŋpāvuso …pe… “khīṇā me āsavā” ti.

‘Puna caparaŋ, āvuso, khīṇāsavassa bhikkhuno ariyo aṭṭhangiko maggo bhāvito hoti subhāvito. Yaŋpāvuso, khīṇāsavassa bhikkhuno ariyo aṭṭhangiko maggo bhāvito hoti subhāvito, idampi khīṇāsavassa bhikkhuno balaŋ hoti, yaŋ balaŋ āgamma khīṇāsavo bhikkhu āsavānaŋ khayaŋ paṭijānāti– “khīṇā me āsavā” ti. Ime satta dhammā sacchikātabbā.

‘Itime sattati dhammā bhūtā tacchā tathā avitathā anaññathā sammā tathāgatena abhisambuddhā.

Paṭhamabhāṇavāro niṭṭhito.

Aṭṭha dhammā

358. ‘Aṭṭha dhammā bahukārā …pe… aṭṭha dhammā sacchikātabbā.

(Ka) ‘katame aṭṭha dhammā bahukārā? Aṭṭha hetū aṭṭha paccayā ādibrahmacariyikāya paññāya appaṭiladdhāya paṭilābhāya paṭiladdhāya bhiyyobhāvāya (p. 3.244) vepullāya bhāvanāya pāripūriyā saŋvattanti. Katame aṭṭha? Idhāvuso, bhikkhu satthāraŋ upanissāya viharati aññataraŋ vā garuṭṭhāniyaŋ sabrahmacāriŋ, yatthassa tibbaŋ hirottappaŋ paccupaṭṭhitaŋ hoti pemañca gāravo ca. Ayaŋ paṭhamo hetu paṭhamo paccayo ādibrahmacariyikāya paññāya appaṭiladdhāya paṭilābhāya Paṭiladdhāya bhiyyobhāvāya vepullāya bhāvanāya pāripūriyā saŋvattati.

‘Taŋ kho pana satthāraŋ upanissāya viharati aññataraŋ vā garuṭṭhāniyaŋ sabrahmacāriŋ yatthassa tibbaŋ hirottappaŋ paccupaṭṭhitaŋ hoti pemañca gāravo ca. Te kālena kālaŋ upasankamitvā paripucchati paripañhati– “idaŋ, bhante, kathaŋ? Imassa ko attho” ti? Tassa te āyasmanto avivaṭañceva vivaranti, anuttānīkatañca uttānī karonti, anekavihitesu ca kankhāṭṭhāniyesu dhammesu kankhaŋ paṭivinodenti. Ayaŋ dutiyo hetu dutiyo paccayo ādibrahmacariyikāya paññāya appaṭiladdhāya paṭilābhāya, paṭiladdhāya bhiyyobhāvāya, vepullāya bhāvanāya pāripūriyā saŋvattati.

‘Taŋ kho pana dhammaŋ sutvā dvayena vūpakāsena sampādeti– kāyavūpakāsena ca cittavūpakāsena ca. Ayaŋ tatiyo hetu tatiyo paccayo ādibrahmacariyikāya paññāya appaṭiladdhāya paṭilābhāya, paṭiladdhāya bhiyyobhāvāya vepullāya bhāvanāya pāripūriyā saŋvattati.

‘Puna caparaŋ, āvuso, bhikkhu sīlavā hoti, pātimokkhasaŋvarasaŋvuto viharati ācāragocarasampanno, aṇumattesu vajjesu bhayadassāvī samādāya sikkhati sikkhāpadesu. Ayaŋ catuttho hetu catuttho paccayo ādibrahmacariyikāya paññāya appaṭiladdhāya paṭilābhāya, paṭiladdhāya bhiyyobhāvāya vepullāya bhāvanāya pāripūriyā saŋvattati.

‘Puna caparaŋ, āvuso, bhikkhu bahussuto hoti sutadharo sutasannicayo. Ye te dhammā ādikalyāṇā majjhekalyāṇā pariyosānakalyāṇā sātthā sabyañjanā kevalaparipuṇṇaŋ parisuddhaŋ brahmacariyaŋ abhivadanti, tathārūpāssa dhammā bahussutā honti dhātā vacasā (p. 3.245) paricitā manasānupekkhitā diṭṭhiyā suppaṭividdhā. Ayaŋ pañcamo hetu pañcamo paccayo ādibrahmacariyikāya paññāya appaṭiladdhāya paṭilābhāya, paṭiladdhāya bhiyyobhāvāya vepullāya bhāvanāya pāripūriyā saŋvattati.

‘Puna caparaŋ, āvuso, bhikkhu āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daḷhaparakkamo anikkhittadhuro kusalesu dhammesu. Ayaŋ chaṭṭho hetu chaṭṭho paccayo ādibrahmacariyikāya paññāya appaṭiladdhāya paṭilābhāya, paṭiladdhāya bhiyyobhāvāya vepullāya bhāvanāya pāripūriyā saŋvattati.

‘Puna caparaŋ, āvuso, bhikkhu satimā hoti paramena satinepakkena samannāgato. Cirakatampi cirabhāsitampi saritā anussaritā. Ayaŋ sattamo hetu sattamo paccayo ādibrahmacariyikāya paññāya appaṭiladdhāya paṭilābhāya, paṭiladdhāya bhiyyobhāvāya vepullāya bhāvanāya pāripūriyā saŋvattati.

‘Puna caparaŋ, āvuso, bhikkhu pañcasu upādānakkhandhesu, udayabbayānupassī viharati– “iti rūpaŋ iti rūpassa samudayo iti rūpassa atthangamo; iti vedanā iti vedanāya samudayo iti vedanāya atthangamo; iti saññā iti saññāya samudayo iti saññāya atthangamo; iti sankhārā iti sankhārānaŋ samudayo iti sankhārānaŋ atthangamo; iti viññāṇaŋ iti viññāṇassa samudayo iti viññāṇassa atthangamo” ti. Ayaŋ aṭṭhamo hetu aṭṭhamo paccayo ādibrahmacariyikāya paññāya appaṭiladdhāya paṭilābhāya, paṭiladdhāya bhiyyobhāvāya vepullāya bhāvanāya pāripūriyā saŋvattati. Ime aṭṭha dhammā bahukārā.

(Kha) ‘katame aṭṭha dhammā bhāvetabbā? Ariyo aṭṭhangiko maggo seyyathidaŋ– sammādiṭṭhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi. Ime aṭṭha dhammā bhāvetabbā.

(Ga) ‘katame aṭṭha dhammā pariññeyyā? Aṭṭha lokadhammā – lābho ca, alābho ca, yaso ca, ayaso ca, nindā ca, pasaŋsā ca, sukhañca, dukkhañca. Ime aṭṭha dhammā pariññeyyā.

(Gha) ‘katame (p. 3.246) aṭṭha dhammā pahātabbā? Aṭṭha micchattā micchādiṭṭhi, micchāsankappo, micchāvācā, micchākammanto, micchā-ājīvo, micchāvāyāmo, micchāsati, micchāsamādhi. Ime aṭṭha dhammā pahātabbā.

(Nga) ‘katame aṭṭha dhammā hānabhāgiyā? Aṭṭha kusītavatthūni. Idhāvuso, bhikkhunā kammaŋ kātabbaŋ hoti, tassa evaŋ hoti– “kammaŋ kho me kātabbaŋ bhavissati, kammaŋ kho pana me karontassa kāyo kilamissati, handāhaŋ nipajjāmī” ti. So nipajjati, na vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ paṭhamaŋ kusītavatthu.

‘Puna caparaŋ, āvuso, bhikkhunā kammaŋ kataŋ hoti Tassa evaŋ hoti– “ahaŋ kho kammaŋ akāsiŋ, kammaŋ kho pana me karontassa kāyo kilanto, handāhaŋ nipajjāmī” ti. So nipajjati, na vīriyaŋ ārabhati …pe… idaŋ dutiyaŋ kusītavatthu.

‘Puna caparaŋ, āvuso, bhikkhunā maggo gantabbo hoti. Tassa evaŋ hoti– “maggo kho me gantabbo bhavissati, maggaŋ kho pana me gacchantassa kāyo kilamissati, handāhaŋ nipajjāmī” ti. So nipajjati, na vīriyaŋ ārabhati …pe… idaŋ tatiyaŋ kusītavatthu.

‘Puna caparaŋ, āvuso, bhikkhunā maggo gato hoti. Tassa evaŋ hoti– “ahaŋ kho maggaŋ agamāsiŋ, maggaŋ kho pana me gacchantassa kāyo kilanto, handāhaŋ nipajjāmī” ti. So nipajjati, na vīriyaŋ ārabhati …pe… idaŋ catutthaŋ kusītavatthu.

‘Puna caparaŋ, āvuso, bhikkhu gāmaŋ vā nigamaŋ vā piṇḍāya caranto na labhati lūkhassa vā paṇītassa vā bhojanassa yāvadatthaŋ pāripūriŋ. Tassa evaŋ hoti– “ahaŋ kho gāmaŋ vā nigamaŋ vā piṇḍāya caranto nālatthaŋ lūkhassa vā paṇītassa vā bhojanassa yāvadatthaŋ pāripūriŋ, tassa me kāyo kilanto akammañño, handāhaŋ nipajjāmī” ti …pe… idaŋ pañcamaŋ kusītavatthu.

‘Puna caparaŋ, āvuso, bhikkhu gāmaŋ vā nigamaŋ vā piṇḍāya caranto labhati lūkhassa vā paṇītassa vā bhojanassa yāvadatthaŋ pāripūriŋ. Tassa evaŋ hoti– “ahaŋ kho gāmaŋ vā nigamaŋ vā piṇḍāya caranto alatthaŋ lūkhassa (p. 3.247) vā paṇītassa vā bhojanassa yāvadatthaŋ pāripūriŋ tassa me kāyo garuko akammañño, māsācitaŋ maññe, handāhaŋ nipajjāmī” ti. So nipajjati …pe… idaŋ chaṭṭhaŋ kusītavatthu.

‘Puna caparaŋ, āvuso, bhikkhuno uppanno hoti appamattako ābādho, tassa evaŋ hoti “uppanno kho me ayaŋ appamattako ābādho atthi kappo nipajjituŋ, handāhaŋ nipajjāmī” ti. So nipajjati …pe… idaŋ sattamaŋ kusītavatthu.

‘Puna caparaŋ, āvuso, bhikkhu gilānāvuṭṭhito hoti aciravuṭṭhito gelaññā. Tassa evaŋ hoti– “ahaŋ kho gilānāvuṭṭhito aciravuṭṭhito gelaññā. Tassa me kāyo dubbalo akammañño, handāhaŋ nipajjāmī” ti. So nipajjati …pe… idaŋ aṭṭhamaŋ kusītavatthu. Ime aṭṭha dhammā hānabhāgiyā.

(Ca) ‘katame aṭṭha dhammā visesabhāgiyā? Aṭṭha ārambhavatthūni. Idhāvuso, bhikkhunā kammaŋ kātabbaŋ hoti, tassa evaŋ hoti– “kammaŋ kho me kātabbaŋ bhavissati, kammaŋ kho pana me karontena na sukaraŋ buddhānaŋ sāsanaŋ manasikātuŋ, handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. So vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ paṭhamaŋ ārambhavatthu.

‘Puna caparaŋ, āvuso, bhikkhunā kammaŋ kataŋ hoti. Tassa evaŋ hoti– “ahaŋ kho kammaŋ akāsiŋ, kammaŋ kho panāhaŋ karonto nāsakkhiŋ buddhānaŋ sāsanaŋ manasikātuŋ, handāhaŋ vīriyaŋ ārabhāmi …pe… idaŋ dutiyaŋ ārambhavatthu.

‘Puna caparaŋ, āvuso, bhikkhunā maggo gantabbo hoti. Tassa evaŋ hoti– “maggo kho me gantabbo bhavissati, maggaŋ kho pana me gacchantena na sukaraŋ buddhānaŋ sāsanaŋ manasikātuŋ, handāhaŋ vīriyaŋ ārabhāmi …pe… idaŋ tatiyaŋ ārambhavatthu.

‘Puna caparaŋ, āvuso, bhikkhunā maggo gato hoti. Tassa evaŋ hoti– “ahaŋ kho maggaŋ agamāsiŋ, maggaŋ kho panāhaŋ gacchanto nāsakkhiŋ buddhānaŋ sāsanaŋ manasikātuŋ, handāhaŋ vīriyaŋ ārabhāmi …pe… idaŋ catutthaŋ ārambhavatthu.

‘Puna (p. 3.248) caparaŋ, āvuso, bhikkhu gāmaŋ vā nigamaŋ vā piṇḍāya caranto na labhati lūkhassa vā paṇītassa vā bhojanassa yāvadatthaŋ pāripūriŋ. Tassa evaŋ hoti– “ahaŋ kho gāmaŋ vā nigamaŋ vā piṇḍāya caranto nālatthaŋ lūkhassa vā paṇītassa vā bhojanassa yāvadatthaŋ pāripūriŋ tassa me kāyo lahuko kammañño, handāhaŋ vīriyaŋ ārabhāmi …pe… idaŋ pañcamaŋ ārambhavatthu.

‘Puna caparaŋ, āvuso, bhikkhu gāmaŋ vā nigamaŋ vā piṇḍāya caranto labhati lūkhassa vā paṇītassa vā bhojanassa yāvadatthaŋ pāripūriŋ. Tassa evaŋ hoti– “ahaŋ kho gāmaŋ vā nigamaŋ vā piṇḍāya caranto alatthaŋ lūkhassa vā paṇītassa vā bhojanassa yāvadatthaŋ pāripūriŋ. Tassa me kāyo balavā kammañño, handāhaŋ vīriyaŋ ārabhāmi …pe… idaŋ chaṭṭhaŋ ārambhavatthu.

‘Puna caparaŋ, āvuso, bhikkhuno uppanno hoti appamattako ābādho. Tassa evaŋ hoti– “uppanno kho me ayaŋ appamattako ābādho ṭhānaŋ kho panetaŋ vijjati, yaŋ me ābādho pavaḍḍheyya, handāhaŋ vīriyaŋ ārabhāmi …pe… idaŋ sattamaŋ ārambhavatthu.

‘Puna caparaŋ, āvuso, bhikkhu gilānā vuṭṭhito hoti aciravuṭṭhito gelaññā. Tassa evaŋ hoti– “ahaŋ kho gilānā vuṭṭhito aciravuṭṭhito gelaññā, ṭhānaŋ kho panetaŋ vijjati, yaŋ me ābādho paccudāvatteyya, handāhaŋ vīriyaŋ ārabhāmi appattassa pattiyā anadhigatassa adhigamāya asacchikatassa sacchikiriyāyā” ti. So vīriyaŋ ārabhati appattassa pattiyā anadhigatassa adhigamāya asacchikatassa sacchikiriyāya. Idaŋ aṭṭhamaŋ ārambhavatthu. Ime aṭṭha dhammā visesabhāgiyā.

(Cha) ‘katame aṭṭha dhammā duppaṭivijjhā? Aṭṭha akkhaṇā asamayā brahmacariyavāsāya. Idhāvuso, tathāgato ca loke uppanno hoti arahaŋ sammāsambuddho, dhammo ca desiyati opasamiko parinibbāniko sambodhagāmī sugatappavedito. Ayañca puggalo nirayaŋ upapanno hoti. Ayaŋ paṭhamo akkhaṇo asamayo brahmacariyavāsāya.

‘Puna caparaŋ, āvuso, tathāgato ca loke uppanno hoti arahaŋ sammāsambuddho, dhammo ca desiyati opasamiko parinibbāniko sambodhagāmī (p. 3.249) sugatappavedito, ayañca puggalo tiracchānayoniŋ upapanno hoti. Ayaŋ dutiyo akkhaṇo asamayo brahmacariyavāsāya.

‘Puna caparaŋ …pe… pettivisayaŋ upapanno hoti. Ayaŋ tatiyo akkhaṇo asamayo brahmacariyavāsāya.

‘Puna caparaŋ …pe… aññataraŋ dīghāyukaŋ devanikāyaŋ upapanno hoti. Ayaŋ catuttho akkhaṇo asamayo brahmacariyavāsāya.

‘Puna caparaŋ …pe… paccantimesu janapadesu paccājāto hoti milakkhesu aviññātāresu, yattha natthi gati bhikkhūnaŋ bhikkhunīnaŋ upāsakānaŋ upāsikānaŋ. Ayaŋ pañcamo akkhaṇo asamayo brahmacariyavāsāya.

‘Puna caparaŋ …pe… ayañca puggalo majjhimesu janapadesu paccājāto hoti, so ca hoti micchādiṭṭhiko viparītadassano– “natthi dinnaŋ, natthi yiṭṭhaŋ, natthi hutaŋ, natthi sukatadukkaṭānaŋ kammānaŋ phalaŋ vipāko, natthi ayaŋ loko, natthi paro loko, natthi mātā, natthi pitā, natthi sattā opapātikā, natthi loke samaṇabrāhmaṇā sammaggatā sammāpaṭipannā ye imañca lokaŋ parañca lokaŋ sayaŋ abhiññā sacchikatvā pavedentī” ti. Ayaŋ chaṭṭho akkhaṇo asamayo brahmacariyavāsāya.

‘Puna caparaŋ …pe… ayañca puggalo majjhimesu janapadesu paccājāto hoti so ca hoti duppañño jaḷo eḷamūgo, nappaṭibalo subhāsitadubbhāsitānamatthamaññātuŋ. Ayaŋ sattamo akkhaṇo asamayo brahmacariyavāsāya.

‘Puna caparaŋ …pe… ayañca puggalo majjhimesu janapadesu paccājāto hoti, so ca hoti paññavā ajaḷo aneḷamūgo, paṭibalo subhāsitadubbhāsitānamatthamaññātuŋ. Ayaŋ aṭṭhamo akkhaṇo asamayo brahmacariyavāsāya. Ime aṭṭha dhammā duppaṭivijjhā.

(Ja) ‘katame aṭṭha dhammā uppādetabbā? Aṭṭha mahāpurisavitakkā– appicchassāyaŋ dhammo, nāyaŋ dhammo mahicchassa. Santuṭṭhassāyaŋ dhammo, nāyaŋ dhammo asantuṭṭhassa. Pavivittassāyaŋ dhammo, nāyaŋ dhammo sangaṇikārāmassa. Āraddhavīriyassāyaŋ dhammo, nāyaŋ dhammo kusītassa. Upaṭṭhitasatissāyaŋ dhammo, nāyaŋ dhammo muṭṭhassatissa. Samāhitassāyaŋ dhammo, nāyaŋ dhammo asamāhitassa (p. 3.250) Paññavato ayaŋ dhammo, nāyaŋ dhammo duppaññassa. Nippapañcassāyaŋ dhammo, nāyaŋ dhammo papañcārāmassāti ime aṭṭha dhammā uppādetabbā.

(Jha) ‘katame aṭṭha dhammā abhiññeyyā? Aṭṭha abhibhāyatanāni– ajjhattaŋ rūpasaññī eko bahiddhā rūpāni passati parittāni suvaṇṇadubbaṇṇāni “tāni abhibhuyya jānāmi passāmī” ti– evaŋsaññī hoti. Idaŋ paṭhamaŋ abhibhāyatanaŋ.

‘Ajjhattaŋ rūpasaññī eko bahiddhā rūpāni passati appamāṇāni suvaṇṇadubbaṇṇāni, “tāni abhibhuyya jānāmi passāmī” ti– evaŋsaññī hoti. Idaŋ dutiyaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati parittāni suvaṇṇadubbaṇṇāni, “tāni abhibhuyya jānāmi passāmī” ti evaŋsaññī hoti. Idaŋ tatiyaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati appamāṇāni suvaṇṇadubbaṇṇāni, “tāni abhibhuyya jānāmi passāmī” ti evaŋsaññī hoti. Idaŋ catutthaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati nīlāni nīlavaṇṇāni nīlanidassanāni nīlanibhāsāni. Seyyathāpi nāma umāpupphaŋ nīlaŋ nīlavaṇṇaŋ nīlanidassanaŋ nīlanibhāsaŋ. Seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ nīlaŋ nīlavaṇṇaŋ nīlanidassanaŋ nīlanibhāsaŋ, evameva ajjhattaŋ arūpasaññī eko bahiddhā rūpāni passati nīlāni nīlavaṇṇāni nīlanidassanāni nīlanibhāsāni, “tāni abhibhuyya jānāmi passāmī” ti evaŋsaññī hoti. Idaŋ pañcamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati pītāni pītavaṇṇāni pītanidassanāni pītanibhāsāni. Seyyathāpi nāma kaṇikārapupphaŋ pītaŋ pītavaṇṇaŋ pītanidassanaŋ pītanibhāsaŋ. Seyyathā vā pana taŋ vatthaŋ bārāṇaseyyakaŋ (p. 3.251) ubhatobhāgavimaṭṭhaŋ pītaŋ pītavaṇṇaŋ pītanidassanaŋ pītanibhāsaŋ evameva ajjhattaŋ arūpasaññī eko bahiddhā rūpāni passati pītāni pītavaṇṇāni pītanidassanāni pītanibhāsāni, “tāni abhibhuyya jānāmi passāmī” ti evaŋsaññī hoti. Idaŋ chaṭṭhaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati lohitakāni lohitakavaṇṇāni lohitakanidassanāni lohitakanibhāsāni. Seyyathāpi nāma bandhujīvakapupphaŋ lohitakaŋ lohitakavaṇṇaŋ lohitakanidassanaŋ lohitakanibhāsaŋ, seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ lohitakaŋ lohitakavaṇṇaŋ lohitakanidassanaŋ lohitakanibhāsaŋ, evameva ajjhattaŋ arūpasaññī eko bahiddhā rūpāni passati lohitakāni lohitakavaṇṇāni lohitakanidassanāni lohitakanibhāsāni, “tāni abhibhuyya jānāmi passāmī” ti evaŋsaññī hoti. Idaŋ sattamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati odātāni odātavaṇṇāni odātanidassanāni odātanibhāsāni. Seyyathāpi nāma osadhitārakā odātā odātavaṇṇā odātanidassanā odātanibhāsā, seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ odātaŋ odātavaṇṇaŋ odātanidassanaŋ odātanibhāsaŋ, evameva ajjhattaŋ arūpasaññī eko bahiddhā rūpāni passati odātāni odātavaṇṇāni odātanidassanāni odātanibhāsāni, “tāni abhibhuyya jānāmi passāmī” ti evaŋsaññī hoti. Idaŋ aṭṭhamaŋ abhibhāyatanaŋ. Ime aṭṭha dhammā abhiññeyyā.

(Ña) ‘katame aṭṭha dhammā sacchikātabbā? Aṭṭha vimokkhā– rūpī rūpāni passati. Ayaŋ paṭhamo vimokkho.

‘Ajjhattaŋ arūpasaññī eko bahiddhā rūpāni passati. Ayaŋ dutiyo vimokkho.

‘Subhanteva adhimutto hoti. Ayaŋ tatiyo vimokkho.

‘Sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ayaŋ catuttho vimokkho.

‘Sabbaso (p. 3.252) ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Ayaŋ pañcamo vimokkho.

‘Sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Ayaŋ chaṭṭho vimokkho.

‘Sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ayaŋ sattamo vimokkho.

‘Sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati. Ayaŋ aṭṭhamo vimokkho. Ime aṭṭha dhammā sacchikātabbā.

‘Iti ime asīti dhammā bhūtā tacchā tathā avitathā anaññathā sammā tathāgatena abhisambuddhā.

Nava dhammā

359. ‘Nava dhammā bahukārā …pe… nava dhammā sacchikātabbā.

(Ka) ‘katame nava dhammā bahukārā? Nava yonisomanasikāramūlakā dhammā, yonisomanasikaroto pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati, samāhite citte yathābhūtaŋ jānāti passati, yathābhūtaŋ jānaŋ passaŋ nibbindati, nibbindaŋ virajjati, virāgā vimuccati. Ime nava dhammā bahukārā.

(Kha) ‘katame nava dhammā bhāvetabbā? Nava pārisuddhipadhāniyangāni– sīlavisuddhi pārisuddhipadhāniyangaŋ, cittavisuddhi pārisuddhipadhāniyangaŋ, diṭṭhivisuddhi pārisuddhipadhāniyangaŋ, kankhāvitaraṇavisuddhi pārisuddhipadhāniyangaŋ, maggāmaggañāṇadassana– visuddhi pārisuddhipadhāniyangaŋ, paṭipadāñāṇadassanavisuddhi pārisuddhipadhāniyangaŋ, ñāṇadassanavisuddhi pārisuddhipadhāniyangaŋ, paññāvisuddhi pārisuddhipadhāniyangaŋ, vimuttivisuddhi pārisuddhipadhāniyangaŋ. Ime nava dhammā bhāvetabbā.

(Ga) ‘katame nava dhammā pariññeyyā? Nava sattāvāsā – santāvuso, sattā nānattakāyā nānattasaññino, seyyathāpi manussā ekacce ca devā ekacce ca vinipātikā. Ayaŋ paṭhamo sattāvāso.

‘Santāvuso (p. 3.253) sattā nānattakāyā ekattasaññino, seyyathāpi devā brahmakāyikā paṭhamābhinibbattā. Ayaŋ dutiyo sattāvāso.

‘Santāvuso, sattā ekattakāyā nānattasaññino, seyyathāpi devā ābhassarā. Ayaŋ tatiyo sattāvāso.

‘Santāvuso, sattā ekattakāyā ekattasaññino, seyyathāpi devā subhakiṇhā. Ayaŋ catuttho sattāvāso.

‘Santāvuso, sattā asaññino appaṭisaŋvedino, seyyathāpi devā asaññasattā. Ayaŋ pañcamo sattāvāso.

‘Santāvuso, sattā sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanūpagā. Ayaŋ chaṭṭho sattāvāso.

‘Santāvuso, sattā sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanūpagā. Ayaŋ sattamo sattāvāso.

‘Santāvuso, sattā sabbaso viññāṇañcāyatanaŋ samatikkamma “natthi kiñcī” ti ākiñcaññāyatanūpagā. Ayaŋ aṭṭhamo sattāvāso.

‘Santāvuso, sattā sabbaso ākiñcaññāyatanaŋ samatikkamma nevasaññānāsaññāyatanūpagā. Ayaŋ navamo sattāvāso. Ime nava dhammā pariññeyyā.

(Gha) ‘katame nava dhammā pahātabbā? Nava taṇhāmūlakā dhammā– taṇhaŋ paṭicca pariyesanā, pariyesanaŋ paṭicca lābho, lābhaŋ paṭicca vinicchayo, vinicchayaŋ paṭicca chandarāgo chandarāgaŋ paṭicca ajjhosānaŋ, ajjhosānaŋ paṭicca pariggaho, pariggahaŋ paṭicca macchariyaŋ, macchariyaŋ paṭicca ārakkho, ārakkhādhikaraṇaŋ daṇḍādānasatthādānakalahaviggahavivādatuvaŋtuvaŋpesuññamusāvādā aneke pāpakā akusalā dhammā sambhavanti. Ime nava dhammā pahātabbā.

(Nga) ‘katame (p. 3.254) nava dhammā hānabhāgiyā? Nava āghātavatthūni– “anatthaŋ me acarī” ti āghātaŋ bandhati, “anatthaŋ me caratī” ti āghātaŋ bandhati, “anatthaŋ me carissatī” ti āghātaŋ bandhati; “piyassa me manāpassa anatthaŋ acarī” ti āghātaŋ bandhati …pe… “anatthaŋ caratī” ti āghātaŋ bandhati …pe… “anatthaŋ carissatī” ti āghātaŋ bandhati; “appiyassa me amanāpassa atthaŋ acarī” ti āghātaŋ bandhati …pe… “atthaŋ caratī” ti āghātaŋ bandhati …pe… “atthaŋ carissatī” ti āghātaŋ bandhati. Ime nava dhammā hānabhāgiyā.

(Ca) ‘katame nava dhammā visesabhāgiyā? Nava āghātapaṭivinayā– “anatthaŋ me acari, taŋ kutettha labbhā” ti āghātaŋ paṭivineti; “anatthaŋ me carati, taŋ kutettha labbhā” ti āghātaŋ paṭivineti; “anatthaŋ me carissati, taŋ kutettha labbhā” ti āghātaŋ paṭivineti; “piyassa me manāpassa anatthaŋ acari …pe… anatthaŋ carati …pe… anatthaŋ carissati, taŋ kutettha labbhā” ti āghātaŋ paṭivineti; “appiyassa me amanāpassa atthaŋ acari …pe… atthaŋ carati …pe… atthaŋ carissati, taŋ kutettha labbhā” ti āghātaŋ paṭivineti. Ime nava dhammā visesabhāgiyā.

(Cha) ‘katame nava dhammā duppaṭivijjhā? Nava nānattā – dhātunānattaŋ paṭicca uppajjati phassanānattaŋ, phassanānattaŋ paṭicca uppajjati vedanānānattaŋ, vedanānānattaŋ paṭicca uppajjati saññānānattaŋ, saññānānattaŋ paṭicca uppajjati sankappanānattaŋ, sankappanānattaŋ paṭicca uppajjati chandanānattaŋ, chandanānattaŋ paṭicca uppajjati pariḷāhanānattaŋ, pariḷāhanānattaŋ paṭicca uppajjati pariyesanānānattaŋ, pariyesanānānattaŋ paṭicca uppajjati lābhanānattaŋ. Ime nava dhammā duppaṭivijjhā.

(Ja) ‘katame nava dhammā uppādetabbā? Nava saññā– asubhasaññā, maraṇasaññā, āhārepaṭikūlasaññā sabbaloke-anabhiratisaññā, aniccasaññā, anicce dukkhasaññā, dukkhe anattasaññā, pahānasaññā, virāgasaññā. Ime nava dhammā uppādetabbā.

(Jha) ‘katame nava dhammā abhiññeyyā? Nava anupubbavihārā– idhāvuso, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ (p. 3.255) pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā …pe… dutiyaŋ jhānaŋ upasampajja viharati. Pītiyā ca virāgā …pe… tatiyaŋ jhānaŋ upasampajja viharati. Sukhassa ca pahānā …pe… catutthaŋ jhānaŋ upasampajja viharati. Sabbaso rūpasaññānaŋ samatikkamā …pe… ākāsānañcāyatanaŋ upasampajja viharati. Sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati. Ime nava dhammā abhiññeyyā.

(Ña) ‘katame nava dhammā sacchikātabbā? Nava anupubbanirodhā– paṭhamaŋ jhānaŋ samāpannassa kāmasaññā niruddhā hoti, dutiyaŋ jhānaŋ samāpannassa vitakkavicārā niruddhā honti, tatiyaŋ jhānaŋ samāpannassa pīti niruddhā hoti, catutthaŋ jhānaŋ samāpannassa assāsapassāssā niruddhā honti, ākāsānañcāyatanaŋ samāpannassa rūpasaññā niruddhā hoti, viññāṇañcāyatanaŋ samāpannassa ākāsānañcāyatanasaññā niruddhā hoti, ākiñcaññāyatanaŋ samāpannassa viññāṇañcāyatanasaññā niruddhā hoti, nevasaññānāsaññāyatanaŋ samāpannassa ākiñcaññāyatanasaññā niruddhā hoti, saññāvedayitanirodhaŋ samāpannassa saññā ca vedanā ca niruddhā honti. Ime nava dhammā sacchikātabbā.

‘Iti ime navuti dhammā bhūtā tacchā tathā avitathā anaññathā sammā tathāgatena abhisambuddhā.

Dasa dhammā

360. ‘Dasa dhammā bahukārā …pe… dasa dhammā sacchikātabbā.

(Ka) ‘katame dasa dhammā bahukārā? Dasa nāthakaraṇādhammā– idhāvuso, bhikkhu sīlavā hoti, pātimokkhasaŋvarasaŋvuto viharati ācāragocarasampanno, aṇumattesu vajjesu bhayadassāvī samādāya sikkhati sikkhāpadesu, yaŋpāvuso, bhikkhu sīlavā hoti …pe… sikkhati sikkhāpadesu. Ayampi dhammo nāthakaraṇo.

‘Puna (p. 3.256) caparaŋ, āvuso, bhikkhu bahussuto …pe… diṭṭhiyā suppaṭividdhā, yaŋpāvuso, bhikkhu bahussuto …pe… ayampi dhammo nāthakaraṇo.

‘Puna caparaŋ, āvuso, bhikkhu kalyāṇamitto hoti kalyāṇasahāyo kalyāṇasampavanko. Yaŋpāvuso, bhikkhu …pe… kalyāṇasampavanko. Ayampi dhammo nāthakaraṇo.

‘Puna caparaŋ, āvuso, bhikkhu suvaco hoti sovacassakaraṇehi dhammehi samannāgato, khamo padakkhiṇaggāhī anusāsaniŋ. Yaŋpāvuso, bhikkhu …pe… anusāsaniŋ. Ayampi dhammo nāthakaraṇo.

‘Puna caparaŋ, āvuso, bhikkhu yāni tāni sabrahmacārīnaŋ uccāvacāni kinkaraṇīyāni tattha dakkho hoti analaso tatrupāyāya vīmaŋsāya samannāgato, alaŋ kātuŋ, alaŋ saŋvidhātuŋ. Yaŋpāvuso, bhikkhu …pe… alaŋ saŋvidhātuŋ. Ayampi dhammo nāthakaraṇo.

‘Puna caparaŋ, āvuso, bhikkhu dhammakāmo hoti piyasamudāhāro abhidhamme abhivinaye uḷārapāmojjo. Yaŋpāvuso, bhikkhu …pe… uḷārapāmojjo. Ayampi dhammo nāthakaraṇo.

‘Puna caparaŋ, āvuso, bhikkhu santuṭṭho hoti itarītarehi cīvarapiṇḍapātasenāsanagilānappaccayabhesajjaparikkhārehi. Yaŋpāvuso, bhikkhu …pe… ayampi dhammo nāthakaraṇo.

‘Puna caparaŋ, āvuso, bhikkhu āraddhavīriyo viharati …pe… kusalesu dhammesu. Yaŋpāvuso, bhikkhu …pe… ayampi dhammo nāthakaraṇo.

‘Puna caparaŋ, āvuso, bhikkhu satimā hoti, paramena satinepakkena samannāgato, cirakatampi cirabhāsitampi saritā anussaritā. Yaŋpāvuso, bhikkhu …pe… ayampi dhammo nāthakaraṇo.

‘Puna caparaŋ, āvuso, bhikkhu paññavā hoti udayatthagāminiyā paññāya samannāgato, ariyāya nibbedhikāya sammā dukkhakkhayagāminiyā. Yaŋpāvuso, bhikkhu …pe… ayampi dhammo nāthakaraṇo. Ime dasa dhammā bahukārā.

(Kha) ‘katame (p. 3.257) dasa dhammā bhāvetabbā? Dasa kasiṇāyatanāni– pathavīkasiṇameko sañjānāti uddhaŋ adho tiriyaŋ advayaŋ appamāṇaŋ. Āpokasiṇameko sañjānāti …pe… tejokasiṇameko sañjānāti… vāyokasiṇameko sañjānāti… nīlakasiṇameko sañjānāti… pītakasiṇameko sañjānāti… lohitakasiṇameko sañjānāti… odātakasiṇameko sañjānāti… ākāsakasiṇameko sañjānāti… viññāṇakasiṇameko sañjānāti uddhaŋ adho tiriyaŋ advayaŋ appamāṇaŋ Ime dasa dhammā bhāvetabbā.

(Ga) ‘katame dasa dhammā pariññeyyā? Dasāyatanāni – cakkhāyatanaŋ, rūpāyatanaŋ, sotāyatanaŋ, saddāyatanaŋ, ghānāyatanaŋ, gandhāyatanaŋ, jivhāyatanaŋ, rasāyatanaŋ, kāyāyatanaŋ, phoṭṭhabbāyatanaŋ. Ime dasa dhammā pariññeyyā.

(Gha) ‘katame dasa dhammā pahātabbā? Dasa micchattā– micchādiṭṭhi, micchāsankappo, micchāvācā, micchākammanto, micchā-ājīvo, micchāvāyāmo, micchāsati, micchāsamādhi, micchāñāṇaŋ, micchāvimutti. Ime dasa dhammā pahātabbā.

(Nga) ‘katame dasa dhammā hānabhāgiyā? Dasa akusalakammapathā– pāṇātipāto, adinnādānaŋ, kāmesumicchācāro, musāvādo, pisuṇā vācā, pharusā vācā, samphappalāpo, abhijjhā, byāpādo, micchādiṭṭhi. Ime dasa dhammā hānabhāgiyā.

(Ca) ‘katame dasa dhammā visesabhāgiyā? Dasa kusalakammapathā– pāṇātipātā veramaṇī, adinnādānā veramaṇī, kāmesumicchācārā veramaṇī, musāvādā veramaṇī, pisuṇāya vācāya veramaṇī, pharusāya vācāya veramaṇī, samphappalāpā veramaṇī, anabhijjhā, abyāpādo, sammādiṭṭhi. Ime dasa dhammā visesabhāgiyā.

(Cha) ‘katame dasa dhammā duppaṭivijjhā? Dasa ariyavāsā– idhāvuso bhikkhu pañcangavippahīno hoti, chaḷangasamannāgato, ekārakkho, caturāpasseno, paṇunnapaccekasacco, samavayasaṭṭhesano, anāvilasankappo, passaddhakāyasankhāro, suvimuttacitto, suvimuttapañño.

‘Kathañcāvuso (p. 3.258) bhikkhu pañcangavippahīno hoti? Idhāvuso, bhikkhuno kāmacchando pahīno hoti, byāpādo pahīno hoti, thinamiddhaŋ pahīnaŋ hoti, uddhaccakukkuccaŋ pahīnaŋ hoti, vicikicchā pahīnā hoti. Evaŋ kho, āvuso, bhikkhu pañcangavippahīno hoti.

‘Kathañcāvuso, bhikkhu chaḷangasamannāgato hoti? Idhāvuso, bhikkhu cakkhunā rūpaŋ disvā neva sumano hoti na dummano, upekkhako viharati sato sampajāno. Sotena saddaŋ sutvā …pe… ghānena gandhaŋ ghāyitvā… jivhāya rasaŋ sāyitvā… kāyena phoṭṭhabbaŋ phusitvā… manasā dhammaŋ viññāya neva sumano hoti na dummano, upekkhako viharati sato sampajāno. Evaŋ kho, āvuso, bhikkhu chaḷangasamannāgato hoti.

‘Kathañcāvuso, bhikkhu ekārakkho hoti? Idhāvuso, bhikkhu satārakkhena cetasā samannāgato hoti. Evaŋ kho, āvuso, bhikkhu ekārakkho hoti.

‘Kathañcāvuso, bhikkhu caturāpasseno hoti? Idhāvuso, bhikkhu sankhāyekaŋ paṭisevati, sankhāyekaŋ adhivāseti, sankhāyekaŋ parivajjeti, sankhāyekaŋ vinodeti. Evaŋ kho, āvuso, bhikkhu caturāpasseno hoti.

‘Kathañcāvuso, bhikkhu paṇunnapaccekasacco hoti? Idhāvuso, bhikkhuno yāni tāni puthusamaṇabrāhmaṇānaŋ puthupaccekasaccāni, sabbāni tāni nunnāni honti paṇunnāni cattāni vantāni muttāni pahīnāni paṭinissaṭṭhāni. Evaŋ kho, āvuso, bhikkhu paṇunnapaccekasacco hoti.

‘Kathañcāvuso, bhikkhu samavayasaṭṭhesano hoti? Idhāvuso, bhikkhuno kāmesanā pahīnā hoti, bhavesanā pahīnā hoti, brahmacariyesanā paṭippassaddhā. Evaŋ kho, āvuso, bhikkhu samavayasaṭṭhesano hoti.

‘Kathañcāvuso (p. 3.259) bhikkhu anāvilasankappā hoti? Idhāvuso, bhikkhuno kāmasankappo pahīno hoti, byāpādasankappo pahīno hoti, vihiŋsāsankappo pahīno hoti. Evaŋ kho, āvuso, bhikkhu anāvilasankappo hoti.

‘Kathañcāvuso, bhikkhu passaddhakāyasankhāro hoti? Idhāvuso, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Evaŋ kho, āvuso, bhikkhu passaddhakāyasankhāro hoti.

‘Kathañcāvuso, bhikkhu suvimuttacitto hoti? Idhāvuso, bhikkhuno rāgā cittaŋ vimuttaŋ hoti, dosā cittaŋ vimuttaŋ hoti, mohā cittaŋ vimuttaŋ hoti. Evaŋ kho, āvuso, bhikkhu suvimuttacitto hoti.

‘Kathañcāvuso, bhikkhu suvimuttapañño hoti? Idhāvuso, bhikkhu “rāgo me pahīno ucchinnamūlo tālāvatthukato anabhāvankato āyatiŋ anuppādadhammo” ti pajānāti. “Doso me pahīno …pe… āyatiŋ anuppādadhammo” ti pajānāti. “Moho me pahīno …pe… āyatiŋ anuppādadhammo” ti pajānāti. Evaŋ kho, āvuso, bhikkhu suvimuttapañño hoti. Ime dasa dhammā duppaṭivijjhā.

(Ja) ‘katame dasa dhammā uppādetabbā? Dasa saññā– asubhasaññā, maraṇasaññā, āhārepaṭikūlasaññā, sabbaloke-anabhiratisaññā, aniccasaññā, anicce dukkhasaññā, dukkhe anattasaññā, pahānasaññā, virāgasaññā, nirodhasaññā. Ime dasa dhammā uppādetabbā.

(Jha) ‘katame dasa dhammā abhiññeyyā? Dasa nijjaravatthūni– sammādiṭṭhissa micchādiṭṭhi nijjiṇṇā hoti. Ye ca micchādiṭṭhipaccayā aneke pāpakā akusalā dhammā sambhavanti, te cassa nijjiṇṇā honti. Sammāsankappassa micchāsankappo …pe… sammāvācassa micchāvācā… sammākammantassa micchākammanto… sammā-ājīvassa micchā-ājīvo… sammāvāyāmassa micchāvāyāmo… sammāsatissa micchāsati… sammāsamādhissa micchāsamādhi… sammāñāṇassa micchāñāṇaŋ nijjiṇṇaŋ hoti. Sammāvimuttissa micchāvimutti (p. 3.260) nijjiṇṇā hoti. Ye ca micchāvimuttipaccayā aneke pāpakā akusalā dhammā sambhavanti, te cassa nijjiṇṇā honti. Ime dasa dhammā abhiññeyyā.

(Ña) ‘katame dasa dhammā sacchikātabbā? Dasa asekkhā dhammā– asekkhā sammādiṭṭhi, asekkho sammāsankappo, asekkhā sammāvācā, asekkho sammākammanto, asekkho sammā-ājīvo, asekkho sammāvāyāmo, asekkhā sammāsati, asekkho sammāsamādhi, asekkhaŋ sammāñāṇaŋ, asekkhā sammāvimutti. Ime dasa dhammā sacchikātabbā.

‘Iti ime satadhammā bhūtā tacchā tathā avitathā anaññathā sammā tathāgatena abhisambuddhā’ ti. Idamavocāyasmā sāriputto. Attamanā te bhikkhū āyasmato sāriputtassa bhāsitaŋ abhinandunti.

Dasuttarasuttaŋ niṭṭhitaŋ ekādasamaŋ.

Pāthikavaggo niṭṭhito.

Tassuddānaŋ–

Pāthiko ca udumbaraŋ, cakkavatti aggaññakaŋ.

Sampasādanapāsādaŋ, mahāpurisalakkhaṇaŋ.

Singālāṭānāṭiyakaŋ sangīti ca dasuttaraŋ;

Ekādasahi suttehi, pāthikavaggoti vuccati.

Pāthikavaggapāḷi niṭṭhitā.

Tīhi vaggehi paṭimaṇḍito sakalo

Dīghanikāyo samatto.

